ಜೈನ ವೈದ್ಯಕೀಯ ಪರಂಪರೆ: ಮೊದಲ ಮಾತು
ಜೈನಾಚಾರ್ಯರು ನ್ಯಾಯ, ಕಾವ್ಯ, ಗದ್ಯಮ, ಅಲಂಕಾರ, ಕೋಶ, ಛಂದಸ್ಸು, ಗಣಿತ, ವ್ಯಾಕರಣ ಮೊದಲಾದ ವಿಷಯಗಳ ಬಗೆಗೆ ಗ್ರಂಥಗಳನ್ನು ರಚಿಸಿರುವಂತೆ ಜ್ಯೋತಿಷ್ಯ, ವೈದ್ಯಕೀಯ, ಪಶುವೈದ್ಯ, ಕಾಮಶಾಸ್ತ್ರ, ಸಂಗೀತ, ಸೂಪಶಾಸ್ತ್ರ ಮೊದಲಾದ ಲೌಕಿಕ ಸಾಹಿತ್ಯ ಪ್ರಕಾರಗಳನ್ನು ಸಹ ರಚಿಸಿದ್ದಾರೆ. ಪ್ರಸಿದ್ಧ ಆಚಾರ್ಯರುಗಳಾದ ಪೂಜ್ಯಪಾದರು, ಸಮಂತಭದ್ರರು, ಜಿನಸೇನಗುರು, ಸೋಮದೇವರು, ವೀರದೇವರು, ಶ್ರೀಗುಣ ಭದ್ರರು, ಮೊದಲಾದ ಪಂಡಿತೋತ್ತಮರು ರಚಿಸಿದ ಗ್ರಂಥಗಳನ್ನು ಅವಲೋಕಿಸಿದಾಗ ಅವರು ತಮ್ಮ ಪ್ರಗಲ್ಭಪಾಂಡಿತ್ಯವನ್ನು ಅನೇಕ ವಿಷಯಗಳೆಡಗೆ ವಿಸ್ತರಿಸಿದುದು ಕಂಡುಬರುತ್ತದೆ. ಇದಕ್ಕೆ ಆಯುರ್ವೇದವೇನೂ ಹೊರತಾಗಿಲ್ಲ. ಆರ್ಷ್ಯಪದ್ಧತಿಯ ಚರಕ, ಸುಶ್ರುತ, ವಾಗ್ಭಟ, ಮಾಧವ, ಯೋಗರತ್ನಾಕರರಂತೆ ಸಮಪ್ರತಿಭೆ ತೋರಿದ ಇವರ ಅನೇಕ ಕೃತಿಗಳಿಂದು ಇತಿಹಾಸದ ಗರ್ಭದಲ್ಲಿ ಲೀನವಾಗಿ ಹೋದುದು ನಮ್ಮ ದುರ್ದೈವ. ಇದೀಗ ಅಲ್ಲಲ್ಲಿ ಪಳೆಯುಳಿಕೆಯಾಗಿ ಉಳಿದುಕೊಂಡಿರುವ ವಿಷಯಗಳನ್ನು ಸಂಗ್ರಹಿಸಿ ಅವಕ್ಕೊಂದು ಹೊರ ಜೀವವನ್ನೀಯುವ ಕಾರ್ಯ ಇಂದು ಆಗಬೇಕಾಗಿದೆ.
ಈ ಶಾಸ್ತ್ರವು ಭಗವಾನ್ ಋಷಭನಾಥನಿಂದ ಬೋಧಿಸಲ್ಪಟ್ಟದ್ದಾಗಿದ್ದು ಸರ್ವಜ್ಞತ್ವದ ಸೂಚಕವಾಗಿದೆ. ಅತ್ಯಂತ ವಿಸ್ತೃತ ದೋಷಮುಕ್ತ ಹಾಗೂ ಗಂಭೀರ ವಸ್ತು ವಿವೇಚನೆಯಿಂದ ಕೂಡಿದೆ. ಸ್ವಯಂಭೂ ಆಗಿದ್ದು ಸನಾತನಿಯಾಗಿದೆ. ೨೪ ತೀರ್ಥಂಕರರೂ ಈ ಶಾಸ್ತ್ರವನ್ನೂ ಬೆಳೆಸಿದ್ದಾರೆ. ಇದರ ರಚನೆಯ ಉದ್ದೇಶ ಸಕಲ ಜೀವಿಗಳ ಹಿತ. ಪರಂಪರಾಂಗತ ಶಾಸ್ತ್ರಗಳ ಆಧಾರದಿಂದ ಉಗ್ರದಿತ್ಯಾಚಾರ್ಯರು ’ಕಲ್ಯಾಣಕಾರ’ ಎಂಬ ಗ್ರಂಥವನ್ನು ಸ್ವಪರ ಕಲ್ಯಾರ್ಥವಾಗಿ ತುಂಬ ಕಷ್ಟಪ್ಟು, ತಪಶ್ವರ್ಯೆ ಎಂಬಂತೆ ರಚಿಸಿದ್ದಾರೆ. ಇದರ ಒಂದು ಭಾಗ ಸ್ವಂತಲ ಆರೋಗ್ಯವನ್ನು ರಕ್ಷಿಸಿಕೊಳ್ಳಲು ಇದ್ದರೆ ಇನ್ನೊಂದು ವಿವಿಧ ರೋಗಗಳು ಬಂದಾಗ್ಗೆ ಅವುಗಳಿಂದ ಹೇಗೆ ಗುಣಮುಖರಾಗಿ ಮತ್ತೆ ಆರೋಗ್ಯವನ್ನು ಪಡೆದುಕೊಳ್ಳಬೇಕು ಎಂಬುದರ ಬಗೆಗೆ ಇದೆ. ಈ ಶಾಸ್ತ್ರಕಾರರು ಅಹಿಂಸಾ ತತ್ವದ ಆಧಾರದ ಮೇಲೆ ನೂರಾರು ಗ್ರಂಥಗಳನ್ನು ರಚಿಸಿದ್ದಾರೆ.
ಜೈನಾಚಾರ್ಯರ ವೈದ್ಯಕೀಯ ಪರಂಪರೆ ತುಂಬ ದೊಡ್ಡದಿದೆ. ಸಮಂತಭದ್ರಾಚಾರ್ಯರ ಕಾಲ ಕ್ರಿ.ಶ.೪೦೦ರಿಂದ ನಡೆದುಕೊಂಡು ಬಂದು ಪೂಜ್ಯಪಾದರು, ಉಗ್ರದಿತ್ಯಾಚಾರ್ಯರು, ಶಿವಮಾರದೇವ, ಚಂದ್ರರಾಜ, ಕೀರ್ತಿವರ್ಮ, ಜಗದ್ದಳ ಸೋಮನಾಥ, ದೇವೇಂದ್ರಮುನಿ, ಜನ್ನ, ಮಂಗರಸ, ಶ್ರೀಧರದೇವ, ಸಾಳ್ವ, ಲಕ್ಷ್ಮಣ ಪಂಡಿತ, ಪಾತ್ರಕೇಸರಿ,ಮೇಘನಾದ, ಸಿಂಹನಾದ ಹೀಗೆ ೧೮ನೇ ಶತಮಾನದವರೆಗೆ ಅಖಂಡವಾಗಿ ನಡೆದು ಬಂದಿದೆ. ಇವು ಇಂದು ಲಭ್ಯವಿರುವ ವಿವರಗಳು. ಕ್ರಿಸ್ತಪೂರ್ವ ಕಾಲದಲ್ಲೂ ಸಹ ಜೈನರ್ಚಾಯರು ಆಯುರ್ವೇದ ಗ್ರಂಥಗಳನ್ನು ರಚಿಸಿದ್ದಾರೆ ಎಂಬುದಕ್ಕೆ ಆಧಾರಗಳಿವೆ.
ಜೈನರ ಈ ವೈಕ್ಯಕೀಯ ಕೃತಿಗಳಲ್ಲಿ ಆಯುರ್ವೇದದ ಮೂಲ ಸಿದ್ಧಾಂತಗಳನ್ನೇ ಶಾಸ್ತ್ರದ ತಳಹದಿಯನ್ನಾಗಿ ತೆಗೆದುಕೊಳ್ಳಲಾಗಿದೆ. ವಿಷಚಿಕಿತ್ಸೆ, ಆನೆಕಾಲು ರೋಗ, ಮಧುಮೇಹ, ಅರ್ಬುದ, ಮೈಲಿಬೇನೆ, ಕ್ಷಯರೋಗ, ಉಪದಂಶ,ಹೃದ್ರೋಗ, ನಾಡಿ ವ್ರಣ, ಮೂತ್ರಾಶ್ಮರಿ, ಆಂತ್ರವೃದ್ಧಿ, ಗಲಗಂಡ, ಜಲೋದರ, ಮೂಡಗರ್ಭ, ಕಣ್ಣು, ಕಿವಿ, ಮೂಗು,ಗಂಟಲು,ಹಲ್ಲುಗಳು ಮೊದಲಾದ ರೋಗಗಳಿಗೆ ಪರಿಣಾಮಕಾರಿಯಾದ ಚಿಕಿತ್ಸೆ, ಶಸ್ತ್ರ ಚಿಕಿತ್ಸೆಗಳನ್ನು ಹೇಳಿದ್ದಾರೆ. ಶರೀರ ಶುದ್ಧಿಗೆ ಪಂಚಕರ್ಮವಿಧಾನ, ಸಸ್ಯರಸೌಷಧಿಗಳು, ಕ್ಷಾರಕರ್ಮ, ಅಗ್ನಿಕರ್ಮ, ಜಲೂಕಾವಿಧಿಗಳನ್ನೂ ಬಳಸಿಕೊಂಡಿದ್ದಾರೆ. ಚಿಕಿತ್ಸೆಯಲ್ಲಿ ಮದ್ಯ, ಮಾಂಸ, ಜೇನುತುಪ್ಪಗಳ ಬಳಕೆಯನ್ನು ಎಲ್ಲೂ ಹೇಳಿಲ್ಲ. ಮಾತ್ರವಲ್ಲದೆ ಆಹಾರ ವಿಹಾರಗಳಲ್ಲಿ ಕೂಡ ಜೈನತತ್ವಗಳ ಸಿದ್ಧಾಂತಗಳ ಲೇಪನವಿದೆ.
ಇಂತಹದೊಂದು ಭವ್ಯ ವೈದ್ಯಕೀಯ ಪರಂಪರೆಯ ಬಗೆಗೆ ಕನ್ನಡದಲ್ಲಿ ಯಾವುದೊಂದು ಗ್ರಂಥವಿರಲಿಲ್ಲ. ಅನೇಕ ಗುರು ಹಿರಿಯರ ಅಭಿಲಾಷೆ, ಪ್ರೋತ್ಸಾಹಗಳಿಂದ ಈ ಕೃತಿಯನ್ನು ರಚಿಸಿದ್ದೇನೆ. ಶ್ರೀಯುತರುಗಳಾದ ಡಾ. ಹಂ.ಪ.ನಾಗರಾಜಯ್ಯ, ಪ್ರೊ.ಸಿ.ವಿ.ಕೆರಮನಿ, ಶ್ರೀ ಎಸ್.ಎನ್. ಅಶೋಕಕುಮಾರ ಹಾಗೂ ಕನಕಗಿರಿ ಕ್ಷೇತ್ರದಲ್ಲಿ ಶ್ರೀ ೧೦೮ ಭುವನಕೀರ್ತಿ ಸ್ವಾಮಿಜೀ ಅವರನ್ನು ಇಲ್ಲಿ ಸ್ಮರಿಸಬೇಕು. ಈ ಗ್ರಂಥದ ಪ್ರಕಟಣೆಗೆ ಮುಂದಾದ ಹಂಪಿ ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಗಳು, ಕುಲಸಚಿವರು, ಪ್ರಸಾರಾಂಗದ ನಿರ್ದೇಶಕರು ಹಾಗೂ ಸಹಾಯಕ ನಿರ್ದೇಶಕರುಗಳಿಗೆ ನನ್ನ ನಮನಗಳು.
ಡಾ. ಧನ್ಯಕುಮಾರ ಇಜಾರಿ
ಜೈನ ವೈದ್ಯಕೀಯ ಪರಂಪರೆ: ಆಧಾರ ಗ್ರಂಥಗಳು
೧. ಕಲ್ಯಾಣಕಾರಕ (ಸಂಸ್ಕೃತ ಮೂಲ – ಹಿಂದಿ ಅನುವಾದ)ಪಂಡಿತ ವರ್ಧಮಾನ ಶಾಸ್ತ್ರಿ.
೨. ಖಗೇಂದ್ರಮಣಿ ದರ್ಪಣ – ಮಂಗರಾಜ(ಮಂಗರಸ), ಸಂಪಾದನೆ – ಎ.ವೆಂಕಟರಾವ್
೩. ಜೈನಧರ್ಮ – ಮಿರ್ಜಿ ಅಣ್ಣರಾಯ.
೪. ಸರ್ವಾರ್ಥಸಿದ್ಧಿ – ಸಂ.ಡಿ.ಪದ್ಮನಾಭಶರ್ಮ
೫. ಕರ್ನಾಟಕ ಆಯುರ್ವೇದ ಇತಿಹಾಸ – ಡಾ. ಶ್ರೀಕಂಠಮೂರ್ತಿ
೬. ಶ್ರೀ ಕ್ಷೇತ್ರ ಕನಕಗಿರಿ- ಪ.ನಾಗರಾಜಯ್ಯ
೭. ಆಯುರ್ವೇದ ವಿಜ್ಞಾನ – ಡಾ. ಧನ್ಯಕುಮಾರ ಇಜಾರಿ
೮. ಆಧುನಿಕ ಆಯುರ್ವೇದ ಚಿಕಿತ್ಸೆ ೦ ಡಾ. ಧನ್ಯಕುಮಾರ ಇಜಾರಿ
೯. ಆಯುರ್ವೇದದಲ್ಲಿ ಮಕ್ಕಳ ಆರೋಗ್ಯ – ಡಾ. ಧನ್ಯಕುಮಾರ ಇಜಾರಿ
೧೦. ಯೋಗ – ಡಾ. ಕೆ.ಎನ್. ಉಡುಪ
೧೧. ದೀರ್ಘಾಯುಷ್ಯ – ಡಾ. ಕೆ.ಎನ್. ಉಡುಪ
೧೨. ಆಯುರ್ವೇದ ಸಾರ- ಪ. ರಾಮಕೃಷ್ಣಯ್ಯ
೧೩. ಸ್ವಸ್ಥ ಜೀವನ – ಡಾ. ಎಂ. ಗೋಪಾಲಕೃಷ್ಣರಾವ್
೧೪. ಮಾನಸರೋಗ ವಿಜ್ಞಾನ(ಹಿಂದಿ) – ಡಾ. ಬಾಲಕೃಷ್ಣ ಅಮರಜಿ ಪಾಠಕ
೧೫. ರೋಗಿ ಪರೀಕ್ಷಾ ವಿಧಾನ – ಡಾ. ಪ್ರಿಯವ್ರತಶರ್ಮ
೧೬. ದ್ರವ್ಯಗುಣ ವಿಜ್ಞಾನ (ಭಾಗ-೧,೨)- ಡಾ. ಪ್ರಿಯವ್ರತಶರ್ಮ
೧೭. Bal – Veda- ಡಾ. ಎ.ಬಿ. ಅಠವಲೆ
೧೮. Therapeutic guide to Ayurvedic medicine – ಡಾ. ಆರ್.ಆರ್. ಪಾಠಕ
೧೯. Ayurvedic cure for comman diseases – ಡಾ. ಆಂಜನೇಯ ಮೂರ್ತಿ, ಡಾ. ಡಿ.ಪಿ.ಪಾಂಡೆ
 ಜೈನ ವೈದ್ಯಕೀಯ ಪರಂಪರೆ: ಕನ್ನಡ ಪ್ರಜ್ಞೆಯನ್ನು ವಿಶ್ವಪ್ರಜ್ಞೆಯಾಗಿಸುವತ್ತ
ಸಾವಿರಾರು ವರ್ಷಗಳ ಸುದೀರ್ಘ ಮತ್ತು ಉಜ್ವಲ ಸಾಂಸ್ಕೃತಿಕ ಪರಂಪರೆಯನ್ನು ಹೊಂದಿರುವ ಕರ್ನಾಟದ ಆಧುನಿಕ ಇತಿಹಾಸದಲ್ಲಿ ಕರ್ನಾಟಕದ ಏಕೀಕರಣ ಒಂದು ಐತಿಹಾಸಕವೂ ಮತ್ತು ಮಹತ್ವಪೂರ್ಣವೂ ಆದ ವಿಶಿಷ್ಟ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆ ಮತ್ತೊಂದು ಮಹತ್ವದ ಐತಿಹಾಸಿಕ ಘಟನೆ. ಕರ್ನಾಟಕದ ಇತರೆ ವಿಶ್ವವಿದ್ಯಾಲಯಗಳು ಕೇವಲ ಕೆಲವು ಜಿಲ್ಲೆಗಳಲ್ಲಿ ಮಾತ್ರ ಪರಿಮಿತಗೊಂಡಿದ್ದರೆ ಕನ್ನಡ ವಿಶ್ವವಿದ್ಯಾಲಯದ ವ್ಯಾಪ್ತಿ ಅಖಂಡ ಕರ್ನಾಟಕ ಮಾತ್ರವಲ್ಲದೆ ಕನ್ನಡಿಗ ಮತ್ತು ಕನ್ನಡ ಸಂಸ್ಕೃತಿ ನೆಲೆಸಿರುವ ಎಲ್ಲ ದೇಶ ಮತ್ತು ವಿದೇಶಗಳನ್ನೂ ಒಳಗೊಂಡಿದೆ. ಈ ಕಾರಣದಿಂದ ನಮ್ಮ ವಿಶ್ವವಿದ್ಯಾಲಯದ ದಾರಿ ಮತ್ತು ಗುರಿ ಎರಡೂ ವಿಭಿನ್ನವೂ ಮತ್ತು ವೈಶಿಷ್ಟ್ಯಪೂರ್ಣವೂ ಆಗಿವೆ.
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ನಾಡು, ನುಡಿ ಸಂಸ್ಕೃತಿ ಮತ್ತು ಜನಜೀವನದ ಸರ್ವಮುಖಗಳ ವಿಶಿಷ್ಟವಾದ ಅಂತರಂಗ ಮತ್ತು ಬಹಿರಂಗ ಸಂಪತ್ತನ್ನು ಕುರಿತು ಅಧ್ಯಯನ ಮಾಡುವ, ಸಂಶೋಧಿಸುವ ಮತ್ತು ಅದರ ಅಧ್ಯಯನದ ಫಲಿತಗಳನ್ನು ಜಗತ್ತಿನಾದ್ಯಂತ ಪ್ರಸಾರ ಮಾಡಿ ಕರ್ನಾಟಕದ ಬಗೆಗಿನ ಅರಿವನ್ನು ಜನಸಮುದಾಯದಲ್ಲಿ ವಿಸ್ತರಿಸುವ ಹಾಗೂ ಅನಂತಮುಖಿಯಾದ ವಿಶ್ವಜ್ಞಾನವನ್ನು ಕನ್ನಡಜ್ಞಾನವನ್ನಾಗಿ ಪರಿವರ್ತಿಸಿ ಅದು ಕನ್ನಡಿಗರಿಗೆಲ್ಲರಿಗೆ ದಕ್ಕುವಂತೆ ಮಾಡುವ ಮೂಲಭೂತ ಆಶಯದ ಪ್ರತಿನಿಧಿಯಾಗಿ ಸ್ಥಾಪಿತಗೊಂಡಿದೆ. ಬೋಧನೆಗಿಂತ ಸಂಶೋಧನೆ, ಸೃಷ್ಟಿಗಿಂತ ವಿಶ್ವಂಧರ ದೃಷ್ಟಿ, ಶಿಥಿಲ ವಿವರಣೆಗಿಂತ ಅತುಳ ಸಾಧ್ಯತೆಗಳನ್ನೊಳಗೊಂಡ ಅನನ್ಯ ಅಭಿವ್ಯಕ್ತಿ, ನಾಡಿನ ಕೋಟಿ ಕೋಟಿ ಶ್ರೀಸಾಮಾನ್ಯರ ವಿವಿಧ ಪ್ರತಿಭಾಶಕ್ತಿ ಮತ್ತು ಸಾಮರ್ಥ್ಯಗಳ ಸದ್ಬಳಕೆಯ ಮೂಲಕ ಅವರ ಅಂತಃಪ್ರಜ್ಞೆಯನ್ನು ಎಚ್ಚರಿಸುವ, ವಿಕಸಿಸುವ ಶ್ರದ್ಧಾನ್ವಿತ ಕಾಯಕ ಇದರ ದಾರಿಯಾಗಿದೆ.
ಕನ್ನಡ ನಾಡನ್ನು ಕನ್ನಡ ವಿಶ್ವವಿದ್ಯಾಲಯದಲ್ಲಿ ನೋಡು, ಕನ್ನಡ ವಿಶ್ವವಿದ್ಯಾಲಯವನ್ನು ನೋಡಿದಲ್ಲದೆ ಕನ್ನಡ ನಾಡಿನ ಯಾತ್ರೆ ಸಂಪೂರ್ಣವಾಗದು, ಸಾರ್ಥಕವಾಗದು ಎಂಬಂತೆ ರೂಪುಗೊಳ್ಳುತ್ತಿರುವ ಮತ್ತು ರೂಪುಗೊಳ್ಳಬೇಕಾದ ಮಹಾಸಂಸ್ಥೆ ಇದು. ಕನ್ನಡಪ್ರಜ್ಞೆ ತನ್ನ ಸತ್ವ ಮತ್ತು ಸ್ವತ್ವದೊಡನೆ ವಿಶ್ವಪ್ರಜ್ಞೆಯಾಗಿ ಅರಳಿ ನಳನಳಿಸಬೇಕು; ವಿಶ್ವಪ್ರಜ್ಞೆ ಕನ್ನಡ ದೇಶೀ ಪ್ರಜ್ಞೆಯೊಳಗೆ ಪ್ರವೇಶಿಸಿ, ಪ್ರವಹಿಸಿ, ಸಮನ್ವಯಗೊಂಡು, ಸಂಲಗ್ನಗೊಂಡು, ಸಮರಸಗೊಂಡು ಸಾಕ್ಷಾತ್ಕಾರಗೊಳ್ಳಬೇಕು ಎಂಬುದೇ ಇದರ ಗುರಿ. ಈ ಗುರಿಯ ಮೂಲಕ ಕನ್ನಡ ಕರ್ನಾಟಕತ್ವದ ಉಸಿರಾಗಿ, ವಿಶ್ವಪ್ರಜ್ಞೆಯ ಹಸಿರಾಗಿ, ಕನ್ನಡಮಾನವ ವಿಶ್ವಮಾನವಾಗಿ ಬೆಳೆಯಲು ಸಾಧನವಾಗಬೇಕು. ಕನ್ನಡಿಗರೆಲ್ಲರ ಸಾಮೂಹಿಕ ಶ್ರಮ ಮತ್ತು ಪ್ರತಿಭೆಗಳ ಸಮಷ್ಟಿ ಪ್ರಕ್ರಿಯೆಯಿಂದ ಬೆಳಕಿನ ಈ ಮಹಾಪಥವನ್ನು ಕ್ರಮಿಸುವುದು ನಮ್ಮ ವಿಶ್ವವಿದ್ಯಾಲಯದ ಮಹತ್ತರ ಆಶಯ.
ಭರತ ಖಂಡದ ಬರಹರಾಶಿಯನ್ನು ಸಾಂಪ್ರದಾಯಕವಾಗಿ ಸಾಹಿತ್ಯ ಮತ್ತು ಸಾಹಿತ್ಯೇತರ ಎಂಬ ಎರಡು ವಿಭಾಗಗಳನ್ನಾಗಿ ವಿಂಗಡಿಸಲಾಗಿದೆ. ಸಾಹಿತ್ಯ ಸೃಜನಶೀಲ ಮನಸ್ಸಿನ ಪ್ರತಿಭಾಪೂರ್ಣ ಹೊರಹುಳಗಳನ್ನು ಭಾಷೆಯ ಮೂಲಕ ವೈವಿಧ್ಯಮಯವಾಗಿ ಹಿಡಿದಿಟ್ಟಿರುವ, ಕಲ್ಪನಾಶೀಲವಾದ, ಮನೋರಂಜಕವಾದ ಮತ್ತು ಬುದ್ಧಿ ಮತ್ತು ಹೃದಯಗಳನ್ನು ಆಮೂಲಾಗ್ರವಾಗಿ ಆವರಿಸುವ, ಪರಿವರ್ತಿಸುವ ಮುಖ್ಯ ಅಂಶಗಳನ್ನು ಒಳಗೊಂಡಿದ್ದಾರೆ, ಸಾಹಿತ್ಯೇತರ ಬರಹ ಹೃದಯ, ಮನಸ್ಸುಗಳಿಗಿಂತ ಮತ್ತು ಆನಂದ, ಆಹ್ಲಾದಗಳಿಗಿಂತ ಮನುಷ್ಯನ ಆರೋಗ್ಯಪೂರ್ಣ ಬದುಕಿಗೆ, ಪ್ರಗತಿಗೆ ಅನುವು ಮಾಡಿಕೊಡುವ ವಿವಿಧ ಚಿಂತನೆ ಧಾರೆಗಳನ್ನು, ಇಹದ ಬದುಕನ್ನು ಸಹ್ಯವಾಗಿಸಲು, ಪಟುವಾಗಿಸಲು ಅಗತ್ಯವಾದ ಜ್ಞಾನ, ವಿಜ್ಞಾನಗಳನ್ನು ಒಳಗೊಳ್ಳುತ್ತದೆ. ಪ್ರತಿಭಾಪೂರ್ಣರೂ, ಚಿಂತನಶೀಲರೂ ಸತತ ಪ್ರಯೋಗಮತಿಗಳೂ ಆದ ಭಾರತೀಯ ಪರಂಪರೆಯ ಮಹಾ ಮೇದಾವಿಗಳು ಸಹಸ್ರ ಸಹಸ್ರ ವರ್ಷಗಳ ತಮ್ಮ ಜೀವಾನುಭವ, ಪ್ರಾಕೃತಿಕ ಮತ್ತು ಅಭೌತಿಕ ಲೋಕದ ಅರಿವು, ಚಿಂತನೆ, ಜಿಜ್ಞಾಸೆಗಳಿಂದ ಹಾಗೂ ಮನುಷ್ಯ ಜೀವನದ ವಿಶೇಷ ಸಮಸ್ಯೆಗಳು ಮತ್ತು ಶಕ್ತಿಗಳ ವಿಕಾಸಕ್ಕಾಗಿ ತಮ್ಮ ಅದ್ಭುತ ಶೋಧನಾಸಾಮರ್ಥ್ಯ, ದಣಿವರಿಯದ ಕುತೂಹಲ, ಅನ್ವೇಷಣಾ ಮಾತೃ ವಿಶ್ಲೇಷಣಾ ಶಕ್ತಿ, ಪ್ರಯೋಗಗಳಿಂದ ಪ್ರಯೋಗಗಳಿಗೆ ಜಿಗಿಯುವ ವೈನತೇಯ ಚೇತನಗಳಿಂದಾಗಿ ಲೋಕಾಶ್ವರ್ಯಕರವಾದ ತಮ್ಮ ವಿಶೇಷ ಜ್ಞಾನಗಳ ಪರಿಣತಿಯು ಫಲವಾಗಿ ವೈವಿಧ್ಯಮಯವಾದ ಶಾಸ್ತ್ರ ಗ್ರಂಥಗಳನ್ನು ರಚಿಸಿದ್ದಾರೆ. ಈ ಶಾಸ್ತ್ರ ಗ್ರಂಥಗಳ ಅಂತಃಸತ್ವ ಇಂದಿಗೂ ಚಿಂತನಶೀಲರ ವಿಜ್ಞಾನಮತಿಗಳ ಆಸಕ್ತಿ, ಕುತೂಹಲ ಮತ್ತು ಪ್ರಯೋಗಗಳಿಗೆ ಹೊಸ ಹೊಸ ಮತ್ತು ವಿಷಯಗಳನ್ನು ನಿಶಿತ ವಿಚಾರಧಾರೆಯನ್ನು ಒದಗಿಸುತ್ತ ಆಧುನಿಕ ವಿಜ್ಞಾನಿಗಳಿಗೂ ಸ್ಫೂರ್ತಿಯನ್ನು ಸತ್ಪ್ರೇರಣೆಯನ್ನು ತುಂಬುತ್ತಿವೆ ಎಂಬುದು ಇವುಗಳ ಘನ ಸತ್ವಕ್ಕೆ ಮತ್ತು ತತ್ವಕ್ಕೆ ಸಾಕ್ಷಿಯಾಗಿದೆ. ಮನುಷ್ಯನ ಮೂಲಭೂತ ಪ್ರವೃತ್ತಿಯಾದ ಕಾಮವನ್ನು ಕುರಿತ ಶಾಸ್ತ್ರೀಯ ವಿವೇಚನೆಯಿಂದ ಹಿಡಿದು ಅಂತರಿಕ್ಷ ಶಾಸ್ತ್ರದವರೆಗೆ ನಮ್ಮ ಪರಂಪರೆಯ ಮಹಾ ಬುದ್ಧಿಮತಿಗಳ ವಿಚಾರಧಾರೆ ಸತ್ವಪೂರ್ಣವಾಗಿ ವಿದ್ವತ್‌ಪೂರ್ಣವಾಗಿ ಹರಿದಿದೆ ಎಂಬುದು ಗಮನಾರ್ಹ ಸಂಗತಿ. ಇಂತಹ ಲೋಕೋಪಯೋಗಿ ಶಾಸ್ತ್ರಗಳನ್ನು ನಿರ್ಮಾನ ಮಾಡಿದ ಭಾರತೀಯರಲ್ಲಿ ಜೈನಾ ಚಾರ್ಯರಿಗೆ ಒಂದು ಅಗ್ರಸ್ಥಾನ ಸಲ್ಲುತ್ತದೆ. ಜಾನಾಚಾರ್ಯರಿಗಿಂತ ಹಿಂದಿನ ಚರಕ, ಶುಶ್ರುತ ಮುಂತಾದ ಪ್ರಖರ ವಿಜ್ಞಾನಮತಿಗಳಿಗೆ ಸಮಸ್ಯೆಯಾಗಿ ನಿಲ್ಲುವ ಪೂಜ್ಯಪಾದ ಸಮಂತಭದ್ರ ಜಿನಸೇನ, ಗುಣಭದ್ರ ಮುಂತಾದ ಜೈನಾಚಾರ್ಯರ ಲೋಕಕುತೂಹಲ, ಮಾನವ ಜೀವನವನ್ನು ಮಹೋನ್ನತಿಯ ಪೀಠದಲ್ಲಿ ಕೂರಿಸುವ ಮಹತ್ವಾಕಾಂಕ್ಷೆಯ ಫಲವಾದ ತೀಕ್ಷ್ಣ ಸಂಶೋಧನಾ ಪ್ರವೃತ್ತಿಗಳು ಅವರ ಬಗೆ ಬಗೆಯ ಸಾಹಿತ್ಯೇತರ ಕೃತಿಗಳಲ್ಲಿ ಬಿಚ್ಚಿಕೊಂಡಿವೆ. ಭಾರತೀಯ ಪರಂಪರೆಯಲ್ಲಿ ಇಂತಹ ಎಷ್ಟೋ ಶಾಸ್ತ್ರಗ್ರಂಥಗಳು ಕಾಲಗರ್ಭದಲ್ಲಿ ಲೀನವಾಗಿರುವುದು ವಿಷಾದದ ಸಂಗತಿ. ಉಪಲಬ್ಧವಿರುವ ಹಲವು ಮಹತ್ವದ ಗ್ರಂಥಗಳು ಅತ್ಯಾಧುನಿಕ ವಿಜ್ಞಾನ ಮತ್ತು ತಂತ್ರಜ್ಞಾನಗಳಿಗೆ ಹೊಸ ಪ್ರೇರಣೆಯನ್ನು, ಅಂತಃ ಚಕ್ಷುವನ್ನು ನೀಡುವ ಮಹೋನ್ನತ ಜ್ಞಾನವನ್ನು ಹುದುಗಿಸಿಕೊಂಡಿರುವುದ ವಿಜ್ಞಾಣದ ಸಾಧನೆ ಮುಂದುವರಿದಂತೆಲ್ಲ ನಮ್ಮ ಗಮನ, ಗೌರವಗಳಿಗೆ ಪಾತ್ರವಾಗುತ್ತಿರುವುದು ಐತಿಹಾಸಿಕ ಸತ್ಯವಾಗಿದೆ.
ಮಾನವ ಜೀವನದ ಮತ್ತು ದೇಹದ ಸುಸೂಕ್ಷ್ಮ ಅಂಗೋಪಾಂಗಗಳ ಕಾರ್ಯವಿಧಾನಗಳನ್ನು, ಅವುಗಳ ಬಹುಬಳಕೆಯಿಂದಾಗಿ ಅಥವಾ ಅವುಗಳ ಬಗ್ಗೆ ನಿರಂತರ ಗಮನ ಕೊಡದ ಕಾರಣದಿಂದಾಗಿ ಅವುಗಳಿಗೆ ಬಂದೊದಗುವ ವಿವಿಧ ಬಗೆಯ ನ್ಯೂನತೆಗಳನ್ನು ಮತ್ತು ಅವುಗಳ ಪರಿಹಾರ ಕ್ರಮಗಳನ್ನು ಅದ್ಭುತವಾಗಿ ವಿಶ್ಲೇಷಿಸುವ ವೈದ್ಯಕೀಯವನ್ನು ಕುರಿತ ವಿಸ್ತಾರ ಗ್ರಂಥರಾಶಿಯಲ್ಲಿ ಜೈನ ವೈದ್ಯಕೀಯ ಪರಂಪರೆಗೆ ಸಂಬಂಧಿಸಿದ ಒಂದು ಮುಖ್ಯ ಗ್ರಂಥ ಇದು. ಗ್ರಂಥದ ಹೆಸರು ಜೈನ ವೈದ್ಯಕೀಯ ಪರಂಪರೆ. ಗ್ರಂಥಕರ್ತರು ಡಾ. ಧನ್ಯಕುಮಾರ ಇಜಾರಿ ಅವರು. ತಮ್ಮ ವಿಸ್ತಾರವಾದ ಅಧ್ಯಯನ ಮತ್ತು ಪ್ರಯೋಗಗಳ ಫಲವಾಗಿ ಹಾಗೂ ಈ ಕ್ಷೇತ್ರದ ತಮ್ಮ ಶ್ರೀಮಂತ ಅನುಭವದಿಂದಾಗಿ ಈ ಕೃತಿಯನ್ನು ಲೇಖಕರು ರಚಿಸಿದ್ದಾರೆ. ಆರಂಭದ ಅಧ್ಯಾಯಗಳು ಜೈನ ಪರಂಪರೆಯ ಆಯುರ್ವೇದ ಪದ್ಧತಿ ಹುಟ್ಟಿದ ಬಗೆಗಿನ ಸಂಶೋಧನಾತ್ಮಕವಾದ ಇತಿಹಾಸ; ಭಾರತೀಯ ಮಾತ್ರವಲ್ಲದೆ ಜಗತ್ತಿನ ವೈದ್ಯಕೀಯ ಶಾಸ್ತ್ರಕ್ಕೆ ಜೈನ ಧನ್ವಂತರಿಗಳು ಕೊಟ್ಟ ಕೊಡುಗೆಗಳನ್ನು ಮತ್ತು ಹಿಂದೂ ಪರಂಪರೆಗಿಂತ ಭಿನ್ನವಾಗಿ ಜೈನರು ಆಯುರ್ವೇದ ಕ್ಷೇತ್ರದಲ್ಲಿ ಸಾಧಿಸಿದ ವೈಶಿಷ್ಟ್ಯಗಳನ್ನು ಆರಂಭದ ಅಧ್ಯಾಯಗಳು ವಿವರಿಸುತ್ತವೆ. ಅನಂತರ ಕಲ್ಯಾಣಕಾರಕ, ಖಗೇಂದ್ರಮಣಿದರ್ಪಣ ಮುಂತಾದ ಜೈನ ಆಯುರ್ವೇದ ಪರಂಪರೆಯ ಪ್ರಮುಖ ಗ್ರಂಥಗಳನ್ನು ವಿಶ್ಲೇಷಿಸುವ ಮೂಲಕ ನಮ್ಮ ಪ್ರಾಚೀನರು ಕೇವಲ ಧ್ಯಾನ, ತಪಸ್ಸು, ಅಧ್ಯಯನ, ಮೋಕ್ಷ ಮುಂತಾದ ಅಲೌಕಿಕ ವಿಷಯಗಳಲ್ಲಿ ಮುಳುಗಿಹೋಗದೆ ಅಖಂಡ ಮಾನವ ಕೋಟಿಯ ಬದುಕು ಸತ್ವಪೂರ್ಣವೂ, ಆರೋಗ್ಯಕರವೂ ವಿಶಿಷ್ಟವೂ ಆಗುವಂತೆ ಮಾಡುವ ವಿನೂತನ ಅಧ್ಯಯನ ಮತ್ತು ಪ್ರಯೋಗಗಳಲ್ಲಿ ಅವರು ಹೇಗೆ ನಿರತರಾಗಿದ್ದರು ಎಂಬ ವಿವರಗಳನ್ನು ಈ ಕೃತಿಗಳ ಅಧ್ಯಯನಗಳು ಸ್ಪಷ್ಟಪಡಿಸುತ್ತವೆ. ಮನುಷ್ಯ ಶರೀರ ರಚನೆಯಿಂದ ಹಿಡಿದು ರೋಗರಹಿತ ಬದುಕನ್ನು ನಡೆಸುವ ಬಗೆಗಿನ ವಿವರಗಳು ಇಲ್ಲಿ ಉಲ್ಲೇಖಿತವಾಗಿವೆ. ಶಿಶುಗಳ ಪಾಲನೆ, ಪೋಷಣೆ, ಸ್ತ್ರೀಯರ ಋತುಚಯೇ ಮುಂತಾದವುಗಳ ಕುತೂಹಲಕರ ವಿವರಗಳು ಜೈನಾಚಾರ್ಯರು ಎಷ್ಟು ಸುಸೂಕ್ಷ್ಮವಾಗಿ ಬದುಕನ್ನು ಕಂಡಿದ್ದರು ಮತ್ತು ಅದರ ಬಗ್ಗೆ ಚಿಂತಿಸಿದ್ದರು ಎನ್ನುವುದಕ್ಕೆ ಸಾಕ್ಷಿಯಾಗಿವೆ. ದ್ರವ್ಯಗಳು, ದ್ರವ್ಯಗುಣಗಳನ್ನು, ಔಷಧ ತಯಾರಿಕೆ, ಪಥ್ಯ ಮತ್ತು ಅನುಪಾನಗಳು ರಸೌಷಧಗಳು, ಹೆಚ್ಚು ವೆಚ್ಚವಿಲ್ಲದೆ ವೈದ್ಯಾವಲಂಬಿಯಾಗದೆ ಮನೆಯಲ್ಲಿಯೇ ಮಾಡಿಕೊಲ್ಳಬಹುದಾದ ಮನೆಮದ್ದುಗಳು, ರೋಗಕಾರಣ ಹಾಗೂ ರೋಗ ನಿದಾನದ ರೋಚಕ ವಿವರಗಳು ಇಲ್ಲಿವೆ. ಕೊನೆಯಲ್ಲಿ ಪ್ರತಿಯೊಂದಕ್ಕೂ ನಿಷ್ಣಾತ ವೈದ್ಯರನ್ನೇ ಅವಲಂಬಿಸದೆ ಮತ್ತು ಪ್ರತಿ ಪರಿಣಾಮವಿಲ್ಲದ ಸುಲಭ ಚಿಕಿತ್ಸೆಗಳನ್ನು ಸ್ವಂತವಾಗಿಯೇ ಮಾಡಿಕೊಳ್ಳಬಹುದಾದ ಸೂಚನೆ ಮತ್ತು ವಿಧಾನಗಳನ್ನು ಇಲ್ಲಿ ವಿಶ್ಲೇಷಣೆಗೆ ಒಡ್ಡಲಾಗಿದೆ. ಹೀಗೆ ಹತ್ತೊಂಬತ್ತು ಅಧ್ಯಾಯಗಳ್ಲಿ ಹರಡಿಕೊಂಡಿರುವ ಈ ಆಯುರ್ವೇದ ಗ್ರಂಥ ಲೇಖಕರ ಅನುಭವ ಮತ್ತು ಅಧ್ಯಯನ ದ್ರವ್ಯಗಳೆರಡರ ಸಮರಸ ಸಂಗಮವಾಗಿದೆ. ಸಾಹಿತ್ಯ ರಂಗದಲ್ಲಿ ಮಾತ್ರವಲ್ಲದೆ ಈ ಕ್ಷೇತ್ರದಲ್ಲಿ ಭಾರತೀಯರು ಮಾಡಿದ ಅನನ್ಯ ಸಾಧನೆಯ ಧನಾಂಶಗಳು ಈ ಕೃತಿಯಲ್ಲಿ ಮೈದೋರಿವೆ. ದೇಶಿ ಪರಂಪರೆಯ ಮೇಲೆ ಜಾಗತೀಕರಣ ದಾಳಿ ಮಾಡುತ್ತಿರುವ ಈ ಸಂದರ್ಭದಲ್ಲಿ ಈ ಪ್ರವೃತ್ತಿಯಿಂದ ನಾವು ಕಳೆದುಕೊಳ್ಳುತ್ತಿರುವ ನಮ್ಮ ಸ್ವಂತ ಸಂಪನ್ಮೂಲಗಳ ಮತ್ತು ಮಹತ್ವ ಮತ್ತು ಮೌಲ್ಯಗಳು ಎಷ್ಟು ನಿತ್ಯೋಪಯೋಗಿಯಾಗಿವೆ ಮತ್ತು ಇಂದಿಗೂ ಅರ್ಥಪೂರ್ಣವಾಗಿವೆ ಎಂಬುದರತ್ತ ಈ ಕೃತಿ ಬೆರಳು ಮಾಡುತ್ತದೆ. ಇಂಥದೊಂದು ಕೃತಿಯನ್ನು ವಿಶ್ವವಿದ್ಯಾಲಯಕ್ಕಾಗಿ ರಚಿಸಿಕೊಟ್ಟಿರುವ ಡಾ. ಧನ್ಯಕುಮಾರ ಇಜಾರಿ ಅವರಿಗೆ ಅಭಿನಂದನೆಗಳು.
ಡಾ. ಎಚ್.ಜೆ.ಲಕ್ಕಪ್ಪಗೌಡ
ಕುಲಪತಿಯವರು
ಜೈನ ವೈದ್ಯಕೀಯ ಪರಂಪರೆ: ೧. ಜೈನಾಯುರ್ವೇದ ಹುಟ್ಟಿದ ಬಗೆ
ಅಶೋಕವೃಕ್ಷ, ಸುರಪುಷ್ಟ ವೃಷ್ಟಿ, ದಿವ್ಯಧ್ವನಿ, ಛತ್ರ, ಚಾಮರ, ರತ್ನಮಯ ಸಿಂಹಾಸನ, ಭಾಮಂಡಲ ಹಾಗೂ ದೇವ ದುಂದುಭಿಸ್ವರೂಪ ಅಷ್ಟಮಹಾ ಪ್ರತಿಹಾರ್ಯ ಹಾಗೂ ಹನ್ನೆರಡು ಪ್ರಕಾರದ ಸಭೆಗಳಿಂದ ವೇಷ್ಟಿತನಾದ ಶ್ರೀ ಋಷಭನಾಥ ತೀರ್ಥಂಕರ ಸಮವಸರಣದಲ್ಲಿ ಭರತ ಚಕ್ರವರ್ತಿ ಮುಂತಾದವರು ಆಗಮಿಸಿ, ವಿನಯಪೂರ್ವಕವಾಗಿ ತ್ರಿಕರಣ ಶುದ್ಧಿಯಿಂದ ತ್ರಿಲೋಕನಾಥರನ್ನು ನಮಸ್ಕರಿಸಿ ಹೀಗೆ ಕೇಳುತ್ತಾರೆ. “ಈ ವಿಶ್ವದಲ್ಲಿರುವ ಪುಣ್ಯಾತ್ಮರು ವಿಷ, ಶಸ್ತ್ರಾದಿಗಳಿಂದ ಅಪಘಾತಕ್ಕೊಳಗಾಗದೆ ಹೋದರೆ ದೀರ್ಘಾಯುಷಿಗಳಾಗುತ್ತಾರೆ. ಆದರೆ ಅನೇಕರಿಗೆ ಇವುಗಳು, ವಾತ-ಪಿತ್ತ-ಕಫಗಳ ಉದ್ರೇಕ, ಹವೆಯಲ್ಲಿ ಕಂಡುಬರುವ ವೈಪರೀತ್ಯಗಳು, ಜನರು ಆಚರಿಸುವ ಮಿಥ್ಯವಾದ ಆಹಾರ-ವಿಹಾರಗಳಿಂದ ರೋಗಗಳು ಹುಟ್ಟಿಕೊಳ್ಳುವ ಸಾಧ್ಯತೆ ಇದೆ. ಕಾರಣ ತ್ರಿಲೋಕನಾಥನೇ ಈ ರೋಗ ರುಜಿನಗಳಿಂದ ಬಳಲುವ ವಿಶ್ವದ ಜನತೆಗೆ ಅವುಗಳ ಪರಿಹಾರ ಸ್ವರೂಪವಾಗಿ ಆಹಾರ, ಔಷಧಿಗಳನ್ನು ಹಾಗೂ ರೋಗಬಾರದಂತೆ ಆಚರಿಸಬೇಕಾದ ಆರೋಗ್ಯ ಕ್ರಮಗಳನ್ನು ಕೃಪೆ ಮಾಡಿ ನಿವೇದಿಸಬೇಕೆಂದು” ಹೇಳಿ ತಮ್ಮ ತಮ್ಮ ಆಸನಗಳಲ್ಲಿ ಆಸೀನರಾಗುತ್ತಾರೆ. ಆಗ ಸಮವಸರಣದಲ್ಲಿ ಭಗವಂತನ ಸಾಕ್ಷಾತ್‌ಪಟ್ಟದರಾಣಿ ಸರಸ ಶಾರದಾದೇವಿಯು ದಿವ್ಯಧ್ವನಿರೂಪದಲ್ಲಿ ಉಪದೇಶಿಸಲಾರಂಭಿಸುತ್ತಾಳೆ.
ವೈದ್ಯಕೀಯ ಶಾಸ್ತ್ರವನ್ನು ಪುರುಷ, ರೋಗ, ಔಷಧ ಹಾಗೂ ಕಾಲಗಳೆಂದು ನಾಲ್ಕು ಭೇದಗಳಲ್ಲಿ ವಿಭಜಿಸಿ ಅವುಗಳ ಲಕ್ಷಣ,ಭೇದ, ಪ್ರಭೇದ ಮುಂತಾದ ವಿಷಯಗಳನ್ನು ಸಂಕ್ಷಿಪ್ತವಾಗಿ ವರ್ಣಿಸಲಾರಂಭಿಸಿದಳು. ಇವೇ ಭಗವಂತನಿಂದ ಬಂದ ಸರ್ವಜ್ಞತ್ವದ ಸೂಚಕಗಳಾಗಿವೆ. ಈ ಶಾಸ್ತ್ರವೇ ಆಯುರ್ವೇದ.
ಭಗವಂತನ ದಿವ್ಯಧ್ವನಿ ಮೂಲಕ ಆಯುರ್ವೇದ ಸಂಬಂಧಿತ ಸಮಸ್ತ ವಿಷಯಗಳನ್ನು ಸಾಕ್ಷಾತ್ ಗಣಧರ ಪರಮೇಷ್ಠಿಗಳು ಮೊದಲು ತಿಳಿದುಕೊಂಡರು. ತದನಂತರ ಗಣಧರರೀಮದ ನಿರೂಪಿತ ವಾದ ವಸ್ತು ಸ್ವರೂಪವನ್ನು ನಿರ್ಮಲ ಬುದ್ಧಿ, ಶೃತ, ಅವಧಿ ಹಾಗೂ ಮನಃಪರ್ಯಯ ಜ್ಞಾನವನ್ನು ಯೋಗಿಗಳು ತಿಳಿದುಕೊಂಡರು. ಈ ಪ್ರಕಾರ ಈ ಸಂಪೂರ್ಣ ಆಯುರ್ವೇದ ಶಾಸ್ತ್ರವನ್ನು ಋಷಭ ತೀರ್ಥಂಕರಿಂದ ಮಹಾವೀರರವರೆಗೆ ೨೪ ತೀರ್ಥಂಕರರು ಬೆಳೆಸಿದರು. ಈ ಶಾಸ್ತ್ರವು ಅತ್ಯಂತ ವಿಸ್ತೃತ, ದೋಷ ಮುಕ್ತವಾದ ಹಾಗೂ ಗಂಭೀರ ವಸ್ತು ವಿವೇಚನೆಯಿಂದ ಕೂಡಿದೆ. ತೀರ್ಥಂಕರ ಮುಖ ಕಮಲಗಳಿಂದ ತನ್ನಿಂದ ತಾನೇ ಹುಟ್ಟಿಕೊಂಡ ಈ ಶಾಸ್ತ್ರ ಸ್ವಯಂಭೂ ಆಗಿದೆ. ಸನಾತನವಾಗಿದೆ. ಗೋವರ್ಧನ, ಭದ್ರಬಾಹು ಮೊದಲಾದ ಶೃತ ಕೇವಲಿಗಳ ಮುಖಾರವಿಂದಗಳಿಂದ, ಮುನಿಗಳಿಂದ ಸಾಕ್ಷಾತ್ ತಿಳಿದುಕೊಂಡಂಥಹುದೂ, ಉಪದೇಶಿಸಲ್ಪಟ್ಟದ್ದೂ ಆಗಿದೆ. ಈ ಪ್ರಕಾರ ಪರಂಪರಾಗ ಶಾಸ್ತ್ರಗಳ ಆಧಾರದಿಂದ ಉಗ್ರದಿತ್ಯಾಚಾರ್ಯರು ತಮ್ಮ ಕಲ್ಯಾಣಕಾರ ಗ್ರಂಥದಲ್ಲಿ ಆಯುರ್ವೇದದ ವಿಷಯಗಳನ್ನು ಪ್ರತಿಪಾದಿಸಿದ್ದಾರೆ. ಈ ಗ್ರಂಥವು ವಿಶ್ವದ ಸಮಸ್ತ ಜೀವಿಗಳ ಹಿತಕ್ಕಾಗಿ ಬರೆದದ್ದು ಎಂದೂ, ಸ್ವ-ಪರ ಕಲ್ಯಾಣಕಾರಕವಾದ ಈ ಗ್ರಂಥ ರಚನೆಕಾರ್ಯವನ್ನು ತಾವು ಒಂದು ತಪಶ್ಚರ್ಯ ಎಂದು ತಿಳಿದಿದ್ದಾಗಿಯೂ ಹೇಳಿದ್ದಾರೆ.
‘ಆಯುರ್ವೇದ‘ವೆಂದರೇನು?
ತೀರ್ಥಂಕರ ದಿವ್ಯಧ್ವನಿಯಿಂದ ಹೊರಟ ಈ ವೈದ್ಯಶಾಸ್ತ್ರಕ್ಕೆ ‘ಆಯುರ್ವೇದ’ವೆಂತಲೂ ಕರೆದಿದ್ದಾರೆ. ‘ಆಯುಃ’ ಎಂದರೆ ಆಯುಷ್ಯ. ‘ವೇದ’ ಮನನ ಮಾಡಿಕೊಂಡವರಿಗೆ ‘ವೈದ್ಯ’ರೆನ್ನುತ್ತಾರೆ. ಈ ಶಾಸ್ತ್ರವನ್ನು ಅಭ್ಯಸಿಸುವವರು ಆಚರಣ ಶುದ್ಧರು, ಬುದ್ಧಿವಂತರು, ಕುಶಲಮತಿಗಳು ಹಾಗೂ ನಮ್ರರಾಗಿರಬೇಕು. ಇಂಥವರನ್ನು ಆಯ್ಕೆ ಮಾಡಿ ಅವರಿಗೆ ಅಹಿಂಸೆ, ಸತ್ಯ, ಅಚೌರ್ಯಾದಿ ವ್ರತಗಳನ್ನು ಧಾರಣೆ ಮಾಡಿಸಿ ಗುರುವು ಈ ಪವಿತ್ರವಾದ ಶಾಸ್ತ್ರವನ್ನು ಕಲಿಸಬೇಕು.
ಆರೋಗ್ಯವಂತನ ಆರೋಗ್ಯವನ್ನು ರಕ್ಷಿಸುವುದು ಹಾಗೂ ರೋಗಿಗಳ ರೋಗ ವಿಮುಕ್ತಿಗೊಳಿಸಿ ಮತ್ತೆ ಆರೋಗ್ಯವಂತರನ್ನಾಗಿ ಮಾಡುವುದೇ ಈ ಶಾಸ್ತ್ರದ ಮೂಲ ಉದ್ದೇಶ.
ವೈದ್ಯಶಾಸ್ತ್ರವು ಸಮುದ್ರದ ಆಳ-ವಿಸ್ತಾರಗಳಂತೆ ಗಂಭೀರವಾಗಿದೆ, ವ್ಯಾಪಕವಾಗಿದೆ. ಇದನ್ನು ಸರಿಯಾಗಿ ತಿಳಿಯಬೇಕಾದರೆ ಪ್ರತ್ಯಕ್ಷ ದರ್ಶನ ಹಾಗೂ ಅನುಭವಗಳು ಬೇಕಾಗುತ್ತವೆ. ಅದರಂತೆ ವೈದ್ಯಶಾಸ್ತ್ರವನ್ನು ಕೂಡ ಅನುಭವದಿಂದಲೇ ತಿಳಿಯಬೇಕಾಗುತ್ತದೆ.
ಆಯುರ್ವೇದ ವಿದ್ಯೆಯನ್ನು ಕಲಿಯಬೇಕೆಂಬ ಇಚ್ಛೆಯುಳ್ಳ ವಿದ್ಯಾರ್ಥಿಗಳಿಗೆ ಗುರು, ಪುಸ್ತಕಗಳು, ಸಹಪಾಠಿಗಳು, ವಸತಿ, ಭೋಜನ ವ್ಯವಸ್ಥೆ ಮುಂತಾದವುಗಳು ಬಾಹ್ಯ ಸಾಧನೆಗಳಾದರೆ ಆರೋಗ್ಯ, ಬುದ್ಧಿ, ವಿನಯ,ಪ್ರಯತ್ನ ಹಾಗೂ ವಿದ್ಯೆ ಕಲಿಯಬೇಕೆಂಬ ವಾಂಛೆಗಳು ಅಂತರಂಗದ ಸಾಧನೆಗಳಾಗಿವೆ. ಇವೆಲ್ಲವುಗಳಿದ್ದರೆ ಮಾತ್ರ ಒಬ್ಬ ಒಳ್ಳೆ ವೈದ್ಯ ಹುಟ್ಟುವುದು ಸಾಧ್ಯ (ಕಲ್ಯಾಣಕಾರಕ ಅಥವಾ ಸ್ವಾಸ್ಥಸ್ಥ್ಯರಕ್ಷಣಾಧಿಕಾರ).
ಮುನಿಗಳಿಗೆ ಆಯುರ್ವೇದ ಶಾಸ್ತ್ರದ ಅವಶ್ಯಕತೆ : ಯಾವ ಮುನಿಯು ಆರೋಗ್ಯ ಶಾಸ್ತ್ರವನ್ನು ಚೆನ್ನಾಗಿ ತಿಳಿದುಕೊಂಡು ಅದರಂತೆ ಆಹಾರ-ವಿಹಾರಗಳನ್ನು ಸೇವಿಸುತ್ತ ತನ್ನ ಆರೋಗ್ಯವನ್ನು ಚೆನ್ನಾಗಿಟ್ಟುಕೊಳ್ಳುತ್ತಾನೆಯೋ. ಆತನು ಸಿದ್ಧಸುಖದ ಮಾರ್ಗವನ್ನು ಪ್ರಾಪ್ತಿಮಾಡಿಕೊಳ್ಳುತ್ತಾನೆ. ಇದರ ಹೊರತಾಗಿರುವವನು ತನ್ನ ಆರೋಗ್ಯವನ್ನು ಚೆನ್ನಾಗಿ ರಕ್ಷಿಸಿಕೊಳ್ಳಲಾರದೆ ರೋಗಪೀಡಿತನಾಗಿ ಅನೇಕ ಪ್ರಕಾರಗಳ ದುಷ್ಪರಿಣಾಮಗಳಿಂದ ಕರ್ಮಬಂಧ ಮಾಡಿಕೊಳ್ಳುತ್ತಾನೆ. (ಕ.ಅ. ೨೦, ಶ್ಲೋಕ ೮೯)
ಅಷ್ಟಾಂಗಾಯುರ್ವೇದ : ಜೈನಾಚಾರ್ಯರ ವಿಚಾರದ ಪ್ರಕಾರ ದ್ವಾದಶಾಂಗ ಶಾಸ್ತ್ರಗಳಲ್ಲಿ ದೃಷ್ಟಿವಾದವೆಂಬ ಹನ್ನೆರಡನೆ ವಿಭಾಗವಿದೆ. ಅದರಲ್ಲಿ ಐದು ಭೇದಗಳಲ್ಲಿ ಒಂದು ಭೇದ ಪೂರ್ವಗತವಿದೆ. ಈ ಭೇದಗಳಲ್ಲಿ ಪ್ರಾಣವಾದವೆಂಬ ಪೂರ್ವಶಾಸ್ತ್ರದಲ್ಲಿ ವಿಸ್ತಾರಪೂರ್ವಕವಾಗಿ ‘ಅಷ್ಟಾಂಗಾಯುರ್ವೇದ’ವನ್ನು ಹೇಳಲಾಗಿದೆ. ಇದೇ ಆಯುರ್ವೇದ ಶಾಸ್ತ್ರದ ಮೂಲ ‘ವೇದ’ವಾಗಿದೆ. ಇದೇ ವೇದದ ಆಧಾರದ ಮೇಲೆ ಆಚಾರ್ಯರು ಆಯುರ್ವೇದ ಶಾಸ್ತ್ರವನ್ನು ರಚಿಸಿದ್ದಾರೆ. ಈ ಅಷ್ಟಾಂಗಗಳ ವರ್ಣನೆ ಕಲ್ಯಾಣಕಾರಕದಲ್ಲಿದೆ.
೧. ಕಾರ್ಯಚಿಕಿತ್ಸೆ (medicine): ಇಡಿ ದೇಹಕ್ಕೆ ಬರುವ ರೋಗಗಳ ಚಿಕಿತ್ಸೆ.
೨. ಬಾಲ ಚಿಕಿತ್ಸೆ (pediatrics):ಮಕ್ಕಳ ರೋಗಗಳ ಚಿಕಿತ್ಸೆ.
೩. ಗ್ರಹ ಚಿಕಿತ್ಸೆ : ಶರೀರದ ಸಹಸ್ರಾರು ಹಾಗೂ ನಾಡೀ ಚಕ್ರಗಳಲ್ಲಿ ದೋಷಗಳು ಉತ್ಪನ್ನವಾಗುವುದರಿಂದ ರೋಗಗಳು ಹುಟ್ಟಿಕೊಳ್ಳುತ್ತವೆ. ಅವುಗಳ ಚಿಕಿತ್ಸೆ
೪. ಊರ್ಧ್ವಾಂಗ ಚಿಕಿತ್ಸೆ (ENT, Dentistry, opthalmology): ಇದಕ್ಕೆ ಶಾಲಾಕ್ಯ ವಿಭಾಗವೆಂದೂ ಕರೆಯುತ್ತಾರೆ. ಕಣ್ಣು, ಕಿವಿ, ಮೂಗೂ, ಬಾಯಿ ಇತ್ಯಾದಿ ಎಲ್ಲ ಕುತ್ತಿಗೆಯಿಂದ ಮೇಲ್ಭಾಗದ ರೋಗಗಳ ಚಿಕಿತ್ಸೆ.
೫. ಶಲ್ಯ ಚಿಕಿತ್ಸೆ (surgery):ಔಷಧಿ ಪ್ರಯೋಗದಿಂದ ಸಾಧ್ಯವಾಗದ ಕೆಲರೋಗಗಳನ್ನು ಶಸ್ತ್ರ ಚಿಕಿತ್ಸೆ ಮಾಡಿ ಗುಣಪಡಿಸುವ ವಿಭಾಗ.
೬. ದಂಷ್ಟ್ರಾವಿಭಾಗ (Toxicology):ವಿಷಜಂತುಗಳು ಹಾಗೂ ವಿಷದ್ರವ್ಯಗಳಿಂದ ಬರುವ ರೋಗಗಳ ಚಿಕಿತ್ಸೆ.
೭. ಜರಾಚಿಕಿತ್ಸೆ (Geriatrics):ಪುನಃ ಯೌವ್ವನ ಶರೀರ ಪ್ರಾಪ್ತಿಯಾಗುವಂತೆ ಮಾಡಲ್ಪಡುವ ಚಿಕಿತ್ಸೆ. ಇದಕ್ಕೆ ರಸಾಯನ ಚಿಕಿತ್ಸೆ ಎಂತಲು ಕರೆಯುತ್ತಾರೆ.
೮. ವೃಷ ಚಿಕಿತ್ಸೆ (Ofrodiasics):ಲೈಂಗಿಕ ಶಕ್ತಿವರ್ಧನದ ಚಿಕಿತ್ಸೆ.
ವೈದ್ಯ: ಗುರುಗಳಿಂದ ಸಕಲ ಶಾಸ್ತ್ರಗಳನ್ನು ಓದಿ ತಿಳಿದವನು, ಅನೇಕ ಪ್ರಯೋಗಗಳನ್ನು ಸ್ವತಃ ಮಾಡಿ ಅನುಭವ ಪಡೆದವನೂ, ಮೈ-ಮನಗಳಿಂದ ಶುಚಿರ್ಭೂತನೂ, ಆಯಾ ಕಾರ್ಯಗಳಲ್ಲಿ ದಕ್ಷನಾಗಿರುವವನು ಮಾತ್ರ ವೈದ್ಯನೆನಿಸುತ್ತಾನೆ.
ವೈದ್ಯನಿಗೆ ಸ್ನೇಹವನ್ನು ಗಳಿಸುವ ಸ್ವಭಾವ, ರೋಗಿಗಳಲ್ಲಿ ದಯೆ, ವೈದ್ಯ ವೃತ್ತಿಯಲ್ಲಿ ಪ್ರೀತಿ, ಅತಿಯಾಗಿ ಮನಸ್ಸಿಗೆ ಹಚ್ಚಿಕೊಳ್ಳದಿರುವಿಕೆ(ರೋಗಿಗಳ ಬಗ್ಗೆ) ಈ ನಾಲ್ಕು ಗುಣಗಳಿರಬೇಕು.
ಶರೀರದಲ್ಲಿ ಪ್ರಾಣ ಇರುವವರೆಗೂ, ಇಂದ್ರಿಯಗಳು ಕೆಲಸ ಮಾಡುತ್ತಿರುವವರೆಗೂ ವೈದ್ಯನು ತನ್ನ ಚಿಕಿತ್ಸಾಕಾರ್ಯವನ್ನು ಬಿಡಿಕೂಡದು. ಏಕೆಂದರೆ ಕಾಲನ ಮೋಸಗಾರಿಕೆಯಿಂದ ರೋಗಿಗಳಿಗೆ ಯಾವ ಹೊತ್ತಿಗೆ ಏನಾಗುತ್ತದೆ ಎಂದು ಹೇಳಬಾರದು.
ವೈದ್ಯನು ತನ್ನ ಬುದ್ಧಿ ಮತ್ತು ನೆನಪಿನ ಶಕ್ತಿಗಳನ್ನು ಹೆಚ್ಚಿಸಿಕೊಳ್ಳಲು ಸದಾ ಶಾಸ್ತ್ರದ ಅಭ್ಯಾಸ, ಅದರ ಬಗ್ಗೆ ವಾದ ವಿವಾದ, ಬೇರೆಯವರ ಗ್ರಂಥಗಳ ಅವಲೋಕನೆ ಹಾಗೂ ಆಯಾ ಶಾಸ್ತ್ರಗಳಲ್ಲಿ ನಿಷ್ಣಾತರಾದವರ ಸೇವೆ-ಇವುಗಳನ್ನು ಕೈಗೊಳ್ಳಬೇಕು. ಇದರಿಂದ ವೈದ್ಯನಿಗೆ ತನ್ನ ಶಾಸ್ತ್ರದಲ್ಲಿ ನಿಶ್ಚಿತವಾದ ಜ್ಞಾನವಾಗಲು ಸಹಾಯವಾಗುತ್ತದೆ.
ಅಭ್ಯಾಸ ಮಾಡುವ ಪ್ರವೃತ್ತಿಯಿಂದಲೇ ಕಾರ್ಯಸಿದ್ಧಿಯನ್ನು ಕೊಡುವ, ದಿವ್ಯವಾದ ಜ್ಞಾನದೃಷ್ಟಿಯು ಪ್ರಾಪ್ತವಾಗುತ್ತದೆ. ಕೇವಲ ಶಾಸ್ತ್ರಗ್ರಂಥಗಳ ಓದುವಿಕೆಯಿಂದಲೇ ರತ್ನಗಳ ಗುಣಾವಗುಣಗಳು ತಿಳಿಯಲಾರವು. ಇದಕ್ಕೆ ಅಭ್ಯಾಸ ಪೂರ್ವಕವಾದ ಅನುಭವವೇ ಬೇಕಾಗುವುದು.
ಜೀವಾದಿಗಳ ಸಮಸ್ತ ಪದಾರ್ಥಗಳ ಲಕ್ಷಣಗಳನ್ನು ಪ್ರಕಟ ಮಾಡುವಂಥದೇ ‘ಕೇವಲ ಜ್ಞಾನವಿದ್ಯೆ’ ಎನಿಸುತ್ತದೆ. ಅಂಥ ವಿದ್ಯೆಯಿಂದ ಈ ಗ್ರಂಥದ ಉತ್ಪತ್ತಿಯಾಗಿದೆ. ಆದ್ದರಿಂದಲೇ ಇದಕ್ಕೆ ‘ವೇದ’ ಎನ್ನುತ್ತಾರೆ. ಈ ಗ್ರಂಥದ ಅಧ್ಯಯನ ಹಾಗೂ ಮನನ ಮಾಡುವ ವಿದ್ವಾಂಸರಿಗೆ ‘ವೈದ್ಯ’ನೆಂದು ಕರೆಯುತ್ತಾರೆ. (ಕಲ್ಯಾಣಕಾರಕ– ಅ.೧–ಶ್ಲೋಕ ೨೮)
ಚಿಕಿತ್ಸಕನು ಸತ್ಯನಿಷ್ಠ, ಧೀರ, ಕ್ಷಮಾಗುಣವುಳ್ಳವ, ಹಗುರ ಕೈಗುಣವುಳ್ಳವ, ಸ್ವತಃ ಔಷಧಿ ಸಿದ್ಧಪಡಿಸಿಕೊಳ್ಳುವವ, ತನ್ನ ಗುರುಗಳು ಮಾಡಿದ ದೊಡ್ಡ-ದೊಡ್ಡ ಚಿಕಿತ್ಸಾ ಪ್ರಯೋಗಗಳನ್ನು ಕಂಡವನೂ, ಸಂಪೂರ್ಣ ಆಯುರ್ವೇದ ಶಾಸ್ತ್ರವನ್ನು ಗುರುಗಳಿಂದ ಅಧ್ಯಯನ ಮಾಡಿದವನೂ, ಪ್ರಮಾದ ರಹಿತನೂ ಆದವನೇ ಯೋಗ್ಯ ವೈದ್ಯನೆನೆಸಿಕೊಳ್ಳುತ್ತಾನೆ. (ಕಲ್ಯಾಣಕಾರಕ ೧.೭,ಶ್ಲೋಕ.೩೮)
ಜೈನ ವೈದ್ಯಕೀಯ ಪರಂಪರೆ: ೨. ವೈದ್ಯಕೀಯ ಶಾಸ್ತ್ರಕ್ಕೆ ಜೈನರ ಕೊಡುಗೆ
ಪುರಾತನ ಕಾಲದಿಂದಲೂ ವೈದ್ಯಕೀಯ ಶಾಸ್ತ್ರಕ್ಕೆ ಜೈನರು ಅತ್ಯಮೂಲ್ಯ ಕೊಡುಗೆಗಳನ್ನು ಕೊಡುತ್ತಾ ಬಂದಿದ್ದಾರೆ. ಆಯುರ್ವೇದದ ಪ್ರಪಿತಾಮಹ ಅಗ್ನಿವೇಶನ ಕಾಲದಿಂದಲೇ ಜೈನಾಚಾರ್ಯರು ವೈದ್ಯಕೀಯ ಗ್ರಂಥಗಳನ್ನು ರಚಿಸಿದರು ಎಂಬುದಕ್ಕೆ ಆಧಾರಗಳಿವೆ. ಇವರು ರೋಗ ಚಿಕಿತ್ಸೆಯಲ್ಲಿ ಔಷಧಿಗಳಿಗೆ ಕೊಟ್ಟಂತಹ ಮಹತ್ವವನ್ನು ಕ್ಷಾರಕರ್ಮ, ಅ‌ಗ್ನಿಕರ್ಮ, ಶಸ್ತ್ರಚಿಕಿತ್ಸೆಗಳಿಗೂ ಕೊಟ್ಟಿದ್ದಾರೆ. ಅಶುದ್ಧ ರಕ್ತನಿವಾರಣೆಗಾಗಿ ಜಲೂಕಾವಿಧಿ, ರಕ್ತಮೋಕ್ಷಣ ವಿಧಿಗಳನ್ನು ಹೇಳಿದ್ದಾರೆ.
· ಆಯುರ್ವೇದ ಕ್ಷೇತ್ರದಲ್ಲಿ ತುಂಬ ಹೆಸರುವಾಸಿಯಾದ ವೈದ್ಯರೂ, ಗ್ರಂಥಕರ್ತರೂ ಆದ ಅಹಮದನಗರದ ಗಂಗಾಧರ ಗೋಪಾಲ ಗುಣೆ ಅವರ ಕಲ್ಯಾಣಕಾರಕ ಗ್ರಂಥದಲ್ಲಿ ಬರೆದ ಸುದೀರ್ಘ ಪ್ರಸ್ತಾವನೆ ಲೇಖನದಲ್ಲಿ ಜೈನಾಯುರ್ವೇದದ ಬಗೆಗೆ, ಕಲ್ಯಾಣಕಾರಕ ಗ್ರಂಥದ ಬಗೆಗೆ ತಮ್ಮ ಸ್ಪಷ್ಟವಾದ ಅಭಿಪ್ರಾಯಗಳನ್ನು ಈ ರೀತಿ ವ್ಯಕ್ತಪಡಿಸಿದ್ದಾರೆ.
· ಆಯುರ್ವೇದದ ಮೂಲ ಸಿದ್ಧಾಂತಗಳಾದ ಪಂಚ ಮಹಾಮಹಾಭೂತಗಳು ತ್ರಿದೋಷಗಳು, ಸಪ್ತಧಾತುಗಳು, ಮಲಗಳ ಆಧಾರದ ಮೇಲೆಯೇ ಜೈನಾಯುರ್ವೇದವು ಕೂಡ ರಚಿತವಾಗಿದೆ. ಚಿಕಿತ್ಸಾಶಾಸ್ತ್ರದ ಸರ್ವವಿಸ್ತಾರ. ಅನೇಕ ಪ್ರಕಾರದ ಪ್ರಕ್ರಿಯೆಗಳೆಲ್ಲ ಇದೇ ಆಧಾರದ ಮೇಲೆ ಅವಲಂಬಿತವಾಗಿವೆ. ಈ ವಿಷಯಗಳ ಬಹುವಿಸ್ತಾರವಾದ ಸುಂದರ ವಿವೇಚನೆಯು ಸಾಂಗೋಪಾಂಗವಾಗಿ ಕಲ್ಯಾಣಕಾರಕದಲ್ಲಿ ಬಂದಿದೆ.
· ಕಲ್ಯಾಣಕರ ಗ್ರಂಥದ ರಚನೆಯು ಸುಂದರವಾಗಿರುವಂತೆ ಅದರಲ್ಲಿ ಹೇಳಿರುವ ಚಿಕಿತ್ಸಾ ಪ್ರಯೋಗಗಳು ಈ ಮೊದಲು ಕೇಳಿದಂಥವುಗಳಲ್ಲ. ಮೇಲಾಗಿ ಇತರರ ಪ್ರಯೋಗಗಳಿಗಿಂತ ಭಿನ್ನವಾಗಿದ್ದು, ವಿಶೇಷವಾಗಿವೆ. ಯಾವಾಗಲು ಧ್ಯಾನಾಧ್ಯಯನ, ಯೋಗಾಭ್ಯಾಸ ನಿರತವಾದ ನಿರ್ಮಲಚಿತ್ತದ ಯೋಗಿಗಳಿಂದ ಹೇಳಲ್ಪಟ್ಟ ಈ ಪ್ರಯೋಗಗಳು ವಿಶೇಷ ಮಹತ್ವದವಾಗಿವೆ. ಇವುಗಳನ್ನು ವೈದ್ಯರು ಸಂಶೋಧನಾತ್ಮಕ ದೃಷ್ಟಿಯಿಂದ ಪ್ರಯೋಗಕ್ಕೆ ತಂದರೆ ಉತ್ತರೋತ್ತರವಾಗಿ ವೈದ್ಯಲೋಕಕ್ಕೆ ಉಪಕಾರವಾಗುವುದರಲ್ಲಿ ಸಂಶಯವಿಲ್ಲ.
· ರಸಶಾಸ್ತ್ರ ವಿಷಯದಲ್ಲಿ ಜೈನಾಚಾರ್ಯರು ಬಹಳ ಪರಿಶ್ರಮ ಪಟ್ಟಿದ್ದಾರೆ ಇಂದು ಲಭ್ಯವಿರುವ/ಬಳಸುತ್ತಿರುವ ಅನೇಕಾನೇಕ ಸಿದ್ಧೌಷಧಗಳ ತಯಾರಿಕೆಯ ಹಿಂದೆ ಜೈನ ಹಾಗೂ ಬೌದ್ಧಯತಿಗಳ ಪ್ರತಿಭೆ ಹಾಗೂ ಅವಿಶ್ರಾಂತ ಪರಿಶ್ರಮದ ಫಲವಿದೆ. ಅನೇಕ ಪ್ರತಿಭಾವಂತ, ತ್ಯಾಗಿ-ವಿರಾಗಿಗಳಾದ ಆಚಾರ್ಯರ ಜೀವನ ಪೂರ್ತಿ ವಿಚಾರ ಪರಿಪೂರ್ವಕ ಪರಿಶ್ರಮ, ಪ್ರಯೋಗಪೂರ್ವಕ ಅನುಭವ ಪಡೆದು ಅನೇಕ ಔಷಧ ರತ್ನಗಳ ಭಂಡಾರವನ್ನು ಸಂಗ್ರಹಿಸಲಾಗಿದೆ. ಜೈನಾಚಾರ್ಯರು ರಚಿಸಿದ ರಸಶಾಸ್ತ್ರ, ವನಸ್ಪತಿ ಶಾಸ್ತ್ರ, ಪ್ರಾಣಿಶಾಸ್ತ್ರ, ನಿಘಂಟು ಹಾಗೂ ಔಷಧಿ ಗುಣಧರ್ಮಶಾಸ್ತ್ರ ಮುಂತಾದ ಅನೇಕ ಶಾಸ್ತ್ರಗಳ ಅಪ್ರತಿಮ ನಿರ್ಮಾಣ ಕಾರ್ಯವು ಇಂದಿನ ಆಯುರ್ವೇದ ವಿಶ್ವಕ್ಕೆ ತುಂಬ ಯಪಕಾರಿಯಾಗಿದೆ.
· ಈ ಗ್ರಂಥದ ಭಾಷೆ, ವಿಷಯ ವರ್ಣನಶೈಲಿ, ತತ್ವ ಪ್ರಣಾಲಿಗಳನ್ನು ಗಮನಿಸಿದಾಗ ಇದು ವಾಗ್ಭಟನ ಅಷ್ಟಾಂಗ ಹೃದಯ ಗ್ರಂಥದ ತತ್ಸಮಾನ ಕಾಲ ಇಲ್ಲವೆ ನಂತರ ಬರೆದದ್ದಾಗಿದೆ ಎಂದು ಅನುಮಾನಿಸಬಹುದು.
· ಈ ಗ್ರಂಥದ ಚಿಕಿತ್ಸಾ ವಿಷಯದಲ್ಲಿ ಜೇನು, (ಮಧು)ಮದ್ಯ/ಮಾಂಸಗಳ ಹೊರತಾಗಿ ಇನ್ನುಳಿದ ವಿಷಯಗಳು ಚರಕ ಸಂಹಿತೆಗೆ ಹೋಲುತ್ತವೆ.
· ಈ ಗ್ರಂಥದಲ್ಲಿ ಶಸ್ತ್ರ ಚಿಕಿತ್ಸೆ(ನೇತ್ರ ಶಸ್ತ್ರಚಿಕಿತ್ಸೆಯನ್ನೊಳಗೊಂಡು)ಯ ಅಂಶಗಳು ಸುಶ್ರುತನಂತೆ ವ್ಯಕ್ತವಾಗಿವೆ. ಇದರಲ್ಲಿ ಅಷ್ಟವಿಧ ಶಸ್ತ್ರಕರ್ಮಗಳನ್ನು ಸುವ್ಯವಸ್ಥಿತವಾಗಿ ಹೇಳಲಾಗಿದೆ.
· ಜೈನಶಾಸ್ತ್ರಕಾರರು ಶಸ್ತ್ರ ಚಿಕಿತ್ಸೆಯ ವಿಷಯಗಳನ್ನು ತಮ್ಮ ಗ್ರಂಥಗಳಲ್ಲಿ ಹೇಳಿದ್ದರೂ ಚಿಕಿತ್ಸಾ ವಿಷಯದಲ್ಲಿ ವಿಶೇಷವಾಗಿ ಪಾದರಸ ಶುದ್ಧಿ ಮಾಡಿ ತಯಾರಿಸಿದ ಯೋಗಗಳನ್ನು ಹೇಳಿದ್ದಾರೆ. ಚರಕ-ಸುಶ್ರುತರ ಕಾಲದಲ್ಲಿ ಚಿಕಿತ್ಸೆಯಲ್ಲಿ ವನಸ್ಪತಿಗಳು ಹಾಗೂ ಪ್ರಾಣಿಗಳ ಅಂಗಗಳನ್ನು ಔಷಧ ರೂಪದಲ್ಲಿ ಹೆಚ್ಚಾಗಿ ಉಪಯೋಗಿಸುತ್ತಿದ್ದರು. ಇವೆಲ್ಲ ಅನೆಕ ಕಾರಣಗಳಿಂದ ಹಿಂದೆಬಿದ್ದು ರಸ (ಪಾದರಸ), ಲೋಹಗಳು, ಗಂಧಕ, ಮಾಕ್ಷಿಕಾದಿ ಉಪಧಾತುಗಳೆಲ್ಲ ಚಿಕಿತ್ಸೆಯಲ್ಲಿ ಉಪಯೋಗಕ್ಕೆ ಬರತೊಡಗಿದವು. ಇವುಗಳಿಂದ ರೋಗಗಳು ಬೇಗನೆ ಗುಣವಾಗತೊಡಗಿದ್ದರಿಂದ ಶಸ್ತ್ರಚಿಕಿತ್ಸೆಯ ಪ್ರಕರಣಗಳು ಕೂಡ ಕಡಿಮೆಯಾಗತೊಡಗಿ ಈ ಪರಂಪರೆಯ ಹಿಂದೆ ಬೀಲತೊಡಗಿತು.
· ಅನೇಕ ಜೀವಿಗಳನ್ನು ಕೊಂದು ತಯಾರಿಸಲ್ಪಡುವ ಔಷಧಿಗಳು ಹಿಂಸಾಜನ್ಯವೆನಿಸುತ್ತವೆ. ಅಹಿಂಸಾ ಧರ್ಮದ ಆಚರಣೆಗಾಗಿ ಇಂಥವನ್ನು ತ್ಯಾಗ ಮಾಡುವುದು ಅವಶ್ಯವೆನಿಸಿದೆ. ಪ್ರಾಣಿಜನ್ಯ ಪದಾರ್ಥಗಳ ಹೊರತಾಗಿಯೂ ಒಳ್ಳೆ ಪರಿಣಾಮಕಾರಿ ಔಷಧಿಗಳನ್ನು ಸಿದ್ಧಪಡಿಸಬಹುದು. ಆರ್ಯಸಂಸ್ಕೃತಿಯಲ್ಲಿ ಹಿಂಸಾಜನ್ಯ ನಿಂದ್ಯ ಪದಾರ್ಥಗಳ ಅವಶ್ಯಕತೆ ಇಲ್ಲ. ಇದರಿಂದ ಅಸಂಖ್ಯಾತ ಪ್ರಾಣಿಗಳು ಬದುಕಿಕೊಳ್ಳುತ್ತವೆ.
· ಶಾಸ್ತ್ರದಲ್ಲಿ ಮನಸ್ಸಿನ ಬಗೆಗೆ ಹೆಚ್ಚಿನ ವಿಷಯಗಳನ್ನು ಹೇಳಿಲ್ಲವಾದರೂ ಮನೋರೋಗಗಳಾದ ಮೂರ್ಛೆ, ಅಪಸ್ಮಾರ, ಉನ್ಮಾದಗಳಿಗೆ ಬಗೆಗೆ ಹೇಳಿದ್ದಾರೆ. ಆತ್ಮನ ಬಗೆಗೆನೇ ಇವರಿಗೆ ವಿಶೇಷ ಒಲವು ಇರುವುದು ಕಂಡುಬರುತ್ತದೆ.
· ರೋಗಿಯನ್ನು ಚಿಕಿತ್ಸಿಸುವ ಮುನ್ನ ರೋಗಿಯ ಭವಿಷ್ಯ ನೋಡಲು ಆದೇಶಿಸಿದ್ದಾರೆ. ರೋಗಿಯ ಆಯುಷ್ಯವಿನ್ನೂ ಗಟ್ಟಿಯಾಗಿದ್ದು ದೂತ-ಶಕುನ ಹಾಗೂ ಗ್ರಹಗತಿಗಳು ಶುಭವಾಗಿದ್ದರೆ ಚಿಕಿತ್ಸೆ ಯಶಸ್ವಿ ಆಗುವುದು.
· ಯಾವುದೇ ರೋಗಿಗೆ ಒಮ್ಮೆ ಚಿಕಿತ್ಸೆ ಪ್ರಾರಂಭಿಸಿದರೆ ಅದನ್ನು ಯಾವ ಕಾರಣಕ್ಕೂ ಉಪೇಕ್ಷಿಸಬಾರದು ಎಂದಿದ್ದಾರೆ. ಒಳ್ಳೆ ಔಷಧಿ, ಸೇವೆ, ವೈದ್ಯನ ಅಂತಃಕರಣ ಪೂರ್ವಕ ಸಂಬಂಧ ಇವೆಲ್ಲ ರೋಗ ಬೇಗ ಗುಣವಾಗಲು ಅವಶ್ಯ. ರೋಗಿ ಬಡವನೆಂದೋ, ಸಹಕರಿಸುವುದಿಲ್ಲವೆಂತಲೋ, ಅಸಹ್ಯಕರವಾಗಿದ್ದಾನೆಂದೋ, ವೃದ್ಧನಿಗೆ ಏಕೆ ಚಿಕಿತ್ಸೆ ಅಂತಲೋ ಉಪೇಕ್ಷಿಸಬಾರದು ಎಂದೇ ಇಲ್ಲಿರುವ ತಾತ್ಪರ್ಯ.
· ಕಲ್ಯಾಣಕಾರಕದಲ್ಲಿ ಅನೇಕ ಕಠಿಣ ತಮವಾದ ರೋಗಗಳಿಗೆ ಚಿಕಿತ್ಸೆ ಹೇಳಿದುದು ಒಂದು ವಿಶೇಷ. ವಿಷಚಿಕಿತ್ಸೆ, ಆನೆಕಾಲು ರೋಗ, ಅರ್ಬುದ, ಮೈಲಿಬೇನೆ, ಉಪದಂಶ, ಅರ್ಧತಲೆನೋವು, ಹೃದ್ರೋಗ, ನಪುಂಶಕತ್ವ, ಮೂತ್ರಾಶ್ಮರಿ, ಪ್ರಮೇಹ, ಆಂತ್ರವೃದ್ಧಿ, ಭಗಂದರ, ನಾಡೀ ವ್ರಣ, ಗಲಗಂಡ, ಜಲರೋಗ, ತ್ರಿದೋಷ ವಿಕಾರಗಳ ವಿಶೇಷ ಚಿಕಿತ್ಸೆ, ಮೂಡಗರ್ಭ, ಬಾಯಿ-ಮೂಗು, ಹಲ್ಲು, ಕಣ್ಣು, ಕಿವಿ ಹಾಗು ಶಿರೋರೋಗಗಳ ಬಗೆಗೆ ಸಾಕಷ್ಟು ವಿವರಣೆ ದೊರಕುತ್ತದೆ.
ಜೈನಾಚಾರ್ಯರು ಕರ್ಮಸಿದ್ಧಾಂತಕ್ಕೆ ಹೆಚ್ಚು ಒತ್ತು ಕೊಟ್ಟಿದ್ದಾರೆ.
ಜೈನ ವೈದ್ಯಕೀಯ ಪರಂಪರೆ: ೩. ಜೈನಾಯುರ್ವೇದದ ವೈಶಿಷ್ಟ್ಯಗಳು
· ಕಲ್ಯಾಣಕಾರಕ ವೈದ್ಯಗ್ರಂಥವಾಗಲೀ ಹಾಗೂ ಇನ್ನಿತರ ಜೈನಾಚಾರ್ಯರು ಬರೆದ ವೈದ್ಯಕೀಯ ಗ್ರಂಥಗಳಲ್ಲಾಗಲೀ ಜೈನ ಧರ್ಮದ ತತ್ವಗಳು ಹಾಸುಹೊಕ್ಕಾಗಿವೆ. ಇದು ಸಹಜವೂ ಕೂಡ. ಈ ವೈದ್ಯದಲ್ಲಿ ಅರ್ಹತ್ ಪರಮಾತ್ಮನೇ ಪ್ರಪ್ರಥಮ ವೈದ್ಯನೆಂದು ಹಾಗೂ ಕೇವಲ ರೋಗಗಳನ್ನು ಪರಿಹರಿಸುವವನು ಸಾಧಾರಣ ವೈದ್ಯನೆನಿಸಿದರೆ ಆ ಪರಮಾತ್ಮನು ಇಹ-ಪರಲೋಕಗಳಲ್ಲಿಯ, ಸಕಲ ಜೀವಾತ್ಮರ ಒಳಿತನ್ನೇ ಸದಾ ಬಯಸುವ ದಯಾಘನನು, ಭವವೈದ್ಯನು.
· ಪಂಚಭೂತಾತ್ಮಕ ದ್ರವ್ಯಗಳ ವಿಚಾರ ಹೇಳುವಾಗ ಸ್ಯಾದ್ವಾದ, ಅನೇಕಾಂತವಾದಗಳ ವಿಚಾರ ನಮೂದಿಸಿದ್ದಾರೆ.
· ವೈದ್ಯಶಾಸ್ತ್ರವೊಂದು ದ್ವಿತೀಯ ಧರ್ಮಶಾಸ್ತ್ರವೆಂದು ಕಲ್ಯಾಣಕಾರಕದ ಹಿತಾಹಿತಾಧ್ಯಾಯದಲ್ಲಿ ವರ್ಣಿಸಲಾಗಿದೆ.
· ವೈದ್ಯಶಾಸ್ತ್ರವು ಅಷ್ಟೋಪದಿಷ್ಟವೆನಿಸಿದೆ.
· ಕಲ್ಯಾಣಕಾರಕವೊಂದು ಶಾಸ್ತ್ರಪ್ರಮಾಣವೆನಿಸಿದೆ ಎಂದು ಬಣ್ಣಿಸಲಾಗಿದೆ.
· ಕಲ್ಯಾಣಕಾರಕದ ಹಿತಾಹಿತಾಧ್ಯಾಯದಲ್ಲಿ ಅಹಿಂಸೆಯಪ್ರತಿಪಾದನೆಯನ್ನು ತುಂಬ ಚೆನ್ನಾಗಿ, ವಿವರವಾಗಿ ಮಾಡಿದ್ದಾರೆ.
· ರೋಗಗಳು ಬರುವುದಕ್ಕೆ ಪೂರ್ವಜನ್ಮದ ಪಾಪಕರ್ಮಗಳೇ ಕಾರಣವೆಂದಿದ್ದಾರೆ.
· ಶಾಸ್ತ್ರದಲ್ಲಿ ರೋಗದ ವಿಷಯಬಂದಾಗ “ಅನಾರೋಗ್ಯವುಳ್ಳ ಮನುಷ್ಯ ಧೀರ-ವೀರನಾಗಿದ್ದರು ಧರ್ಮದ ಆಚರಣೆ ಮಾಡಲಾರ, ಪಂಚೇಂದ್ರಿಯಾರ್ಥಗಳ ಉಪಾರ್ಜನ ಮಾಡಲಾಗದು, ಭೋಗಗಳನ್ನು ಭೋಗಿಸಲಾರ, ಮೋಕ್ಷಕ್ಕೆ ಹೋಗಲಾರ, ಅವನಿಗೆ ಚತುರ್ವರ್ಗಗಳ ಸಿದ್ಧಿಯಾಗದು, ಆರೋಗ್ಯ ಶಾಸ್ತ್ರದ ಅಧ್ಯಯನವಾಗದು” ಎಂದಿದ್ದಾರೆ. ಈ ಮಾತುಗಳಲ್ಲಿ ಅಪರೋಕ್ಷವಾಗಿ ಆರೋಗ್ಯಜೀವನದ ಮಹತ್ವ ಹಾಗೂ ಗುರಿಗಳನ್ನು ಹೇಳಲಾಗಿದೆ.
· ಈ ವೈದ್ಯಕೀಯ ಗ್ರಂಥದಲ್ಲಿ ಇಲ್ಲಿ ವಿವರಿಸಲಾದ ಅನೇಕ ಪ್ರಮುಖ ವಿಷಯಗಳ ಹೊರತಾಗಿ ಇನ್ನು ಅನೇಕ ವಿಚಾರಗಳನ್ನೂ ವಿವರವಾಗಿ ಹೇಳಲಾಗಿದೆ. ಶೀರೋರೋಗಗಳು, ಕಿವಿ ರೋಗಗಳು, ಮೂಗಿನ ರೋಗಗಳು, ಬಾಯಿ ರೋಗಗಳು, ದಂತ ರೋಗಗಳು, ನೇತ್ರರೋಗಗಳು, ಯೋನಿ ರೋಗಗಳು, ಗ್ರಹಸಂಬಂಧಿ ರೋಗಗಳು, ವಿಷ ಸೇವನೆ ಸಂಬಂಧಿತ ರೋಗಗಳು, ಸ್ಥೌಲ್ಯತೆ, ಸೌಂದರ್ಯ ಕಾಪಾಡುವ ಬಗ್ಗೆ, ಗುಲ್ಮರೋಗಗಳು, ರಸಾಯನಗಳು, ಲೈಂಗಿಕ ಶಕ್ತಿ ವರ್ಧಿಸುವ ಯೋಗಗಳು, ಅರಿಷ್ಟ ಲಕ್ಷಣಗಳು, ಮರಣಾಸನ್ನ ರೋಗಿಯ ಮರಣ ನಿಶ್ಚಯ ಬಗ್ಗೆ, ವೃದ್ಧರಲ್ಲಿ ಕಂಡುಬರುವ ಮರಣ ಭಯ ಹಾಗೂ ಗ್ರಂಥದ ಕೊನೆಯಲ್ಲಿ ಹಿತಾಹಿತಾಧ್ಯಾಯ – ಹೀಗೆ ಅನೇಕ ವಿಷಯಗಳನ್ನು ವಿವರವಾಗಿ ಹೇಳಲಾಗಿದೆ. ಗ್ರಂಥ ವಿಸ್ತಾರದ ಭಯದಿಂದ ಇಲ್ಲಿ ಅವೆಲ್ಲವನ್ನು ಹೇಳಲಾಗಿಲ್ಲ. ಓದುಗರಿಗೆ ಅತ್ಯವಶ್ಯಕವಾದ, ಉಪಯುಕ್ತವೆನಿಸಿದ ಹಾಗೂ ಗ್ರಂಥಪಠನದಲ್ಲಿ ಆಸಕ್ತಿ ಉಂಟಾಗುವಂತೆ ವಿಷಯ ನಿರೂಪಿಸಲಾಗಿದೆ.
· ಶಾಸ್ತ್ರದಲ್ಲಿ ಅಲ್ಲಲ್ಲಿಗೆ ಹೇಳಲಾದ ಅಹಿಂಸೆ, ಪಂಚ ಪಾಪಗಳು, ಸಪ್ತ ವ್ಯಸನಗಳು, ಸಾತ್ಮ್ಯ ವಿಚಾರ, ಆತ್ಮನ ಅಸ್ತಿತ್ವ/ಮರಣ/ಪುನರ್ಜನ್ಮ/ಜಾತಿಸ್ಮರಣ, ಸಮಾಧಿ ಮರಣ – ಮುಂತಾದ ವಿಚಾರಗಳನ್ನು ಹೇಳಿದ್ದಾರೆ. ಅನ್ನು ಸ್ಥೂಲವಾಗಿ ನೋಡೋಣ.
೧. ಅಹಿಂಸೆ
ಜೈನ ದರ್ಶನವು ಅಹಿಂಸೆಗೆ ತುಂಬ ಮಹತ್ವಕೊಟ್ಟಿದೆ. ಅದು ಜೀವವದೆಗಷ್ಟೇ ಹಿಂಸೆ ಎಂದು ಅರ್ಥ ಮಾಡಿಲ್ಲ. ಜೈನ ದರ್ಶನದ ಅಹಿಂಸೆಯ ವ್ಯಾಪ್ತಿಯು ಬಹುವಿಸ್ತಾರವಾಗಿದೆ. ಅಲ್ಲದೇ ಬಹುಮುಖ್ಯವೂ ಆಗಿದೆ. ಉಮಾಸ್ವಾಮಿಯವರು ‘ತತ್ವಾರ್ಥಸೂತ್ರದಲ್ಲಿ ಪ್ರಮತ್ತಯೋಗದಿಂದ ಪ್ರಾಣದ ನಾಶವಾಗುವುದೇ ಹಿಂಸೆ’ ಎಂದು ಪ್ರತಿಪಾದಿಸಿದ್ದಾರೆ. ಇಲ್ಲಿ ‘ಪ್ರಮತ್ತಯೋಗ’ ಶಬ್ದ ಪ್ರಯೋಗದಲ್ಲಿ ಬಹಳ ಅರ್ಥವಿದೆ. ರಾಗ-ದ್ವೇಷಗಳಿಂದ ಕೂಡಿದ ಮನೋವೃತ್ತಿಯವನಿಂದ ಒಂದು ವೇಳೆ ಅನ್ಯಪ್ರಾಣಿಗಳ ವಧೆಯಾಗಲಿಕ್ಕಿಲ್ಲ : ಆದರೆ ಅವನು ತನ್ನ ನಿರ್ಮಲ ಮನೋವೃತ್ತಿಯನ್ನು ನಾಶಮಾಡಿಕೊಳ್ಳುತ್ತಾನೆ. ಇದರಿಂದ ಸ್ವಪ್ರಾಣಾಘಾತವಾಗುವುದು. ಕಷಾಯದಿಂದ ಕೂಡಿ ಜೀವ ಪ್ರಾಣಗಳ ವಿಯೋಗದ ಕ್ರಿಯೆಗೆ ಪ್ರಚೋದನೆ ಸಿಗುವುದು. ಅದುವೆ ಹಿಂಸೆ ಎನಿಸುವುದು. ಅದರಿಂದ ರಾಗ-ದ್ವೇಷಾದಿ ಭಾವನೆಗಳ ಉತ್ಪತ್ತಿಯೇ ಮೊದಲು ಹಿಂಸೆಗೆ ಕಾರಣವಾಗಿದೆ. ಅದಕ್ಕಾಗಿಯೇ ‘ಪುರುಷಾರ್ಥ ಸಿದ್ದ್ಯಾಪಾಯ’ದಲ್ಲಿ ಅಮೃತ ಚಂದ್ರ ಸೂರಿ ಇವರು ಅಭಿಮಾನ, ಭಯ, ಜಿಗುಪ್ಸೆ, ದಾಸ್ಯ, ರತಿ, ಶೋಕ, ಕಾಮ, ಕೋಪ ಇತ್ಯಾದಿಗಳು ಹಿಂಸೆಯ ಪರ್ಯಾಯಗಳೆಂದು ಪ್ರತಿಪಾದಿಸಿದ್ದಾರೆ.
ಗೃಹಸ್ಥರ ಜೀವನವನ್ನು ಲಕ್ಷ್ಯದಲ್ಲಿಟ್ಟುಕೊಂಡು ಜೈನ ದರ್ಶನವು ಹಿಂಸೆಯಲ್ಲಿ ಸಂಕಲ್ಪ, ವಿರೋಧಿ, ಆರಂಭ ಹಾಗೂ ಉದ್ಯಮೀ ಎಂದು ನಾಲ್ಕು ಭೇದಗಳನ್ನು ಮಾಡಿದೆ.
೧. ಸಂಕಲ್ಪ ಹಿಂಸೆ : ಪ್ರಾಣಘಾತದ ಉದ್ದೇಶದಿಂದ ಮಾಡಿದುದು, ಬೇಟೆಯಾಡುವುದು, ಮಾಂಸಭಕ್ಷಣ ಮಾಡುವುದು, ಹಿಂಸೆಗೆ ಅನ್ಯರಿಗೆ ಪ್ರಚೋದಿಸುವುದು, ಅನುಮೋದಿಸುವುದು.
೨. ವಿರೋಧಿ ಹಿಂಸೆ : ಒಬ್ಬ ವೈರಿಯು ಮೈ ಮೇಲೆ ಏರಿ ಬಂದಾಗ ಆತ್ಮ ರಕ್ಷಣಾರ್ಥವಾಗಿ ಮಾಡಬೇಕಾದ ಹಿಂಸೆ, ಯುದ್ಧ ಇತ್ಯಾದಿ.
೩. ಆರಂಭ ಹಿಂಸೆ : ಜೀವನಕಾಲದಲ್ಲಿ ಶರೀರ ಪೋಷಣೆಗಾಗಿ ಬೆಳವಣಿಗೆಗಾಗಿ ಆಹಾರ ಪಡೆದುಕೊಳ್ಳಲಿಕ್ಕಾಗಿ ಮಾಡಲ್ಪಡುವ ಹಿಂಸೆ.
೪. ಉದ್ಯಮೀ ಹಿಂಸೆ : ಒಕ್ಕಲುತನ, ವ್ಯಾಪಾರ, ಮೊದಲಾದ ಜೀವನೋಪಯೋಗಿ, ಉದ್ಯೋಗಗಳಲ್ಲಿ ಸ್ವಾಭಾವಿಕವಾಗಿ ಹಿಂಸೆಯಾಗುವುದುಂಟು: ಇದರಲ್ಲಿ ಉದ್ದೇಶ ಪೂರ್ವಕವಾಗಿ ಹಿಂಸೆಗೆ ಯಾರೂ ಕೈ ಹಾಕುವುದಿಲ್ಲ.
ಮಾಂಸಾಹಾರದ ಬಗ್ಗೆ
· ಮಾಂಸ ಔಷಧವಲ್ಲ. ಔಷಧಕ್ಕಾಗಿ ಪ್ರಾಣಿವಧೆ ಸಲ್ಲದು.
· ಮಾಂಸ ಪ್ರಾಣನಾಶಕವೆನಿಸಿದೆ.
· ಮಾಂಸ ರಸಾಯನವಲ್ಲ.
· ಮಾಂಸವನ್ನು ತಿನ್ನದಿದ್ದರೂ ಒಳ್ಳೆಯ ಆರೋಗ್ಯ ಸಾಧ್ಯ.
· ಮಾಂಸವು ಅಭಕ್ಷ್ಯವಾಗಿದೆ.
· ಮಾಂಸವು ಜೀವ ಶರೀರವೆನಿಸಿದೆ.
೨. ಪಂಚಪಾಪಗಳು
ಕೆಟ್ಟ ಕಾರ್ಯಗಳನ್ನು ಮಾಡುವುದಕ್ಕೆ ‘ಪಾಪ’ ಎಂದು ಹೇಳುತ್ತಾರೆ. ಇಲ್ಲವೇ ಆತ್ಮನಿಗೆ ಅಹಿತತೆ ಇಲ್ಲವೆ ಅಪವಿತ್ರ ಮಾಡುವುದಕ್ಕೆ ಪಾಪ ಎನ್ನುತ್ತಾರೆ. ಇದರಲ್ಲಿ ಐದು ಪ್ರಕಾರಗಳಿವೆ. ಹಿಂಸೆ, ಅಸತ್ಯ, ಕಳ್ಳತನ, ಕುಶೀಲ ಹಾಗೂ ಪರಿಗ್ರಹಗಳೆಂದು.
೧. ಪ್ರಮಾದದಿಂದ ತನ್ನ ಹಾಗೂ ಪರರ ಪ್ರಾಣಘಾತ ಮಾಡುವುದು. ಹಾಗೂ ಮನಸ್ಸನ್ನು ನೋಯಿಸುವುದಕ್ಕೆ ‘ಹಿಂಸೆಯ ಪಾಪ’ ಎನ್ನುತ್ತಾರೆ. ಈ ರೀತಿ ಪಾಪ ಮಾಡುವವನಿಗೆ ಹಿಂಸಕ, ಹತ್ಯಾರು, ನಿರ್ದಯಿ ಎನ್ನವರು.
೨. ಸತ್ಯವನ್ನು ಮರೆಮಾಚಿ ನಿಜವೋ ಎಂಬಂತೆ ಸುಳ್ಳು ನುಡಿಯುವುದಕ್ಕೆ ‘ಅಸತ್ಯ ಪಾಪ’ ಎನ್ನುತ್ತಾರೆ. ಇಂಥವನಿಗೆ ಸುಳ್ಳುಗಾರ, ಬಂಡುಗಾರ ಎನ್ನುತ್ತಾರೆ.
೩. ಯಾರೂ ಕೈ ಎತ್ತಿ ಕೊಡದೇ ಇರುವಂತಹ, ಬಿದ್ದದ್ದು, ಇಟ್ಟಿದ್ದು, ಅಥವಾ ಮರೆತಿದ್ದ ವಸ್ತುಗಳನ್ನು ಗ್ರಹಣ ಮಾಡುವುದಕ್ಕೆ ಅಥವಾ ಪರರಿಗೆ ಕೊಡುವುದಕ್ಕೆ ‘ಕಳ್ಳತನದ ಪಾಪ’ವೆನ್ನುತ್ತಾರೆ. ಈತನಿಗೆ ಕಳ್ಳ, ತಸ್ಕರ, ಚೋರ, ಡಾಕು ಎನ್ನುತ್ತಾರೆ.
೪. ಪರಸ್ತ್ರೀ-ಪರಪುರುಷನ ಜೊತೆ ರಮಣ ಮಾಡುವುದಕ್ಕೆ ‘ಕುಶೀಲ ಪಾಪ’ಎನ್ನುತ್ತಾರೆ. ಈತನಿಗೆ ವ್ಯಭಿಚಾರಿ, ಜಾರಿ ಎನ್ನುತ್ತಾರೆ.
೫. ಭೂಮಿ, ಮನೆ, ಧನಧಾನ್ಯ, ಆಕಳು, ಎತ್ತು, ಎಮ್ಮೆ, ಆನೆ, ಕುದುರೆ, ಬಟ್ಟೆ, ಪಾತ್ರೆ ಆಭರಣ ಇತ್ಯಾದಿ ವಸ್ತುಗಳ ಮೇಲೆ ಮೋಹವಿಡುವುದು ಹಾಗೂ ಮೋಹದಿಂದ ಕೂಡಿ ಒಟ್ಟು ಹಾಕುವುದಕ್ಕೆ, ಲಾಲನೆ ಇ‌ಟ್ಟುಕೊಳ್ಳುವುದಕ್ಕೆ ‘ಪರಿಗ್ರಹ ಪಾಪ’ ಎನ್ನುತ್ತಾರೆ.
೩. ಸಪ್ತ–ವ್ಯಸನಗಳು
ಕೆಟ್ಟ ಕಾರ್ಯಗಳಲ್ಲಿ ತೊಡಗಿಸಿಕೊಂಡಿರುವುದಕ್ಕೆ ‘ವ್ಯಸನ’ ಎನ್ನವರು. ಯಾವುದು ಆತ್ಮ ಸ್ವರೂಪದಿಂದ ದೂರಮಾಡುವುದೋ ಹಾಗೂ ಆತ್ಮ ಕಲ್ಯಾಣವನ್ನು ಮಾಡಿಕೊಡುವುದಿಲ್ಲವೋ ಅದಕ್ಕೆ ‘ವ್ಯಸನ’ ಎನ್ನವರು. ಇದಕ್ಕೆ ‘ಏಳು ಬಗೆಗಳಿವೆ’
೧. ಜೂಜು : ಸೋಲು -ಗೆಲುವಿನ ಮೇಲೆ ದೃಷ್ಟಿ ಇಟ್ಟು ಶರತ್ತು ಕಟ್ಟುವುದು, ಇಸ್ಪೀಟು ಆಡುವುದು, ರೂಪಾಯಿ ಪೈಸೆಗಳಿಂದ ಸೋಲು-ಗೆಲುವಿನ ಕಾರ್ಯದಲ್ಲಿ ಲೀನನಾಗಿರುವುದು, ಈತನಿಗೆ ಜೂವಾರಿ ಎನ್ನುತ್ತಾರೆ.
೨. ಕಳ್ಳತನ : ಕಳುವು ಮಾಡುವ ವ್ಯಸನದ ಅರ್ಥ ಪ್ರಮಾದದಿಂದ ಯಾರೂ ಕೈ ಎತ್ತಿ ಕೊಡದಂತಹ ಬಿದ್ದದ್ದು, ಇಟ್ಟದ್ದು ಹಾಗೂ ಮರೆತ ವಸ್ತುಗಳನ್ನು ಸ್ವಂತಕ್ಕೆ ಉಪಯೋಗಿಸುವುದು ಇಲ್ಲವೆ ಪರರಿಗೆ ಎತ್ತಿ ಕೊಡುವುದು.
೩. ಮಾಂಸ ತಿನ್ನುವುದು: ಜೀವಿಗಳನ್ನು ಹೊಡೆದು ಕೊಂದು ಇಲ್ಲವೇ ಸತ್ತ ಜೀವಿಗಳ ಮಾಂಸವನ್ನು ತಿನ್ನುವುದು ಒಂದು ವ್ಯಸನವೆನಿಸುತ್ತದೆ. ಈತನಿಗೆ ಕ್ರೂರಿ, ಹಿಂಸಕ, ನಿರ್ದಯಿ ಎನ್ನತ್ತಾರೆ.
೪. ಮಧ್ಯಪಾನ ವ್ಯಸನ: ಸರಾಯಿ, ಗಾಂಜಾ, ಬ್ರೌನ್ ಶುಗರ್, ಎಲ್.ಎಸ್.ಡಿ.ಚರಸ್, ಅಫೀಮು, ಬ್ಯ್ರಾಂಡಿ, ವಿಸ್ಕಿ, ರಮ್, ಜಿನ್ ಇತ್ಯಾದಿ ಮದ್ಯ ಹಾಗೂ ಮಾದಕ ವಸ್ತುಗಳನ್ನು ಉಪಯೋಗಿಸುವುದು.
೫. ವೇಶ್ಯಾಗಮನ : ವೇಶ್ಯೆಯರ, ಕರೆಪೆಣ್ಣುಗಳ, ಜಾರೆಯರ ಸಂಗಡ ರಮಣ ಮಾಡುವ ಇಚ್ಛೆ ಇರುವುದು, ಅವಳ ಮನೆಗೆ ಹೋಗಿ ಬರುವುದು, ಅವಳೊಡನೆ ಪ್ರೀತಿಯಿಂದ ಇರುವುದು ವೇಶ್ಯಾಗಮನವೆನಿಸುತ್ತದೆ. ಇದರಿಂದ ಅನೇಕ ಅಸಾಧ್ಯ ರೋಗಗಳು ಅಂಟಿಕೊಳ್ಳುತ್ತವೆ. ಈ ವ್ಯಕ್ತಿಗೆ ‘ವ್ಯಭಿಚಾರಿ’ ಎನ್ನುತ್ತಾರೆ.
೬. ಪರಸ್ತ್ರೀ ಗಮನ : ತನ್ನ ಧರ್ಮಪತ್ನಿಯನ್ನು ಬಿಟ್ಟು ಅನ್ಯ ಪರಸ್ತ್ರೀಗಮನ ಪ್ರಮಾದದಿಂದ ಇಲ್ಲವೇ ಮನೋರಂಜನೆ ಮಾಡುವುದಕ್ಕೆ ಪರಸ್ತ್ರೀಗಮನ ವ್ಯಸನ ಎನ್ನುತ್ತಾರೆ.
೭. ಶಿಕಾರಿ: ಪಶು, ಪಕ್ಷಿ, ಪ್ರಾಣಿಗಳನ್ನು ಅವು ಚಿಕ್ಕವಿರಲಿ, ದೊಡ್ಡವಿರಲಿ ಅವನು ಉದ್ದೇಶ ಪೂರ್ವಕವಾಗಿ ಇಲ್ಲವೆ ಮನೋರಂಜನೆಗಾಗಿ ಕೊಲ್ಲುವುದಕ್ಕೆ ಶಿಕಾರಿ ಎನ್ನವರು.
೪. ಸಾತ್ಮ್ಯ ವಿಚಾರ
ಪ್ರಕೃತಿಗೆ ಒಗ್ಗಿಕೊಂಡ ಔಷಧ, ವಾಸವಾಗಿರುವ ಪ್ರದೇಶ, ನೀರು, ರೋಗ, ಶರೀರ ಮೊದಲಾದ ಸುಖ ಪ್ರದವಾದ ಪದಾರ್ಥಗಳು ಸಾತ್ಮ್ಯವೆನಿಸುತ್ತದೆ. ಇದರ ವಿರುದ್ಧವಾಗಿ ಯಾವ ಪದಾರ್ಥಗಳ ಸೇವನೆಯಿಂದ ದುಃಖ ಅಥವಾ ತೊಂದರೆಯುಂಟಾಗುವುದೋ ಅದು ‘ಅಸಾತ್ಮ್ಯ’ ಎನಿಸುತ್ತದೆ.
ನಿತ್ಯ ರೂಢಿಯಲ್ಲಿರುವ ಆಹಾರ ಪದಾರ್ಥಗಳು, ನೀರು, ಹವೆ, ಮುಂತಾದವುಗಳು ಅವು ಸ್ವಲ್ಪ ದುಷ್ಟರಿಣಾಮಕಾರಿಗಳೆನಿಸಿದರೂ ವ್ಯಕ್ತಿಯಲ್ಲಿ ಹೆಚ್ಚಿನ ತೊಂದರೆಯನ್ನುಂಟು ಮಾಡಲಾರವು. ಅತ್ಯಲ್ಪ ಪ್ರಮಾಣದಲ್ಲಿ ವಿಷವನ್ನು ನಿತ್ಯ ಸೇವಿಸಿ ಪ್ರಕೃತಿಗೆ ಒಗ್ಗಸಿಕೊಂಡರೂ ಅದು ದುಷ್ಪರಿಣಾಮ ಬೀರುವುದಿಲ್ಲ. ಏಳು ದಿವಸಗಳವರೆಗೆ ಯಾವುದೊಂದು ಪದಾರ್ಥವನ್ನು ರೂಢಿಸಿಕೊಂಡರೆ ಅದು ಪ್ರಕೃತಿಗೆ ಒಗ್ಗಿ ಹೋಗುವುದು ಎಂದು ಆಚಾರ್ಯರು ಹೇಳಿದ್ದಾರೆ.
೫. ಆತ್ಮನ ವಿಚಾರಗಳು
ಆತ್ಮನು ಶರೀರಾದಿ ಪ್ರಾಣಗಳನ್ನು ಹೊಂದಿ ಜೀವಿಸುತ್ತಾನೆ. ಮತ್ತೆ ಮತ್ತೆ ಭವಿಷ್ಯಕಾಲದಲ್ಲೂ ಜೀವಿಸುತ್ತಾನೆ. ಭೂತಕಾಲದಲ್ಲೂ ಹೀಗೆಯೇ ಜೀವಿಸಿದ್ದನು. ಇದಕ್ಕಾಗಿ ಜೀವಿಯ ಹೆಸರಿನಿಂದ ಆತನಿಗೆ ‘ಆತ್ಮ’ನೆನ್ನುತ್ತಾರೆ.
ಜೈನ ದಾರ್ಶನಿಕರ ದೃಷ್ಟಿಯಿಂದ ಆತ್ಮನ ಅಸ್ತಿತ್ವ
ಪ್ರತಿಯೊಂದು ದರ್ಶನವು ಮಾನವ ಜೀವನದ ಮಹತಿಯನ್ನು ತೋರಿಸುತ್ತದೆ. ಅದರಲ್ಲಿ ಜೈನ ದರ್ಶನವಂತೂ ಮಾನವತೆಗೆ ಅತ್ಯಂತ ಮಹತ್ವವನ್ನು ಕೊಟ್ಟಿದೆ. ಸ್ವರ್ಗದಲ್ಲಿ ದೇವೇಂದ್ರನಾಗಿ ಜನಿಸುವುದಕ್ಕಿಂತ ಭೂಮಿಯ ಮೇಲೆ ಮನುಷ್ಯನಾಗಿ ಹುಟ್ಟುವುದಕ್ಕೆ ಜೈನ ತಾತ್ವಿಕ ದೃಷ್ಟಿಯಿಂದ ಮಹತ್ವ ಹೆಚ್ಚು. “ಈ ಮಾನವ ಜನ್ಮವು ದುರ್ಲಭವಾದುದು. ಅದನ್ನು ನೀನು ದೊರಕಿಸಿರುವಿ. ಅಹಿತ ಸಂಗವನ್ನು ಬಿಡು. ಆತ್ಮ ಹಿತವನ್ನು ಮಾಡಿಕೊಳ್ಳಿ” ಎಂದು ಅಮೋಘವರ್ಷನು ಹೇಳಿದ್ದಾನೆ. ಹೀಗೆ ಎಲ್ಲ ಸಂತರೂ, ಜೈನ ದಾರ್ಶನಕರೂ, ನರಜನ್ಮದ ಮಹತ್ವವನ್ನು ಹೇಳುವಲ್ಲಿ ಒಂದು ಅರ್ಥವಿದೆ. ಆತ್ಮನು ಮುಕ್ತನಾಗಬೇಕಾದರೆ, ತನ್ನ ಪರಮೋನ್ನತಿಯನ್ನು ಸಾಧಿಸಬೇಕಾದರೆ ಮಾನವ ಜನ್ಮದಲ್ಲಿಯೇ ಸಾಧ್ಯವಿದೆ. ದೇವಜನ್ಮವು ಮಾನವ ಜನ್ಮದಲ್ಲಿ ಆತ್ಮನು ಸಂಪಾದಿಸಿದ ಪುಣ್ಯಭಾಗದ ಒಂದು ಅಂಶ. ಪುಣ್ಯ ತೀರದ ನಂತರ ಎಣ್ಣೆ ತೀರಿದ ದೀಪದಂತೆ ದೇವೇಂದ್ರನ ಸುಖ ಸಂಪತ್ತುಗಳೆಲ್ಲ ಇಲ್ಲದಂತಾಗುವುವು. ಅದಕ್ಕಾಗಿಯೇ ತೀರ್ಥಂಕರರು ಮಾನವರಾದರೂ ಅವರಿಗೆ ರತ್ನಾಕರ ವರ್ಣಿ ವರ್ಣಿಸಿರುವಂತೆ ದೇವೇಂದ್ರನಂತೆ ಎಲ್ಲ ಸುಖೋಪಭೋಗಗಳು ದೊರಕುವವು. ಇದರಿಂದ ಮಾನವನ ಮಹತಿಯೂ, ಆತ್ಮನ ಅಸ್ತಿತ್ವವೂ ವ್ಯಕ್ತವಾಗುತ್ತವೆ.
ವಿದ್ಯಾನಂದ ಆಚಾರ್ಯರು ದೇಹ-ಆತ್ಮಗಳು ಬೇರೆ ಬೇರೆಯಾಗಿವೆ ಎಂದು ಪ್ರತಿಪಾದಿಸಿದ್ದಾರೆ. ಶರೀರವು ಅಚೇತನವಿದೆ. ಅಲ್ಲದೆ ಅದು ಆತ್ಮನ ಭೋಗಕ್ಕೆ ಆಶ್ರಯ ಸ್ಥಾನವೂ ಆಗಿದೆ. ಆತ್ಮನು ಭೋಕ್ತನು. ಶರೀರದಂತೆ ಇಂದ್ರಿಯಗಳೂ ಆತ್ಮವೆನಿಸಲಾರವು. ಅವು ಆತ್ಮನ ಉಪಭೋಗದ ಸಾಧನಗಳಾಗಿವೆ. ‘ನಾನು ಕಣ್ಣಿನಿಂದ ನೋಡುತ್ತೇನೆ ಎನ್ನುವಲ್ಲಿ ಕಣ್ಣುಗಳ ನೋಡುವ ಕ್ರಿಯೆಗೆ ಸಾಧನಗಳಾಗಿವೆ. ನೋಡುವವನೊಬ್ಬ ಬೇರೆಯೇ ಇದ್ದಂತಾಯಿತು. ಅವನೇ ಆತ್ಮನು. ಇದರಂತೆ ಜೀವನ ಶಬ್ಧವು ಬುದ್ಧಿಗೂ ಅನ್ವಯಿಸಲಾರದು. ಇವನ್ನೆಲ್ಲ ಗಮನಿಸಿಯೇ ಅಕಲಂಕಾಚಾರ್ಯರು ಹೊಗೆ ಇರುವಲ್ಲಿ ಅಗ್ನಿ ಇದೆ ಎಂದು ನಂಬುವಂತೆ ಆತ್ಮನ ಅಸ್ತಿತ್ವವನ್ನು ಒಪ್ಪಲಿಕ್ಕೆ ಬೇಕೆಂದು ಹೇಳಿರುವರು. ಮೃಗಜಲದಲ್ಲಿ ಉಂಟಾಗುವ ನೀರಿನ ಜ್ಞಾನಕ್ಕೆ ಬಾಧೆ ಇರುವುದರಿಂದ ಅಲ್ಲಿ ನೀರಿನ ಅಸ್ತಿತ್ವಕ್ಕೆ ಸ್ಥಾನವಿಲ್ಲ. ಈ ನಿಯಮಕ್ಕನುಸರಿಸಿ ‘ಜೀವ’ ಶಬ್ದವು ಆತ್ಮ ವಸ್ತುವಿನ ದ್ಯೋತಕವಾಗಿದೆ.
ಈ ಆತ್ಮ ವಸ್ತುವಿಗೆ ಹರ್ಷ – ವಿಷಾದಗಳೇ ಮೊದಲಾದ ಅವಸ್ಥೆಗಳುಂಟು. ಇವನ್ನು ಪ್ರತಿಯೊಬ್ಬ ವ್ಯಕ್ತಿಗೂ ಅನುಭವಿಸಲು ಬರುತ್ತದೆ. ಅಲ್ಲದೆ ಪ್ರತಿಯೊಂದು ಶರೀರದಲ್ಲಿ ಬೇರೆ ಬೇರೆ ರೀತಿಯಾಗಿ ಅನುಭವದಲ್ಲಿ ಬರುತ್ತವೆ. ಈ ಅನುಭವಗಳನ್ನು ಅಲ್ಲಗಳೆಯಲಾಗದು. ಈ ಪ್ರಕಾರ ಯುಕ್ತಿ, ಅನುಭವ, ಪ್ರಮಾಣಗಳಿಂದ ಆತ್ಮನ ಅಸ್ತಿತ್ವವು ಸಿದ್ಧಿಸುವುದು. ಆತ್ಮನ ಅಸ್ತಿತ್ವದ ಮೇಲೆಯೇ ಜೈನ ದರ್ಶನ ತತ್ವಜ್ಞಾನವು ಆಧರಿಸಿದೆ.
ಶುದ್ಧಾತ್ಮನಲ್ಲೆ ಪರದ್ರವ್ಯದ ಸಂಯೋಗವಾಗುವುದರಿಂದ ಅಶುದ್ಧತೆಯುಂಟಾಗುವುದು. ಈ ಅಶುದ್ಧಾವಸ್ಥೆಗಳೇ ಆತ್ಮನ ಪರ್ಯಾಯ ಸ್ವರೂಪಗಳೆನಿಸುವುವು.
೬. ಶರೀರದಲ್ಲಿ ಆತ್ಮನ ಪ್ರವೇಶ
ರಜಸ್ವಲೆಯಾಗಿ ನಾಲ್ಕು ದಿವಸಗಳ ನಂತರ ಪರಿಶುದ್ಧಳಾದ ಸತಿಯಲ್ಲಿ ಸಂಭೋಗಿಸಿದ ಪುರುಷನ ವೀರ್ಯವು ಢಿಂಬಾಣುವಿನೊಡನೆ ಸೇರಿ ಗರ್ಭಧಾರಣೆ ಮಾಡಲು ಸಮರ್ಥವೆನಿಸಿದೆ. ಅದೇ ಕಾಲದಲ್ಲಿ ಗರ್ಭಸ್ಥಾಪನೆಯಾಗಿ ಅನಾದಿ, ಅನಂತ ಹಾಗೂ ಚೈತನ್ಯ ಸ್ವರೂಪಿ ಆತ್ಮನು ತನ್ನ ಪೂರ್ವಕರ್ಮಗಳಿಗನುಸಾರವಾಗಿ ಅಲ್ಲಿ ಪ್ರವೇಶಿಸುತ್ತಾನೆ.
ಈ ಜ್ಞಾನದರ್ಶನ ಸ್ವರೂಪನಾದ ಆತ್ಮನು ತನ್ನ ಕರ್ಮಗಳಿಂದ ರಚಿತವಾದ ಶರೀರದ ಮೂಲಕ ಅನಾದಿಕಾಲದಿಂದ ಬಂಧನಾಗಿದ್ದಾನೆ. ಆದ್ದರಿಂದ ಒಮ್ಮೊಮ್ಮೆ ಆಕಾರ ರಹಿತವಾಗಿ, ಒಮ್ಮೊಮ್ಮೆ ಆಕಾರ ಯುಕ್ತನಾಗಿದ್ದಾನೆ. ಈತನ ಲಕ್ಷಣವು ಜ್ಞಾನದರ್ಶನವೆನಿಸಿದ್ದು ಅವನೇ ಎಲ್ಲ ವಿಷಯಗಳನ್ನು ತಿಳಿದುಕೊಳ್ಳುತ್ತಾನೆ. ಹಾಗೂ ಎಲ್ಲವನ್ನು ನೋಡಬಲ್ಲವನಾಗಿದ್ದಾನೆ. ಆದ್ದರಿಂದ ಆತ್ಮನಿಗೆ ಜ್ಞಾತಾ, ದ್ರಷ್ಟಾ ಎನ್ನುತ್ತಾರೆ.
ಆತ್ಮನು ಯಾವಾಗಲೂ ಕರ್ತವ್ಯನಿರತನಾಗಿರುತ್ತಾನೆ. ಹಾಗೂ ಎಲ್ಲ ಕೆಲಸಗಳನ್ನು ಮಾಡುತ್ತಾನೆ ಆದ್ದರಿಂದ ಈತನಿಗೆ ‘ಕರ್ತಾ’ ಎನ್ನುತ್ತಾರೆ. ‘ಪೂರ್ವ ಜನ್ಮದಲ್ಲಿ ಮಾಡಿದ ಕರ್ಮಗಳನ್ನು ಭೋಗಿಸುವವನಾದ್ದರಿಂದ ‘ಭೋಕ್ತಾ’ಎನ್ನುವರು. ಈ ಆತ್ಮನು ಅನಾದಿ ಹಾಗೂ ಅನಂತನಾಗಿರುವನು. ಹಾಗೂ ತನ್ನ ಶರೀರ ಪ್ರಮಾಣದಲ್ಲಿರುವವನಾಗಿರುವನು. ಅಲ್ಲದೇ ಸಂಕುಚಿತಗೊಳ್ಳುವ, ವಿಸ್ತಾರಗೊಳ್ಳುವ ಗುಣಸ್ವಭಾವದವನಾಗಿದ್ದಾನೆ. ಆತ್ಮನು ದೇಹದಲ್ಲಿ ಅಣು ಸ್ವರೂಪನಾಗಿರುವನೆಂದೂ, ಕಣಸ್ವರೂಪನಾಗಿರುವನೆಂದೂ, ಅಂಗುಷ್ಠ ಪ್ರಮಾಣದಲ್ಲಿರುವನೆಂದೂ ಕೆಲವರು ಅಭಿಪ್ರಾಯಪಡುತ್ತಾರೆ. ಈತನ ಪ್ರಮಾಣ ಯೋಜನೆಗೂ ಸಿಕ್ಕನು, ಲೋಕವ್ಯಾಪ್ತಿಯೂ ಅಲ್ಲ. ಈ ಆತ್ಮ ತಾನು ಹೊಂದಿದ ದೇಹ ಗಾತ್ರದವನಾಗಿದ್ದಾನೆ.
ಆತ್ಮನು ನಿತ್ಯ ಹಾಗೂ ಅವಿನಾಶಿಯಾಗಿದ್ದಾನೆ ಹಾಗೂ ಜನ್ಮ ಜರಾಮೃತ್ಯು ಇತ್ಯಾದಿ ಪರ್ಯಾಯಗಳಿಂದ ಪರಿಣಾಮಶೀಲನಾಗಿದ್ದಾನೆ.(ಅನಿತ್ಯನಾಗಿದ್ದಾನೆ) ವಿನಾಶಸ್ವರೂಪಿಯಾಗಿದ್ದಾನೆ. ಅನೇಕ ಶ್ರೇಷ್ಠ ಗುಣಗಳನ್ನು ಹೊಂದಿದ್ದಾನೆ. ಸುಖ-ದುಃಖಗಳನ್ನು ಸ್ವಯಂ ಅನುಭವಿಸುತ್ತಾನೆ. ಕರ್ಮಕ್ಷಯವಾದ ಬಳಿಕ ಮೋಕ್ಷಗತಿ ಹೊಂದುತ್ತಾನೆ.
ಮನಸ್ಸಿನ ವರ್ಣನೆ ಇಲ್ಲ : ಜೈನಾಚಾರ್ಯರ ಹೊರತಾಗಿ ರಚಿತವಾದ ವೈದ್ಯಕೀಯ ಗ್ರಂಥಗಳಲ್ಲಿ ಆತ್ಮನ ಜೊತೆಗೆ ನೆರಳಾಗಿ ಬರುವ ಮನಸ್ಸಿನ ವಿಚಾರಗಳ ಪ್ರಸ್ತಾಪವಿದೆ. ಆದರೆ ಜೈನ ಆಚಾರ್ಯರುಗಳು ರಚಿಸಿದ ಆಯುರ್ವೇದ ಗ್ರಂಥಗಳಲ್ಲಿ ಮಾತ್ರ ಎಲ್ಲೆಲ್ಲಿಯೂ ಮನಸ್ಸಿನ ವಿಸ್ತ್ರತವಾದ ವರ್ಣನೆ ಕಂಡುಬರುವುದಿಲ್ಲ. ವ್ಯವಹಾರ ಸ್ವಾಥ್ಯ ಲಕ್ಷಣಗಳನ್ನು ಹೇಳುವಾಗ ಮಾತ್ರ ಮನಸ್ಸು ಪ್ರಸನ್ನವಾಗಿರಬೇಕು ಎಂದಿದ್ದಾರೆ. ಇದಲ್ಲದೇ ಉನ್ಮಾದ, ಅಪಸ್ಮಾರ, ಮೂರ್ಛೆ ಮೊದಲಾದ ಮನೋರೋಗಗಳ ವರ್ಣನೆ ಮಾಡಿದ್ದಾರೆ. ಮನಸ್ಸೇ ಮಾನವನ ಬಂಧ ಮೋಕ್ಷಗಳಿಗೆ ಮೂಲ ಕಾರಣವೆಂದು ಆಯುರ್ವೇದ ಶಾಸ್ತ್ರದಲ್ಲಿ ಹೇಳಿದ್ದಾರೆ. ಆದರೆ ಈ ವಿಷಯ ಜೈನ್ಯ ವೈದ್ಯಕೀಯ ಗ್ರಂಥಗಳಲ್ಲಿಲ್ಲ.
೭. ಮರಣ
ಆಯುಷ್ಯವು ನಾಶವಾಗಿ ಈ ಆತ್ಮನು ಗತ್ಯಂತರ ಹೊಂದುವುದರಿಂದ ಮರಣ ಬರವುದು. ದೇಹಕ್ಕೆ ಸಾವೇ ಹೊರತು ಆತ್ಮನಿಗಲ್ಲ. ಆಯುಷ್ಯವು ಪೂರ್ಣವಾಗದೇ ಅಪಘಾತ, ವಿಷಪ್ರಾಶನ, ವಿಷಜಂತುಗಳು ಕಡಿಯುವುದು, ಆತ್ಮಹತ್ಯೆ ಈ ಮೊದಲಾದ ಕಾರಣಗಳಿಂದ ಸಾವು ಬಂದರೂ ಅದು ಸಾವೇ ಎನಿಸುವುದು ಎಂದಿದ್ದಾರೆ ಯಾವನಲ್ಲಿ ಮೋಹ ಹೆಚ್ಚಾಗಿರುವುದೋ ಅವನಿಗೆ ಮರಣ ಭಯ ಹೆಚ್ಚಿಗಿರುವುದು. ಅಲ್ಲದೇ ಪೂರ್ಣಾಯುಷ್ಯ ಕಳೆದವರಿಗೆ ಎಂದರೆ ಅತಿ ವೃದ್ಧರಿಗೆ ಮರಣ ಸುದ್ದಿಯನ್ನು ಹೇಳಬಾರದು. ಒಂದು ವೇಳೆ ಈ ವಾರ್ತೆ ತಲುಪಿದರೆ ಅವರು ತುಂಬ ಭೀತಿಗೊಳಗಾಗುವರು ಎಂದು ಆಚಾರ್ಯರು ಹೇಳಿದ್ದಾರೆ. (ಕ.ಅ.೨೦, ಶ್ಲೋಕ ೪-೫)
ಯಾವ ವ್ಯಕ್ತಿ ಮೋಕ್ಷ ಪ್ರಾಪ್ತಿಗಾಗಿ ಸದಾ ಚಿಂತಿಸುತ್ತ ಇಹಬಂಧನಗಳನ್ನು ಕಡಿದುಕೊಂಡು ಈ ದೇಹವನ್ನು ತ್ಯಾಗ ಮಾಡಲು ಸಿದ್ಧನಿರುವನೋ ಅಂಥವನಿಗೆ ಮರಣ ವಾರ್ತೆಯನ್ನು ಅವಶ್ಯವಾಗಿ ತಿಳಿಸಬೇಕು ಎಂದಿದ್ದಾರೆ. ಅವನು ಮರಣದ ಪೂರ್ವ ಕಂಡುಬರುವ ಚಿಹ್ನೆ, ಲಕ್ಷಣಗಳನ್ನು ಸಂತೋಷದಿಂದ ಕೇಳಿ ತಿಳಿಯುವನು. ಹಾಗೂ ಆ ಸ್ಥಿತಿ ಬಂದಾಗ ಅವನ್ನು ಸಂತೋಷದಿಂದ ಸ್ವಾಗತಿಸುವನು.
ಶರೀರದ ವಾಸ್ತವಿಕ ಪ್ರಕೃತಿ ಹಾಗೂ ಸ್ವಭಾವಗಳಿಗೆ ವ್ಯತಿರಿಕ್ತವಾದ ಲಕ್ಷಣಗಳು ವೃದ್ಧನಲ್ಲಿ ಇಲ್ಲವೆ ತೀವ್ರರೋಗಿಯಲ್ಲಿ ಕಂಡುಬಂದರೆ ಅವು ಅರಿಷ್ಟಲಕ್ಷಣ(ಮುಂಬರುವ ಮೃತ್ಯು ಸೂಚಕ ಲಕ್ಷಣ)ಗಳೆಂದು ತಿಳಿಯಬೇಕೆಂದು ಜಿನೇಂದ್ರಭಗವಾನರು ಹೇಳಿದ್ದಾರೆ.
ಮರಣ ಬರುವ ಪೂರ್ವದ ಎರಡು ಮೂರು ವರ್ಷಗಳ ಮೊದಲಿನಿಂದ ಹಿಡಿದು ಅಂದೇ ರಾತ್ರಿ ಮರಣ ಚಿಹ್ನೆಗಳವರೆಗೆ ಶಾಸ್ತ್ರದಲ್ಲಿ ವಿಸ್ತ್ರೃತವಾದ ವರ್ಣನೆ ಇದೆ.
ಮರಣದ ವಿಶೇಷ ಲಕ್ಷಣಗಳನ್ನು ಈ ರೀತಿ ಹೇಳಿದ್ದಾರೆ. ಮಾನವನ ದೃಷ್ಟಿ ಭ್ರಾಂತವಾಗುವುದು. ಕಣ್ಣುಗಳಿಗೆ ಕತ್ತಲು ಗೂಡಿಸುವುದು, ಹಾರುವುದು ಹಾಗೂ ಹೆಚ್ಚಾಗಿ ನೀರು ಬರುವುದು, ಮುಖದ ಮೇಲೆ ಅತಿಯಾದ ಬೆವರು, ನಾಡಿ ವೇಗ ಸ್ಥಿರವಾಗುವುದು. ಕೈ ಕಾಲುಗಳ ಮೇಲೆ ವಿಶೇಷವಾಗಿ ಕೂದಲುಗಳು ಹುಟ್ಟುವುದು, ಅತಿಯಾದ ಮಲಪ್ರವೃತ್ತಿ, ಅತಿಯಾದ ಜ್ವರ, ಉಸಿರಾಟ ನಿಲ್ಲುವುದು ಈ ಲಕ್ಷಣಗಳು ಕಂಡ ಬರಲಾರಂಭಿಸಿದರೆ ಆ ವ್ಯಕ್ತಿಯ ಮರಣವು ಕೂಡಲೇ ಬರುವುದೆಂದು ತಿಳಿಯಬೇಕೆಂದು ಆಚಾರ್ಯರು ಹೇಳಿದ್ದಾರೆ.
ಈ ರೀತಿ ಮಹಾಮುನಿ ಉಗ್ರದಿತ್ಯಾಚಾರ್ಯರು ವಿವರವಾಗಿ ತಮ್ಮ ಕಲ್ಯಾಣಕಾರಕ ಗ್ರಂಥದಲ್ಲಿ ಜನನ-ಮರಣಗಳನ್ನೂ ಸವಿಸ್ತಾರವಾಗಿ ವರ್ಣಿಸಿದ್ದಾರೆ. ಈ ಜೀವನ ಸ್ಥಿರವಲ್ಲ. ಇದರಲ್ಲಿ ಹುಟ್ಟು-ಮರಣಗಳಿವೆ. ರೋಗ-ರುಜಿನಗಳಿವೆ. ವೃದ್ಧಾಪ್ಯವಿದೆ. ನಮ್ಮ ಶರೀರದ ಅಸ್ಥಿರೆಯನ್ನೂ ಗಮನದಲ್ಲಿಟ್ಟುಕೊಂಡು ಮೋಕ್ಷ ಸಾಧನೆಯತ್ತ ಗಮನಹರಿಸಬೇಕೆಂದು ಹೇಳಿದ್ದಾರೆ. (ಕಲ್ಯಾಣಕಾರಕ. ಅ.೨೦ ಶ್ಲೋಕ.೩೭
೮. ಪುನರ್ಜನ್ಮ
ಪ್ರಾಣವು ಹೋಗುವಾಗ ಬುದ್ಧಿ ಹಾಗೂ ಮನಸ್ಸುಗಳು ನಿರ್ಮಲಚಿತ್ತವಾಗಿರುವುದು. ಶಾಸ್ತ್ರಜ್ಞಾನವಿರುವುದು. ಧಾರ್ಮಿಕ ವಿಚಾರಗಳಿರುವುದು. ಒಳ್ಳೆಯ ಆಚರಣೆ, ಸರಳ ಪರಿಣಾಮಗಳ ಪ್ರಾಪ್ತಿ- ಈ ಮುಂತಾದ ಅಂಶಗಳು ‘ಜಾತಿ ಸ್ಮರಣ’ ಕಾರಣವೆನಿಸಿವೆ. ಇದರಿಂದ ಪೂರ್ವ ಜನ್ಮ ಹಾಗೂ ಪರಾಜನ್ಮಗಳ ಅಸ್ತಿತ್ವ ವಿಚಾರ ಸಿದ್ಧವಾಗುತ್ತದೆ.
ಮೊದಲಿನ ಜನ್ಮದಲ್ಲಿ ಅನುಭವಿಸಿದ ವಿಷಯಗಳನ್ನು ಕೇಳಿ, ನೋಡಿ ಹಾಗೂ ಸ್ವಪ್ನ ಹಾಗೂ ಭಯ ಅವಸ್ಥೆಗಳಲ್ಲಿ ತತ್ ಸದೃಶ ವಸ್ತುಗಳನ್ನು ನೋಡಿ ಹುಟ್ಟಿಕೊಂಡ, ಅದರಂತೆ ಅನುಮಾನದಿಂದ ಹಾಗೂ ಬುದ್ಧಿ, ಜ್ಞಾನಾವರಣೀಯ ಕರ್ಮಕ್ಷಯ, ಉಪಶಮ ಮತ್ತು ಕ್ಷಯೋಪಶಮದಿಂದ ಮಾನವನು ತನ್ನ ಪೂರ್ವ ಜನ್ಮ ಸಂಬಂಧಿತವಾದ ವಿಷಯಗಳನ್ನು ಸ್ಮರಣ ಮಾಡಿಕೊಳ್ಳುತ್ತಾನೆ. (ಕಲ್ಯಾಣಕಾರಖ -೩ನೇ ಅಧ್ಯಾಯ,ಶ್ಲೋಕ, -೧೪-೧೪-೧೬)
೯. ಸಮಾಧಿ ಮರಣ (ಸಲ್ಲೇಖನ)
ಆತ್ಮನ ಅಮರತ್ವವನ್ನು ಒಪ್ಪುವ ಸಾಧಕನು ಮರಣಕ್ಕೆ ಹೆದರಲಾರನು. ಅವನು ಮರಣವೊಂದು ಮರಣಯಾತ್ರೆ ಎಂದು ಭಾವಿಸುವನು. ಸಾಧಕನ ದೃಷ್ಟಿಯಿಂದ ಮರಣಕ್ಕೊಂದು ವಿಶಿಷ್ಟ ಸ್ಥಾನವಿದೆ. ಎಂಥ ವಿಪತ್ತುಗಳು ಬಂದೊದಗಿದರೂ ಸಾಧಕನೂ ತನ್ನ ಸತ್ಪಥದಿಂದ ಚ್ಯುತನಾಗಬಾರದು. ಮರಣಕ್ಕಂಝದ ಮಾನವನು ಉಳಿದ ಯಾವ ವಿಪತ್ತಿಗೂ ಹೆದರಲಾರನು. ಇಂಥವನ ಮುಂದೆ ಕರ್ಮವೂ ಕೂಡ ತನ್ನ ಶಕ್ತಿಯನ್ನು ಕಳೆದುಕೊಳ್ಳುವುದು. ಗುಣಭದ್ರಾಚಾರ್ಯರು ಹೇಳುವಂತೆ ಸಾಧಕನ ಮನೋವೃತ್ತಿಯು ಉಳಿದ ಜೀವಿಗಳಿಗಿಂತ ಬೇರೆಯಾಗಿರುತ್ತದೆ. ಅವನಿಗೆ ಧನ-ದ್ರವ್ಯಗಳ ಮೇಲೆ ಆಸೆ ಇರುವುದಿಲ್ಲ. ಅವನು ಜೀವಿತದ ಮೇಲಣ ಮಮತೆಯಿಂದ ಎಂದೂ ಸಾಧನೆಯಲ್ಲಿ ಹಿಂದುಳಿಯಲಾರನು. ಕರ್ತವ್ಯ ಪಾಲನದಲ್ಲಿ ಒದಗುವ ಸಾವಿಗೂ ಜೀವನವೆಂದು ಭಾವಿಸುತ್ತಾನೆ.
ಸಮಾಧಿ ಮರಣವೆಂದರೆ ಆತ್ಮಹತ್ಯೆಯಲ್ಲಿ ಅಲ್ಲ. ಈ ಮಾತನ್ನು ಸ್ಪಷ್ಟಪಡಿಸಲು ಒಂದೆಡೆಗೆ ಪ್ರಸಿದ್ಧ ದಾರ್ಶನಿಕ ಸರ್.ಎನ್.ರಾಧಾಕೃಷ್ಣನ್ ಅವರು “ಬೌದ್ಧ ಧರ್ಮವು ಆತ್ಮಘಾತವನ್ನು ನಿಷೇಧಿಸುವುದು. ಅದೇ ಜೈನಧರ್ಮವು ಆತ್ಮಘಾತವು ಜೀವನವರ್ಧಕವೆಂದು ತಿಳಿಯುತ್ತದೆ. ಸಾಧು ಜೀವನಕ್ಕೆ ಎಲ್ಲಿ ಸಾಧ್ಯವಿಲ್ಲವೋ ನಮ್ಮ ವಾಸನೆಗಳ ಮೇಲೆ ನಾವು ವಿಜಯವನ್ನು ಎಲ್ಲಿ ಸಂಪಾದಿಸಲು ಅಸಮರ್ಥರಾಗುವೆಯೋ ಅಲ್ಲ ಜೈನಧರ್ಮವು ಆತ್ಮಹತ್ಯೆಯನ್ನು ಮಾಡಿಕೊಳ್ಳಲು ಹೇಳುತ್ತದೆ”. ಈ ಮಾತನ್ನು ಉಲ್ಲೇಖಿಸಿ ಪಾಶ್ಚಿಮಾತ್ಯರಲ್ಲಿ ಭಾರತೀಯರ ಬಗೆಗೆ ಹೇಗೆ ತಪ್ಪು ಕಲ್ಪನೆಗಳಂತೆ ಎಂಬುದನ್ನು ತೋರಿಸಿಕೊಟ್ಟಿದ್ದಾರೆ.
ಜೈನ ಧರ್ಮವು ಆತ್ಮಘಾತಕ್ಕೆ ‘ಹಿಂಸೆ’ ಎಂದು ಪರಿಗಣಿಸಲಾಗಿದೆ. ಆತ್ಮಹತ್ಯೆಯನ್ನು ಮಾಡಿಕೊಳ್ಳುವವನಲ್ಲಿ ಭಯ, ದೈನ್ಯ ಮೊದಲಾದ ದುರ್ಬಲತೆಗಳಿರುತ್ತವೆ. ಮನಸ್ಸಿನ ದುರ್ಬಲತೆಗೆ ವಶನಾಗಿ ಅವನು ಆತ್ಮಘಾತಕ್ಕೆ ಶರಣು ಹೋಗುವನು. ಆದರೆ ಸಮಾಧಿ ಮರಣವನ್ನು ಹೊಂದುವ ಸಾಧಕನ ಮನೋಭಾವನೆ ಹಾಗಿರುವುದಿಲ್ಲ. ಅವನಲ್ಲಿ ನಿರ್ಭೀತಿ ವೀರತ್ವಗಳು ಪ್ರಾಮುಖ್ಯವಾಗಿ ಕಂಡುಬರುತ್ತವೆ. ಸಾಧಕನು ರಾಗ, ದ್ವೇಷ, ಕ್ರೋಧ, ಮಾನ, ಮಾಯಾ, ಲೋಭಗಳನ್ನು ತ್ಯಜಿಸಿ ಶುದ್ಧ ಅಹಿಂಸಾತ್ಮಕ ವೃತ್ತಿಯನ್ನು ಪಾಲಿಸುತ್ತ ಸಮಾಧಿ ಮರಣವನ್ನು ಹೊಂದುತ್ತಾನೆ.
ಪೂಜ್ಯಪಾದರು ಈ ಮಾತಿಗೊಂದು ಉತ್ತಮ ಉದಾಹರಣೆಯನ್ನು ಹೀಗೆ ಕೊಟ್ಟಿದ್ದಾರೆ. ಒಬ್ಬ ಗ್ರಹಸ್ಥರ ತುಂಬಿದ ಮನೆಗೆ ಬೆಂಕಿ ಬಿದ್ದಾಗ ಆಗ ಅವನು ಮೊದಲು ಅಗ್ನಿಯನ್ನು ಆರಿಸಲು ಮುಂದಾಗುತ್ತಾನೆ. ಅದು ಸಾಧ್ಯವಾದಾಗ ಮನೆಯನ್ನು ಕೆಡವಿಯಾದರೂ ಅಮೂಲ್ಯ ಪದಾರ್ಥಗಳನ್ನು ಹೊರತೆಗೆಯಲು ಪ್ರಯತ್ನಿಸುತ್ತಾನೆ. ಆಗ ಅವನಲ್ಲಿ ಮನೆಯ ಮೇಲಿನ ಮಮತೆ ದೂರವಾಗುತ್ತದೆ. ಇನ್ನುಳಿದ ಬೆಲೆಯುಳ್ಳ ವಸ್ತುಗಳನ್ನಾದರೂ ರಕ್ಷಿಸಬೇಕೆಂಬ ಹಂಬಲ ಉಂಟಾಗುತ್ತದೆ. ಇದು ಬುದ್ಧಿವಂತರ ಲಕ್ಷಣವಾಗಿದೆ. ಇದರಂತೆ ಸಾಧಕನು ಸುಮ್ಮಸುಮ್ಮನೆ ದೇಹ ತ್ಯಾಗ ಮಾಡಲು ಸಿದ್ಧನಾಗುವುದಿಲ್ಲ. ಶರೀರವು ಆತ್ಮಕಲ್ಯಾಣದ ಸಾಧನವೆಂದು ಅವನು ತಿಳಿದಿರುತ್ತಾನೆ. ಆದರೆ ಅದರಿಂದ ಆ ಕಾರ್ಯವು ನಡೆಯದಂತಾದಾಗ ರೋಗ ರುಜಿನಗಳಿಗೆ ತುತ್ತಾಗಿ ಆತ್ಮಜ್ಞಾನಕ್ಕೆ ತೊಡಕಾಗಿ ನಿಲ್ಲುವುದೋ ಆಗ ಅದನ್ನು ನಿರ್ಮಮತ್ವ ಭಾವದಿಂದ ತ್ಯಜಿಸಲು ಸಿದ್ಧನಾಗುತ್ತಾನೆ. ಇಲ್ಲಿ ಸಮಾಧಿ ಮರಣದ ಗುರಿಯು ಮೃತ್ಯುವಿನ ಅನಿವಾರ್ಯ ಪರಿಸ್ಥಿತಿಯುಂಟಾದಾಗ ಸದ್ಗುಣದ ರಕ್ಷಣೆಯನ್ನು ಮಾಡಿಕೊಂಡು ಆತ್ಮನ ಜೀವನ ನಿರ್ಮಾಣ ಮಾಡುವುದಿರುತ್ತದೆ. ಇಲ್ಲಿ ಮರಣವೇ ಧ್ಯೇಯವಾಗಿರುವುದಿಲ್ಲ. ಇದೇ ಮಾತನ್ನು ಸಮಂತಭದ್ರಾಚಾರ್ಯರು ರತ್ನಕರಂಡಕ ಶ್ರಾವಕಾಚಾರದಲ್ಲಿ ಉಪಸರ್ಗ, ದುರ್ಭಿಕ್ಷೆ, ವೃದ್ಧಾಪ್ಯ, ಕೈಮೀರಿದ ರೋಗಗಳಲ್ಲಿ ಆತ್ಮ ಪವಿತ್ರತೆಯನ್ನು ಕಾಯ್ದುಕೊಳ್ಳುವುದಕ್ಕಾಗಿ ಶರೀರವನ್ನು ತ್ಯಾಗ ಮಾಡುವುದೇ ‘ಸಮಾಧಿ ಮರಣ’ ವೆನಿಸುವುದು ಎಂದಿದ್ದಾರೆ.
ಸರ್ವಾರ್ಥಸಿದ್ಧಿ ಗ್ರಂಥದಲ್ಲಿ ‘ವಿಷ, ಶಸ್ತ್ರ’ ಮೊದಲಾದ ಉಪಕರಣಗಳಿಂದ ರಾಗ-ದ್ವೇಷಗಳಿಂದ ಮೋಹಾ ವಿಷ್ಟವಾದ ಪ್ರಾಣಿಯು ಆತ್ಮಘಾತ ಮಾಡಿಕೊಳ್ಳುವುದರಿಂದ ಆತ್ಮನ ಪ್ರಗತಿಗೆ ಭಾದೆಯುಂಟಾಗುವುದಿಲ್ಲವಾದ್ದರಿಂದ ಅವನಿಗೆ ಆತ್ಮವಧೆಯ ದೋಷ ತಟ್ಟುವುದಿಲ್ಲ ಎಂದಿದ್ದಾರೆ. ಸಲ್ಲೇಖನ ವ್ರತ ತೆಗೆದುಕೊಳ್ಳಬೇಕಾದರೆ ಅವನು ಆಂತರಿಕ ಕಷಾಯಗಳನ್ನು ಮೊದಲು ಬಿಡಬೇಕಾಗುವುದೆಂದು ಹೇಳಲಾಗಿದೆ ಮತ್ತು ಬಾಹ್ಯ ಪರಿಣಾಮಗಳಿಂದ ಶರೀರವನ್ನು ಕೃಶಗೊಳಿಸುತ್ತ ಹೋಗುವುದರಿಂದ ಏನೂ ಲಾಭವಿಲ್ಲ. ಅಂಥವನ ಸಲ್ಲೇಖನವು ವ್ಯರ್ಥವಾಗುವುದು. ಕಷಾಯಗಳು ಇರುವವರೆಗೆ ಚಿತ್ತವು ಬಾಹ್ಯ ಪ್ರಪಂಚದಲ್ಲಿ ವಿಹರಿಸುವುದು. ಅದರಿಂದ ಆತ್ಮ ಚಿಂತನೆಯಾಗುವುದಿಲ್ಲ. ಅದಕ್ಕಾಗಿ ಚಳಿ, ಮಳೆ, ಗಾಳಿ, ಬಿಸಿಲುಗಳಿಂದ ದೇಹದಂಡನೆ ಮಾಡುವುದಕ್ಕಿಂತ ಆತ್ಮ ನಿರ್ಮಲತೆಯು ಮುನಿಗಳಿಗೆ ಹೆಚ್ಚಿನದು. ಇದನ್ನು ಸಾಧಿಸಿಕೊಂಡವನ ಸಮಾಧಿ ಮರಣವು ಸಾರ್ಥಕ ವಾಗುವುದು.
ಜೈನ ವೈದ್ಯಕೀಯ ಪರಂಪರೆ: ೪. ಜೈನ ಆಯುರ್ವೇದ ಪರಂಪರೆ (೧)
ಪೀಠಿಕೆ
ಈ ಜಗತ್ತಿನಲ್ಲಿ ವೈದ್ಯಕೀಯ ಶಾಸ್ತ್ರವು ಎಂದಿನಿಂದ ಹುಟ್ಟಿಕೊಂಡಿತು ಎಂದು ನಿಶ್ಚಿತವಾಗಿ ಹೇಳುವುದು ಕಷ್ಟ. ಈ ಪ್ರಥ್ವಿಯ ಮೇಲೆ ಮಾನವ ಹಾಗೂ ಇತರ ಜೀವಿಗಳು ಹುಟ್ಟಿಕೊಂಡ ಮೇಲೆ ಆಹಾರ, ವಿಹಾರ, ಪರಿಸರಗಳಲ್ಲಾದ ಏರು ಪೇರುಗಳಿಂದ ಆಗುವ ರೋಗ ರುಜಿನಾದಿಗಳ ಪರಿಹಾರಕ್ಕಾಗಿ ಏನಾದರೊಂದು ಪ್ರಯತ್ನ ಮಾಡುತ್ತಲೇ ಬಂದಿದ್ದಾನೆ. ಈಗಲೂ ಪಶು,ಪಕ್ಷಿ, ಪ್ರಾಣಿಗಳು ತಮಗೆ ರೋಗವಾದಾಗ ಉಪವಾಸವಿದ್ದೋ ಇಲ್ಲವೇ ಯಾವುದಾದರೊಂದು ಮೂಲಿಕೆಗಳನ್ನು ತಿಂದು ವಾಂತಿ ಮಾಡಿಯೋ ತಮ್ಮ ರೋಗಗಳನ್ನು ಪರಿಹಾರ ಮಾಡಿಕೊಳ್ಳುವುದನ್ನು ನಾವು ಕಾಣಬಹುದು. ಅರ್ಷ್ಯಪದ್ಧತಿಯಲ್ಲಿ ಜೀವನ ಶಾಸ್ತ್ರವಾದ ಆಯುರ್ವೇದವು ವೇದಗಳ ಕಾಲದಲ್ಲಿಯೇ ಹುಟ್ಟುದೆಯೆಂದೂ ಬ್ರಹ್ಮನೇ ಇದನ್ನು ಪ್ರಪ್ರಥಮವಾಗಿ ಭೋದಿಸಿದನೆಂದೂ ತದನಂತರ ಅದು ದಕ್ಷ ಪ್ರಜಾಪತಿ, ಅಶ್ವಿನೀ ದೇವತೆಗಳು, ಇಂದ್ರ, ಭಾರಧ್ವಾಜ, ಕಶ್ಯಪ, ಧನ್ವಂತರಿ, ಅಗ್ನಿವೇಶ, ಭೇಲ, ಜೀತೂಕರ್ಣ, ಪರಾಶರ, ಹಾರೀತ, ಕ್ಷಾರಪಾಣಿ ಹೀಗೆ ಈ ಸಂಪ್ರದಾಯ ಬೆಳೆಯುತ್ತ ಬಂದಿತೆಂದು ಇತಿಹಾಸವಿದ್ದರೆ ಜೈನಾಯುರ್ವೇದ ಗ್ರಂಥಗಳಲ್ಲಿ ಋಷಭನಾಥನೇ ಈ ಶಾಸ್ತ್ರವನ್ನು ಭರತನಿಗೆ ಭೋದಿಸಿದನು ಹಾಗೂ ಸಾರರೋಪಾದಿಯಲ್ಲಿದ್ದ ಶಾಸ್ತ್ರದ ಬಿಂದು-ಬಿಂದುಗಳನ್ನ ಉ ತೆಗೆದುಕೊಂಡ ಇತರ ಆಚಾರ್ಯರು ವೈದ್ಯಕೀಯ ಗ್ರಂಥಗಳನ್ನು ರಚಿಸಿದ್ದಾರೆ ಎಂದು ತಿಳಿದು ಬರುತ್ತದೆ. ಇದು ಪರಿಪೂರ್ಣ ಶುದ್ಧಶಾಸ್ತ್ರವಾಗಿದ್ದು ತ್ರಿಕಾಲಬಾಧಿತವಾಗಿದೆ. ಇದರಲ್ಲಿ ಬದಲಾವಣೆ ಸಲ್ಲ.
ಜೈನ ಆಚಾರ್ಯರು, ಋಷಿಗಳು, ಕವಿಗಳು ಸಾಹಿತ್ಯದ ಯಾವುದೇ ಅಂಗದಲ್ಲಿ ಸೇವೆಯನ್ನು ಮಾಡಿದರೂ ಅವರ ಸಾಹಿತ್ಯದ ಧ್ಯೇಯವು ಆತ್ಮನಲ್ಲಿ ಸಾಮ್ಯಭಾವವನ್ನು ಬೆಳೆಸುವುದೇ ಆಗಿದೆಯನ್ನಬಹುದು. ಅಲ್ಲದೇ ಅದು ಜೀವಿಗಳನ್ನೂ, ನಿರ್ವಾಣದ ಪರಮಪ್ರಕಾಶಮಯ ದಾರಿಯಲ್ಲಿ ಮುನ್ನಡೆಸುವುದು. ಜೈನರ ಯಾವುದೇ ರಾಗ, ದ್ವೇಷ, ಮೋಹ, ಮಾತ್ಸರ್ಯ, ದೀನತೆ ಮೊದಲಾದ ವಿಕೃತಿಗಳನ್ನು ಉತ್ಪನ್ನ ಮಾಡುವುದೋ ಅದು ಹೀನ ಸಾಹತ್ಯವೆಂದು ನಂಬಿದ್ದಾರೆ. ಇಂಥ ಸಾಹಿತ್ಯವು ಆತ್ಮ ಘಾತಕವೆಂದು ತಿಳಿದಿದ್ದಾರೆ. ಆದ್ದರಿಂದ ಜೈನ ಸಾಹಿತ್ಯ ಪ್ರಕಾರಗಳೆಲ್ಲವೂ ಮಾನವರ ಆತ್ಮ ತೇಜಸ್ಸನ್ನು ಹೆಚ್ಚಿಸುವಂಥವಾಗಿದೆ. ಇದಕ್ಕೆ ವೈದ್ಯಕೀಯ ಶಾಸ್ತ್ರವೇನೂ ಹೊರತಾಗಿಲ್ಲ.
ಸುಮಾರು ಎರಡು ಸಾವಿರ ವರ್ಷಗಳಿಗೂ ಹೆಚ್ಚು ಕಾಲದಿಂದ ಜೈನ ಲೇಖಕರು ಜನರ ಬದುಕಿಗೆ ಬೇಕಾದ ಭಾಷೆ, ವೈದ್ಯಕೀಯ, ಸಂಗೀತ, ರಾಜನೀತಿ, ತರ್ಕ, ವ್ಯಾಕರಣ, ಕಾಮಶಾಸ್ತ್ರ, ಗಣಿತ, ಮುಂತಾದ ಲೌಕಿಕ ಶಾಸ್ತ್ರಗಳ ನೂರಾರು ಗ್ರಂಥಗಳನ್ನು ವಿವಿಧ ಭಾಷೆಗಳಲ್ಲಿ ರಚಿಸಿದುದು ಕಂಡುಬರುತ್ತದೆ. ಇವನ್ನೆಲ್ಲ ಕ್ರೋಢಿಕರಿಸಿ, ಪರಿಷ್ಕರಿಸಿ, ಒಂದೊಂದೇ ವಿಷಯದಲ್ಲಿ ಒಗ್ಗೂಡಿಸಿದರೆ ಅವೆಲ್ಲ ಇಂದಿನ ಜನಾಂಗಕ್ಕೊಂದು ದೊಡ್ಡ ಕೊಡುಗೆ ಆಗಬಹುದು. ಆದರೆ ಈವರೆಗೆ ಇಂಥ ಕೆಲಸವಾಗಿಲ್ಲ. ಧರ್ಮ ಹಾಗೂ ಸಾಹಿತ್ಯಗಳ ಬಗೆಗೆ ಎಲ್ಲರ ಆಸಕ್ತಿ ಇದ್ದು ಇವುಗಳ ಕುರಿತು ವಿಪುಲ ಸಾಹಿತ್ಯ ದೊರಕುತ್ತದೆ. ಆದರೆ ಲೌಕಿಕ ಶಾಸ್ತ್ರಗಳಲ್ಲಿ ಈ ಕೆಲಸವಾಗಿಲ್ಲ. ವಿವಿಧ ಪ್ರಕಾರಗಳ ಸಾಹಿತ್ಯ ರಚನೆ ಕಾರ್ಯದಲ್ಲಿ ತೊಡಗಿದ್ದವರು. ಬಹುಜನ ಕನ್ನಡಿಗರು ಎಂಬುದು ಹೆಮ್ಮೆಯ ವಿಷಯ.
ಜೈನ ಆಯುರ್ವೇದ ಗ್ರಂಥಗಳು
ಜೈನರು ನ್ಯಾಯ, ಕಾವ್ಯ, ಅಲಂಕಾರ, ಕೋಶ,ಛಂದಸ್ಸು ಮೊದಲಾದ ವಿಷಯಗಳ ಮೇಲೆ ಗ್ರಂಥಗಳನ್ನು ರಚಿಸಿರುವಂತೆ ಜ್ಯೋತಿಷ್ಯ, ವೈದ್ಯಕೀಯ,ವೃಕ್ಷಶಾಸ್ತ್ರ ಹಾಗೂ ಪ್ರಾಣಿಗಳ ರೋಗರುಜಿನಾದಿಗಳ ಕುರಿತಿ ಬರೆದುದು ಕಂಡುಬರುತ್ತದೆ. ಪ್ರಾತಃ ಸ್ಮರಣೀಯರಾದ ಪೂಜ್ಯಪಾದರು, ಸಮಂತಭದ್ರರು, ಜೀನಸೇನಗುರು, ವೀರದೇವರು, ಶ್ರೀಗುಣಭದ್ರರು, ಮಹಿರ್ಷಿ ಸೋಮದೇವರು, ರತ್ನಾಕರರು, ಆರಾಧಕರು – ಮೊದಲಾದ ಮಹಾಪಂಡಿತೋತ್ತಮರು ರಚಿಸಿದ ಗ್ರಂಥಗಳನ್ನು ಅವಲೋಕಿಸಿದಾಗ ಅವರು ತಮ್ಮ ಪ್ರಗಲ್ಭವಾದ ಪಾಂಡಿತ್ಯವನ್ನು ಅನೇಕ ವಿಷಯಗಳಲ್ಲಿ ವಿಸ್ತರಿಸುದುದು ಗೋಚರವಾಗುತ್ತದೆ. ಇವರು ವೈದ್ಯಕೀಯ ವಿಶೇಷವಾಗಿ ಅರ್ಧಮಾಗದಿ, ಸಂಸ್ಕೃತ ಹಾಗೂ ಹಳೇ ಕನ್ನಡದಲ್ಲಿವೆ. ನಮ್ಮ ದೌರ್ಭಾಗ್ಯವೆಂದರೆ ಬಹುತೇಕ ಗ್ರಂಥಗಳು ನಮಗಿಂದು ಲಭ್ಯವಿಲ್ಲ. ಇದಕ್ಕಿಂತಲೂ ಖೇದಕರ ವಿಷಯವೆಂದರೆ ನಮಗೆ ದೊರಕಿರುವ ತಾಳೆಗರಿಗಳಲ್ಲಿ ರಚಿಸಿದ ಗ್ರಂಥಗಳನ್ನು ಸಂಗ್ರಹಿಸಲು, ರಕ್ಷಿಸಿಡಲು, ಪ್ರಕಟಿಸಲು ನಾವು ಅಸ್ಥೆ ತೋರಿಸದಿರುವುದು. ಈಗಿನ ನಮ್ಮ ಪೀಳಿಗೆಗೆ ಜೈನರೂ ಆಯುರ್ವೇದ ಗ್ರಂಥಗಳನ್ನೂ ರಚಿಸಿದ್ದಾರೆ ಎಂಬ ಮಾತು ಎಷ್ಟರ ಮಟ್ಟಿಗೆ ಗೊತ್ತಿದೆ ಎಂದಾದರೆ ಮುಂದಿನ ಪೀಳಿಗೆಗೆ ಇದು ಎಂತು ಹರಿದುಬಂದೀತು ಎಂದು ಹೇಳುವುದು ಕಷ್ಟ.
ಅರ್ಷ್ಯ ಪದ್ಧತಿಯ ಆಯುರ್ವೇದದಲ್ಲಿ ನಮಗಿಂದು ನೂರಾರು ಗ್ರಂಥಗಳು ಪ್ರಕಟಿತ ರೂಪದಲ್ಲಿ ದೊರಕುತ್ತಿದ್ದರೆ ಜೈನಾಚಾರ್ಯರು ರಚಿಸಿದ ಗ್ರಂಥಗಳಲ್ಲಿ ನಾಲ್ಕಾರು ಕೂಡು ಪ್ರಕಟಿತ ರೂಪದಲ್ಲಿಲ್ಲ. ಅನೇಕ ಶಾಸ್ತ್ರಕಾರರು ಜೈನವೈದ್ಯ ಶಾಸ್ತ್ರಕರ್ತರು, ಹೆಸರುಗಳನ್ನು, ಗ್ರಂಥಾಧಾರಗಳನ್ನು ತಮ್ಮ ಗ್ರಂಥಗಳಲ್ಲಿ ಉಲ್ಲೇಖಿಸಿದ್ದಾರೆ. ಚರಕ, ಸುಶ್ರುತ, ವಾಗ್ಭಟ, ಮಾಧವ, ಶಾರಗಂಧರ, ಯೋಗರತ್ನಾಕರ , ಭಾವ ಪ್ರಕಾಶ ಮುಂತಾದ ಆಯುರ್ವೇದ ಪ್ರಭೃತಿಗಳ ಸರಿಸಮ ಪ್ರತಿಭೆ ತೋರಿಸಿದೆ ಜೈನಶಾಸ್ತ್ರಕಾರರ ರಚನೆಗಳು ಹೇಳಹೆಸರಿಲ್ಲದೆ ಇತಿಹಾಸ ಗರ್ಭದಲ್ಲಿ ಸೇರಿಹೋಗಿವೆ. ಕಾಲಗರ್ಭದಲ್ಲಿ ವಿಲೀನವಾದ ಈ ಸಂಗತಿಗೆ ಅದಾವ ರಾಜಕೀಯ, ಧಾರ್ಮಿಕ, ಸಾಮಾಜಿಕ ಒತ್ತಡಗಳು ಬಂದವೋ ತಿಳಿಯದು. ಆದರೆ ಇಷ್ಟು ಮಾತ್ರ ಸತ್ಯವೆಂದರೆ ಜೈನ-ಬೌದ್ಧರ(ಚಂದ್ರಗುಪ್ತ ಮೌರ್ಯ ಅಶೋಕ ಚಕ್ರವರ್ತಿಗಳ) ಕಾಲಕ್ಕೆ ಅಹಿಂಸೆಯು ಪರಾಕಾಷ್ಠತೆ ತಲುಪಿ ಯಜ್ಞಯಾಗಾದಿಗಳು, ಪ್ರಾಣಿವಧೆ, ಯುದ್ಧಗಳು ಕಡಿಮೆ ಆದವು. ಇದೇ ಅಹಿಂಸೆಯ ಪರಿಣಾಮ ಆಯುರ್ವೇದ ಶಸ್ತ್ರ ಚಿಕಿತ್ಸೆಯ ಮೇಲೂ ಆಯಿತು. ಯುದ್ಧಗಳಲ್ಲಿ ಗಾಯಗೊಂಡವರಿಗಾಗಿ ನಡೆಯುತ್ತಿದ್ದ ಶಸ್ತ್ರ ಚಿಕಿತ್ಸೆಗಳು, ಎಲುಬು-ಸಂದು ಜೋಡಣೆ, ಮೂಗು, ಕಿವಿಗಳನ್ನು ಹರಿದುಕೊಂಡವರಿಗೆ ದೊರಕುತ್ತಿದ್ದ ಪ್ರಸಾಧನ ಶಸ್ತ್ರಚಿಕಿತ್ಸೆ (Plastic Surgery)ಗಳೆಲ್ಲ ಕಡಿಮೆ ಆಗುತ್ತ ಬಂದವು. ಹೀಗಗಿ ಭಾರತದಲ್ಲುಜ ಶಸ್ತ್ರಚಿಕಿತ್ಸೆಯ ಬೆಳವಣಿಗೆ ಕುಂಠಿತಗೊಂಡಿತು ಎಂದು ಇತಿಹಾಸ ಹೇಳುತ್ತದೆ.
ಉಗ್ರದಿತ್ಯಾಚಾರ್ಯರು ರಚಿಸಿದ ಕಲ್ಯಾಣಕಾರಕ ಗ್ರಂಥದಲ್ಲಿ ಅನೇಕ ಕಡೆಗೆ ನಮ್ಮ ಆಚಾರ್ಯ ಗುರುಗಳಾದ ಶೃತಕೀರ್ತಿ, ಕುಮಾರಸೇನ, ವೀರಸೇನ, ಪೂಜ್ಯಪಾದ, ಪಾತ್ರಸ್ವಾಮಿ, ಸಿದ್ಧದೇವ, ದಶರಥ ಗುರು, ಮೇಘನಾದ, ಸಿಂಹನಾದ, ಸಮಂತಭದ್ರ ಹಾಗೂ ಜಟಾಚಾರ್ಯ ಮುಂತಾದವರ ಹೆಸರುಗಳನ್ನು ಉಲ್ಲೇಖಿಸಲಾಗಿದೆ. ಈ ಗ್ರಂಥದ ೨೦ನೇ ಅಧ್ಯಾಯ ೮೫ನೇ ಶ್ಲೋಕದಲ್ಲಿ ಹೇಳಿದ ಪ್ರಕಾರ ನಮ್ಮ ಗ್ರಂಥಕಾರರು ಹಾಗೂ ಅವರ ರಚನೆಗಳು ಇಂತಿವೆ.
೧.        ಶಾಲಾಕ್ಯಂ ಪೂಜ್ಯವಾದ ಪ್ರಕಟಿತಮಧಿಕಂ ಶಲ್ಯತಂತ್ರ
ಚ ಪಾತ್ರಸ್ವಾಮಿ ಪ್ರೋಕ್ತಂ ವಿಷಾಗ್ರಗ್ರಶಮನವಿಧಿಃ
ಸಿದ್ಧಸೇನ್ಯೆಃ ಪ್ರಸಿದ್ಧೈ|
ಕಾಯೇ ಯಾ ಸಾ ಚಿಕಿತ್ಸಾದಶರಥಗುರುಭಿಮೇಘನಾದೈಃ
ಶಿಶೂನಾಂ ವೈದ್ಯವೃಕ್ಷ್ಯಂ ಚ ದಿವ್ಯಾಮೃತಪಿ ಕಥಿತಂ
ಸಿಂಹನಾದೈರ್ಮುನಿಂದ್ರೈಃ||
(ಕಲ್ಯಾಣಕಾರಕ ಅ.೨೦ ಶ್ಲೋಕ ೮೫)
೨.        ಅಷ್ಟಾಂಗಮಪ್ಯಖಿಲಮತ್ರ ಸಮಂತಭದ್ರೈ ಪ್ರೋಕ್ತಂ
ಸವಿಸ್ತಾರವಚೋವಿಭವೈರ್ವಿಶೇಷಾತ್
ಸಂಕ್ಷೇಪತೋ ನಿಗದಿತಂ ತದಿಹಾತ್ಮಶಕ್ತ್ಯಾ ಕಲ್ಯಾಣಕಾರಕ
ಶೇಷಪದಾರ್ಥಯುಕ್ತಮ್‌||
(ಕಲ್ಯಾಣಕಾರಕ ಅ.೨೦ ಶ್ಲೋಕ ೮೬)
೧. ಪೂಜ್ಯಪಾದರು – ಶಾಲಾಕ್ಯ (ಕುತ್ತಿಗೆ ಮೇಲ್ಭಾಗದ ರೋಗಗಳು, ENT, Eye, Brain, Disease) ಶಿರಾಭೇದನ (Venisection) ಶಸ್ತ್ರ ಚಿಕಿತ್ಸೆ.
೨. ಪಾತ್ರಸ್ವಾಮಿ ಅಥವಾ ಕೇಸರಿ ಎಂಬುವರು ಶಲ್ಯತಂತ್ರ (Surgery) ಕುರಿತು
೩. ಸಿದ್ಧಸೇನಾಚಾರ್ಯರು -ಗ್ರಹಪೀಡೆಗಳನ್ನೂ ದೂರೀಕರಿಸುವ ಬಗೆಗೆ (ಮನೋರೋಗಗಳು ಹಾಗೂ ಗ್ರಹಪೀಡೆಗಳ ನಿವಾರಣೆ)
೪. ದಶರಥಗುರು ಹಾಗೂ ಮೇಘನಾದ ಎಂಬವರು ಚಿಕ್ಕಮಕ್ಕಳರೋಗ (Pediatrics) ಬಗೆಗೆ
೫. ಸಿಂಹನಾದ ಎಂಬುವರು ಶರೀರವನ್ನು ಬಲಪಡಿಸುವ ರಸಾಯನ ಪ್ರಯೋಗ (Geriatrics) ಕುರಿತು.
೬. ಸಮಂತಭದ್ರಾಚಾರ್ಯರು ಕಾಯ(Medicine) ಬಾಲ, ಗ್ರಹ, ಉರ್ಧ್ವಾಂಗ, ದಂಷ್ಟ್ರಾ, ಜರಾ ಎಂಬ ಅಷ್ಟಾಂಗಗಳ ಕುರಿತು ವಿಸ್ತ್ರತ ಗ್ರಂಥ ರಚಿಸಿದುದು ಕಂಡು ಬರುತ್ತದೆ. ಇವರು ಬರೆದ ಅಷ್ಟಾಂಗ ಗ್ರಂಥದ ಸಂಕ್ಷಿಪ್ತ ವಿವರಣೆಯೇ ಕಲ್ಯಾಣಕಾರಕ ಗ್ರಂಥವೆಂದು ಹೇಳಲಾಗಿದೆ.
ಅನೇಕ ಜೈನ ಬೌದ್ಧ ಗ್ರಂಥಕರ್ತರು ಭಾರತದಲ್ಲಿ ಮೊಟ್ಟಮೊದಲಿಗೆ ಪಾದರಸ, ಮಹಾರಸಗಳು, ಉಪರಸಗಳು, ಸಾಧಾರಣ ರಸಗಳು, ರತ್ನಗಳು, ವಿಷಗಳು, ಉಪವಿಷಗಳು, ಲೋಹಗಳಿಂದ ಔಷಧಿಗಳನ್ನು ಸಿದ್ಧಪಡಿಸಿ, ಪ್ರಯೋಗಿಸಿದರು. ಇವು ಕೆಡದಿರುವ, ಬೇಗನೇ ಗುಣಕೊಡುವ, ರುಚಿ ಇಲ್ಲದ, ಅಲ್ಪಪ್ರಮಾಣದ ಗುಣಗಳಿಂದಾಗಿ ಇಂದಿಗೂ ಪ್ರಖ್ಯಾತವಾಗಿವೆ.
ಪುಷ್ಟಾಯುರ್ವೇದ
[bookmark: _ftnref1]ಜೈನಧರ್ಮವು ಅಹಿಂಸಾ ಪ್ರಧಾನವಾದುದ್ದರಿಂದ ಮಹಾವ್ರತಧಾರಿಗಳಾಗಿದ್ದ ನಮ್ಮ ಆಚಾರ್ಯರು ತಾವು ರಚಿಸಿದ ವೈದ್ಯಕೀಯ ಗ್ರಂಥಗಳಲ್ಲಿ ಔಷಧಿ ನಿರ್ಮಾಣಕ್ಕಾಗಿ ಉಪಯೋಗಿಸಲ್ಪಡುವ ಯಾವುದೇ ದ್ರವವು ಪ್ರಾಣಿಮೂಲದಿಂದಾಗಲೀ ಇಲ್ಲವೇ ಅದರಿಂದ ಏಕೇಂದ್ರಿಯ ಜೀವಿಗೂ ಹಿಂಸೆಯಾಗದಂತೆ ಉಪಯೋಗಿಸಿದುದು ವ್ಯಕ್ತವಾಗುತ್ತದೆ. ಅಹಿಂಸಾ ಪ್ರಣೀತವಾದ ‘ಪುಷ್ಪಾಯುರ್ವೇದ’ ಎಂಬ ಗ್ರಂಥವೊಂದನ್ನು ರಚಿಸಿ ಕೇವಲ ಕುಸುಮ ರಹಿತವಾದ ೧೮೦೦೦ ನಮೂನೆಯ ಪುಷ್ಪಗಳಿಂದಲೇ ಚಿಕಿತ್ಸೆಗಾಗಿ ಬೇಕಾಗುವ ಔಷಧಿಗಳನ್ನು, ಆರೋಗ್ಯಕ್ಕಾಗಿ ಬೇಕಾಗುವ ರಸಾಯನಗಳನ್ನು ಸಿದ್ಧಪಡಿಸುವ ಕ್ರಮ ಹೇಳಿದ್ದು ಈಗಿನ ಪ್ರಚಲಿತ ಆಯುರ್ವೇದ ಗ್ರಂಥಕಾರರು ಈ ವಿಷಯವಾಗಿ ಬರೆದಿಲ್ಲ.*
ಈ ಗ್ರಂಥವು ಕ್ರಿ.ಶ. ೩ನೇಯ ಶತಮಾನದ್ದಾಗಿದ್ದು ಕನ್ನಡ ಭಾಷೆಯಲ್ಲಿದೆ. ಇತಿಹಾಸಕಾರರಿಗೆ, ಸಸ್ಯಶಾಸ್ತ್ರಜ್ಞರಿಗೆ, ವೈದ್ಯರಿಗೆ ಇದೊಂದು ಅಪೂರ್ವ ಕೊಡುಗೆಯಾಗಿದ್ದು ಕಷ್ಟದಿಂದ ಓದಬಹುದಾಗಿದ್ದ ಈ ಗ್ರಂಥವನ್ನು ಸಂಶೋಧಿಸಿ ಪ್ರಕಟಿಸುವುದವಶ್ಯ.(ಆಯುರ್ವೇದ ಇತಿಹಾಸ ಗ್ರಂಥದಲ್ಲಿ ಈ ವಿಷಯವಾಗಿ ಪ್ರಸ್ತಾಪಿಸಿಲ್ಲ ಹಾಗೂ ಇದರ ಪ್ರತಿ ಎಲ್ಲಿದೆ ಎಂಬುದರ ಬಗೆಗೂ ನಿಶ್ಚಿತವಾಗಿ ತಿಳಿದುಬಂದಿಲ್ಲ.)
ಸರ್ವಾಂಜನ: ಭೂಗರ್ಭದಲ್ಲಿರು ವಸ್ತುಗಳನ್ನೂ ನೋಡಲುಪಯುಕ್ತವಾದ ‘ಸರ್ವಾಂಜನ’ವನ್ನು ಗೆರುಸೊಪ್ಪೆಯ ಭಾಗದಲ್ಲಿಯೇ ದೊರಕುವ ವಿಶೇಷ ಹೂವುಗಳಿಂದ ತಯಾರಿಸುವ ವಿಧಾನವನ್ನು ಈ ಗ್ರಂಥದಲ್ಲಿ ಹೇಳಲಾಗಿದೆ. ಸಮಂತಭದ್ರಾಚಾರ್ಯರು ತಮ್ಮ ಸಿದ್ಧಾಂತ ರಸಾಯನಕಲ್ಪದಲ್ಲಿ ‘ಶ್ರೀಮದ್ಭಲ್ಲಾತಕಾದ್ರೌ ವಸಿ ಜನಮುನಿಃ ಸೂತವಾದೇರಸಬ್ದಂ’ ಎಂಬ ಮಾತಿನಲ್ಲಿ ಸೂಚಿಸಿದ್ದಾರೆನ್ನಲಾಗಿದೆ. ಭಲ್ಲಾತಕೀಪುರವೆಂದರೆ ಗೇರುಸೊಪ್ಪೆ. (ಭಲ್ಲಾತಕವೆಂದರೆ ಗೇರು) (ಕಲ್ಯಾಣಕಾರಕ, ಪುಟ-೨೩) ಇಂತಹ ಅನೇಕ ಅಮೂಲ್ಯವಾದ ಪುಷ್ಟಗಳು, ಸಸ್ಯಗಳು, ಮೂಲಿಕೆಗಳು ದೊರಕುವ ಗೆರುಸೊಪ್ಪೆ(ಈಗಿನ ಜೋಗ ಜಲಪಾತವಿರುವ ಪ್ರದೇಶ) ಭಾಗವನ್ನು ಉಲ್ಲೇಖಿಸಿ ಇದನ್ನು ‘ರತ್ನ ಗರ್ಭಾವಸುಂಧರಾ’ ಎಂದು ವಿಶೇಷಣದಿಂದ ಕರೆದುದು ವ್ಯಕ್ತವಾಗುತ್ತದೆ.
ವೃಕ್ಷಾಯುರ್ವೇದ: ಗಣ ತನ್ನ ‘ಸದ್ದರ್ಶನ ಸಮುಚ್ಚಯ’ ಗ್ರಂಥದ ಟೀಕೆಯಲ್ಲಿ ಉದ್ಭಿಜಗಳ ವೈಶಿಷ್ಟ್ಯ ಕುರಿತು ಬರೆಯುತ್ತ ವನಸ್ಪತಿಗಳ ಬಾಲ್ಯ, ತಾರುಣ್ಯ, ವೃದ್ಧಾವಸ್ಥೆಗಳನ್ನೂ, ನಿಯಮಿತವಾಗಿ ಬೆಳವಣಿಗೆಯನ್ನೂ, ಬೇರೆ ಬೇರೆ ಚಲನವಲನಾದಿ ಕ್ರಿಯೆಗಳನ್ನೂ, ನಿದ್ರೆ, ಜಾಗೃತಿ, ಸ್ಪರ್ಶ ವಿಕಸನ, ಸ್ಪರ್ಶ ಸಂಕೋಚನ ಮುಂತಾದ ಗುಣಸ್ವಭಾಗಳನ್ನೂ ವಿವರಿಸಿದ್ದಾನೆ. ವೃಕ್ಷಾಯುರ್ವೇದಲ್ಲಿ ಔಷಧಿಗಳು ವೃದ್ಧಿ, ಕ್ಷಯವನ್ನು ಹೊಂದುವಿಕೆ, ರೋಗವಿಮುಕ್ತಿ, ಭೂಮಂಡಲದೊಳಗಿನ ರಸದ ಶೋಷಣ ಕ್ರಿಯೆಗಳನ್ನು ವಿವರಿಸಲಾಗಿದೆ.
ಉದಯನ ಎಂಬ ಜೈನ ಪಂಡಿತನು ಸಹ ಉದ್ಭಿಜಗಳಲ್ಲಿ ಚೈತನ್ಯಶಕ್ತಿ ಮಂದವಾಗಿ ಇದ್ದೇ ಇದೆ ಎಂದು ಪ್ರತಿಪಾದಿಸಿದ್ದಾನೆ.
ವೈದ್ಯಕೀಯ ಪಾರಿಭಾಷಿಕ ಶಬ್ಧಕೋಶ: ಜನಸಾಮಾನ್ಯರಿಗೆ ಅದರಲ್ಲೂ, ಜೈನೇತರರಿಗೆ ಜೈನ ಪಾರಿಭಾಷಿಕ ಶಬ್ಧಗಳು ಗೊತ್ತಾಗದೇ ಹೋಗುತ್ತಿದ್ದುದರಿಂದ ‘ಅಮೃತನಂದಿ’ ಎಂಬುವರು ಒಂದು ವೈದ್ಯಕೀಯ ಪಾರಿಭಾಷಿಕ ಶಬ್ದಕೋಶವನ್ನು ರಚಿಸಿದ್ದು ಅದು ಕೂಡ ಅಪೂರ್ಣವಾಗಿದೆ. ಅದರಲ್ಲಿ ‘ಅ’ ದಿಂದ ‘ಸ’ ಕಾರದವರೆಗೆ ಮಾತ್ರ ಶಬ್ಧಗಳ ಅರ್ಥವನ್ನು ಬರೆಯಲಾಗಿದೆ. ಇನ್ನುಳಿದವುಗಳು ದೊರೆತಿಲ್ಲ. ಸುಮಾರು ೩೦೦೦ ಶಬ್ದಗಳ ಅರ್ಥಗಳನ್ನು ಇದರಲ್ಲಿ ಕಾಣಬಹುದಾಗಿದೆ. ಈ ಗ್ರಂಥದಲ್ಲಿ ಅನೇಕ ಶಬ್ದಗಳು ಜೈನಮಯವಾದುದು ಕಂಡುಬರುತ್ತದೆ. ಉದಾ : ಅಭಪ್ಯ, ಅಹಿಂಸ್ರಾ, ಅನಂತ, ಋಷಭ, ಋಷಭಾ, ಮುನಿಖರ್ಜೂರಿಕಾ, ವರ್ಧಮಾನ, ವೀತರಾಗ ಮುಂತಾದ ಹೆಸರುಗಳನ್ನು ಸಸ್ಯಗಳಿಗೆ ಕೊಟ್ಟಿರುವುದು ವ್ಯಕ್ತವಾಗುತ್ತದೆ.
ಔಷಧಿಕೋಶ : ಕ್ರಿ.ಶ.೧೭೦೦ರ ಸುಮಾರಿನಲ್ಲಿ ರಚಿತವಾಗಿರಬಹುದಾದ ವೈದ್ಯಕೀಯ ನಿಘಂಟು ರೂಪವಾದ ಗ್ರಂಥವೊಂದನ್ನು ‘ಔಷಧಿ ಕೋಶ’ ಎಂಬ ಹೆಸರಿನಲ್ಲಿ ಮದ್ರಾಸ ಸರಕಾರದವರು ತಮ್ಮ ಪ್ರಾಚ್ಯವಿದ್ಯಾಗ್ರಂಥ ಮಾಲೆಯಲ್ಲಿ ಪ್ರಕಟಿಸಿದ್ದಾರೆ. ಕರ್ತ್ರುವಿನ ಹೆಸರು, ಕಾಲ ಹಾಗೂ ಪರಿಚಯಗಳ ಬಗ್ಗೆ ತಿಳಿದುಬಂದಿಲ್ಲ. ಆದರೆ ಪ್ರತಿ ಅಕ್ಷರ ಶಬ್ದಾಂತ್ಯದಲ್ಲಿ ಚತುರ್ವಿಂಶತಿ ತೀರ್ಥಂಕರರು, ಸರಸ್ವತಿ, ಅಜಿತ ಸೇನ, ಪೂಜ್ಯಪಾದ, ಆಕಳಂಕ, ಜಿನದೇವ, ಗುಣಭದ್ರ, ಭಟ್ಟಾಕಳಂಕ ಮೊದಲಾದ ಜೈನ ಗುರುಗಳಿಗೆ ನಮಿಸಿದ್ದನ್ನು ಗಮನಿಸಿದರೆ ಈತ ಜೈನ ಕವಿಯಾಗಿರಲಿಕ್ಕೇ ಬೇಕು ಎಂಬರ್ಥವಾಗುತ್ತದೆ. ಚರಕ, ಸುಶ್ರುತ, ವಾಗ್ಬಟ ಮುಂತಾದ ಗ್ರಂಥಗಳಲ್ಲಿದ್ದ ಕ್ಲಿಷ್ಟಪದಗಳು ಈ ಗ್ರಂಥದಲ್ಲಿವೆ. ದ್ರವ್ಯಗಳಿಗೆ ಕರ್ನಾಟಕದಲ್ಲಿ ಬಳಕೆಯಲ್ಲಿರುವ ಶಬ್ದಗಳನ್ನು ಕೊಡಲಾಗಿದೆ. ಕನ್ನಡ ನಾಡಿನ ವೈದ್ಯ ವೃಂದಕ್ಕೆ ಈ ಶಾಸ್ತ್ರದಿಂದ ಸಾಕಷ್ಟು ಉಪಕಾರವಾಗಿದೆ ಎಂಬುದರಲ್ಲಿ ಸಂಶಯವಿಲ್ಲ.
ಪಶುವೈದ್ಯ: ಮನುಷ್ಯನಿಗೆ ಬೇಕಾಗುವ ಔಷಧ ಉಪಚಾರಗಳ ವಿಚಾರವಾಗಿ ಜೈನ ಕವಿಗಳು ಗ್ರಂಥಗಳನ್ನು ರಚಿಸಿದಂತೆಯೇ ಪಶುವೈದ್ಯವನ್ನೂ ಕುರಿತು ಸಹ ಹೊತ್ತಿಗೆಗಳನ್ನು ಬರೆದಿದ್ದಾರೆ. ಅಂಥವುಗಳಲ್ಲಿ ಕೀರ್ತಿವರ್ಮನ (೧೬೭೬) ಗೋವೈದ್ಯ, ಪದ್ಮಣ ಪಂಡಿತನ (೧೬೨೭) ಹಯಸಾರ ಸಮುಚ್ಚಯಗಳನ್ನು ಇಲ್ಲಿ ಉಲ್ಲೇಖಿಸಬಹುದು. ಗೋವೈದ್ಯದಲ್ಲಿ ಗೋವುಗಳ ವ್ಯಾಧಿಗಳಿಗೆ ಔಷಧಗಳೂ, ಬರೆ ಹಾಕುವ ಕ್ರಮಗಳೂ, ಯಂತ್ರಗಳೂ ಹೇಳಲ್ಪಟ್ಟಿವೆ. ಅದರಂತೆ ಹಯಚಾರ ಸಮುಚ್ಚಯ’ ದಲ್ಲಿ ಕುದುರೆಗಳಿಗೆ ಆಗುವ ಬೇನೆ-ಬೇಸರಿಕೆಗಳಿಗೆ ಔಷಧವನ್ನು ಹೇಳಿರುವುದಲ್ಲದೇ ಕುದುರೆಗಳ ಆಕೃತಿ, ಲಿಂಗಗಳ ನಿರೂಪಣೆ ಸಹ ಹೇಳಲ್ಪಟ್ಟಿದೆ.
ಸಿದ್ಧಾಂತ ರಸಾಯನಕಲ್ಪ: ಕೆಲ ಪ್ರಮುಖ ವೈದ್ಯಗ್ರಂಥಕರ್ತರು ಕಂಚಿಯಲ್ಲಿ ರಾಜ್ಯವಾಳುತ್ತಿದ್ದ ಪಲ್ಲವರ (ಕ್ರಿ.ಶ.೪೦೦) ಕಾಲದಲ್ಲಿ ಸಮಂಭದ್ರರು ಜೈನಧರ್ಮದಲ್ಲಿ ಅಷ್ಟೇ ಏಕೆ ವಿವಿಧ ಶಾಸ್ತ್ರಗಳಲ್ಲಿ ಪಾಂಡಿತ್ಯವುಳ್ಳವರಾಗಿದ್ದರು, ವೈದ್ಯಶಾಸ್ತ್ರವನ್ನು ತಿಳಿಸುವ ‘ಸಿದ್ಧಾಂತ ರಸಾಯನ ಕಲ್ಪ’ ಎಂಬ ಗ್ರಂತ ಬರೆದು ಅದರಲ್ಲಿ ಆಯುರ್ವೇದದ ಎಂಟು ವಿಭಾಗಗಳನ್ನೂ ವಿಸ್ತಾರವಾಗಿ ನಿರೂಪಿಸಿರುವರೆಂದು ಕಲ್ಯಾಣಕಾರಕದಲ್ಲಿ ಹೇಳಲಾಗಿದೆ. ಜೈನ ಧರ್ಮದ ಅನೇಕ ಪಾರಿಭಾಷಿಕ ಶಬ್ದಗಳಿಂದ ಕೂಡಿದ ಸಂಸ್ಕೃತ ಶ್ಲೋಕಗಳಲ್ಲಿ ರಚಿತವಾಗಿರುವ ಈ ಗ್ರಂಥವು ೧೮೦೦೦ ಶ್ಲೋಕಗಳನ್ನು ಹೊಂದಿದ್ದತೆಂದು ಹೇಳಲಾಗಿದ್ದು ಸಧ್ಯ ಈ ಗ್ರಂಥ ಲಭ್ಯವಾಗಿಲ್ಲ.
ಸಮಂತಭದ್ರರು ಸಹ ಜೈನ ಪರಿಭಾಷೆಗಳನ್ನು ಪ್ರಯೋಗಿಸಿ ಸಾಂಕೇತಿಕ ರೀತಿಯಲ್ಲಿ ಔಷಧಿಗಳನ್ನು ಸೂಚಿಸಿರುತ್ತಾರೆ. ಉದಾ- ‘ರತ್ನತ್ರಯೌಷಧ’ ಎಂಬ ಮಾತು ಸಮ್ಯಗ್ದರ್ಶನ, ಜ್ಞಾನ, ಚಾರಿತ್ರಗಳು ಹೇಗೆ ವಿಥ್ಯಾತ್ವಗಳನ್ನು ನಾಶಪಡಿಸುತ್ತವೆಯೋ ಹಾಗೆ ರಸ, ಗಂಧಕ ಹಾಗೂ ಪಾಷಾಣಗಳೆಂಬ ಮೂರು ವಿಧದ ಧಾತುಗಳ ಅಮೃತೀಕರಣದಿಂದ ತಯಾರಾದ ರಸಾಯನವುವಾತ, ಪಿತ್ತ, ಕಫಗಳೆಂಬ ತ್ರಿದೋಷಗಳನ್ನು ದೂರಮಾಡುತ್ತದೆ ಎಂದಿದ್ದಾರೆ.
ಇದಲ್ಲದೆ ಪೂಜ್ಯಪಾದರಂತೆ ಇವರೂ ಸಹ ದ್ರವ್ಯಗಳ ಪ್ರಮಾಣ ಸೂಚಿಸುವಾಗ ತೀರ್ಥಂಕರರ ಚಿಹ್ನೆಗಳನ್ನು ಹೇಳಿದ್ದಾರೆ. ಉದಾ – ರಸಸಿಂಧೂರವನ್ನು ತಯಾರಿಸುವಾಗ ‘ಸೂತಂ ಕೇಸರಗಂಧಕಂ ಮೃಗನಸಾರ ಧ್ರುವಂ’ ಎಂದಿದ್ದಾರೆ. ಇಲ್ಲಿ ಕೇಸರಿ (ಸಿಂಹ) ಹಾಗೂ ಮೃಗ (ಜಿಂಕೆ) ಎಂಬೆರಡು ಪ್ರಾಣಿಗಳ ಹೆಸರಿದೆ. ಕೇಸರಿಯು ೨೪ನೇ ಹಾಗೂ ಜಿಂಕೆಯು ೧೬ನೇ ತೀರ್ಥಂಕರರ ಲಾಂಛನಗಳಾಗಿವೆ. ೨೪ ಭಾಗ ಗಂಧಕಕ್ಕೆ ೧೬ ಭಾಗ ನವಸಾಗರವನ್ನು ಸೇರಿಸಬೇಕೆಂದು ಇದರ ಅರ್ಥ. ಇಂಥ ಪಾರಿಭಾಷಿಕಗಳನ್ನು ಅರ್ಥಮಾಡಿಕೊಳ್ಳಲು ಅದೇ ಬಗೆಯ ಅರ್ಥಕೋಶಗಳು ಬೇಕಾಗುತ್ತವೆ. ಇಂಥವುಗಳ ರಚನೆಯನ್ನು ಕೂಡ ಜೈನಾಚಾರ್ಯರು ಮಾಡಿದ್ದಾರೆ. ಇವುಗಳ ಪೈಕಿ ೨೨,೦೦೦ ಶಬ್ದಗಳ ಅರ್ಥನೀಡುವ ಆಚಾರ್ಯ ಅಮೃತನಂದಿಯ ‘ವೈದ್ಯಕ ನಿಘಂಟು’ ಪ್ರಸಿದ್ಧವಾಗಿದೆ.
ಸಮಂತಭದ್ರರ ಕೃತಿಯಲ್ಲಿ ವನಸ್ಪತಿಗಳ ಹೆಸರುಗಳನ್ನು ಸಹ ಜೈನ ಪರಿಭಾಷಿಕ ರೂಪದಲ್ಲಿ ಹೇಳಿದುದು ಕಂಡುಬರುತ್ತದೆ ಉದಾ: ಅಭವ್ಯ ಎಂದರೆ ಹಂಸಪಾದಿ. ಅಹಿಂಸಾ ಎಂದರೆ ವೃಶ್ಚಿಕಾಲಿ. ವೃಷಭ ಎಂದರೆ ನೆಲ್ಲಿಕಾಯಿ. ವರ್ಧಮಾನ ಎಂದರೆ ಮಧುರ ಮಾತುಲಿಂಗ, ವೀತರಾಗ ಎಂದರೆ ಮಾವು ಇತ್ಯಾದಿ.
ಪೂಜ್ಯಪಾದರು: ಗಂಗರಾಜ ದುರ್ವಿನೀತನ (ಕ್ರಿ.ಶ.೬೦೫-೬೫೦) ಗುರುವಾಗಿದ್ದ ಇವರು ಆ ಕಾಲದ ಉದ್ದಾಮ ಪಂಡಿತರೆಂದು ಪ್ರಸಿದ್ಧಿ ಪಡೆದಿದ್ದರು. ಶ್ರವಣಬೆಳಗೊಳದ ೪೦ನೆಯ ಶಾಸನ ಮತ್ತು ಶಿವಮೊಗ್ಗೆಯ ೪೬ನೇ ಶಾಸನಗಳಿಂದ ಇವರ ಪರಿಚಯವಾಗುತ್ತದೆ. ಇವರಿಗೆ ದೇವನಂದಿ, ಜೀನೇಂದ್ರ ಬುದ್ಧಿ, ಪೂಜ್ಯಪಾದ ಎಂಬ ಹೆಸರುಗಳೂ ಇದ್ದವು. ಈತನ ಪೂಜಾಪಾಠಗಳನ್ನು ದೇವತೆಗಳೂ ಪೂಜಿಸಿದ್ದರಿಂದ ಪೂಜ್ಯಪಾದನೆನೆಸಿದನೆಂದು ಶ್ರವಣಬೆಳಗುಳದ ೪೦ನೇ ಶಿಲಾಲೇಖದಿಂದ ತಿಳಿದುಬರುತ್ತದೆ. ಇವರು ಇನ್ನಿತರ ವಿಷಯಗಳ ಮೇಲೂ ಸಾಕಷ್ಟು ಗ್ರಂಥಗಳನ್ನು ರಚಿಸಿದ್ದು ಕಲ್ಯಾಣಕಾರಕ, ಶಲ್ಯತಂತ್ರ ಹಾಗೂ ವೈದ್ಯಾಮೃತ ಎಂಬ ಮೂರು ವೈದ್ಯಗ್ರಂಥಗಳನ್ನು ಸಂಸ್ಕೃತದಲ್ಲಿ ಬರೆದಿದ್ದುದಾಗಿ ಚಾವುಂಡರಾಯ ಕವಿಯ ಪುರಾಣ ಹಾಗೂ ಗೊಮ್ಮಟದೇವ ಮುನಿಯ ‘ಮೇರುತಂತ್ರ’ ಗ್ರಂಥಗಳಿಂದ ತಿಳಿದುಬರುತ್ತದೆ.
ರಸಸಿದ್ಧಿಯಿಂದ ಇವರು ಗಗನಯಾನ ಸಾಮರ್ಥ್ಯ ಹೊಂದಿದ್ದರು ಎಂಬುದಾಗಿ ತಿಳಿದಿದೆ. ಇವರು ಕರ್ನಾಟಕದಲ್ಲಿರುವ ಕೊಳ್ಳೆಗಾಲಪುರದಲ್ಲಿ ಮಾಧವ ಭಟ್ಟ ಮತ್ತು ಶ್ರೀದೇವಿಯವರ ಪುತ್ರನಾಗಿ ೫ನೇ ಶತಮಾನದಲ್ಲಿ ಜನಿಸಿದರು ಎಂಬುದಾಗಿ ತಿಳಿದುಬರುತ್ತದೆ.
ಬಸವರಾಜೀಯ ರಸರತ್ನ ಸಮುಚ್ಚಯ ಇತ್ಯಾದಿ ಅನಂತರ ಕಾಲೀನ ರಸಶಾಸ್ತ್ರ ಗ್ರಂಥಗಳಲ್ಲಿ ಕೆಲ ಔಷಧ ಯೋಗಗಳು ಪೂಜ್ಯಪಾದ ನಿರ್ಮಿತವೆಂದು ವಿವರಿಸಲ್ಪಟ್ಟಿವೆ. ಇದರಿಂದ ಇವರು ವ್ಯಾಧಿ ನಿವಾರಣೆಗಾಗಿ ರಸಶಾಸ್ತ್ರವನ್ನು ಉಪಯೋಗಿಸುತ್ತಿದ್ದರು ಎಂಬುದು ದೃಢಪಡುತ್ತದೆ.
ಇವರು ರಚಿಸಿದ ಕಲ್ಯಾಣಕಾರಕವು ನಮಗಿಂದು ಸಮಗ್ರವಾಗಿ ದೊರಕಿಲ್ಲ. ಈ ಗ್ರಂಥ ಶಾಲಾಕ್ಯ(ENT) ಪ್ರಧಾನವಾದದ್ದು ಎಂಬ ಉಗ್ರದಿತ್ಯಾಚಾರ್ಯ ಹೇಳಿದ್ದಾನೆ.
ಜಗದ್ದಳ ಸೋಮನಾಥ ಎಂಬ ಕವಿಯು ಈ ಕಲ್ಯಾಣಕಾರಕವನ್ನೇ ಕನ್ನಡದಲ್ಲಿ ಭಾಷಾಂತರಿಸಿದ್ದನೆಂದು ಹೇಳಿ ‘ ಕರ್ಣಾಟಕ ಕಲ್ಯಾಣಕಾರಕ’ ಎಂಬ ಕಿರುಗ್ರಂಥವನ್ನು ರಚಿಸಿ ಉತ್ತಮವಾದುದೆಂದೂ ಇದರಲ್ಲಿರುವ ಚಿಕಿತ್ಸೆಗಳು ಮದ್ಯ, ಮಾಂಸ, ಮಧು ವರ್ಜಿತಗಳೆಂದೂ ತನ್ನ ಗ್ರಂಥದಲ್ಲಿ ಹೊಗಳಿದ್ದಾನೆ.
ಮೈಸೂರಿನ ಪ್ರಾಚ್ಯ ವಿದ್ಯಾಸಂಶೋಧನಾಲಯದಲ್ಲಿ ಸುಮಾರು ೨೮೦ ಪತ್ರಗಳುಳ್ಳ ಕನ್ನಡ ಲಿಪಿಯ ಪೂಜ್ಯಪಾದ ಕೃತ ಕಲ್ಯಾಣಕಾರಕ ಎಂಬ ತಾಳಪತ್ರ ಪ್ರತಿಯೊಂದಿದೆ. ಇದರ ಕೆಲವು ಪತ್ರಗಳು ಮೂಲಗ್ರಂಥವಾಗಿದ್ದು ಮತ್ತೆ ಕೆಲವು ಬೇರೆಯವರಿಂದ ಬರೆಯಲ್ಪಟ್ಟಿರಬೇಕೆಂಬ ಸಂದೇಹ ಬರುವಂತಿವೆ. ಇದರಲ್ಲಿ ಸಿದ್ಧೌಷಧಿಗಳ ಪ್ರಯೋಗಗಳೆ ವಿಶೇಷವಾಗಿ ಕಂಡುಬರುತ್ತವೆ.
* ಇತ್ತೀಚೆಗೆ ಹೋಮಿಯೊಪಥಿ ತಜ್ಞ ಡಾ. ಬ್ಯಾಚ್ ಎಂಬವರು ಕೆಲವಿಧ ಹೂವುಗಳಿಂದ ಔಷಧಿ ತಯಾರಿಸಿ ಅದ್ಬುತ ಗುಣ ಕಂಡಿದ್ದಾರೆ. ಅವಿಂದು ‘ಬ್ಯಾಚ್ ಫ್ಲಾವರ್ ರೆಮೆಡೀಸ್’ ಎಂದು ಪ್ರಸಿದ್ಧವಾಗಿವೆ.
ಜೈನ ವೈದ್ಯಕೀಯ ಪರಂಪರೆ: ೪. ಜೈನ ಆಯುರ್ವೇದ ಪರಂಪರೆ (೨)
ಚಿಕಿತ್ಸಾಶಾಸ್ತ್ರ: ಈ ವೈದ್ಯಗ್ರಂಥವನ್ನು ಪೂಜ್ಯಪಾದರು ರಚಿಸಿದ್ದಾರೆ ಎಂಬುದಕ್ಕೆ ಅನೇಕ ಆಧಾರಗಳಿವೆ ಶುಭ ಚಂದ್ರಾಚಾರ್ಯರು ತಮ್ಮ ‘ಜ್ಞಾನಾರ್ಣವ’ ಕೃತಿಯಲ್ಲಿ ಹೇಳಿರುವ ಒಂದು ಶ್ಲೋಕದಲ್ಲಿ ಪೂಜ್ಯಪಾದರ ವಚನಗಳು ‘ವಚನಮಲ’ ಮತ್ತು ‘ಚಿತ್ತಮಲ’ಗಳನ್ನು ದೂರಮಾಡುವಂತೆಯೇ ಕಾಮ ಎಂದರೆ ಶರೀರದ ಮಲವನ್ನೂ ದೂರ ಮಾಡುವುದೆಂದು ಹೇಳಿದ್ದಾರೆ. ಎಂದರೆ ಶರೀರಕ್ಕೆ ಬರುವ ವ್ಯಾಧಿಗಳು. ಈ ಬಗ್ಗೆ ಅವರು ಒಂದು ಗ್ರಂಥವನ್ನು ಬರೆದಿದ್ದಾರೆಂದಗುತ್ತದೆ. ಇದು ‘ಚಿಕಿತ್ಸಾಶಾಸ್ತ್ರ’ ವಾಗಿದೆ. ಎರಡನೆಯದಾಗಿ ಉಗ್ರನಂದಿ ಆಚಾರ್ಯರು ರಚಿಸಿರುವ ಕಲ್ಯಾಣಕಾರಕ ಗ್ರಂಥದಲ್ಲಿ ‘ಪೂಜ್ಯಪಾದೇ ಭಾಷಿತಃ, ಶಾಲಾಕ್ಯಂ ಪೂಜ್ಯಪಾದ ಪ್ರಕಟಿತಮಧಿಕಮ್’ ಎಂದು ಮೊದಲಾಗಿ ಹೇಳಿ ಪೂಜ್ಯಪಾದರು ಹೇಳಿರುವ ವೈದ್ಯಕ ಗ್ರಂಥದ ಬಗ್ಗೆ ಹೇಳಿದ್ದಾರೆ. ಮೂರನೆಯದಾಗಿ ಶಿವಮೊಗ್ಗ ಜಿಲ್ಲೆಯ ಶ್ಲೋಕದಲ್ಲಿ ಪೂಜ್ಯಾಪಾದರ ವಿಚಾರ ಹೇಳುತ್ತ ‘ಮನುಜತಹಿತಂ ವೈದ್ಯಶಾಸ್ತ್ರಂ ಚ ಕೃತ್ವಾ’ ಎಂದು ಹೇಳಿ ಅವರು ವೈದ್ಯಶಾಸ್ತ್ರವನ್ನು ರಚಿಸಿದ್ದಾರೆಂದು ಸೂಚನೆ ಕೊಟ್ಟಿದ್ದಾರೆ. ನಾಲ್ಕನೆಯದಾಗಿ ಕನ್ನಡದಲ್ಲಿ ‘ಖಗೇಂದ್ರಮಣಿದರ್ಪನ’ ಎಂಬ ವೈದ್ಯ ಗ್ರಂಥವನ್ನು ಬರೆದಿರುವ ಮಂಗರಾಜ ಕವಿಯು ತನ್ನ ಕೃತಿಯಲ್ಲಿ ಪೂಜ್ಯಪಾದರ ವೈದ್ಯಗ್ರಂಥದ ವಿಚಾರವನ್ನು ತಿಳಿಸಿದ್ದಾನೆ. ಇದರಿಂದ ಪೂಜ್ಯಪಾದರು ಖಂಡಿತವಾಗಿಯೂ ಒಂದು ವೈದ್ಯಶಾಸ್ತ್ರದ ಗ್ರಂಥವನ್ನು ರಚಿಸಿದ್ದರು ಎಂಬುದಾಗಿ ತಿಳಿದುಬರುತ್ತದೆ.
ಸರ್ವಾರ್ಥಸಿದ್ಧಿ ಶಾಸ್ತ್ರವನ್ನು ರಚಿಸಿದ ಪೂಜ್ಯಪಾದರ ಹೆಸರು ಸಂಸ್ಕೃತ ಜೈನಸಿದ್ಧಾಂತ ಕ್ಷೇತ್ರದಲ್ಲಿ ತುಂಬ ವಿಶಿಷ್ಟವಾದುದು. ಅಲ್ಲದೆ ಭಾರತೀಯ ಪರಂಪರೆಯಲ್ಲಿ ಸುಪ್ರಸಿದ್ಧವಾಗಿರುವ ಜೈನ್ಯ ತತ್ವಕೋಶದಲ್ಲಿ ಆಚಾರ್ಯರುಗಳಲ್ಲಿ ಇವರ ಹೆಸರು ಪ್ರಮುಖವಾಗಿ ಕಂಡುಬರುತ್ತದೆ. ಜೈನ ಸಿದ್ಧಾಂತ ಕ್ಷೇತ್ರದಲ್ಲಿ ಸಮಂತಭದ್ರರು ಮತ್ತು ಸಿದ್ಧಸೇನರನ್ನು ಬಿಟ್ಟರೆ ಮುಂದಿನ ದೊಡ್ಡ ಸ್ಥಾನವು ಇವರಿಗೆನೇ ಸಲ್ಲಬೇಕು. ಪೂಜ್ಯಪಾದರ ನಂತರ ಆದ ಸಂಸ್ಕೃತ ಹಾಗು ಕನ್ನಡದ ಕವಿಗಳು, ಶಾಸ್ತ್ರಜ್ಞರು ತಾವು ರಚಿಸಿರುವ ಗ್ರಂಥಗಳಲ್ಲಿ ಇವರ ಹೆಸರನ್ನು ಮೊಟ್ಟಮೊದಲಿಗೆ ಸೇರಿಸಿ, ವಂದಿಸಿ ಪ್ರಾರಂಭಿಸಿದ್ದಾರೆ. ಸಂಸ್ಕೃತದ ಮಹಾಪುರಾಣದಲ್ಲಿ ಭಗವಜ್ಜಿನ ಸೇನಾಚಾರ್ಯರು, ಧನಂಜಯ, ವಾದಿರಾಜ, ಶುಭಚಂದ್ರ, ಭಟ್ಟಾರಕ, ಪದ್ಮಪ್ರಭ ಮೊದಲಾದ ಅತಿರಥ-ಮಹಾರಥ ಜೈನಾಚಾರ್ಯರು ಹಾಗೂ ಆದಿಪಂಪ ಹಾಗು ಚಾವುಂಡರಾಯ, ಆಚಣ್ಣ ಕವಿ, ದೇವಪ್ಪ ಕವಿ ಮುಂತಾದ ಕನ್ನಡ ಕವಿಗಳು ಕೂಡ ಪೂಜ್ಯಪಾದರನ್ನು ತಮ್ಮ ಗ್ರಂಥಗಳಲ್ಲಿ ಸ್ತುತಿಸಿದ್ದಾರೆ. (‘ಸರ್ವಾರ್ಥಸಿದ್ಧಿ’ ಸಂ.ಡಿ.ಪದ್ಮನಾಭಶರ್ಮ).
ಪೂಜ್ಯಪಾದರಿಗೆ ದೇವನಂದಿ, ಜಿನೇಂದ್ರಬುದ್ಧಿ, ಪೂಜ್ಯಪಾದರೆಂದು ಕರೆದುದರ ಪುಷ್ಟೀಕರಣಕ್ಕಾಗಿ ಶ್ರವಣಬೆಳಗೊಳ ಶಿಲಾಶಾಸನ ನಂ. ೧೦೫, ವಿ.ಸಂ. ೧೩೧೦, ನಂ. ೧೦೮.ವಿ.ಸಂ.೧೩೫೫ ನೋಡಿ ತಿಳಿಯಬಹುದು. ಇದರಲ್ಲಿ ಪೂಜ್ಯಪಾದರು ಕಾಲಿಗೆ ಹಚ್ಚಿಕೊಂಡ ಲೇಪನವನ್ನು ನೀರಿನಲ್ಲಿ ತೊಳೆದು ಅದನ್ನು ಕಬ್ಬಿಣಕ್ಕೆ ಹಾಕಿದರೆ ಅದು ಚಿನ್ನವಾಗುತ್ತಿದ್ದಿತು ಎಂದು ಹೇಳಲಾಗಿದೆ.
[1]
ಇವರು ಒಳ್ಳೆ ಯೋಗಿಗಳಾಗಿದ್ದರು ದೇವವಿಮಾನದಲ್ಲಿ ಕುಳಿತು ಅನೇಕ ತೀರ್ಥಯಾತ್ರೆಗಳನ್ನು ಮಾಡಿದರು ಎಂಬುದಾಗಿ ತಿಳಿದುಬರುತ್ತದೆ.
ಪೂಜ್ಯಪಾದರು ತಮ್ಮ ಯಾವ ಗ್ರಂಥಗಳಲ್ಲೂ ತಮ್ಮ ಬಗ್ಗೆ ಪ್ರಸ್ತಾಪಿಸಿಲ್ಲ. ಪೂಜ್ಯಪಾದ ಚರಿತೆ (ಚಂದ್ರಯ್ಯ ಕವಿ) ಹಾಗೂ ರಾಜಾವಳೀ ಕಥೆ(ದೇವಚಂದ್ರ ಕವಿ ವಿರಚಿತ) ಗಳಿಂದ ಮಾತ್ರ ತಿಳಿದುಬರುತ್ತದೆ.
ಪೂಜ್ಯಪಾದರು ಜೈನೇಂದ್ರವ್ಯಾಕರಣ, ಅರ್ಹ ಪ್ರತಿಷ್ಠಾಲಕ್ಷಣ, ಸರ್ವಾರ್ಥಸಿದ್ಧಿ, ವೈದ್ಯಕ(ಕಲ್ಯಾಣಕಾರಕ?),ಜ್ಯೋತಿಷ್ಯ ಮುಂತಾದ ಅನೇಕ ಶಾಸ್ತ್ರಗಳನ್ನು ರಚಿಸಿದ್ದಾರೆ.
ಪೂಜ್ಯಪಾದರು ವಿಶೇಷವಾಗಿ ತಪಸ್ಸನ್ನಾಚರಿಸಿದ ಮಲೆಯೂರು ಪಕ್ಕದ ಬೆಟ್ಟದ ಪ್ರದೇಶದಲ್ಲಿ ಕ್ಷಾಮ ಬಿದ್ದಾಗ ಜನರ ಸಂಕಷ್ಟ ಪರಿಹರಿಸಲು ತಮ್ಮ ರಸಶಕ್ತಿಯ ಪ್ರಭಾವದಿಂದ ಕಬ್ಬಿಣದಿಂದ ಚಿನ್ನವನ್ನು ಸಿದ್ಧಪಡಿಸಿಕೊಡುತ್ತಿದ್ದರು ಎಂಬುದಾಗಿ ದಂತಕಥೆ ಇದ್ದು ಇದೀಗ ಆ ಬೆಟ್ಟಕ್ಕೆ ‘ಕನಕಗಿರಿ’ ಎಂದು ಹೆಸರು ಬರುವುದಕ್ಕೆ ಕಾರಣ. (ಶ್ರೀ ಕ್ಷೇತ್ರ ಕನಕಗಿರಿ’- ಲೇ.ಪ.ನಾಗರಾಜಯ್ಯ)
ಪೂಜ್ಯಪಾದರು ತಮ್ಮ ಜೀವಿತಾವಧಿಯ ಕೊನೆಯ ಭಾಗವನ್ನು ತಮ್ಮ ಜನ್ಮಸ್ಥಳವಾದ ಕೊಳ್ಳೆಗಾಲಕ್ಕೆ ಹಾಗೂ ಸಮಾಧಿ ಮರಣ ಹೊಂದಿದರು ಎಂದು ತಿಳಿದುಬರುತ್ತದೆ.
ಪೂಜ್ಯಪಾದರ ನಂತರದ ಅನೇಕ ಗ್ರಂಥಕಾರರು ಅವನ ಉಪಕಾರವನ್ನು ತಮ್ಮ ಗ್ರಂಥಗಳಲ್ಲಿ ಸ್ಮರಿಸಿದ್ದಾರೆ. ಬಸವರಾಜೀಯ ಗ್ರಂಥದಲ್ಲಿ ಬರುವ ‘ಸಿಂಧೂರ ದರ್ಪಣಂ’ ಔಷಧವು ಪೂಜ್ಯಪಾದರ ಯೋಗವೇ ಆಗಿದೆ. ಇದೇ ರೀತಿ ಅಗ್ನಿತುಂಡಿ, ಗಂಧಕ ರಸಾಯನ, ತ್ರಿಕೂಟಕಾದಿ ನಸ್ಯ ಯೋಗಗಳನ್ನು ಬಸವ ರಾಜೀಯ ಗ್ರಂಥದಲ್ಲಿ ಸ್ಮರಿಸಲಾಗಿದೆ.
ಮಾಧವನಿಗೆ ಗ್ರಂಥದಲ್ಲಿ ಜ್ವರಗಜಾಂಕುಶ, ನಿತ್ಯಾನಾಥೀಯದಲ್ಲಿ ಚಂಡಭಾನುರಸ, ಶೋಫಮುದ್ಗರರಸಗಳನ್ನು ರಸರತ್ನ ಜಮುಚ್ಛಯ ಗ್ರಂಥದಲ್ಲಿ ಆಧಾರ ತೆಗೆದುಕೊಳ್ಳಲಾಗಿದೆ.
ಈ ಎಲ್ಲ ವಿಷಯಗಳನ್ನು ಗಮನಿಸಿದಾಗ ಪೂಜ್ಯಪಾಲರು ಎಂದು ತಿಳಿದುಬರುತ್ತದೆ. ಪೂರ್ಣವಾದ ಅನೇಕ ಸಿದ್ಧೌಷಧಿಗಳನ್ನು ಪ್ರಯೋಗಿಸುತ್ತಿದ್ದರು ಎಂದು ತಿಳಿದುಬರುತ್ತದೆ. ಇವರು ಕಲ್ಯಾಣಕಾರಕ, ಶಾಲಾಕ್ಯ ತಂತ್ರಗಳಲ್ಲದೆ ವೈದ್ಯಾಮೃತವೆಂಬ ವೈದ್ಯಕ ಗ್ರಂಥವನ್ನು ಕನ್ನಡದಲ್ಲಿ ರಚಿಸಿದ್ದಾರೆಂಬುದಾಗಿ ತಿಳಿದುಬರುತ್ತದೆ. ಆದರೆ ದುರ್ದೈವದ ಸಂಗತಿಯೆಂದರೆ ಅವಾನವೂ ಇಂದಿನವರೆಗೆ ಲಭ್ಯವಾಗಿಲ್ಲ. (ಆಧಾರ–ಕಲ್ಯಾಣಕಾರಕ – ಸಂಪಾದಕೀಯ, ಪುಟ.೩೨–೩೫)
ಪೂಜ್ಯಪಾದರು ಸರ್ವಾರ್ಥಸಿದ್ಧಿ, ಸಮಾಧಿತಂತ್ರ, ಇಷ್ಟೋಪದೇಶ, ದಶಭಕ್ತಿ, ಜೈನೇಂದ್ರ ವ್ಯಾಕರಣ, ಶಾಂತ್ಯಷ್ಟಕ, ಸಾರಸಂಗ್ರಹ, ಚಿಕಿತ್ಸಾಶಾಸ್ತ್ರ, ಜೈನಾಭಿಷೇಕ ಮೊದಲಾದ ಗ್ರಂಥಗಳನ್ನು ರಚಿಸಿದ್ದಾಗಿ ತಿಳಿದಿದೆ. ಇವರ ಸಂಸ್ಕೃತಭಾಷೆ ಹಾಗೂ ವ್ಯಾಕರಣ ಜ್ಞಾನ ತುಂಬ ಅದ್ಭುತವಾಗಿದ್ದವು. (‘ಸರ್ವಾರ್ಥಸಿದ್ಧಿ‘- ಪುಟ.೬೮)
ಪೂಜ್ಯಪಾದಾಚಾರ್ಯರು ‘ಜೈನೇಂದ್ರವ್ಯಾಕರಣ’ದ ಮೂಲಕ ವಾಗ್ದೋಷಗಳನ್ನು ‘ತತ್ವಾರ್ಥಸೂತ್ರ’ದ ಮೇಲೆ ರಚಿಸಿದ ವೃತ್ತಿಯ ಮೂಲಕವಾಗಿ ಮಾನಸಿಕ ದೋಷವಾದ ಮಿಥ್ಯಾತ್ವವನ್ನು ಹಾಗೂ ಕಲ್ಯಾಣಕಾರಕವೆಂಬ ವೈದ್ಯಗ್ರಂಥದ ಮೂಲಕ ದೇಹದ ದೋಷಗಳನ್ನು ಕಳೆದರೆಂದು ಪಾರ್ಶ್ವಪಂಡಿತನು ಹೀಗೆ ಸ್ತುತಿಸಿದ್ದಾನೆ-
ಸಕಳೋರ್ವೀನುತ ಪೂಜ್ಯಪಾದ ಮುನಿಪಂ ತಾಂ ಪೇಳಿದ ಕಲ್ಯಾಣಕಾರ
ಕಾದಿ ದೇಹದ ದೋಷಮಂ ವಿತತ ವಾಚಾದೋಷಮಂ ಶಬ್ದಸಾಧಕ
ಜೈನೇಂದ್ರದಿನೀ ಜಗಜ್ಜನದ ಮಿಥ್ಯಾದೋಷಮಂ ತತ್ವರೋಧಕ
ತತ್ವಾರ್ಥದ ವೃತ್ತಿಯಿಂದ ಕಳೆದಂ ಕಾರುಣ್ಯದುಗ್ಧಾರ್ಣವಂ|
(ಕಲ್ಯಾಣಕಾರಕ – ಪುಟ. ೩೪)
ವೈದ್ಯಶಾಸ್ತ್ರದಲ್ಲಿ ಪೂಜ್ಯಪಾದ ಮುನಿಕೃತ ಸಂಸ್ಕೃತ ಕಲ್ಯಾಣಕಾರಕದ ಅನುವಾದ ಮಾಡಿ ‘ಕರ್ನಾಟಕ ಕಲ್ಯಾಣಕಾರಕ’ವೇ ಮೊದಲಿನದು. ಇದರ ಎಂಟು ಅಧ್ಯಾಯಗಳು ಮಾತ್ರ ದೊರಕಿವೆ. ವಾಗ್ಬಟ, ಸುಶ್ರುತ, ಚರಕ ಮೊದಲಾದ ಆಚಾರ್ಯರ ವೈದ್ಯ ಗ್ರಂತಗಳಿಗಿಂತಲೂ ಪೂಜ್ಯಪಾದ ಕಲ್ಯಾಣಕಾರದವು ಶ್ರೇಷ್ಠವಾದುದೆಂದೂ ಇದರಲ್ಲಿ ಹೇಳಲಾದ ಚಿಕಿತ್ಸೆಯು ಮದ್ಯ, ಮಾಂಸ, ಮಧು ವರ್ಜಿತವೆಂದೂ ಈ ಕೆಳಗಿನ ಪದ್ಯದಿಂದ ತಿಳಿಯುತ್ತದೆ.
ಸುಕರಂ ತಾನೆ ಪೂಜ್ಯಪಾದ ಮುನಿಗಳ ಮುಂಪೇಳ್ದ
ಕಲ್ಯಾಣಕಾರಕಮಂ ವಾಹಟಸಿದ್ಧಸಾರ ಚರಕಾದ್ಯುತ್ಕೃಷ್ಟಮಂ
ಸದ್ಗುಣಾಧಿಕಂ ವರ್ಜಿತ ಮದ್ಯಮಾಂಸ ಮಧುವಂ ಕರ್ಣಾಟದಿಂ
ಲೋಕ ರಕ್ಷಕಮಾ ಚಿತ್ರಮದಾಗೆ ಚಿತ್ರಕವಿ ಸೋಮಂ ಪೇಳ್ ದನಿಂ ತಳಿತಯಂ
(‘ಕಲ್ಯಾಣಕಾರಕ’ ಸಂ. ವರ್ಧಮಾನ ಶಾಸ್ತ್ರಿ, ಪುಟ.೪೦)
ಜೈನಾಚಾರ್ಯರುಗಳಲ್ಲಿ ಪೂಜ್ಯಪಾದರಿಗೆ ವೈದ್ಯಕೀಯ ಗ್ರಂಥಗಳ ಪ್ರಪಿತಾಮಹರು ಎನ್ನುವಷ್ಟರ ಮಟ್ಟಿಗೆ ವರ್ಣನೆ ಇದೆ. ಅನೇಕ ಆಚಾರ್ಯರು, ಶಿಷ್ಯರು ಇವರ ಪಾದ ಪದ್ಮಂಗಳಿಗೆ ವಂದನೆ ಸಲ್ಲಿಸಿ ತಮ್ಮ ಗ್ರಂತಗಳನ್ನು ಪ್ರಾರಂಭಿಸಿದ್ದಾರೆ.
ಪೂಜ್ಯಪಾದರ ಅಪ್ರಕಟಿತ ತಾಳೆಪತ್ರಗಳನ್ನೂ ಸಂಶೋಧಿಸಿ, ಸಂಪಾದಿಸಿ ಪ್ರಕಟಿಸಿದರೆ ಅದು ವೈದ್ಯಲೋಕಕ್ಕೊಂದು ಅಪೂರ್ವ ಕೊಡುವೆಯಾಗುವುದೆಂಬುದರಲ್ಲಿ ಸಂಶಯವಿಲ್ಲ.
ಸಿದ್ಧನಾಗಾರ್ಜುನ: ಪೂಜ್ಯಪಾದರ ಸಹೋದರಿಯ ಮಗನಾದ ಈತನು ನಾಗಾರ್ಜುನಕಲ್ಪ, ನಾಗಾರ್ಜುನ ಕ್ಷಪುಟ ಮೊದಲಾದ ಗ್ರಂಥಗಳನ್ನು ನಿರ್ಮಿಸಿದ್ದಾನೆ. ಈತನು ವಜ್ರಖೇಚರ ಗುಟಿಕಾ’ ಎಂಬ ಹೆಸರಿನ ಚಿನ್ನವನ್ನು ಸಿದ್ಧಪಡಿಸುವ ರತ್ನಗುಟಿಕಾವನ್ನು ತಯಾರಿಸಿದ್ದನು. ಈತನು ಅನೇಕ ಮಂತ್ರತಂತ್ರಗಳನ್ನು ಮತ್ತು ರಸಾದಿ ಸಿದ್ಧಿಗಳನ್ನು ಮಾಡುತ್ತ ಬಹಳ ಪ್ರಸಿದ್ಧನಾಗಿದ್ದನು. ಪೂಜ್ಯಪಾದರೇ ಈತನಿಗೆ ಈ ಮೊದಲಿದ್ದ ಬಡತನವನ್ನು ನಿವಾರಿಸಿಕೊಳ್ಳಲು ಪದ್ಮಾವತಿ ಮಂತ್ರ ಹಾಗು ಇತರ ವಿಧಾನಗಳನ್ನು ಹೇಳಿ ಸಿದ್ಧಿಮಾಡಿಕೊಳ್ಳಲು ಹೇಳಿದರು. ನಾಗಾರ್ಜುನನು ಹಾಗೆ ಇತರ ವಿಧಾನಗಳನ್ನು ಹೇಳಿ ಸಿದ್ಧಿಮಾಡಿಕೊಳ್ಳಲು ಹೇಳಿದರು. ನಾಗಾರ್ಜುನನು ಹಾಗೆ ಮಾಡಿ ಪದ್ಮಾವತಿ ದೇವಿಯ ಅನುಗ್ರಹದಿಂದ ಸಿದ್ಧಿರಸ ವನಸ್ಪತಿ ಪಡೆದುಕೊಂಡು ಚಿನ್ನವನ್ನು ಮಾಡತೊಡಗಿದನು. ಈತನ ಆಶೆ ಹೆಚ್ಚಾಗುತ್ತ ಹೋಗಿ ಬೆಟ್ಟಗಳನ್ನೇ ಚಿನ್ನಮಾಡತೊಡಗಿದ. ಯಕ್ಷಿಣಿ ಪದ್ಮಾವತಿ ದೇವಿಯಿಂದ ಜಿನ ಚೈತ್ಯಾಲಯಗಳನ್ನು ಕಟ್ಟಿಸುವ ಆದೇಶವಾಯಿತು. ಪಾರ್ಶ್ವನಾಥ ಸ್ವಾಮಿ ಮಂದಿರವನ್ನು ಕಟ್ಟಿಸಿದನು. ಸಂಗೀತ, ನೃತ್ಯ ಪರಿಣಿತರಾದ ಈರ್ವರು ಲಂಪಟ ಸ್ತ್ರೀಯರ ವ್ಯಾವೋಹದಲ್ಲಿ ಚಿನ್ನ ತಯಾರು ಮಾಡುವ ರಸ ಗುಟಿಕೆಯನ್ನು ಕಳೆದುಕೊಂಡು ದೇಶಾಂತರ ಹೋಗಿ ಅನೇಕ ವರ್ಷಗಳ ನಂತರ ಮತ್ತೆ ಬಂದು ಅವನ್ನು ಪಡೆದು ಆಯುರ್ವೇದ ರಸೌಷಧಿ ವಿಭಾಗದಲ್ಲಿ ದೊಡ್ಡ ಹೆಸರನ್ನು ಮಾಡಿದ್ದಾನೆ(ಸರ್ವಾರ್ಥಸಿದ್ಧಿ, ಪು.೬೫).
ಉಗ್ರದಿತ್ಯಾಚಾರ್ಯ(ಕ್ರಿ.ಶ.೮೨೦): ಜೈನ ಸನ್ಯಾಸಿಯಾಗಿದ್ದ ಈತನು ನೃಪತುಂಗ ದೊರೆಯ ಕಾಲಕ್ಕೆ ಅಸ್ಥಾನ ವೈದ್ಯನಾಗಿದ್ದನು. ರಾಜಾಸ್ಥಾನದಲ್ಲಿ ನಡೆದ ಒಂದು ಚರ್ಚೆಯ ಸಂದರ್ಭದಲ್ಲಿ ಮಾಂಸಾಹಾರದ ವಿರುದ್ಧ ಪಾಂಡಿತ್ಯಪೂರ್ಣ ವಾದವನ್ನು ಮಾಡಿ ನೆರೆದಿದ್ದ ವಿದ್ವಾಂಸರನ್ನು ಸೋಲಿಸಿ ರಾಜರ್ಯಾದೆಯನ್ನು ಪಡೆದಿದ್ದನು. ‘ಕಲ್ಯಾಣಕಾರಕ’ ಎಂಬ ಹೆಸರಿನಲ್ಲಿ ಆಯುರ್ವೇದ ಶಾಸ್ತ್ರದ ಸಂಸ್ಕೃತ ಗ್ರಂತವೊಂದನ್ನು ರಚಿಸಿ ಅವರಲ್ಲಿ ತಾನು ಶ್ರೀನಂದಿ ಎಂಬ ಆಚಾರ್ಯರ ಶಿಷ್ಯನೆಂದು ತಿಳಿಸಿದ್ದಾನೆ. ಜೈನ ಧರ್ಮದ ಸಿದ್ಧಾಂತಗಳನ್ನೇ ಅನುಸರಿಸಿರುವ ಈ ಗ್ರಂತದಲ್ಲಿ ಮ‌ದ್ಯ, ಮಾಂಸ ಮತ್ತು ಮಧುಗಳನ್ನು ಆಹಾರ, ಔಷಧ ರೂಪವಾಗಿ ನಿಷೇಧಿಸಲಾಗಿದೆ. ಜೈನ ಸಾಹಿತ್ಯದಲ್ಲಿ ಈ ಗ್ರಂಥಕ್ಕೆ ಇಂದಿಗೂ ಉನ್ನತಸ್ಥಾನ ಮೀಸಲಾಗಿದೆ. ಇದನ್ನು ವರ್ಧಮಾನ ಶಾಸ್ತ್ರಗಳು ಹಿಂದಿ ಭಾವಾರ್ಥದೊಡನೆ ಸೋಲಾಪುರದ ಸಖಾರಾಮ ನೇಮಿಚಂದ್ರ ಗ್ರಂಥಮಾಲೆಯ ಮೂಲಕ ವೈದ್ಯರು ಮಾಡಬೇಕಾದ ಕೆಲಸವನ್ನು ತುಂಬ ಕಷ್ಟಪಟ್ಟು ಸಿದ್ಧಪಡಿಸಿ ೧೯೪೦ರಲ್ಲಿ ಪ್ರಕಟಿಸಿದ್ದಾರೆ.
ಕಲ್ಯಾಣಕಾರಕವು ೨೫ ಪರಿಚ್ಛೇದಗಳುಳ್ಳ ಒಂದು ಬೃಹತ್ ಗ್ರಂತ. ಸ್ವಾಥ್ಯ ರಕ್ಷಣಾಧಿಕಾರ, ಚಿಕಿತ್ಸಾಧಿಕಾರ ಎಂಬ ಎರಡು ಸ್ಥೂಲ ವಿಭಾಗಗಳನ್ನು ಹೊಂದಿದೆ. ಮೊದಲನೆಯ ಭಾಗದಲ್ಲಿ ಆಯುರ್ವೇದೋತ್ಪತ್ತಿ. ಶರೀರರಚನೆ, ಕಾಲವರ್ಣನೆ, ಋತುಚರ್ಯೆ, ದ್ರವ್ಯಗುಣ, ರಸಾಯನ, ಆತ್ಮವಿವೇಚನೆ ಇತ್ಯಾದಿ ಅಂಶಗಳನ್ನು ತಿಳಿಸುವ ಆರು ಅಧ್ಯಾಯಗಳಿವೆ. ಎರಡನೆ ಚಿಕಿತ್ಸಾಧಿಕಾರವು ಪುನಃ ಎರಡು ವಿಭಾಗವಾಗಿದ್ದು ಮೊದಲಿನ ೧೩ ಅಧ್ಯಾಯಗಳಲ್ಲಿ ವ್ಯಾಧಿಗಳ ನಿದಾನ, ಸಂಪ್ರಾಪ್ತಿ ಮತ್ತು ಚಿಕಿತ್ಸೆಗಳನ್ನು ; ಇನ್ನುಳಿದ ಅಧ್ಯಾಯಗಳಲ್ಲಿ ಪಂಚಕರ್ಮ, ಕ್ಷಾರ, ಅಗ್ನಿ – ಜಲೌಕ ಪ್ರಯೋಗಾದಿ ಕ್ರಮಗಳನ್ನು, ಪಾದರಸದ ಕೆಲ ಸಂಸ್ಕಾರಗಳು, ರಸಾಯನ ಕಲ್ಪಗಳು, ರೋಗಿಯ ಅರಿಷ್ಟ ಲಕ್ಷಣಗಳು – ಇತ್ಯಾದಿ ವಿಷಯಗಳನ್ನು ಹೊಂದಿದೆ. ಚಿಕಿತ್ಸಾಧಿಕಾರದಲ್ಲಿ ವಾತ ರೋಗ, ಪಿತ್ತರೋಗ (ರಕ್ತ ಪಿತ್ತ, ಪ್ರದರ, ವಿಸರ್ಪ, ವಾತರಕ್ತ, ಜ್ವರ ಅತಿಸಾರ)ಕಫ ರೋಗ, ಮಹಾಮಯಾಧಿಕಾರ (ಪ್ರಮೇಹ, ಕುಷ್ಠ, ಉದರ, ಮೂಢಗರ್ಭ, ಅರ್ಶಸ್, ಅಶ್ಮರಿ, ಭಗಂಧರ) ಉಪದಂಶ, ಶ್ಲೀಪದ, ಕ್ಷುದ್ರರೋಗಗಳು, ಶ್ವಾಸ, ಕಾಸ,ತೃಷ್ಣಾ, ಛರ್ಧಿ(ವಾಂತಿ), ಹಿಕ್ಕಾ ಉದಾವರ್ತ, ಹೃದ್ರೋಗ, ಕ್ರಿಮಿ,ಅಜೀರ್ಣ, ಮೂತ್ರಕೃಚ್ರ ಮೂತ್ರಾಘಾತ, ಗುಲ್ಮಪಾಂಡು, ಉನ್ಮಾದ, ಅಪಸ್ಮಾರ, ರಾಜಯಕ್ಷ್ಮ, ಶಿರ, ಕರ್ಣ, ನಾಸಾ, ಮುಖ, ನೇತ್ರರೋಗಗಳು, ಶಸ್ತ್ರಪ್ರಯೋಗಾಧಿಕಾರ, ಬಾಲರೋಗಾಧಿಕಾರ, ಗ್ರಹರೋಗಾಧಿಕಾರ, ವಿಷಚಿಕಿತ್ಸಾಧಿಕಾರ, ರಸಾಯನ, ವಾಜೀಕರಣ – ಹೀಗೆ ಆಯುರ್ವೇದದ ಅಷ್ಟಾಂಗಗಳನ್ನು ಹೇಳಲಾಗಿದೆ.
	[Another manuscript of some interest is the medical work -Kalyanakaraka of Ugraditya, a Jain author, who was a contemporary of Rashtrakuta king amoghavarsha I and a eastern Chalukya King Kali Vishnu vardnan V. The work opens with the statement that the science of medicine is divided into Two parts namely prevention and cure and gives at the end a long discourse in Sanskrit prose on the uselesnes of a flesh diet said to have been delivered by the authour at the court of Amoghavarsha, where many learned men and doctors had assembled.

ಗ್ರಂಥದ ಕೊನೆಯ ಹಿತಾಹಿತೀಯ ಎಂಬ ಅಧ್ಯಾಯದಲ್ಲಿ ಮಾಂಸಾಹಾರದ ನಿಷ್ಟ್ರಯೋಜವನ್ನು ಪ್ರತಿಪಾದಿಸಿ ಅದನ್ನು ಸರ್ವಥಾ ಸೇವಿಸಕೂಡದೆಂದು ಹೇಳಿದ್ದಾನೆ. ಔಷಧಿ ಯೋಗಗಳಲ್ಲಿ ಕಾಷ್ಟೌಷಧಿಗಳೆ ಹೇರಳವಾಗಿವೆ. ಹೆಚ್ಚು ದ್ರವ್ಯಗಳಿಂದ, ಸುಲಭಯೋಗಗಳುಳ್ಳ ಈ ಗ್ರಂಥವು ಆಯುರ್ವೇದದ ಒಂದು ಮೂಲ ಗ್ರಂಥವೆನಿಸಿದೆ. ಗಿಡಮೂಲಿಕೆಗಳಲ್ಲಿಯೇ ಸಾಕಷ್ಟು ವೀರ್ಯವಂತಿಕೆ ಇದ್ದು ಆರೋಗ್ಯರಕ್ಷಣೆಗಾಗಲಿ, ರೋಗಚಿಕಿತ್ಸೆಗಾಗಲಿ, ಪ್ರಾಣಿವಧೆ ಮಾಡಿ ಜೀವಮೂಲ ಪದಾರ್ಥಗಳನ್ನು ಉಪಯೋಗಿಸುವುದರಲ್ಲಿ ಯಾವ ಅರ್ಥವೂ ಇಲ್ಲ ಎಂಬ ಮಾತನ್ನು ಪ್ರತಿಪಾದಿಸಲಾಗಿದೆ.
(ಈ ಗ್ರಂಥದ ಬಗ್ಗೆ ‘ಕಲ್ಯಾಣಕಾರಕ – ಒಂದು ಅಧ್ಯಯನ’ ಎಂಬ ಅಧ್ಯಾಯದಲ್ಲಿ ವಿವರವಾಗಿ ಹೇಳಲಾಗಿದೆ.)
ಶಿವಮೂರದೇವರು (೮೦೦): ಶಿವಮೂರತಮತವೆಂಬ ಹಸ್ತ್ಯಾಯುರ್ವೇದ ಶಾಸ್ತ್ರವೊಂದನ್ನು ಬರೆದನೆಂದು ನಗರದ ೩೫ನೇ ಶಾಸನದಿಂದ ತಿಳಿಯುತ್ತದೆ.
ಚಂದ್ರರಾಜನು (೧೦೭೯): ‘ಮದನತಿಲಕ’ ಎಂಬ ಕಾಮಶಾಸ್ತ್ರವೊಂದನ್ನು ಬರೆದಿದ್ದಾನೆ. ಈ ವಿಷಯದಲ್ಲಿ ಕನ್ನಡ ಭಾಷೆಯಲ್ಲಿ ಇದೇ ಮೊದಲನೆಯ ಗ್ರಂಥವು. ಕವಿಯು ತನ್ನ ಪೋಷಕನಾದ ಮಾಚಿರಾಜನು ತನ್ನ ಹೆಂಡತಿಗೆ ಹೇಳಿದ ಕಾಮತತ್ವಗಳನ್ನೇ ಗ್ರಂಥರೂಪವಾಗಿ ಬರೆದಂತೆ ಹೇಳಿರುತ್ತಾನೆ. ಇದು ಚಂಪೂ ರೂಪದಲ್ಲಿದೆ. ಗ್ರಂಥದ ಆದಿಯಲ್ಲಿ ಮನ್ಮಥನನ್ನೇ ಸ್ತುತಿಸಿದ್ದಾನೆ. ಇದರ ನಂತರ ಜನ್ನನ (೧೨೦೯) ಸ್ವರತಂತ್ರವೇ ಪ್ರಸಿದ್ಧವಾದುದು. ಕಾಮಶಾಸ್ತ್ರದ ಬಗ್ಗೆ ಜೈನರು ಗ್ರಂಥ ರಚಿಸಿದ್ದಾರೆ ಎಂದರೆ ಅದೊಂದು ವಿಶೇಷವೆಂದೇ ಹೇಳಬೇಕು.
ಕೀತೀವರ್ಮ (೧೧೨೫): ಜೈನ ಮತಾವಲಂಬಿಯಾದ ಈತನು ಸಾಹಿತ್ಯ ಮತ್ತು ಕಲೆಗಳಲ್ಲಿ ನಿಪುಣನಾಗಿದ್ದನು. ‘ವೈದ್ಯರತ್ನ’ ಎಂಬ ಪ್ರಶಸ್ತಿಯಿಂದ ಈತನಿಗೆ ವೈದ್ಯ ಶಾಸ್ತ್ರದಲ್ಲೂ ಪ್ರಾವೀಣ್ಯತೆ ಇದ್ದಿತೆಂದು ಸ್ಪಷ್ಟವಾಗುತ್ತದೆ. ಇವನು ‘ಗೋವೈದ್ಯ’ ಎಂಬ ಗ್ರಂಥವನ್ನು ಕನ್ನಡದಲ್ಲಿ ರಚಿಸಿದ್ದಾನೆ. ಮೈಸೂರು ಪ್ರಾಚ್ಯವಸ್ತು ಸಂಶೋಧನಾಲಯದಲ್ಲಿರುವ ಈ ಗ್ರಂಥದ ಒಂದು ತಾಳಪತ್ರ ಪ್ರತಿಯ ಬಗ್ಗೆ ಬರೆಯುತ್ತ ಆರ್.ನರಸಿಂಹಾಚಾರ್ಯರು ೮೩ ಓಲೆಗಳ ಅಸಮಗ್ರ ಪ್ರತಿಯಾದ ಇದರ ಆದಿಯ ೩೩ ಒಲೆಗಳವರೆಗೆ ಪದ್ಯರೂಪವಾಗಿಯೂ ಉಳಿದ ೫೦ ಓಲೆಗಳು ಗದ್ಯ(ಓಲೆ)ರೂಪವಾಗಿಯೂ ಇದ್ದು ಆಕಳುಗಳು ವ್ಯಾಧಿಗಳಿಗೆ ಔಷಧಿಗಳು, ಯಂತ್ರಗಳು, ಬರೆಹಾಕುವ ಕ್ರಮ ಮುಂತಾದವುಗಳನ್ನು ವಿಸ್ತಾರವಾಗಿ ಹೇಳಿದ್ದಾರೆ ಎಂಬುದಾಗಿ ಕರ್ನಾಟಕ ಚರಿತ್ರೆ ಗ್ರಂಥದಲ್ಲಿ ಹೇಳಿದ್ದಾರೆ.
ಸುಮನೋಬಾಣ (ಕ್ರಿ.ಶ.೧೧೫೦): ಈತನು ಕರ್ನಾಟಕದ ದಕ್ಷಿಣ ಭಾಗದಲ್ಲಿ ನೆಲೆಸಿದ್ದು ಅನೇಕ ಶಾಸ್ತ್ರಗಳಲ್ಲಿ ಪಾಂಡಿತ್ಯ ಪಡೆದಿದ್ದನೆಂದೂ ಹಲವು ಗ್ರಂಥಗಳನ್ನು ರಚಿಸಿದ್ದನೆಂದೂ ಅವುಗಳಲ್ಲಿ ವೈದ್ಯಕೀಯ ಗ್ರಂಥಗಳೂ ಸೇರಿರಬಹುದೆಂದೂ ಊಹಿಸಲಾಗಿದ್ದು ಈತನ ಯಾವ ಗ್ರಂಥಗಳೂ ದೊರಕಿಲ್ಲ.
ಜಗದ್ದಳ ಸೋಮನಾಥ:ಕ್ರಿ.ಶ.೧೧೫೦ರ ಕಾಲದಲ್ಲಿಯೇ ಇದ್ದ ಈ ಪಂಡಿತನು ಕವಿತಾ ಶಕ್ತಿಯಲ್ಲಿ ಸಿದ್ದಹಸ್ತನಾಗಿ ‘ವಿಚಿತ್ರ ಕವಿ’ ಎಂಬ ಪ್ರಶಸ್ತಿಯನ್ನು ಪಡೆದಿದ್ದುದಲ್ಲದೇ ವೈದ್ಯವಿದ್ಯೆಯಲ್ಲೂ ನಿಪುಣನಾಗಿದ್ದನೆಂದು ತಿಳಿದುಬರುತ್ತದೆ. ಪೂಜ್ಯಪಾದರಿಮದ ರಚಿತವಾದ ‘ಕಲ್ಯಾಣಕಾರಕ’ ಎಂಬ ಗ್ರಂಥವನ್ನು ಈತನು ಕನ್ನಡದಲ್ಲಿ ರಚಿಸಿದ್ದಾನೆ ಎಂದೂ, ಜೊತೆಗೆ ಚರಕ,ವಾಗ್ಬಟ, ಸಿದ್ಧಸಾರ ಮೊದಲಾದ ಗ್ರಂಥಗಳಿಂದ ವಿಷಯಗಳನ್ನು ಆರಿಸಿ ಸೇರಿಸಲಾಗಿದೆ ಎಂದೂ, ಅಭಯಚಂದ್ರ ಸಿದ್ಧಾಂತಿ ಹಾಗೂ ಸುಮನೋಬಾಣರು ತನ್ನ ಗ್ರಂಥವನ್ನು ಪರಿಷ್ಕರಿಸಿದರೆಂದೂ, ಇದರಲ್ಲಿ ಹೇಳಲ್ಪಟ್ಟಿರುವ ಚಿಕತ್ಸೆಗಳು ಮದ್ಯ, ಮಾಂಸ, ಮಧು ವರ್ಜಿತವಾದವುಗಳೆಂದೂ ಪ್ರಶಂಶಿಸಿಕೊಂಡಿದ್ದಾನೆ.
ಮೈಸೂರಿನ ಪ್ರಾಚ್ಯವಸ್ತು ಸಂಶೋಧನಾಲಯದಲ್ಲಿ ಈ ಗ್ರಂಥದ ತಾಳಪತ್ರದ ಪ್ರತಿಯೊಂದಿದೆ. ಇದು ೩೩ ಅಧ್ಯಾಯವುಳ್ಳ ಮಧ್ಯಮ ಪ್ರಮಾಣದ ಗ್ರಂಥ. ಕೆಲವು ಕಡೆ ಗ್ರಂಥಾಪಾತವಿದ್ದು ವಾಕ್ಯ ದೋಷಗಳೂ ಸಾಕಷ್ಟಿವೆ. ಪದ್ಯರೂಪವಾಗಿರುವ ಈ ಗ್ರಂಥ ಕನ್ನಡದ ವೈದ್ಯಗ್ರಂಥಗಳ ಪೈಕಿ ಮೊದಲನೆಯದು ಎಂದು ಪ್ರಮುಖ ಸ್ಥಾನವನ್ನು ಹೊಂದಿದೆ.
ದೇವೇಂದ್ರಮುನಿ: ಕ್ರಿ.ಶ.೧೨೦೦ರ ಸುಮಾರಿಗೆ ‘ಬಾಲಗ್ರಹಚಿಕಿತ್ಸೆ’ ಎಂಬ ಗ್ರಂಥವನ್ನು ಕನ್ನಡದಲ್ಲಿ ಗದ್ಯರೂಪವಾಗಿ ರಚಿಸಿದ್ದು ಇದರ ೧೦-೧೨ ಓಲೆಗಳು ಮಾತ್ರ ಈಗ ದೊರಕಿರುವುದರಿಂದ ಗ್ರಂಥದ ಪೂರ್ಣ ಪರಿಚಯ ಹಾಗೂ ಕರ್ತೃವಿನ ಪೂರ್ಣ ವೃತ್ತಾಂತ ತಿಳಿದುಬಂದಿಲ್ಲ. ಶಿಶುಗಳಿಗೆ ಉಂಟಾಗುವ ಗ್ರಹಬಾಧಕಗಳು ಹಾಗೂ ಅವುಗಳ ನಿವಾರಣೋಪಾಯಗಳನ್ನು ಈ ಗ್ರಂಥದಲ್ಲಿ ಹೇಳಲಾಗಿದೆ.
ಮಲಧಾರಿದೇವ: ಕ್ರಿ.ಶ.೧೨೦೦ರ ಸುಮಾರಿಗಿದ್ದ ಈತನು ವೈದ್ಯನಾಗಿದ್ದು ರಾಜಮಾನ್ಯತೆ ಪಡೆದಿದ್ದನು. ಈತನು ಕೃತಿಗಳಾವುವೂ ದೊರೆತಿಲ್ಲ. ಈತನು ಹೆಸರು ಅನೇಕ ಶಾಸನಗಳಲ್ಲಿ ನಮೂದಿತವಾಗಿದೆ.
ಅಮೃತನಂದಿ : (ಕ್ರಿ.ಶ.೧೩೦೦) ಈತನು ‘ಅಕಾರಾದಿ ವೈದ್ಯ ನಿಘಂಟು’ ರಚಿಸಿದ್ದು ಈಗಾಗಲೇ ಈ ವಿಷಯವಾಗಿ ತಿಳಿದಿದ್ದೇವೆ.
ಮಂಗರಾಜ (ಕ್ರಿ.ಶ.೧೩೬೦): ವಿಜಯನಗರದ ಒಂದನೆಯ ಹರಿಹರರಾಯನ ಆಶ್ರಿತರಾಜರಲ್ಲೊಬ್ಬನಾದ ಈತನು ಪೂಜ್ಯಪಾದರ ಶಿಷ್ಯ ಸಂಪ್ರದಾಯಕ್ಕೆ ಸೇರಿದವನು. ವಿಷ ಚಿಕಿತ್ಸೆಯಲ್ಲಿ ಸಿದ್ಧಹಸ್ತನಾಗಿದ್ದು ಪ್ರತಿನಿತ್ಯ ನೂರಾರು ರೋಗಿಗಳಿಗೆ ತಾನೆ ಸ್ವತಃ ಚಿಕಿತ್ಸೆ ಮಾಡುತ್ತಿದ್ದನಂತೆ. ತನ್ನ ವಿದ್ಯೆಯನ್ನು ಮುಂಬರುವ ಪೀಳಿಗೆಗೂ ಹಂಚಿಕೊಡುವ ಉದ್ದೇಶದಿಂದ ‘ಖಗೇಂದ್ರ ಮಣಿದರ್ಪಣ’ ಎಂಬ ವಿಷವೈದ್ಯಗ್ರಂಥವನ್ನು ರಚಿಸಿದ್ದಾನೆ. ಕನ್ನಡ ಭಾಷೆಯ ಕಂದ ಮತ್ತು ವೃತ್ತ ರೂಪ ಪದ್ಯಗಳಲ್ಲಿ ರಚಿತವಾಗಿರುವ ಈ ಗ್ರಂಥಕ್ಕೆ ‘ಮೃತ ಸಂಜೀವಿನಿ’ ‘ಜೀವಿತ ಚಿಂತಾಮಣಿ’ ಎಂಬ ಅನ್ವರ್ಥನಾಮಗಳೂ ಇವೆ. ಇದು ೧೬ ಅಧ್ಯಾಯಗಳನ್ನು ಹೊಂದಿದ್ದು ವಿಷೋತ್ಪತ್ತಿ, ಅವುಗಳ ಭೇದಗಳು, ಔಷಧ ಸಂಗ್ರಹಣೆ, ವತ್ಸನಾಭಿ, ಇಂದ್ರವಜ್ರ, ಕಾಲಕೂಟ ಮುಂತಾದ ಕಂದಮೂಲ ಪಾಷಾಣಾದಿ ಸ್ಥಾವರ ವಿಷವಸ್ತುಗಳ ಲಕ್ಷಣ, ವಿಷಜುಷ್ಟ ಲಕ್ಷಣ ಮತ್ತು ಚಿಕಿತ್ಸೆ, ಸರ್ಪಾದಿ ಜಂಗಮವಿಷಗಳ ಚಿಕಿತ್ಸೆ, ವಿಷ ನಿವಾರಕ ಮಂತ್ರ, ಆರಾಧನೆ, ಗರುಡಮಣಿ, ವಿಘ್ನ ಔಷಧಿಗಳ ಪ್ರಯೋಗಗಳು ಹಾಗೂ ನಾಗಪ್ರೇಕ್ಷಣ, ಮಂತ್ರ ಕ್ರಮ, ಯಂತ್ರಧಾರಣೆ, ಉಂಗುರಧಾರಣೆ ಮುಂತಾದ ಯುಕ್ತಿ ಉಪಾಯಗಳ ವಿವರಣೆ ಇದೆ. ಈತನು ಹೇಳಿದ ಚಿಕಿತ್ಸೆಯಲ್ಲಿ ಸಸ್ಯೌಷಧಿ ಪ್ರಯೋಗವೇ ಹೆಚ್ಚಾಗಿದ್ದು ಕೆಲವು ಕಡೆ ರಸೋಪರಸಗಳನ್ನು ಹೇಳಲಾಗಿದೆ. ಅನೇಕ ಗಿಡಮೂಲಿಕೆಗಳಿಗೆ ಈ ಗ್ರಂಥದಲ್ಲಿ ಕನ್ನಡ ಭಾಷೆಯ ವ್ಯವಹಾರಿಕ ಹೆಸರುಗಳನ್ನೇ ಬಳಸಲಾಗಿದೆ. ಅನೇಕ ಯೋಗಗಳು ಕರ್ತೃವಿನ ಅನುಭವ ಸಿದ್ಧ ಯೋಗಗಳೆಂಬುದರಲ್ಲಿ ಸಂಶಯವಿಲ್ಲ. ಅಲ್ಪ ಸಂಖ್ಯೆಯ ವಿಷವೈದ್ಯಗ್ರಂಥಗಳ ಪೈಕಿ ವೈವಿಧ್ಯಪೂರ್ಣವಾದ ಈ ಗ್ರಂಥವನ್ನು ೧೯೪೨ರಲ್ಲಿ ಮದ್ರಾಸ್ ವಿಶ್ವವಿದ್ಯಾಲಯದವರು ಪ್ರಥಮಬಾರಿಗೆ ಪ್ರಕಟಿಸಿದ್ದಾರೆ.
ಇದನ್ನು ಸಾಳ್ವ ಕವಿಯು ‘ಕನ್ನಡದಿಂ ಸಮಸ್ತ ಜನಗೋ ಚರಮಪ್ಪ ಪಾಲಣ್ಣ ಪೇಲ್ವುದು ನೀಂ ನಮಗೆಂದು ಭವ್ಯರೊಸೆದ ತ್ತಿಯೋಳ್ ಬೆಳಗೊಳ್’ – ಈ ಕೃತಿಯನ್ನು ಮಾಡಿದನು ಎಂದು ತಿಳಿಯುತ್ತದೆ. (ಔಷಧಿ ಕೊಡುವುದು – ವೈದ್ಯಕೀಯ) ಭೇಷಜವು ಮೋಕ್ಷ ಸಾಧಕವೆಂದೂ ಈ ಕೃತಿಗೆ ಕಾರಣ ಹೇಳುತ್ತಾನೆ. ಈ ಗ್ರಂಥದಲ್ಲಿ ಪ್ರತಿಪಾದಿತವಾದ ವಿಷಯಗಳನ್ನು ಹೀಗೆ ಹೇಳಿದ್ದಾನೆ. (ಸಾಳ್ವ-೧೫೫೦)
ಉರಗಮೃಗಮೂಖು ವೃಶ್ಚಿಕ ಸುರೆ ಕೀಟಮಂ ಕುಧಾನ್ಯತಂಬೂಲ ಕನಕಂ
ನಿರೂಪಯಿತ ಕೃತಿಮಂಗಳ ಪರಿರೆಪೊಡಿವು ದಶವಿಧಂ ವಿಷಂಗಳೆನಿಕ್ಕುಂ
ಗ್ರಂಥಾವತಾರದಲ್ಲಿ ಕವಿಯು ಪಾರ್ಶ್ವನಾಥನನ್ನು ಸ್ತುತಿಸಿದ್ದಾನೆ. ಗ್ರಂಥದ ವಿಷಯವು ವೈದ್ಯವಾದರೂ ಪದ್ಯಗಳು ಲಲಿತವಾಗಿವೆ. ಈತನು ಬೇರೆ ಗ್ರಂಥಗಳನ್ನೂ ಬರೆದಂತೆ ತಿಳಿದುಬರುತ್ತದೆ. ಇವನು ಹೊಯ್ಸಳ ರಾಜ್ಯದಲ್ಲಿಯ ದೇವಳಿಗೆ ನಾಡಿನ ಮುಖ್ಯ ಪಟ್ಟಣವಾದ ಮುಗಳಿಯ ಪುರದ ವಿಭುವಾಗಿದ್ದನು. ಇವನ ಗುರುವು ಪೂಜ್ಯಪಾದ ಮುನಿ ಎಂಬವನಿದ್ದನು.
(ಇನ್ನು ಸಾಳ್ವನ ವೈದ್ಯ ಸಾಂಗತ್ಯದಲ್ಲಿ ಕೆಲವು ಪಠ್ಯಗಳು ‘ವರಕವಿ ಸಾಳ್ವನ ಮತದಿಂ’ ಎಂದು ಮುಗಿಯುತ್ತದೆ. ವಿವಿಧ ರಸಗಳನ್ನು ಮಾಡಿಕೊಳ್ಳುವ ಕ್ರಮ(ರಸೌಷಧಿ) ಹಾಗೂ ಅನುಮಾನಗಳನ್ನು ಕವಿಯು ಬಹು ಸುಂದರವಾಗಿ ವಿವರಿಸಿದ್ದಾನೆ.)’ ಖಗೇಂದ್ರ ಮಣಿದರ್ಪಣ’ – ಗ್ರಂಥ ಕುರಿತು ಮುಂದೆ ವಿವರಿಸಲಾಗಿದೆ.
ಶ್ರೀಧರದೇವ: (ಕ್ರಿ.ಶ.೧೫೦೦ರ ಸುಮಾರು) ಜೈನ ವೈದ್ಯನಾದ ಈತನು ತನ್ನ ಗುರುವಾದ ಮುನಿಚಂದ್ರದೇವರ ಇಷ್ಟಾನುಸಾರ ‘ವೈದ್ಯಾಮೃತ’ ಎಂಬ ಗ್ರಂಥವನ್ನು ಕನ್ನಡದಲ್ಲಿ ಬರೆದಿದ್ದಾನೆ. ಈತನು ಮಂತ್ರವಿದ್ಯೆಯೊಂದೊಡಗೂಡಿದ ವೈದ್ಯವೃತ್ತಿಯವನಾಗಿರಬೇಕೆಂದು ಊಹಿಸಲಾಗಿದೆ. ವೈದ್ಯಾಮೃತವು ೨೪ ಅಧ್ಯಾಯಗಳುಳ್ಳ ಚಂಪೂಗ್ರಂಥ. ಮೊದಲಿನ ಎರಡು ಅಧ್ಯಾಯಗಳನ್ನು ಸಂಸ್ಕೃತ ಶ್ಲೋಕ ರೂಪಗಳಲ್ಲಿ ಬರೆಯಲಾಗಿದೆ. ಅಷ್ಟಾಂಗಗಳಿಗೂ ಸೇರಿದ ವ್ಯಾಧಿ ಚಿಕಿತ್ಸಾ ನಿರೂಪಣೆ ಇದರಲ್ಲಿದೆ. ಚಿಕಿತ್ಸೆಯಲ್ಲಿ ರಸೌಷಧಿಗಳನ್ನೂ, ಯಂತ್ರಮಂತ್ರಗಳನ್ನೂ ಹೇಳಲಾಗಿದೆ. ಗ್ರಂಥವನ್ನು ಅನುಭೂತಯೋಗಗಳ ಸಂಗ್ರಹವೆನ್ನಬಹುದು.
ಬಾಚರಸ: ಶ್ರೀಧರ ದೇವನ ಸಮಕಾಲೀನದಲ್ಲಿ ಈತನು ಅಶ್ವಶಾಸ್ತ್ರಜ್ಞನಾಗಿದ್ದನು. ರಾಜವಂಶೀಯ ‘ಅಶ್ವವೈದ್ಯ’ ಎಂಬ ಗ್ರಂಥವನ್ನು ಕನ್ನಡದಲ್ಲಿ ಬರೆದಿದ್ದಾನೆ. ಅಲ್ಪ ಗದ್ಯ, ಹೆಚ್ಚು ಪದ್ಯಗಳುಳ್ಳ ಮಧ್ಯಮ ಪ್ರಮಾಣದ ಈ ಗ್ರಂಥವು ಅಶ್ವಲಕ್ಷಣ, ಪರೀಕ್ಷೆ, ವ್ಯಾಧಿನಿರ್ಣಯ ಮತ್ತು ಚಿಕಿತ್ಸೆಗಳನ್ನು ವಿವರಿಸಿರುತ್ತದೆ.
ಮಂಗರಸ (ಕ್ರಿ.ಶ.೧೫೦೮): ಇವನೊಬ್ಬ ಶ್ರೇಷ್ಠ ವಿದ್ವಾಂಸನಾಗಿದ್ದು ಅನೇಕ ಧಾರ್ಮಿಕ ಹಾಗೂ ಶಾಸ್ತ್ರೀಯ ಗ್ರಂಥಗಳನ್ನು ರಚಿಸಿದ್ದಾನೆ. ‘ಸೂಪಶಾಸ್ತ್ರ’ದಲ್ಲಿ ಅನ್ನಪಾನಾದಿಗಳ ತಯಾರಿಕೆ ಕ್ರಮವನ್ನು ೩೫೬ ಪದ್ಯಗಳಲ್ಲಿ ಹೇಳಲಾಗಿದ್ದು, ಇದೊಂದು ಉತ್ತಮ ಪಾಕಶಾಸ್ತ್ರ ಪುಸ್ತಕವಾಗಿದೆ.
ಸಾಳ್ವ (ಕ್ರಿ.ಶ.೧೫೫೦): ಈತನು ‘ವೈದ್ಯ ಸಾಂಗತ್ಯ’ ಎಂಬ ಗ್ರಂಥವನ್ನು ರಚಿಸಿದ್ದು ಶೃತಕೀರ್ತಿ ಎಂಬುವರ ಶಿಷ್ಯ. ಸಾಹಿತ್ಯ ಸಂಗೀತ ಮತ್ತು ವೈದ್ಯ ಶಾಸ್ತ್ರಗಳಲ್ಲಿ ನಿಪುಣ. ಕನ್ನಡ ಭಾಷೆಯಲ್ಲಿ ರಚಿತವಾಗಿರುವ ವೈದ್ಯ ಸಾಂಗತ್ಯವು ನಾಡೀ, ಮೂತ್ರಾದಿ ಅಷ್ಟಸ್ಥಾನ ಪರೀಕ್ಷೆ, ಮುಖ್ಯ ವ್ಯಾಧಿಗಳ ಚಿಕಿತ್ಸೆ ವಿಷ ನಾಶಕೌಷಧಿಗಳನ್ನು ತಿಳಿಸುತ್ತದೆ. ಇದರಲ್ಲಿ ಮಂಗರಸನ ಖಗೇಂದ್ರಮಣಿದರ್ಪಣದಿಂದ ಯೋಗಗಳನ್ನೂ ಉದ್ಧರಿಸಲಾಗಿದೆ.
ಶ್ರೀಕಂಠನಂದಿ : ಈತನು ‘ಪರ್ಯಾಯ ಮಂಜರಿ’ ಎಂಬ ಗ್ರಂಥವನ್ನು ರಚಿಸಿದ್ದಾನೆ. ಅಷ್ಟಾಂಗ ಸಂಗ್ರಹದಲ್ಲಿ ತಿಳಿಸಲಾಗಿರುವ ಆಹಾರ ಮತ್ತು ಔಷಧ ದ್ರವ್ಯಗಳೆಲ್ಲವುಗಳ ಪರ್ಯಾಯ ಶಬ್ಧ ಮತ್ತು ಗುಣಗಳನ್ನು ವಿವರಿಸುತ್ತದೆ. ಅನೇಕ ಸಹಸ್ರಶ್ಲೋಕಗಳುಳ್ಳ ಈ ಗ್ರಂಥವು ಈತನ ಪಾಂಡಿತ್ಯವನ್ನು ಪ್ರತಿಬಿಂಬಿಸುತ್ತದೆ. ಈ ಗ್ರಂಥದ ಒಂದು ಅಪೂರ್ಣ ಪ್ರತಿ ಮೈಸೂರಿನ ಪ್ರಾಚ್ಯ ವಿದ್ಯಾ ಸಂಶೋಧನಾಲಯದಲ್ಲಿದೆ. ಸುಮಾರು ೧೭೦೦ ಶ್ಲೋಕಗಳುಳ್ಳ ಮೊದಲನೆ ಅಧ್ಯಾಯ ದ್ರವ, ದ್ರವ್ಯ, ಧಾನ್ಯ, ಮಾಂಸ, ಶಾಕ, ಔಷಧ ಮುಂತಾದವುಗಳನ್ನು ವಿವರಿಸುತ್ತದೆ. ಎರಡನೆ ಗುಣಪಾಠ ಸಂಗ್ರಹಾಧ್ಯಾಯದಲ್ಲಿ ಅನ್ನಪಾಕ ಕ್ರಮ, ವಿವಿಧ ಭಕ್ಷ, ಭೋಜ್ಯ ಗುಣಗಳು, ಭೋಜನ ನಿಯಮ, ತಾಂಬೂಲ, ವಸ್ತ್ರ ಭೂಷಣ, ಸ್ವಪ್ನ, ಯಾನ, ಸ್ತ್ರೀಭೋಗದ ಹಿತಾಹಿತಗಳನ್ನು ತಿಳಿಸುವ ಸುಮಾರು ಒಂದು ಸಾವಿರ ಶ್ಲೋಕಗಳಿವೆ. ಮುಂದಿನ ವಿವರಣೆ ದೊರಕಿಲ್ಲ. ಪರ್ಯಾಯ ಮಂಜರಿ ಎಂಬ ಹೆಸರುಳ್ಳದ್ದಾಗಿದ್ದರೂ ಕೇವಲ ನಿಘಂಟು ರೂಪವಾದ ಶಬ್ಧ ಸಮುಚ್ಛಯವು ಮಾತ್ರವಲ್ಲ; ಸ್ವಾಸ್ಥ್ಯ ಜೀವನವನ್ನು ಸಾಧಿಸಲು ಅತ್ಯವಶ್ಯಕವಾಗಿ ಪಾಲಿಸಬೇಕಾದ ಎಲ್ಲ ನಿಯಮಗಳನ್ನು ಗ್ರಂಥವು ವಿವರಿಸುತ್ತದೆ. ಸಂಸ್ಕೃತ ವೈದ್ಯ ಗ್ರಂಥಗಳಲ್ಲಿ ಇದೊಂದು ಮಹತ್ವಪೂರ್ಣ ಗ್ರಂಥವೆಂಬುದು ನಿರ್ವಿವಾದ. ಇದು ಅಪೂರ್ಣವಾಗಿದ್ದರು ಇಂದಿನ ವೈದ್ಯರಿಗೆ ಉಪಯುಕ್ತವಾಗಿರುವುದರಿಂದ ಪ್ರಕಾಶನ ಯೋಗ್ಯವಾಗಿದೆ.
ಲಕ್ಷ್ಮಣ ಪಂಡಿತ (ಕ್ರಿ.ಶ.೧೭೭೫): ಈ ಜೈನ್ಯ ವೈದ್ಯನು ಮೈಸೂರಿನಲ್ಲಿದ್ದುದಾಗಿ ತಿಳಿದು ಬಂದಿದ್ದು ಹೆಚ್ಚಿನ ವಿವರಗಳು ಗೊತ್ತಿಲ್ಲ. ‘ಆಕಾರಾದಿ ನಿಘಂಟು’ ಎಂಬ ಗ್ರಂಥವನ್ನು ಈತನು ರಚಿಸಿದ್ದು ಇದು ತಾಳಪತ್ರ ರೂಪದಲ್ಲಿದೆ. ಸಂಸ್ಕೃತ ವೈದ್ಯಕೀಯ ಶಬ್ದಗಳಿಗೆ ಕನ್ನಡದಲ್ಲಿ ಅರ್ಥವನ್ನು ಹಾಗೂ ಇದರ ಪರ್ಯಾಯ ಶಬ್ಧಗಳನ್ನು ಕೊಟ್ಟಿದ್ದಾನೆ. ಚಿಕಿತ್ಸೆಯಲ್ಲಿ ಉಪಯೋಗಿಸುವ ಔಷಧಿ ದ್ರವ್ಯಸೂಚಕಗಳೆ ಇಲ್ಲಿ ಹೆಚ್ಚು. ಮೂಲಿಕೆಗಳಿಗೆ ಕರ್ನಾಟಕದಲ್ಲಿ ಪ್ರಚಾರದಲ್ಲಿರುವ ಹೆಸರುಗಳನ್ನು ಸೂಚಿಸಿರುವುದು ಈ ಗ್ರಂಥದ ವೈಶಿಷ್ಟ್ಯ. ಇದು ಕೂಡ ಮುದ್ರಿತವಾಗಿಲ್ಲ.
ಕೆಲ ಅನಾಮಧೇಯರು : ‘ವೈದ್ಯ ಚಿಕಿತ್ಸಾಮೃತಂ’ ಎಂಬ ಸಂಸ್ಕೃತ ಗ್ರಂಥವೊಂದು ಮೈಸೂರಿನ ಪ್ರಾಚ್ಯ ವಸ್ತು ಸಂಶೋಧನಾಲಯದಲ್ಲಿದ್ದು ಮಂಗಲ ಸ್ತ್ರೋತ್ರದಿಂದ ಇದನ್ನು ರಚಿಸಿದವನು ಜೈನ ಮತೀಯನೆಂದು ಗೊತ್ತಾಗುತ್ತದೆ. ವೈದ್ಯಶಾಸ್ತ್ರದ ಅಷ್ಟಾಂಗಗಳು ಹಾಗೂ ಜ್ಯೋತಿಷ್ಯವನ್ನೂ ಕೂಡ ಇದರಲ್ಲೆ ಹೇಳಲಾಗಿದ್ದು ಗ್ರಂಥಕರ್ತನ ಹೆಸರು ಹಾಗೂ ಕಾಲಗಳ ಸೂಚನೆ ಇಲ್ಲ.
ಶ್ರೀ ಪಂಡಿತ ಎಂಬಾತನು ವರರುಚಿಯ ‘ಯೋಗಶತಕ’ಕ್ಕೆ ಸಂಸ್ಕೃತದಲ್ಲಿ ವ್ಯಾಖ್ಯಾನ ಬರೆದಿದ್ದು ಇದು ಮೈಸೂರಿನ ಪ್ರಾಚ್ಯವಿದ್ಯಾ ಸಂಶೋಧನಾಲಯದಲ್ಲಿದೆ. ಸುಲಭವಾಗಿ ಗದ್ಯಶೈಲಿಯಲ್ಲಿರುವ ಈ ವ್ಯಾಖ್ಯಾನ ಗ್ರಂಥಕಾರನ ಹಿರಿಮೆ ಹಾಗೂ ಪಾಂಡಿತ್ಯಗಳ ದ್ಯೋತಕವಾಗಿದೆ.
ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಸುಮಾರು ೩-೪ ಶತಮಾನಗಳ ಹಿಂದಿನಿಂದಲೂ ಅನೇಕ ಪ್ರಸಿದ್ಧ ವೈದ್ಯರು ಆಗಿಹೋದ ಬಗ್ಗೆ ತಿಳಿದುಬಂದಿದೆ. ಅವರಲ್ಲಿ ಜೈನರೇ ಹೆಚ್ಚಾಗಿದ್ದರು. ಕಾರ್ಕಳ, ಮೂಡುಬಿದ್ರೆ ಹಾಗೂ ಇತರ ಸ್ಥಳಗಳಲ್ಲಿರುವ ಜೈನ ಬಸದಿಗಳಲ್ಲಿ ಈ ಗ್ರಂಥಗಳಿವೆ.
ಶಾಂತರಾಜ ಪಂಡಿತರು, ಸೂರಿ ಪಂಡಿತರು ಕೂಡ ಕೆಲ ವೈದ್ಯಕೀಯ ಗ್ರಂಥಗಳನ್ನು ರಚಿಸಿದ್ದರು ಎಂದು ತಿಳಿದುಬಂದಿದೆ. ಆದರೆ ಈ ವಿಷಯವಾಗಿ ಹೆಚ್ಚಿನ ವಿವರಗಳು ದೊರೆತಿಲ್ಲ ಹಾಗೂ ಆ ಗ್ರಂಥಗಳು ಲಭ್ಯವಿಲ್ಲ. ದಕ್ಷಿಣ ಕನ್ನಡದ ಅನೇಕ ಪುರೋಹಿತರು ವೈದ್ಯಕೀಯ ಪಂಡಿತರಾಗಿದ್ದು ಚಿಕಿತ್ಸೆ ಮಾಡುತ್ತಿದ್ದರೆಂಬ ಅಂಶ ತಿಳಿದುಬಂದಿದೆ.
ಈ ತರಹದ ಅನೇಕ ತಾಳೆಗರಿ ಗ್ರಂಥಗಳು ಅಲ್ಲಲ್ಲಿಗೆ ದೊರಕುತ್ತವೆ. ಕೆಲವು ಹಳೆ ಮನೆತನಗಳಲ್ಲಿ, ಮಠಗಳಲ್ಲಿ ಪ್ರಾಚ್ಯ ವಸ್ತು ಸಂಗ್ರಹಾಲಯಗಳಲ್ಲಿ ವಾಚನಾಲಯಗಳಲ್ಲಿ, ವಿಶ್ವವಿದ್ಯಾಲಯಗಳಲ್ಲಿ ಈ ತಾಳೆಗರಿಗಳು, ಕಯ ಬರಹದ ಪ್ರತಿಗಳು, ಹಳೇ ಗ್ರಂಥಗಳು ಇವೆ. ಈ ಸಂಪತ್ತನ್ನು ನಾವಿಂದು ರಕ್ಷಿಸುವುದು ಅತ್ಯವಶ್ಯವಾಗಿದೆ. ಇವುಗಳ ಅಧ್ಯಯನ, ಸಂಶೋಧನೆ, ಸಂಪಾದನೆ, ಪ್ರಕಟನೆ ಕಾರ್ಯ ಕೂಡ ನಡೆಯಬೇಕಾಗಿದೆ. ಕೊನೆಯ ಪಕ್ಷ ಕೆಲ ಮೌಲಿಕ ಗ್ರಂಥಗಳನ್ನಾದರು ಬೆಳಕಿಗೆ ತರಬೇಕಾಗಿದೆ.
ಆಯುರ್ವೇದದ ಅವನತಿ: ಭಾರತದಲ್ಲಿ ೧೮ನೇ ಶತಮಾನದಿಂದೀಚೆಗೆ ಮುಸಲ್ಮಾನರು, ಪೋರ್ತುಗೀಜರು, ಇಂಗ್ಲೀಷರ ದಾಳಿಗಳಿಂದ ಹಾಗೂ ಬದಲಾದ ಜನತೆಯ ಮನೋಭಾವನೆಯಿಂದ ಆಯುರ್ವೇದದ ಪ್ರಗತಿ ಕುಂಠಿತವಾಯಿತು. ತನ್ನ ಸ್ವಂತಿಕೆಯನ್ನು ಕಾಯ್ದುಕೊಂಡು ಹೋಗುವುದೇ ಅದಕ್ಕೆ ಪ್ರಯಾಸವೆನಿಸಿತು. ಸ್ವಾತಂತ್ಯ್ರ ಸಿಕ್ಕು ೫೦ ವರ್ಷಗಳಾದರೂ ಪಾಶ್ಚಾತ್ಯ ವೈದ್ಯರ ಪ್ರಭಾವಲಯದಿಂದ ನಮ್ಮ ಜನವಿನ್ನೂ ಹೊರಬಂದಿಲ್ಲ. ಈ ಆಯುರ್ವೇದವು ತನ್ನ ಹಿರಿಮೆಯಿಂದ ಪಾಶ್ಚಾತ್ಯರಿಗೂ ಪೌರ್ವಾತ್ಯರಿಗೂ ಇಂದು ಬೇಕಾಗಿದೆ. ಭಾರತದಲ್ಲಿ ಅದು ಅಲ್ಪ-ಸ್ವಲ್ಪ ಬೆಳೆಯುತ್ತಿದ್ದರೂ ಅದು ಅರ್ಷ್ಯಪದ್ಧತಿಯಲ್ಲಿ ಮಾತ್ರ. ಜೈನ ಆಯುರ್ವೇದ ಸಿದ್ಧಾಂತಗಳ ಮೇಲೆ ಬೋಧನೆ, ಚಿಕಿತ್ಸೆ, ಸಂಶೋಧನೆಗಳಾಗುತ್ತಿಲ್ಲ. ಅಹಿಂಸಾ ಮಾದರಿ ಚಿಕಿತ್ಸೆಗೆ ಯಾವ ಬೆಲೆ ಇಲ್ಲದಂತಾಗಿದೆ. ನಮ್ಮ ಸಮಾಜ ಬಾಂಧವರು, ಮುನಿಗಳು, ವೈದ್ಯರು, ಮಠಗಳಿಂದು ಜಾಗೃತರಾಗದಿದ್ದರೆ ಜೈನವೈದ್ಯ ಪರಂಪರೆ ನಿಂತು ಹೋಗುವುದರಲ್ಲಿ ಸಂಶಯವಿಲ್ಲ.
[1] ಶ್ರೀಪೂಜ್ಯಪಾದ ಮುನಿರಪ್ರತಿಮೌಷದರ್ದ್ಧಿಂ
ಜೀಯಾತ್‌ವಿದೇಹ ಜಿನದರ್ಶನ ಪೂತಗಾತ್ರಃ
ಯತ್ಪಾದಧೌತಜಲಸಂಸ್ಪರ್ಶ ಪ್ರಭಾವಾತ್
ಕಾಲಾಯಸಂ ಕಿಲತದಾಕನ ಕೀಚಕಾರ
(ಶ್ರವಣಬೆಳಗುಳ ಶಿಲಾಲೇಖ ನಂ.೧೦೮, ವಿ.ಶ.೧೩೫೫)
ಜೈನ ವೈದ್ಯಕೀಯ ಪರಂಪರೆ: ೫. ಕಲ್ಯಾಣಕಾರಕ : ಒಂದು ಅಧ್ಯಯನ
ಕೃತಿ ರಚನೆ : ಉಗ್ರದಿತ್ಯಾಚಾರ್ಯ
ಭಾಷೆ: ಮೂಲಪ್ರತಿ ಪ್ರಾಕೃತ, ಸಂಸ್ಕೃತ
ಸಂಪಾದನೆ ಹಾಗೂ ಹಿಂದಿ ಅನುವಾದ : ಪಂಡಿತನ ವರ್ಧಮಾನ ಶಾಸ್ತ್ರಿಗಳು
ಪ್ರಕಾಶಕರು : ಶೇಠ ಗೋವಿಂದಜಿ ರಾವಜಿ ದೋಶಿ, ಸಖಾರಾಂ ನೇಮಚಂದ್ರ ಗ್ರಂಥಾಲಯ, ಸೊಲ್ಲಾಪೂರ.
ಪ್ರಕಟಣೆ ವರ್ಷ : ೧೯೪೦
ಪುಟಗಳು : ಫೂಲ್ ಸ್ಕೇಪ ಪುಟಗಳು ೮೧೨
ಮೂಲಗ್ರಂಥ : ಮೂಲ ಪಾಕೃತ (ಅರ್ಧಮಾಗಧಿ) ಭಾಷೆಯಲ್ಲಿದ್ದ ಈ ಗ್ರಂಥವನ್ನು ಉಗ್ರದಿತ್ಯಾಚಾರ್ಯರು ಸಕಲ ಜೀವಿಗಳ ಉದ್ದಾರಕ್ಕಾಗಿ ಸಂಸ್ಕೃತದಲ್ಲಿ ರಚಿಸಿದರು. ಇವೆರಡು ಗ್ರಂಥಗಳಲ್ಲಿ ಇರುವ ಭೇದವೆಂದರೆ ಅದು ಭಾಷೆಯದು ಮಾತ್ರ. ಈ ಆಗಮವು ದ್ವಾದಶಾಂಗಗಳ ಒಂದು ಅಂಗವಾಗಿದೆ ಹಾಗೂ ಈ ಗ್ರಂಥ ರಚನೆಯಲ್ಲಿ ಗ್ರಂಥಕರ್ತರ ಯಾವುದೇ ರೀತಿ ಸ್ವಾರ್ಥವೆಂಬುದಿಲ್ಲವೆಂದು ಸ್ಪಷ್ಟಪಡಿಸಲಾಗಿದೆ. ತತ್ವವಿವೇಚನೆಯೇ ಈ ಗ್ರಂಥದ ಮೂಲಗುರಿಯಾಗಿದೆ. ಆದ್ದರಿಂದ ಈ ಗ್ರಂಥವು ಸರ್ವಕಾಲಕ್ಕೂ ಪ್ರಮಾಣ ಗ್ರಂಥವಾಗಿದೆ.
ಈ ಗ್ರಂಥದ ಪ್ರಕಟಣೆಯ ಪೂರ್ವದಲ್ಲಿ ಅಲ್ಲಲ್ಲಿಗೆ ದೊರಕಿದ ನಾಲ್ಕು ಹಸ್ತಪ್ರತಿಗಳ ಅವಲೋಕನ ಮಾಡಲಾಗಿದೆ.
೧. ಮೈಸೂರು ಸರಕಾರದ ವಾಚನಾಲಯದಲ್ಲಿ ದೊರಕಿದ ತಾಡಪತ್ರಿಯ ಪ್ರತಿಲಿಪಿ. ಇದು ಚೆನ್ನಾಗಿದ್ದು ಓದಲು ಚೆನ್ನಾಗಿ ಬರುವಂತಿದ್ದರೂ ಲೇಖನ ಶುದ್ಧವಾಗಿರಲಿಲ್ಲ. ಇದಲ್ಲದೇ ಹಿತಾಹಿತಧ್ಯಾಯವು ಲೇಖಕನ ಪ್ರಮಾದದಿಂದ ಸಂಪೂರ್ಣ ಉಳಿದು ಹೋಗಿಬಿಟ್ಟಿದೆ.
೨. ಇನ್ನೊಂದು ತಾಡಪಾತ್ರದಲ್ಲಿ ಬರೆದ ಕನ್ನಡ ಲಿಪಿಯು ಪಂಡಿತ ದೋರ್ಬಲಿ ಶಾಸ್ತ್ರಿಯವರ ಗ್ರಂಥ ಭಂಡಾರದಲ್ಲಿ ಶ್ರವಣಬೆಳಗೊಳದಲ್ಲಿ ದೊರಕಿದ್ದು ಗಾಂಧಿನಾಥಾರಂಗಜಿ ಚೈನೋನ್ನತಿ ಪಂಡಿತ ಕೃಪೆಯಿಂದ ದೊರೆತದ್ದು, ತಾಡಪತ್ರದಲ್ಲಿ ಇದನ್ನು ಬರೆಯಲಾಗಿದ್ದರೂ ಬರವಣಿಗೆ ಅಷ್ಟೊಂದು ಚೆನ್ನಾಗಿರದ್ದಕ್ಕೆ ಸರಿಯಾಗಿ ಓದಲು ಸಾಧ್ಯವಾಗಲಿಲ್ಲ.
೩. ಮುಂಬೈಯ ಎ.ಪ. ಸರಸ್ವತಿ ಭವನದಲ್ಲಿ ದೊರೆತ ಪ್ರತಿಯು ಮೂಲ ಪ್ರತಿಯಾಗಿರಲಿಲ್ಲ, ಹಾಗೂ ಅದರಲ್ಲಿ ತುಂಬಾ ಪ್ರಮಾದಗಳಿದ್ದವು.
೪. ರಾಯಚೂರು ಜಿಲ್ಲೆಯ ಶಿಕ್ಷಕರೊಬ್ಬರಿಂದ ಕಾಗದದಲ್ಲಿ ಬರೆದ ಹಸ್ತಪ್ರತಿಯು ಹಳೆಯದಾಗಿದ್ದರೂ ಶುದ್ಧಗ್ರಂಥವಾಗಿದ್ದಿತು. ಅನೇಕ ಸಂದರ್ಭದಲ್ಲಿ, ಓದುವಾಗ ಅಡೆತಡೆಗಳು ತೋರಿಬಂದರೂ ಅವಕ್ಕೆ ಅದೇ ಗ್ರಂಥದಲ್ಲಿ ಪರಿಹಾರಗಳು ದೊರಕಿದ್ದಕ್ಕೆ ಸುಲಭವಾಯಿತು.
ಬಾಲಚಂದ್ರ ಭಟ್ಟಾರಕರು ಈ ಮೊದಲು ಬರೆದ ಗ್ರಂಥವನ್ನು ನೋಡಿಕೊಂಡು ಈ ಗ್ರಂಥ ರಚಿಸಿದುದಾಗಿ ಹೇಳಿಕೊಂಡು ತಮ್ಮ ಗುರುಗಳ ಗುಣಗೌರವವನ್ನು ಉಲ್ಲೇಖಿಸಿ ಹೀಗೆ ಬರೆದಿದ್ದಾರೆ.
“ಸ್ವಸ್ತಿಶ್ರೀ ಶಾಲಿವಾಹನ ಶಕೆ ವರ್ಷ ೧೩೫೧ರ ಸೌಮ್ಯನಾಮ ಸಂವತ್ಸರದ ಜೇಷ್ಠಶುದ್ಧ ೨ ಗುರುವಾರ ಬಾಲಚಂದ್ರ ಭಟ್ಟಾರಕರು ಬರೆದ ಗ್ರಂಥ. ಇದನ್ನು ಓದಿ ಅವರ ಶಿಷ್ಯರು ಬರೆದುಕೊಂಡರು. ಈ ಪ್ರತಿ ನೋಡಿ ಸ್ವಸ್ತಿಶ್ರೀ ಶಕವರ್ಷ ೧೪೭೬ ವರ್ತಮಾನ ಆನಂದ ನಾಮ ಸಂವತ್ಸರದ ಕಾರ್ತಿಕ ಶುದ್ಧ ೧೫ ಶುಕ್ರವಾರದಲ್ಲೂ, ಶ್ರೀಮತ್‌ಚಾಕುರು ಶುಭಸ್ಥಾನ ಶ್ರೀ ಪಾರ್ಶ್ವಜಿನನಾಥ ಸನ್ನಿಧಿಯಲ್ಲೂ ಇಂದ್ರವಂಶಾನ್ವಯ ರಾಯಚೂರು ವೈದ್ಯ ಚಂದ್ರಪ್ಪಯ್ಯನ ಪುತ್ರ ವೈದ್ಯ ಭುಜಬಲಿ ಪಂಡಿತ ಬರೆದ ಪ್ರತಿ ನೋಡಿ ಶ್ರೀ ಮನ್ನಿರ್ವಾಣ ಮಹೇಂದ್ರಕೀರ್ತಿಜಿ ಇವರು ಬರೆದರು.”
ಈ ಮೇಲ್ಕಂಡ ನಾಲ್ಕು ಪ್ರತಿಗಳನ್ನು ಅವಲೋಕಿಸಿ, ಸಂಶೋಧಿಸಿ ಈ ಕೃತಿಯನ್ನು ಪಂಡಿತ ವರ್ಧಮಾನ ಶಾಸ್ತ್ರಿಗಳು ರಚಿಸಿದ್ದಾರೆ. ಇದರಲ್ಲಿ ಮೂಲದಲ್ಲಿದ್ದ “ಹಿತಾ ಹಿತಾಧ್ಯಾಯ” ವು ಬಿಟ್ಟು ಹೋಗಿದೆ. ಒಳ್ಳೆಯದಿದ್ದ ಎರಡು ಹಸ್ತ ಪ್ರತಿಯನ್ನೂ ತುಂಬ ಕಷ್ಟಪಟ್ಟು ಓದಿದರೂ, ಓದಿಸಿದರೂ ಅವುಗಳಲ್ಲಿ ಅನೇಕ ಪ್ರಮಾದಗಳಿದ್ದುದರಿಂದ ಅದಕ್ಕೊಂದು ರೂಪಕೊಡಲು ಸಾಧ್ಯವಾಗದೇ ಹೋದುದಕ್ಕೆ ಆ ಅಧ್ಯಾಯವು ಕೈ ಬಿಟ್ಟು ಹೋಗಿದೆ. ಆ ಅಧ್ಯಾಯದ ಗೊತ್ತಾದ ಕೆಲ ವಿಷಯವನ್ನು ಸಂಗ್ರಹಿಸಿ ಕೊನೆಯಲ್ಲಿ ಕೊಡಲಾಗಿದೆ.
ಗ್ರಂಥದ ಪ್ರಾಮಾಣಿಕತೆ : ಜೈನಾಗಮಗಳಲ್ಲಿ ಪ್ರಾಮಾಣಿಕತೆಯು ಎಲ್ಲೆಲ್ಲೂ ಪ್ರತಿಪಾದಿತವಾಗಿದೆ. ಇಲ್ಲಿ ಸ್ವರಚನೆಗೆ ಯಾವ ಸ್ಥಾನವೂ ಇಲ್ಲ. ಸರ್ವಜ್ಞ ಪರಮೇಷ್ಠಿಗಳ ಮುಖಾರವಿಂದರಿಂದ ಹೊರಟ ದಿವ್ಯಧ್ವನಿಯನ್ನು ಚೆನ್ನಾಗಿ ಕೇಳಿ ತಿಳಿದ ಗಣಧರ ಪರಮೇಷ್ಠಿಗಳು ಆಚಾರಾಂಗ ಮೊದಲಾದ ೧೨ ಭೇದಗಳಲ್ಲಿ ಇದನ್ನು ನಿರೂಪಣ ಮಾಡಿದ್ದಾರೆ. ಅವುಗಳಲ್ಲಿ ೧೨ ಅಂಗಗಳ ೧೪ ಉತ್ತರ ಭೇದಗಳಿವೆ. ಆ ೧೦ ಭೇದಗಳಲ್ಲಿ ‘ಪ್ರಾಣಾವಾಯ’ ಎಂಬ ಭೇದವಿದೆ. ಅದರಲ್ಲಿ ಕಾಮ, ತದ್ಗತದೋಷ ಹಾಗೂ ಚಿಕಿತ್ಸಾದಿ ಅಷ್ಟಾಂಗ ಆಯುರ್ವೇದದ ವರ್ಣನೆಯು ವಿಸ್ತಾರವಾಗಿದೆ. ಪ್ರಥ್ವಿ ಆದಿಪಂಚ ಮಹಾಭೂತಗಳ ಕ್ರಿಯೆ, ವಿಷಯುಕ್ತ ಕಡತದಿಂದಾಗುವ ಪರಿಣಾಮ, ಹಾಗೂ ಚಿಕಿತ್ಸೆ, ಪ್ರಾಣಾಪಾನಗಳ ವಿಭಾಗ ಹೀಗೆ ಅನೇಕ ವಿಭಾಗಗಳಿದ್ದು ಇದಕ್ಕೆ ‘ಪ್ರಾಣಾವಾಯ ಪೂರ್ವ ಶಾಸ್ತ್ರ’ ಎನ್ನತ್ತಾರೆ ಈ ಗ್ರಂಥದ ಆಧಾರದ ಮೇಲೆಯೇ ಉಗ್ರದಿತ್ಯಾಚಾರ್ಯರು ಈ ‘ಕಲ್ಯಾಣಕಾರಕ’ ಗ್ರಂಥವನ್ನು ರಚಿಸಿದ್ದಾರೆ ಎಂದು ಈ ಗ್ರಂಥಕರ್ತರು ಗ್ರಂಥದ ಮಧ್ಯದಲ್ಲಿ ಅಲ್ಲಲ್ಲಿಗೆ ಸ್ಪಷ್ಟಪಡಿಸಿದ್ದು ಗ್ರಂಥದ ಕೊನೆಯಲ್ಲೂ ಹಾಗೆಂದು ಉಲ್ಲೇಖಿಸಿದ್ದಾರೆ.
‘ಕಲ್ಯಾಣ ಕಾರಕ ಗ್ರಂಥದ‘ ಹುಟ್ಟು : ಗ್ರಂಥದ ಪ್ರಾರಂಭದಲ್ಲಿ ಆಚಾರ್ಯರು ಆಯುರ್ವೇದ ಶಾಸ್ತ್ರದ ಉತ್ಪತ್ತಿ ಹೇಗಾಯಿತು ಎಂಬುದರ ಬಗೆಗೆ ಒಂದು ಸುಂದರವಾದ ಇತಿಹಾಸವನ್ನು ಕೊಟ್ಟಿದ್ದಾರೆ. ಇದನ್ನು ತಿಳಿದರೆ ಈ ಗ್ರಂಥದ ಪ್ರಾಮಾಣಿಕತೆ ಹಾಗೂ ಅದರ ಹಿಂದೆ ಅಡಿಗಿರುವ ಶ್ರದ್ಧೆ ಅರ್ಥವಾಗುತ್ತದೆ.
ಶ್ರೀ ವೃಷಭನಾಥ ತೀರ್ಥಂಕರರ ಸಮವಸರಣದಲ್ಲಿ ಭರತ ಚಕ್ರವರ್ತಿ ಮೊದಲಾದ ಭವ್ಯರು ಆಗಮಿಸಿ ಭಗವಂತನಲ್ಲಿ ಸವಿನಯವಾಗಿ ವಂದಿಸಿ ಹೀಗೆ ಪ್ರಾರ್ಥಿಸುತ್ತಾರೆ ‘ಹೇ ಸ್ವಾಮಿನ್ ಈ ಮೊದಲು ಭೋಗಕಾಲದಲ್ಲಿ ಮನುಷ್ಯನು ಕಲ್ಪವೃಕ್ಷಗಳಿಂದ ಉತ್ಪನ್ನವಾದ ಅನೇಕ ಪ್ರಕಾರಗಳ ಭೋಗೋಪಯೋಗಿ ಸಾಮಗ್ರಿಗಳಿಂದ ಸುಖವನ್ನು ಭೋಗಿಸುತ್ತಿದ್ದನು. ಇಲ್ಲಿ ಸಾಕಷ್ಟು ಸುಖಭೋಗಿಸಿ ತದನಂತರ ಸ್ವರ್ಗದಲ್ಲಿ ಆಗಮಿಸಿ ಅಲ್ಲಿಯೂ ಸುಖಭೋಗಿಸುತ್ತಿದ್ದರು. ಅಲ್ಲಿಂದ ಪುನಃ ಮನುಷ್ಯ ಭವಕ್ಕೆ ಬಂದು ಅನೇಕ ಪುಣ್ಯಕಾರ್ಯಗಳನ್ನು ಮಾಡಿ ತಮ್ಮ ಇಚ್ಛೆಯ ಪ್ರಕಾರ ಎರಡು ಸ್ಥಾನಗಳನ್ನು ಪಡೆದುಕೊಳ್ಳುತ್ತಿದ್ದರು. ಹೇ ಭಗವಂತರೇ ಇದೀಗ ಭಾರತ ವರ್ಷಕ್ಕೆ ಕರ್ಮಭೂಮಿಯ ರೂಪ ದೊರಕಿದೆ. ಇದು ಚರಮ ಶರೀರಯಾಗಿದ್ದು ಉಪಪಾದ ಜನ್ಮದಲ್ಲಿ ಜನ್ಮ ತೆಗೆದುಕೊಳ್ಳುವವರಗಿದ್ದು ಅವರಿಗೆ ಈಗಲೂ ಅಪಮರಣವೆಂಬುದಿಲ್ಲ. ಅವರಿಗೆ ದೀರ್ಘ ಆಯುಷ್ಯ ಪ್ರಾಪ್ತಿವಾಗುವುದು. ಇನ್ನು ಕೆಲವರಿಗೆ ಆಯುಷ್ಯ ಪ್ರಮಾಣ ಕಡಿಮೆ ಇರುವುದು, ಅವರಿಗೆ ವಾತ, ಪಿತ್ತ, ಕಫಾದಿ ದೋಷಗಳ ಉದ್ರೇಕವಾಗುತ್ತಿರುವುದು. ಅದರಿಂದ ಕೆಲವೊಮ್ಮೆ ಶೀತ, ಕೆಲವೊಮ್ಮೆ ಉಷ್ಣ ಹವಾಮಾನದಿಂದ ಕಾಲ ಕ್ರಮೇಣ ಮಿಥ್ಯಾಹರ ವಿಹಾರಗಳನ್ನು ಸೇವನೆ ಮಾಡುವುದರಿಂದ ರೋಗಗಳು ಹುಟ್ಟಿಕೊಳ್ಳುವವು. ಈ ಜನ ಎಂಥ ಆಹಾರ ಸೇವಿಸಬೇಕು, ಎಂಥ ಆಹರಗಳನ್ನು ಸೇವಿಸಬಾರದು ಎಂದು ನಮಗೆ ತಿಳಿಯದು. ಕಾರಣ ತಾವು ದಯವಿಟ್ಟು ಸ್ವಾಸ್ಥ್ಯ ರಕ್ಷಣೆಯ ಉಪಾಯಗಳನ್ನು ತಿಳಿಸಿರಿ -ಹೀಗೆಂದು ಭರತನು ಪ್ರಾರ್ಥಿಸಿದಗ ಭಗವಾನ್ ಆದಿನಾಥರು ಲೋಕ ಕಲ್ಯಾಣರ್ಥವಾಗಿ ತಮ್ಮ ದಿವ್ಯಧ್ವನಿಯಿಂದ ಪುರುಷನ ಲಕ್ಷಣ, ಶರೀರ, ಶರೀರದ ಭೇದ, ದೋಷೋತ್ಪತ್ತಿ, ಚಿಕಿತ್ಸೆ, ಕಾಲ ಭೇದ ಮೊದಲಾದ ಎಲ್ಲ ವಿಷಯಗಳನ್ನು ವಿಸ್ತಾರವಾಗಿ ಹೇಳಿದರು. ತದನಂತರ ಶಿಷ್ಯ ಗಣಧನ ಹಾಗೂ ತದನಂತರ ತೀರ್ಥಂಕರು ಅದೇ ರೀತಿಯಲ್ಲಿ ಆಯುರ್ವೇದ ಕಾರ್ಯ ಮಾಡಿದರು. ಈ ಶಾಸ್ತ್ರವೊಂದು ಸಮುದ್ರ ದೋಪಾಧಿಯಲ್ಲಿದೆ. ಗಂಭೀರವಾಗಿದೆ. ಅದರ ಒಂದು ಬಿಂದುವಿನ ಪ್ರಮಾಣದಲ್ಲಿ ಈ ಕಲ್ಯಾಣಕಾರಕ ಗ್ರಂಥವಿದೆ. ಲೋಕ ಕಲ್ಯಾಣವನ್ನುಂಟು ಮಾಡುವುದರಿಂದ ಇದಕ್ಕೆ ‘ಕಲ್ಯಾಣಕಾರಕ’ ಎಂದು ಹೆಸರಿಲಾಗಿದೆ. ಇದರಲ್ಲಿ ಸ್ವಾಸ್ಥ್ಯ ರಕ್ಷಣೆ ಹಾಗೂ ರೋಗ ಪರಿಹಾರಗಳ ವಿಚಾರವಾಗಿ ವಿವರಣೆ ಇದೆ.
ಗ್ರಂಥದ ಉದ್ದೇಶ : ಈ ಮೊದಲೇ ಹೇಳಿದಂತೆ ವೈದ್ಯಶಾಸ್ತ್ರ ರಚನೆಯ ಉದ್ಧೇಶ ಲೋಕೋಪಕಾರ. ಈ ಗ್ರಂಥದ ರಚನೆಯಲ್ಲಿ ಮುಖ್ಯವಾಗಿ ಎರಡು ಪ್ರಕಾರದ ಉದ್ದೇಶಗಳನ್ನು ಇಟ್ಟುಕೊಳ್ಳಲಾಗಿದೆ. ಆರೋಗ್ಯವಂತರು ತಮ್ಮ ಆರೋಗ್ಯವನ್ನು ರಕ್ಷಿಸಿಕೊಳ್ಳುವುದಕ್ಕಾಗಿ ಹಾಗೂ ಎರಡನೆಯದು ರೋಗಿಗಳಾದವರು ರೋಗಮುಕ್ತರಾಗಿ ಮತ್ತೆ ಆರೋಗ್ಯಭಾಗ್ಯ ಪಡೆಯಲಿಕ್ಕಾಗಿ ಈ ವಿಷಯಕ್ಕೆ ಸಂಬಂಧಿಸಿದ ಎಲ್ಲಾ ವಿವರಗಳನ್ನು ಸಂಕ್ಷೇಪವಾಗಿ ಈ ಗ್ರಂಥದಲ್ಲಿ ಹೇಳಲಾಗಿದೆ.
ಲೋಕೋಪಕಾರಣಾರ್ಥಮಿದಂ ಹಿ ಶಾಸ್ತ್ರಂ |
ಶಾಸ್ತ್ರ ಪ್ರಯೋಜನಮಪಿ ದ್ವಿವಿಧಂ ಯಥಾವತ್‌ ||
ಸ್ವಸ್ಥಸ್ಯ ರಕ್ಷಣ ಮಥಾಮಯಮೋಕ್ಷಣಂ ಚ |
ಸಂಕ್ಷೇಪತಸ್ಸಕಲಮೇವ ನಿರೂಪ್ಯತೇsತ್ರ ||
(ಕಲ್ಯಾಣ ಕಾರಕ. ಅ-೧, ಶ್ಲೋಕ.೨೪)
ಕಾಲ : ಉಗ್ರದಿತ್ಯಾಚಾರ್ಯರು ಪ್ರಸ್ತುತ ಗ್ರಂಥದಲ್ಲಿ ಪೂಜ್ಯಪಾದ, ಸಮಂತ್ರ ಭದ್ರ, ಪಾತ್ರಸ್ವಾಮಿ, ಸಿದ್ಧದೇವ, ದಶರಥಗಳು, ಮೇಘನಾದ, ಸಿಂಹಸೇನ – ಈ ಮೊದಲಾದ ಆಚಾರ್ಯರುಗಳ ಉಲ್ಲೇಖಮಾಡಿದ್ದಾರೆ. ಇವರಿಂದ ಇವರು ಮೇಲ್ಕಾಣಿಸಿದ ಪ್ರಭೃತಿಗಳ ನಂತರದವರು ಎಂಬ ಮಾತು ಸ್ಪಷ್ಟವಾಗುತ್ತದೆ. ಈ ಎಲ್ಲ ಆಚಾರ್ಯರುಗಳು ಆರನೆಯ ಶತಮಾನಕ್ಕೂ ಮೊದಲು ಆಗಿಹೋದವರು ಎಂದರ್ಥವಾಗುತ್ತದೆ.
ಆಯುರ್ವೇದ ಗ್ರಂಥವಾದ ಅಷ್ಟಾಂಗ ಹೃದಯದ ಕರ್ತೃ. ವಾಗ್ಬಟನ ಕಾಲದಲ್ಲಿಯೇ ಈ ಗ್ರಂಥ (ಕಲ್ಯಾಣಕಾರಕ)ರಚನೆಯಾದ ಸಾಧ್ಯತೆ ಇದೆ. ಏಕೆಂದರೆ ಗ್ರಂಥ ಶೈಲಿ, ಭಾಷೆ, ವಿಷಯ ಮಂಡನ ವಿಧಾನ, ತತ್ವ, ಪ್ರಾಣಾಲಿಗಳು- ಮುಂತಾದ ಅಂಶಗಳೆಲ್ಲ ಒಂದೇ ತೆರನಾಗಿವೆ. ಕಾರಣ ಈ ಗ್ರಂಥವು ವಾಗ್ಭಟನ ನಂತರ ರಚಿತವಾಗಿದೆ ಎಂದು ಖಂಡಿತವಾಗಿ ಹೇಳಬಹುದು.
ಉಗ್ರದಿತ್ಯಾಚಾರ್ಯರು ತಮ್ಮ ಗ್ರಂಥದ ಕೊನೆಯಲ್ಲಿ ತಾವು ನೃಪತುಂಗ ಅರಸರ ಆಸ್ಥಾನದಲ್ಲಿ ಮಾಂಸಹಾರವನ್ನು ಖಂಡಿಸಿ ಶಾಖಾಹಾರದ ಮಹತ್ವವನ್ನು ಸಾರಿದುದಾಗಿ ಹೇಳಿದ್ದಾರೆ. ಆದ್ದರಿಂದ ಇವರು ನೃಪತುಂಗನ ಕಾಲದಲ್ಲಿಯೇ ಆಗಿ ಹೋಗಿದ್ದಾರೆ. (ಕ್ರಿ.ಶ.೮೧೫ ರಿಂದ ೮೭೭) ಎಂದು ನಿರ್ಧರಿಸಬಹುದಾಗಿದೆ. ಇತಿಹಾಸಕಾರರು ಕೂಡ ಉಗ್ರಿದಿತ್ಯಾಚಾರ್ಯರ ಕಾಲವು ೮ ರಿಂದ ೯ನೇ ಶತಮಾನವೆಂದು ತಿಳಿಸಿದ್ದಾರೆ.
ಉಗ್ರದಿತ್ಯಾಚಾರ್ಯರು ತಮ್ಮ ವಿಶೇಷ ಪರಿಚಯವನ್ನು ಗ್ರಂಥದಲ್ಲಿ ಎಲ್ಲೆಲ್ಲೂ ಕೊಟ್ಟಿಲ್ಲ. ಅವರ ವಿದ್ವತ್ತು, ಮತ್ತು ವಿವೇಚನ ಸಾಮರ್ಥ್ಯಗಳಿಂದ ಈ ಗ್ರಂಥವನ್ನು ಅವರೇ ರಚಿಸಿದ್ದಾರೆ ಎಂಬುದಕ್ಕೆ ಸಾಕ್ಷಿಯಾಗಿದೆ. ಇವರ ಗುರುಗಳಾದ ಶ್ರೀನಂದಿ, ಗ್ರಂಥನಿರ್ಮಾಣವನ್ನು ತ್ರಿಕಲಿಂಗ ಪ್ರದೇಶದಲ್ಲಿರುವ ರಾಮಗಿರಿ ಎಂಬ ಪರ್ವತ ಪ್ರದೇಶದಲ್ಲಿರುವ ಜಿನ ಜೈತ್ಯಾಲಯದಲ್ಲಿ ಮಾಡಿದ್ದಾರೆ. ಇವರು ಆ ಕಾಲದ ಒಬ್ಬ ಪ್ರಭಾವೀ ವೈದ್ಯಕೀಯ ಗ್ರಂಥಕರ್ತರಾಗಿದ್ದರು ಎಂಬ ಮಾತಿಗೆ ಎರಡಿಲ್ಲ.
ಅಹಿಂಸಾವಾದ: ಗ್ರಂಥದ ಕೊನೆ ಪ್ರಕರಣದಲ್ಲಿ ಆಚಾರ್ಯರು ಮದ್ಯ, ಮಾಂಸಾದಿ ಪದಾರ್ಥಗಳನ್ನು ಔಷಧಿ ಇಲ್ಲವೇ ಆಹಾರ ರೂಪದಲ್ಲಿ ತೆಗೆದುಕೊಳ್ಳಬಾರದೆಂಬ ಮಾತನ್ನು ಸ್ಪಷ್ಟಪಡಿಸಿದ್ದಾರೆ. ಈ ಮಾತಿನಿಂದ ಇವರೊಬ್ಬ ಅಪೂರ್ವ ಅಹಿಂಸಾ ಧರ್ಮ ಪಾಲಕರಾಗಿದ್ದರು ಎಂಬ ಮಾತು ಸ್ಪಷ್ಟವಾಗುತ್ತದೆ. ಪ್ರತಿ ಜೀವಿಗೂ ಜೀವಿಸುವ ಹಕ್ಕಿದೆ. ಅದನ್ನು ಹಿಂಸಿಸಿ ಕೊಂದು ಅದರ ರಕ್ತ-ಮಾಂಸಗಳನ್ನು ಆಹಾರ ಔಷಧಿ ರೂಪವಾಗಿ ಉಪಯೋಗಿಸಬಾರದೆಂಬ ಮಾತನ್ನು ಅನೇಕ ದೇಶೀಯ ಪಾಶ್ಚಿಮಾತ್ಯ ಪೌರ್ವಾತ್ಯ ವೈದ್ಯ ವಿಜ್ಞಾನಿಗಳು ಒತ್ತಿ ಹೇಳಿದ್ದಾರೆ. ಗಿಡ ಮೂಲಿಕೆಗಳಲ್ಲಿ ಸ್ವಾಸ್ಥ್ಯವನ್ನು ರಕ್ಷಿಸುವ ರೋಗಗಳನ್ನು ಪರಿಹರಿಸುವ ಪುನಹ ಸ್ವಾಸ್ಥ್ಯ ಸ್ಥಾಪನೆ ಮಾಡುವ ಸಾಮರ್ಥ್ಯ ಇರುವಾಗ ಈ ಜೀವಿಗಳನ್ನೇಕೆ ಕೊಲ್ಲಬೇಕು? ಇದೇ ವಾದವನ್ನು ಅವರು ನೃಪತುಂಗ ಅರಸರ ಸಭೆಯಲ್ಲಿ ಮಂಡಿಸಿದುದಾಗಿ ತಿಳಿದುಬರುತ್ತದೆ.
ಆಯುರ್ವೇದದ ಎಲ್ಲ ಗ್ರಂಥಗಳಲ್ಲಿ ಆಹಾರ ಔಷಧಿಗಳಿಗಾಗಿ ಪ್ರಾಣಿಜ ಪದಾರ್ಥಗಳನ್ನು ಹೇಳಿದ್ದಾರೆ. ಇದಕ್ಕೆ ಬೇರೆ ವೈದ್ಯಕೀಯ ಶಾಸ್ತ್ರಗಳೂ ಪುಷ್ಟಿಕೊಟ್ಟಿವೆ, ನಿಸರ್ಗ ಚಿಕಿತ್ಸೆಯಲ್ಲಿ ಮಾತ್ರ ಪ್ರಾಣಿಜ ಪದಾರ್ಥಗಳನ್ನು ಎಲ್ಲಿಯೂ ಆಹಾರ ಔಷಧಿಗಾಗಿ ಹೇಳಿಲ್ಲ. ವೈದ್ಯಕೀಯದಲ್ಲಿ ಅಹಿಂಸಾವಾದವನ್ನು ಪ್ರತಿಪಾದಿಸಿದವರೆಂದರೆ ಜೈನರು ಮಾತ್ರ ಎಂದು ಹೇಳಬಹುದು.
ಅಷ್ಟಾಂಗಗಳು: ಈ ಕಲ್ಯಾಣಕಾರಕದಲ್ಲಿ ಆಯುರ್ವೇದ ಶಾಸ್ತ್ರದಲ್ಲಿ ವಿಭಾಗಿಸಿದಂತೆ ಎಂಟು ವಿಧದ ಚಿಕಿತ್ಸಾಂಗಗಳ ಬಗ್ಗೆ ವಿವರವಾಗಿ ಹೇಳಲಾಗಿದೆ.
‘ಕಲ್ಯಾಣಕಾರಕ‘ದ ವೈಶಿಷ್ಟ್ಯ
ಈ ಗ್ರಂಥದ ರಚನೆ ತುಂಬ ಸುಂದರವಾಗಿದೆ. ಈ ಮೊದಲು ಕೇಳಿರದ ರೋಗಗಳಿಗೆ ಅನೇಕ ಚಿಕಿತ್ಸಾ ಪ್ರಯೋಗಗಳನ್ನು ಇದರಲ್ಲಿ ವಿವರಿಸಲಾಗಿದೆ.
ಯಾವಾಗಲೂ ಧ್ಯಾನ, ಅಧ್ಯಯನ ಹಾಗೂ ಯೋಗಾಭ್ಯಾಸಗಳಲ್ಲಿ ನಿರತವಾದ ಮಹರ್ಷಿಗಳಿಗಾಗಿ ಈ ಗ್ರಂಥವನ್ನು ರಚಿಸಿರುವುದರಿಂದ ಕೆಲ ಮಹತ್ವದ ಅಂಶಗಳಿರುವುದು ಸ್ವಾಭಾವಿಕ. ಇದನ್ನು ವೈದ್ಯರು ಸಂಶೋಧಿಸಿ, ಪ್ರಯೋಗಿಸಿ ಜನಕಲ್ಯಾಣಕ್ಕಾಗಿ ಬಳಸಬೇಕಾದುದು ಅವಶ್ಯ. ಇದರಿಂದ ಆಯುರ್ವೇದದ ಉದ್ಧಾರವೂ ಆದಂತಾಗುತ್ತದೆ.
ಈ ಗ್ರಂಥದಲ್ಲಿ ಪ್ರತಿಯೊಂದು ರೋಗದ ನಿದಾನ(ಕಾರಣ, ಪೂರ್ವರೂಪ (ರೋಗ ಬರುವುದಿಕ್ಕಿಂತ ಮೊದಲು ಕಂಡುಬರುವ ಲಕ್ಷಣಗಳು) ರೂಪ (ರೋಗದ ಪೂರ್ಣ ಲಕ್ಷಣಗಳು) ಸಂಪ್ರಾಪ್ತಿ (ರೋಗವು ಹೇಗೆ ಬಂದಿತೆಂಬುದನ್ನು ಗೊತ್ತುಪಡಿಸಿಕೊಳ್ಳುವುದು) ಚಿಕಿತ್ಸೆ (ರೋಗವನ್ನು ಗುಣಪಡಿಸಲು ಅನುಸರಿಸಬೇಕಾದ ಚಿಕಿತ್ಸಾಕ್ರಮಗಳು) ಹಾಗೂ ರೋಗ ಸಾಧ್ಯಾಸಾಧ್ಯಾತ್ವ (ರೋಗಿಗೆ ಬಂದ ರೋಗಿಯು ಗುಣವಾಗುವುದೋ ಇಲ್ಲವೋ ಎಂಬುದರ ವಿವರ) ಹೀಗೆ ಎಲ್ಲ ವಿಷಯಗಳ ಬಗೆಗೆ ಸವಿಸ್ತಾರ ವಿವರ ಇದೆ. ರಸಾಯನಗಳು ಹಾಗೂ ಔಷಧಿ ಕಲ್ಪಗಳನ್ನು ಸಿದ್ಧಪಡಿಸಿಕೊಳ್ಳುವ ವಿಧಾನಗಳನ್ನು ಹೇಳಲಾಗಿದೆ.
ಈ ಗ್ರಂಥದ ಮತ್ತೊಂದು ವಿಶೇಷತೆ ಎಂದರೆ ಆರೋಗ್ಯ ರಕ್ಷಣೆ ಹಾಗೂ ಚಿಕಿತ್ಸಾ ಸಂದರ್ಭಗಳಲ್ಲಿ ಎಲ್ಲಿಯೂ ಜೇನುತುಪ್ಪ, ಮದ್ಯ ಹಾಗೂ ಮಾಂಡಿಲ ದ್ರವ್ಯಗಳನ್ನು (ಪ್ರಾಣಿಜನ್ಯ) ಉಪಯೋಗಿಸಲು ಹೇಳಿಲ್ಲ. ಈ ಮೂರು ಹಿಂಸಾಜನ್ಯವಾಗಿವೆ. ಅಹಿಂಸಾ ಪರಿವೋ ಧರ್ಮವೆಂದು ಪ್ರತಿಪಾದಿಸಿದ ಈ ಆಚಾರ್ಯರು ಎಲ್ಲಿಯೂ ಹಿಂಸೆಯನ್ನು ಹೇಳಿಲ್ಲ. ಚಿಕಿತ್ಸೆಯಲ್ಲಿ ಇವುಗಳ ಪಾತ್ರ ಅಂತಹ ಮಹತ್ವದ್ದೇನೂ ಅಲ್ಲ. ಇವುಗಳ ಬದಲಾಗಿ ಅಷ್ಟೇ ಶಕ್ತಿಯುಳ್ಳ ಗಿಡಮೂಲಿಕೆ, ರಸೌಷಧಿಗಳನ್ನು ಬಳಸಬಹುದಾಗಿದೆ. ಇದರಿಂದ ಪಶು ಪಕ್ಷಿಪ್ರಾಣಿಗಳ ರಕ್ಷಣೆಯಾದಂತಾಗುತ್ತದೆ.
ಈ ಗ್ರಂಥದ ೭ನೇ ಅಧ್ಯಾಯದಲ್ಲಿ ಚಿಕಿತ್ಸೆಯು ಪಾಪಕರ್ಮಗಳನ್ನು ದೂರ ಮಾಡಿ ಧರ್ಮವನ್ನು, ಬೆಳೆಸುವುದು ಎಂದಿದ್ದಾರೆ. ರೋಗಿ ಚಿಕಿತ್ಸೆ ಮಾಡುವುದರಿಂದ ವೈದ್ಯನಿಗೆ ಇಹಲೋಕ ಪರಲೋಕಗಳಲ್ಲಿ ಸುಖ ದೊರಕುವುದು. ಈ ಚಿಕಿತ್ಸೆಯನ್ನು ಯಾವುದೇ ತರಹದ ಕರ್ಮ,ಮೋಹ, ಇಲ್ಲವೇ ಲೋಭವಶರಾಗಿ ಮಾಡಬಾರದು. ಚಿಕಿತ್ಸಿಸುವಾಗ ಕೇವಲ ರೋಗವನ್ನು ಗಮನಿಸಿ ಚಿಕಿತ್ಸಿಸಬೇಕೇ ಹೊರತು ರೋಗಿಯ ಸಂಬಂಧ, ಹಣ, ಕೀರ್ತಿಗಳನ್ನು ನೋಡಬಾರದು. ಯಾವುದೇ ರೀತಿಯ ಮನೋವಿಕಾರಗಳನ್ನು ಹೊಂದಿರಬಾರದು. ನಿಸ್ಪೃಹರಾಗಿ ವೈದ್ಯನು ಚಿಕಿತ್ಸಿಸಿದರೆ ಅದು ವ್ಯರ್ಥ ಹೋಗುವುದಿಲ್ಲ. ಸಫಲತೆ ಸಿಕ್ಕೇ ಸಿಕ್ಕುವುದು ಎಂದು ಹೇಳಿದ್ದಾರೆ.
ವೈದ್ಯನು ಸತ್ಯನಿಷ್ಠ, ಧೀರ, ಕ್ಷಮಾಸಂಪನ್ನ, ಹಗುರ ಕೈವುಳ್ಳವ, ಔಷಧಿಗಳನ್ನು ಸ್ವತಃ ತಯಾರಿಸುವ ಸಾಮರ್ಥ್ಯವುಳ್ಳವನು. ಇತರರು ಮಾಡಿದ ಚಿಕಿತ್ಸೆಯನ್ನು ನೋಡಿ ಅನುಭವ ಪಡೆದವನೂ, ಶಾಸ್ತ್ರಗಳನ್ನು ಚೆನ್ನಾಗಿ ಮನನ ಮಾಡಿಕೊಂಡವನೂ ಆಗಿರಬೇಕೆಂದು ಹೇಳಿದ್ದಾರೆ.
ರೋಗಿಯಾದವನು ತನ್ನ ತಾಯಿ ತಂದೆ, ಅಣ್ಣ-ತಮ್ಮ, ಅಕ್ಕ-ತಂಗಿಯರ ಮೇಲೆ ಇಟ್ಟ ವಿಶ್ವಾದಂತೆ ವೈದ್ಯನ ಮೇಲೂ ವಿಶ್ವಾಸವಿರಬೇಕಾಗುತ್ತದೆ. ಯಾವುದೇ ವಿಷಯವನ್ನು ವೈದ್ಯನ ಮುಂದೆ ರೋಗಿ ಮುಚ್ಚಿಡಬಾರದು. ವೈದ್ಯರೂ ಕೂಡ ರೋಗಿಗೆ ವಂಚನೆ ಮಾಡಬಾರದು. ಹಾಗೂ ಮಾಯಾಚಾರದ ವಿಷಯಗಳನ್ನು ಅನುಸರಿಸಬಾರದು.
ಈ ಗ್ರಂಥದಲ್ಲಿ ವಿಶೇಷವಾಗಿ ಎಂದರೆ ಮೂಢ ಗರ್ಭಚಿಕಿತ್ಸೆ, ಉಪದಂಶ (syphilis) ಮಸೂರಿಕಾ (ಮೈಲೆಬೇನೆ -Small pox) ಆನೆಕಾಲು ರೋಗ (Elephentis) ಅರ್ಬುದರೋಗ (Tumour/maligancy) ಅರ್ಧಾವಭೇದ (Migrane) ಹೃದ್ರೋಗ, ಉನ್ಮಾದ, ಅಪಸ್ಮಾರ, ವಿಷ ಸಂಬಂಧಿತ ರೋಗಗಳ ಚಿಕಿತ್ಸೆ, ಕ್ಷಾರಕರ್ಮ (Appling strong alkoloids)ದ ಅಗ್ನಿಕರ್ಮ (cauterization) ಶಸ್ತ್ರ ಚಿಕಿತ್ಸೆ (surgery) ಮುಂತಾದ ವಿಷಯಗಳ ಬಗೆಗೆ ವರ್ಣನೆ ಇದೆ. ಇದಲ್ಲದೇ ಹಳೇ ರೋಗಗಳಿಗೆ ಮಾಡಲ್ಪಡುವ ಪಂಚಕರ್ಮ ಚಿಕಿತ್ಸೆ, ನಪುಂಸಕ ಚಿಕಿತ್ಸೆ, ರಸಾಯನಗಳು -ಹೀಗೆ ಅನೇಕ ಮಹತ್ವದ ವಿಷಯಗಳನ್ನು ಹೇಳಲಾಗಿದೆ.
ಈ ಗ್ರಂಥದ ಕೊನೆಯಲ್ಲಿ ಹೇಳಿದ ಹಿತಾಹಿತಾಧ್ಯಾಯವೂ ವೈದ್ಯಶಾಸ್ತ್ರಕ್ಕೊಂದು ಮಹತ್ವದ ಕೊಡುಗೆ. ಇದೊಂದು ದ್ವಿತೀಯ ಧರ್ಮಶಾಸ್ತ್ರದಂತಿದೆ. ವ್ಯಕ್ತಿಯ ಹಿತ ಅಹಿತಗಳಿಗೆ ಸಂಬಂಧಿಸಿದ ಅನೇಕ ವಿಚಾರಗಳನ್ನು ಇಲ್ಲಿ ಹೇಳಲಾಗಿದೆ.
ಶಸ್ತ್ರ, ಚಿಕಿತ್ಸೆ ಕುರಿತ ಸವಿಸ್ತಾರ ವರ್ಣನೆ ಈ ಗ್ರಂಥದಲ್ಲಿದೆ. ಕಾಯ ಚಿಕಿತ್ಸೆ (Medicine)ಯಲ್ಲಿ ವಿಶೇಷವಾಗಿ ರಸೌಷಧಗಳನ್ನು ಮಾತ್ರ ಶಾಸ್ತ್ರಕಾರರು ಹೇಳಿರುವುದರಿಂದ ಹಿಂದಿನಿಂದ ಪರಂಪರೆಯಾಗಿ ಬಂದ ವನಸ್ಪತಿ ಔಷಧಿಗಳಿಗಿಂತ ಇವು ಅಲ್ಪ ಪ್ರಮಾಣದಲ್ಲಿ, ಸೂಕ್ಷ್ಮವೂ, ತೀವ್ರ ಪರಿಣಾಮಕಾರಿಗಳು, ರುಚಿ ಇಲ್ಲದವು, ಬಹಳ ದಿವಸಗಳವರೆಗೆ ತೆಗೆದಿಟ್ಟರೂ ಕೆಡದಂಥವುಗಳಾದ್ದರಿಂದ ಪ್ರಸಿದ್ಧಿಗೆ ಬರತೊಡಗಿ ಶಸ್ತ್ರ ಚಿಕಿತ್ಸಾ ಪರಂಪರೆಗೆ ಕ್ರಮೇಣ ಧಕ್ಕೆಯಾಗುತ್ತ ಬಂದಿತೆಂಬ ಒಂದು ಅಪವಾದವೂ ಇದೆ. ಈ ಗ್ರಂಥದಲ್ಲಿ ಒಂದು ಸುಸಂಬದ್ಧವಾದ ವಿಷಯಗಳ ಪ್ರಸ್ತಾಪವಿಲ್ಲವೆನ್ನಬಹುದು. ಅಧ್ಯಾಯಗಳು ಕ್ರಮವಾಗಿಲ್ಲ ಹಾಗೂ ಒಂದು ಅಧ್ಯಾಯದಲ್ಲಿ ಒಂದು ವಿಷಯವನ್ನು ಪ್ರಸ್ತಾಪಿಸುವಾಗ ಮಧ್ಯೆ ಮಧ್ಯೆ ವಿಷಯಗಳನ್ನು ಹೇಳುತ್ತ ಹೋಗಿರುವುದು ಕಂಡುಬರುತ್ತದೆ. ಹೀಗಾಗಿ ಓದುಗರಿಗೆ ಒಂದೇ ಕಡೆಗೆ ಕ್ರಮಬದ್ಧವಾಗಿ ವಿಷಯಗಳು ಸಿಕ್ಕುವುದಿಲ್ಲ.
ಈ ಗ್ರಂಥದಲ್ಲಿ ಧರ್ಮದ ವಿಚಾರಗಳು ಅಲ್ಲಲ್ಲಿಗೆ ಪ್ರಸ್ತಾಪವಾಗಿದ್ದರೂ, ಸ್ತ್ರೀ ಆರೋಗ್ಯ,ಮು‌ಟ್ಟುನ ತೊಂದರೆಗಳು, ಗರ್ಭಧಾರಣೆ ಹಾಗೂ ಬೆಳವಣಿಗೆ ಮೊದಲಾದ ವಿಷಯಗಳಲ್ಲದೇ ಮೈಥುರ, ಕಾಮೋತ್ಪತ್ತಿ, ನಪುಂಸಕತೆ ನಿವಾರಣೋಪಾಯಗಳು ಹೀಗೆ ಅನೇಕ ವಿಚಾರಗಳನ್ನೂ ಪ್ರಸ್ತಾಪಿಸಲಾಗಿದೆ.
ಆತ್ಮನ ಸ್ವರೂಪ, ಆತ್ಮನ ಕರ್ತವ್ಯ ಹಾಗೂ ಸ್ವಭಾವ,ನಿತ್ಯ ಅನಿತ್ಯಾದಿ ಸ್ವರೂಪ, ಆತ್ಮನ ಉಪಯು‌ಕ್ತ ಸ್ವರೂಪವು ಚಿಕಿತ್ಸೆಯಲ್ಲಿ ಅತ್ಯವಶ್ಯವಾದ ಅಂಶ, ಕರ್ಮಗಳ ಉದಯ ಮುಂತಾದ ವಿಷಯಗಳು ಪ್ರಸ್ತಾಪವಿದೆ. ಆದರೆ ಆತ್ಮನ ನೆರಳು, ದೇಹದಲ್ಲಿರುವ ‘ಮನಸ್ಸಿನ’ ವಿಚಾರಗಳು ವಿಶೇಷ ಪ್ರಸ್ತಾಪವಾಗಿಲ್ಲ. ಆದರೆ ಮನೋರೋಗಗಳಾದ ಅಪಸ್ಮಾರ (Epilepsy), ಉನ್ಮಾದಗಳ (Mania) ಬಗೆಗೆ ವಿವರಣೆ ಇದೆ. ಗ್ರಹಭಾಧೆಗಳ ಬಗೆಗೆ ಪ್ರತ್ಯೇಕವಾದ ಪ್ರಸ್ತಾಪವೂ ಇದೆ.
ಅಧ್ಯಾಯಗಳು: ಕಲ್ಯಾಣಕಾರಕ ಗ್ರಂಥದಲ್ಲಿ ಒಟ್ಟು ೨೫ ಅಧ್ಯಾಯಗಳಿವೆ. ಮುಖ್ಯವಾಗಿ ಒಂದೊಂದು ಅಧ್ಯಾಯದಲ್ಲಿ ಈ ಕೆಳಕಂಡಂತೆ ವಿಷಯ ಮಂಡಿಸಲಾಗಿದೆ. ಪ್ರತಿ ಅಧ್ಯಾಯ ಪ್ರಾರಂಭಿಸುವ ಮೊದಲು ಮಂಗಲಾಚರಣೆ ಹೇಳಿದ್ದಾರೆ.
೧ನೇ ಅಧ್ಯಾಯ : ಮಂಗಲಾಚರಣೆ ಆಯುರ್ವೇದದ ಉತ್ಪತ್ತಿ -ಅರ್ಥ ಉದ್ದೇಶ, ದುರ್ಜನ ನಿಂದೆ ವೈದ್ಯ ಶಬ್ದದ ಉತ್ಪತ್ತಿ ಆಯುರ್ವೇದ ಶಬ್ದದ ಅರ್ಥ ಆಯುರ್ವೇದ ಅಧ್ಯಯನ ಮಾಡಲು ಯೋಗ್ಯ ಶಿಷ್ಯ ಲೋಕ ಶಬ್ದದ ಅರ್ಥ ಚಿಕಿತ್ಸೆಯ ಆಧಾರ ಚಿಕಿತ್ಸೆಯ ನಾಲ್ಕು ಪಾದಗಳು ವೈದ್ಯಲಕ್ಷಣ ಚಿಕಿತ್ಸಾ ಪದ್ಧತಿ -ಅರಿಷ್ಟ ಲಕ್ಷಣ, ರಿಷ್ಟಸೂಚಕ ದೂತ ಲಕ್ಷಣ, -ಅಶುಭ ಶಕುನ-ಶುಭ ಶಕುನ – ಸಾಮುದ್ರಿಕ ಶಾಸ್ತ್ರಾನುಸಾರ, ಅ‌ಲ್ಪಾಯು ಮಹಾಯು ಪರೀಕ್ಷೆ -ಉಪಸಂಹಾರ.
೨ನೇ ಅಧ್ಯಾಯ: ಸ್ವಾಸ್ಥ್ಯ ಭೇದಗಳು – ಪರಮಾರ್ಥ ಸ್ವಾಸ್ಥ್ಯ ಲಕ್ಷಣಗಳು, ವ್ಯವಹಾರ, ಸ್ವಾಸ್ಥ್ಯ ಲಕ್ಷಣಗಳು – ಸಾತ್ಮ್ಯವಿಚಾರ- ಅವಸ್ಥಾ ವಿಚಾರ – ಜಠರಾಗ್ನಿಯ ವಿಚಾರ – ವಿಕೃತ ಜಠರಾಗ್ನಿ – ವಿಷಮಾಗ್ನಿ – ಸಮಾಗ್ನಿ ರಕ್ಷಣೋಪಾಯ- ಬಲಪರೀಕ್ಷೆ – ಬಲವಂತನ ಲಕ್ಷಣಗಳು- ಜಾಂಗಲ – ಅನೂಪ – ಸಾಧಾರಣ ದೇಶ (ಪ್ರದೇಶ)ಗಳ ವಿಚಾರ – ಸಾತ್ಮ್ಯ ವಿಚಾರ- ಪ್ರಕೃತಿ ಕಥನ ಪ್ರತಿಜ್ಞೆ – ಋತುಮತಿ ಸ್ತ್ರೀ ನಿಯಮಗಳು – ಗರ್ಭಾದಾನ ಕ್ರಮ – ಗಭೋತ್ಪತ್ತಿ ಕ್ರಮ- ಜೀವ ಶಬ್ದದ ಉತ್ಪತ್ತಿ – ಮರಣ ಸ್ವರೂಪ – ಶರೀರ ವೃದ್ಧಿಗೆ ಆರು ಮಾರ್ಗಗಳು – ಗರ್ಭದಲ್ಲಿ ಶರೀರ ವಿರ್ಭಾವ ಕ್ರಮ – ಗರ್ಭಾವಸ್ಥೆಯಲ್ಲಿ ಮಗುವಿನ ಪೋಷಣೆ, ಕರ್ಮದ ಮಹಿಮೆ -ಶರೀರ ಲಕ್ಷಣ ಕಥನ-ಅಂತಿಮ ಕಥನ.
೩ನೇ ಅಧ್ಯಾಯ : ಅಸ್ಥಿ – ಸಂದುಗಳು – ಧಮನಿ, ಮಾಂಸರಜ್ಜು ಮರ್ಮಗಳು – ಹಲ್ಲುಗಳು – ಮಲಮೂತ್ರಗಳು ಹುಟ್ಟಿಕೊಳ್ಳುವಿಕೆ, ಪಂಚಭೂತರೂಪಗಳು, ಜಾತಿಸ್ಮರಣ ವಿಚಾರ – ಪ್ರಕೃತಿಯ ಉತ್ಪತ್ತಿ – ವಿವಿಧ ಪ್ರಕೃತಿಗಳು – ಔಷಧ ಯೋಜನೆ – ಜೀರ್ಣಾಜೀರ್ಣ ಔಷಧ ವಿಚಾರ, ಸ್ಥೂಲಕೃಶ ಪ್ರಕೃತಿಗಳು- ಆರೋಗ್ಯ ರಕ್ಷಣೆಗೆ ಬಾಧಕ ವಿಚಾರಗಳ ಪರಿಹಾರ – ವಾತ-ಪಿತ್ತ – ಕಫಗಳ ದೀರ್ಘ ವಿವೇಚನೆ – ಕ್ಷೇತ್ರ ರಕ್ಷಣ ಕಥನ ಪರೀಕ್ಷೆ. ಔಷಧೀಯ ಲಕ್ಷಣ – ಪರೀಕ್ಷಾ ಪೂರ್ವಕ ಔಷಧ ಪ್ರಯೋಗ – ಅಧಿಕ ಪ್ರಮಾಣದಲ್ಲಿ ಔಷಧಿ ಸೇವನೆಯಿಂದಾಗುವ ಫಲಗಳು-ಸ್ಥೂಲ -ಕೃಶ ಶರೀರಗಳ ಚಿಕಿತ್ಸೆ – ಮಧ್ಯಮ ಶರೀರ-ಸ್ವಾಸ್ಥ್ಯ ಬಾಧಕ ಕಾರಣಗಳ ಪರಿಹಾರ.
೪ನೇ ಅಧ್ಯಾಯ: ಋತುಕಾಲದ ವರ್ಣನೆ-ಮುಹೂತಾರ್ದಿಗಳ ಪರಿಣಾಮ – ಋತುವಿಭಾಗ – ದೋಷಗಳ ಸಂಚಯ – ಪ್ರಕೋಪ – ಆಹಾರಕಾಲ-ಭೋಜನ ಕ್ರಮ-ಅನುಪಾನ-ದ್ವಿದಳ ಧಾನ್ಯಗಳ ಗುಣಗಳು – ವಿವಿಧ ಧಾನ್ಯ – ತರಕಾರಿ-ಹಣ್ಣು ಹಂಪಲಗಳು -ಔಷಧಿಗಳ ವರ್ಣನೆ, ಉಪಸಂಹಾರ.
೫ನೇ ಅಧ್ಯಾಯ: ರಸಗಳು ಹು‌ಟ್ಟುವ ಬಗೆ, ಜಲ ಸ್ವರೂಪ – ವಿವಿಧ ದೋಷಗಳು ಹಾಗೂ ಅವುಗಳ ಶುದ್ಧೀಕ್ರಮಗಳು – ಅನ್ನ-ಕ್ಷೀರ ವರ್ಗ-ಮೂತ್ರ ವರ್ಗ-ವಿವಿಧ ಅನುಪಾನಗಳು-ಇವುಗಳ ವರ್ಣನೆ ಇದೆ.
೬ನೇ ಅಧ್ಯಾಯ : ದಂತ ಧಾವನ -ಅಭ್ಯಂಗ-ವ್ಯಾಯಾಮ-ಉದ್ವರ್ತನ, ಸ್ನಾನ, ತಾಂಬೂಲ, ಪಾದರಕ್ಷೆ ಧರಿಸುವುದು.
ರಾತ್ರಿ ಚರ್ಯೆ: ಮೈಥುನ ಕ್ರಿಯೆ, ಬ್ರಹ್ಮಚರ್ಯ,ನಿದ್ರೆ,ಹಗಲು ನಿದ್ರೆ. ಸರ್ವಋತು ಸಾಧಾರಣ ಚರ್ಯಾಧಿಕಾರ : ಹಿತಿಮಿತ ಭಾಷಣ- ಬೆಟ್ಟ-ವೃಕ್ಷ-ದುಷ್ಟ ಆನೆ, ಕುದುರೆ ಸವಾರಿ ಬಿಡಬೇಕು.ಪಾಪಾದಿ ಕರ್ಮಗಳ ನಿಷೇಧ, ಹಿಂಸಾದಿ ಕರ್ಮಗಳು ತ್ಯಾಗ.
ವೃಷ್ಯಾಧಿಕಾರ: ಕಾಮೋತ್ಪತ್ತಿ, ವೃಷ್ಯಕಾರಿ ವಿವಿಧ ಯೋಗಗಳು, ನಪುಂಸಕತೆಯ ಕಾರಣ ಹಾಗೂ ಚಿಕಿತ್ಸೆ.
ರಸಾಯನಧಿಕಾರ: ವಿವಿಧ ರಸಾಯನಗಳು-ಪಥ್ಯಾಹಾರ-ರಸಾಯನಗಳನ್ನು ತೆಗೆದುಕೊಳ್ಳುವಾಗ ಅನುಸರಿಸಬೇಕಾದ ನಿಯಮಗಳು.
ಅಂತಿಮ ಕಥನ
೭ನೇ ಅಧ್ಯಾಯ: ಪುರುಷ ನಿರೂಪಣ-ಆತ್ಮ ಸ್ವರೂಪ ಇತ್ಯಾದಿ ಕರ್ಮಗಳು ಹುಟ್ಟುವಿಕೆ, ರೋಗೋತ್ಪತ್ತಿ , ಕಾರಣ, ಕರ್ಮ ಪ್ರಶಾಂತಿ ಮಾಡುವುದೇ ನಿಜವಾದ ಚಿಕಿತ್ಸೆ-ಗೃಹ ನಿರ್ಮಾಣ, ಶಯನ ವಿಧಿ-ರೋಗಗಳ ದಿನಚರ್ಯೆ-ವಿವಿಧ ಚಿಕಿತ್ಸೆಗಳು -ವೈದ್ಯ-ರೋಗಿ-ಔಷಧಿ-ಪರಿಚಾರಕರ ಗುಣ-ಪರಸ್ಪರ ವಿಶ್ವಾಸ -ಯೋಗ್ಯ ವೈದ್ಯ -ವಿವಿಧ ರೋಗಿ ಪರೀಕ್ಷಾ ವಿಧಾನಗಳು -ರೋಗದ ಸಾಧ್ಯಾಸಾಧ್ಯತ್ವ ಲಕ್ಷಣಗಳೂ -ಚಿಕಿತ್ಸೆ ವಿಷಯದಲ್ಲಿ ಉಪೇಕ್ಷೆ ಕೂಡದು- ಅಂತಿಮ ಕಥನ.
೮ನೇ ಅಧ್ಯಾಯ : ಪಂಚಿವಿಧ ವಾತ ದೋಷಗಳು-ಕುಪಿತ ವಾತ ಹಾಗೂ ರೋಗೋತ್ಪತ್ತಿ -ಕಫ-ಪಿತ್ತರಕ್ತಯುಕ್ತ ವಾತದ ಲಕ್ಷಣ -ವಾತವ್ಯಾದಿಗಳ ಭೇದ-ಅಪತಾನಕ-ಅರ್ದಿತ -ಪಕ್ಷಘಾತ, ದಂಡಾಪತಾನಕ -ಧನುಸ್ತಂಭ ಗೃದ್ರಸೀ – ಕಲಾಯ ಖಂಜ ಪಂಗು ಉರುಸ್ತಂಭ ಇತ್ಯಾದಿ ರೋಗಗಳು – ವಾತರಕ್ತ ಅಸಾಧ್ಯ ಲಕ್ಷಣ -ವಾತರೋಗ ಚಿಕಿತ್ಸಾ -ಸ್ನೇಹ- ಸ್ವೇದನ-ವಮನ ವಿರೇಚನ ವಿಧಿಗಳು – ಸರ್ವ ಶರೀರಗತವಾತ ಚಿಕಿತ್ಸೆ-ಬಸ್ತಿ ಚಿಕಿತ್ಸೆ, ನಸ್ಯಕರ್ಮ ಹಾಗೂ ಅದರ ಫಲಗಳು-ಅಂತಿಮ ಕಥನ.
೯ನೇ ಅಧ್ಯಾಯ: ಪಿತ್ತ ಪ್ರಕೋಪದ ಕಾರಣ ಹಾಗೂ ರೋಗಗಳು – ಪಿತ್ತ ಪ್ರಶಮನ ವಿಧಿ-ರಕ್ತಪಿತ್ತ ವಿಧಾನ-ಸಾಧ್ಯಾಸಾಧ್ಯತ್ವ-ಘ್ರಾಣ ಪ್ರವೃತ್ತ ರುಧಿರ ಚಿಕಿತ್ಸೆ-ಉರ್ಧ್ವಾದಿಃ ಪ್ರವೃತ್ತ ರಕ್ತಚಿತ್ತ ಚಿಕಿತ್ಸೆ,ಪ್ರದರ ಚಿಕಿತ್ಸೆ -ವಿಸರ್ಪ ವಾತರಕ್ತ ರೋಗ -ಚಿಕಿತ್ಸೆ-ವಿವಿಧ ಜ್ವರಗಳು ಲಕ್ಷಣಗಳು -ಸನ್ನಿಪಾತ ಜ್ವರ -ಚಿಕಿತ್ಸೆ-ಅತಿಸಾರ ಕಾರಣ -ಲಕ್ಷಣಗಳು -ಚಿಕಿತ್ಸೆ-ಸಾಧ್ಯಾಸಾಧ್ಯತ್ವ-ಪಥ್ಯ-ಅಂತಿಮ ಕಥನ.
೧೦ನೇ ಅಧ್ಯಾಯ: ಪ್ರಕುಪಿತ ಕಫದ ಲಕ್ಷಣಗಳು -ಕಫ ನಾಶಕ ಗಣ-ವಾತನಾಶಕ ಗಣ-ವಾತಘ್ನ ಔಷಧಗಳ ಸಮುಚ್ಛಯ -ದೋಷಗಳ ಉಪಸಂಹಾರ-ಲಘುತಾ ಪ್ರದರ್ಶನ, ಚಿಕಿತ್ಸಾ ಸೂತ್ರ -ಔಷಧಗಳ ಯಥಾಲಾಭ ಪ್ರಯೋಗ ಸಾಧ್ಯಾಸಾಧ್ಯ ರೋಗಗಳ ವಿಷಯದಲ್ಲಿ ವೈದ್ಯನ ಕರ್ತವ್ಯ -ಅಂತಿಮ ಕಥನ.
೧೧ನೇ ಅಧ್ಯಾಯ: ಮಹಾಮಾಯ ಸಂಜ್ಞೆ ಹಾಗೂ ವರ್ಣನೆ ಕ್ರಮ
ಪ್ರಮೇಹ: ಪೂರ್ವ ರೂಪ, ಸಂಪ್ರಾಪ್ತಿ, ಭೇದ, ಪ್ರಮೇಹ ಚಿಕಿತ್ಸೆ, ಉಪದ್ರವಗಳು – ಅಸಾಧ್ಯ ಲಕ್ಷಣ- ಪಥ್ಯ- ವಮನ – ವಿರೇಚನ ವಿಧಿಗಳು – ರೋಗಿಗೆ ವಿಹಾರ – ಸದ್ಯೋವ್ರಣ ಚಿಕಿತ್ಸೆ – ಬಂಧನ ಕ್ರಿಯೆ.
ಕುಷ್ಠ ರೋಗ :ಸಂಪ್ರಾಪ್ತಿ – ಪೂರ್ವ ರೂಪ- ಸಪ್ತ ಮಹಾಕುಷ್ಠಗಳು – ಅಸಾಧ್ಯ ಕುಷ್ಠ -ಅಪಥ್ಯ ಪದಾರ್ಥಗಳು – ಕುಷ್ಠ ಚಿಕಿತ್ಸೆ -ಪಂಚಕರ್ಮ ವಿಧಾನಗಳು- ಖದಿರ-ತೀಕ್ಷ್ಣ ಲೋಹ, ಲೋಹಭಸ್ಮ -ನವಾಯಸ ಚೂರ್ಣ ಪ್ರಯೋಗ.
ಉದರ ರೋಗ: ನಿದಾನ – ವಿವಿಧ ಉದರ ರೋಗಗಳು-ಜಲೋದರ-ಅಸಾಧ್ಯ ಉದರರೋಗ-ಉದರ ರೋಗ ಚಿಕಿತ್ಸೆ -ಏರಂಡ ತೈಲ- ನಾರಾಚ-ಮಹಾನಾರಾಚ ಫೃತ ಪ್ರಯೋಗ – ಮೂತ್ರವರ್ತಿಗಳು – ಯಕೃತ – ಪ್ಲಿಹೋದರ ಚಿಕಿತ್ಸೆ – ಪಿಪ್ಪಲ್ಯಾದಿ ಚೂರ್ಣ – ಷಟ್ಫಲ ಸರ್ಪಿಪ್ರಯೋಗ -ಜಲೋದರ ಚಿಕಿತ್ಸೆ – ಹೊಟ್ಟೆಯಿಂದ ನೀರನ್ನು ಹೊರತೆಗೆಯುವ ಉಪಾಯ – ಪಥ್ಯ – ಹಾಲಿನ ವಿಶೇಷ ಪ್ರಯೋಗ- ಅಂತಿಮ ಕಥನ.
೧೨ನೇ ಅಧ್ಯಾಯ: ವಾತರೋಗ ವಿಶೇಷ ಚಿಕಿತ್ಸೆ – ತಿಲ್ವಕಾಧಿಘೃತ -ಅಣುತೈಲ-ಸಹಸ್ರ ವಿಪಾಕ ತೈಲ – ಪತ್ರಲವನ-ಕ್ವಾಥಸಿದ್ಧ ಲವಣ – ಕಲ್ಯಾಣ ಲವಣ ಪ್ರಯೋಗಗಳು- ವಿವಿಧ ವಾತ ರೋಗಗಳ ಅಸಾಧ್ಯ ಲಕ್ಷಣಗಳು – ವಾತಹರ ತೈಲ- ಅರ್ದಿತವಾತ ಚಿಕಿತ್ಸೆ -ಕರ್ಣಶೂಲ ಚಿಕಿತ್ಸೆ.
ಮೂಢಗರ್ಭ:ಗರ್ಭ ಪಾತ ಕಾರಣ -ಗರ್ಭಸ್ರಾವ ಸ್ವರೂಪ- ಮೂಢ ಗರ್ಭ ಲಕ್ಷಣ -ಗತಿ-ಅಸಾಧ್ಯಮೂಢಗರ್ಭ- ಮೃತ ಗರ್ಭಲಕ್ಷಣ- ಮೂಢಗರ್ಭ ಉದ್ಧರಣ ವಿಧಿ- ಶಸ್ತ್ರ ಚಿಕಿತ್ಸೆಯಿಂದ ಹೊಟ್ಟೆ ಕೊರೆದು ಗರ್ಭವನ್ನು ಹೊರತೆಗೆಯುವ ವಿಧಾನ-ಪ್ರಸೂತಳ ಉಪಚಾರ-ಬಲಾತೈಲ-ಶತಪಾಕ ಬಲಾ ತೈಲ – ನಾಗಬಲಾದಿ ತೈಲ ಪ್ರಯೋಗ – ಪ್ರಸೂತಳಿಗೆ ಯೋಗ್ಯ ಔಷಧಿ – ಗರ್ಭಿಣಿಗೆ ಸುಖಕರವಾಗುವ ಉಪಾಯಗಳು.
ಬಾಲರಕ್ಷೆ: ಶಿಶುವಿಗೆ ಯೋಗ್ಯ ಘೃತ-ಧಾತ್ರೀ ಲಕ್ಷಣ, ಬಾಲಗೃಹ ಪರೀಕ್ಷೆ-ಬಾಲಗೃಹ ಚಿಕಿತ್ಸೆ- ಬಾಲರೋಗಗಳ ಚಿಕಿತ್ಸೆ -ಬಾಲಕರ ರೋಗಗಳಿಗೆ ಅನ್ನಕರ್ಮಾದಿಗಳ ನಿಷೇಧ.
ಅರ್ಶರೋಗ: ಕಾರಣ, ಲಕ್ಷಣ-ವಿವಿಧ ಅರ್ಶವಿಕಾರಗಳು -ಅವುಗಳ ಚಿಕಿತ್ಸೆ – ಅರ್ಶಘ್ನ ಲೇಪ – ಚೂರ್ಣಗಳು-ಚಿತ್ರಕಾದಿ ಚೂರ್ಣ- ಅರ್ಶನಾಯಕ ಮಜ್ಜಿಗೆ, ಸೂರಣ ಮೋದಕ, ತಕ್ರ ಕಲ್ಪ, ಅರ್ಶಘ್ನ ಕಲ್ಕ, ಭಲ್ಲಾತಕ ರಸಾಯನ-ತಿಲ ಪ್ರಯೋಗ -ಅಂತಿಮ ಕಥನ.
೧೩ನೇ ಅಧ್ಯಾಯ: ಶರ್ಕರಾಧಿಕಾರ-ಬಸ್ತಿ ಸ್ವರೂಪ -ಶರ್ಕರ ಸ್ವರೂಪ ಲಕ್ಷಣ-ಶರ್ಕರಾಮೂಲ
ಅಶ್ಮರಿ: ಭೇದ-ಲಕ್ಷಣ-ಬಾಲಾಶ್ಮರಿ-ಅಶ್ಮರಿಯ ಕಠಿಣ ಸಾಧ್ಯ ಲಕ್ಷಣ -ಅಸಾಧ್ಯ ಲಕ್ಷಣ-ಉತ್ತರ ಬಸ್ತಿ ವಿಧಾನ-ಪಾಟಲಿಕಾದಿ ಕ್ವಾಥ-ಕಪೋತಕಾದಿ ಕ್ವಾಥ-ಆಡಿನ ಹಾಲಿನ ಪ್ರಯೋಗ -ತಿಲಾದಿ ಕ್ಷಾರ.
ಭಗಂದರ: ಬೇದ -ಲಕ್ಷಣಗಳೂ -ಸಾಧ್ಯಾಸಾಧ್ಯಾತ್ವ-ಚಿಕಿತ್ಸೆ-ಭಗಂಧರ ಯಂತ್ರ-ಶಸ್ತ್ರಾಗ್ನಿಕ್ಷಾರ ಪ್ರಯೋಗ-ಛೇದನ ಕ್ರಮ-ಉಪನಾಹ- ಶಲ್ಯಜ ಭಗಂದರ ಚಿಕಿತ್ಸೆ- ಭಗಂದರಘ್ನ ತೈಲ ಹಾಗೂ ಘೃತಗಳು-ಹರೀತಕ್ಯಾದಿ ಚೂರ್ಣ- ಅಪಥ್ಯ-ಅಶ್ಮರಿ-ಉಪಸಂಹಾರ-ತ್ರಿದೋಷಗಳ ವೃದ್ಧಿ ಲಕ್ಷಣ- ಮೇದಸ್ಸು-ಮೂತ್ರ-ಅಂತ್ರ ವೃದ್ಧಿ ಲಕ್ಷಣ (Hernia)ಗಳು ಹಾಗೂ ಚಿಕಿತ್ಸೆ-ಅಂಡವೃದ್ಧಿಘ್ನ ಲೇಪ- ಕಲ್ಕಗಳು -ಸುವರ್ಣಕಾದಿ ಚೂರ್ಣ-ಅಂತಿಮ ಕಥನ.
೧೪ನೇ ಅಧ್ಯಾಯ: ಉಪದಂಶ (Syphilis) ಚಿಕಿತ್ಸೆ-ಎರಡು ವಿಧದ ಶೋಧಗಳು-ಅಸಾಧ್ಯ ಲಕ್ಷಣಗಳು -ದಂತೋದ್ಭವ ಉಪದಂಶಚಿಕಿತ್ಸೆ- ಶೂಕ ದೋಷ- ನಿದಾನ ಹಾಗೂ ಚಿಕಿತ್ಸೆ -ಶ್ಲೀಪದ (Elephentisis) ರೋಗ – ತ್ರಿಕಟುಕಾದಿ ಉಪನಾಹ – ಅಪಚಿ ಲಕ್ಷಣ ಹಾಗೂ ಚಿಕಿತ್ಸೆ -ನಾಡಿ ವ್ರಣ (Sinus) ಅಪಚಿನಾಶಕಯೋಗ-ಗಲಗಂಡ ಲಕ್ಷಣ ಹಾಗೂ ಚಿಕಿತ್ಸೆ – ಅರ್ಬುದ ಲಕ್ಷಣ ಹಾಗೂ ಚಿಕಿತ್ಸೆ -ಗ್ರಂಥಿ ಲಕ್ಷಣ ಹಾಗೂ ಚಿಕಿತ್ಸೆ- ವಿದ್ರಧಿಗಳು (Abscess) ಎರಡು ವಿಧ ಚಿಕಿತ್ಸೆ- ಅಮವಿದಗ್ಧವಿಪಕ್ವ ಲಕ್ಷಣ- ಅಷ್ಟ ವಿಧ ಶಸ್ತ್ರ ಕರ್ಮ ಹಾಗೂ ಯಂತ್ರನಿರ್ದೇಶ- ಬಾಹ್ಯ ವಿದ್ರಧಿ-ಅಂತರ ವಿದ್ರಧಿಗಳ ಚಿಕಿತ್ಸೆ-ಕ್ಷುದ್ರ ರೋಗಗಳು – ಅಜಗಲ್ಲಿಕಾ, ಅಲಚಿ – ಕಚ್ಚಪಿಕಾ-ಇಂದ್ರವಿದ್ವಾಹರ್ದಮಿಕಾ- ಪಾಷ್ಣಾಗರ್ದಭರಿ ಲಕ್ಷಣ -ಪನಸಿ – ಇರವೆಲ್ಲಿಕಾ-ಕಕ್ಷಾ-ಗಂಧನಾಮಾ ಚಿಪ್ಪ ಲಕ್ಷಣ- ಅನುಶಯ ಲಕ್ಷಣ – ವಿದಾರಿಕ ಲಕ್ಷಣ-ಶರ್ಕರಾರ್ಬುದ ಲಕ್ಷಣ – ವಿಚರ್ಚಿಕಾ-ವೈಪಾದಿಕಾ,ಪಾಮಾ-ಕಚ್ಚು, ಕದರ, ದಾರೀರೋಗ ಲಕ್ಷಣ-ಇಂದ್ರಲುಪ್ತ-ಜತುಮಣಿ ಲಕ್ಷಣ – ವ್ಯಂಗ ಲಕ್ಷಣ -ಮಾಷ- ತಿಲನ್ಯಚ್ಚ ಲಕ್ಷಣ- ನೀಲಿಕಾ-ತಾರುಣ್ಯ ಪೀಟಿಕಾ-ವರ್ತಿಕಾ-ಸನ್ನಿರುದ್ಧ ಗುದಲಕ್ಷಣ- ಅಗ್ನಿರೋಹಿಣಿ-ಸ್ತನರೋಗ ಇತ್ಯಾದಿ ಕ್ಷುದ್ರರೋಗಗಳ ಚಿಕಿತ್ಸೆ -ನಾಡಿ ನಿದಾನ ಹಾಗೂ ಚಿಕಿತ್ಸೆ – ಮುಖಕಾಂತಿಕಾರಕ ಘೃತ -ಲೇಪನಗಳ -ಅಂತಿಮ ಕಥನ.
೧೫ನೇ ಅಧ್ಯಾಯ: ಶಿರೋರೋಗಗಳು -ಕ್ರಿಮಿಜ -ಕ್ಷಮಜ – ಸೂರ್ಯಾವರ್ತ – ಅರ್ಧಾವಭೇದಕ – ಶಂಖರ ಲಕ್ಷಣಗಳು – ರಕ್ತ ಪಿತ್ತಜ – ವಾರ ಕಫಜ ಶಿರೋರೋಗಗಳ ವಿಶಿಷ್ಟ ಲಕ್ಷಣಗಳು ಹಾಗು ಅವುಗಳ ಚಿಕಿತ್ಸೆ.
ಕರ್ಣರೋಗಗಳು : ಕರ್ಣಶೂಲ – ಕರ್ಣನಾದ- ಬಾಧಿರ್ಯ ಹಾಗೂ ಕ್ಷೋದ ಲಕ್ಷಣ -ಕರ್ಣಸ್ರಾವ – ಪೂತಿಕರ್ಣ ಕ್ರಿಮಿಕರ್ಣ ಲಕ್ಷಣ – ಕರ್ಣ ಕಂಡು – ಕರ್ಣಗೂಢ- ಕರ್ಣಪ್ರತಿನಾದ ಲಕ್ಷಣ – ಕರ್ಣ ಪಾಕ – ವಿದ್ರಧಿ – ಶೋಥ, ಅರ್ಶದಲಕ್ಷಣಗಲೂ ಹಾಗು ಅವುಗಳ ಚಿಕಿತ್ಸೆ.
ನಾಸಾ ರೋಗಗಳು: ಪೀನಸ -ಪೂತಿನಾಸಾ – ಪೂಯರಕ್ತ – ದೀಪ್ತನಾಸಾ – ಕ್ಷವಥು – ಮಹಾಭ್ರಂಶನ – ನಾಶಾ ಪ್ರತಿನಾಹ – ಪ್ರತಿಸ್ರಾವ – ಪರಿಶೋಷ ಲಕ್ಷಣ – ಪಠ್ಯ – ಸರ್ವನಾಸ ರೋಗಗಳ ಚಿಕಿತ್ಸೆ.
ಮುಖ ರೋಗಗಳು: ಸ್ಥಾನ – ಎಂಟು ವಿಧ ತುಟಿ ರೋಗಗಳು – ತ್ರಿದೋಷ ತುಟಿ ರೋಗ ಲಕ್ಷಣಗಳು – ಚಿಕಿತ್ಸೆ.
ದಂತ ರೋಗಗಳು : ಕ್ರಿಮಿದಂತ – ದಂತ ಹರ್ಷ- ಭಂಜನಕ -ದಂತ ಶರ್ಕರಾ – ಕಪಾಲಿಕಾ – ಕಪ್ಪು ದಂತಕ – ಹನುಮೋಕ್ಷ ಲಕ್ಷಣ ಹಾಗೂ ಅವುಗಳ ಚಿಕತ್ಸೆಗಳು.
ನಾಲಿಗೆ ರೋಗಗಳು : ಜಿವ್ಹಾಲಸಕ – ಉಪಜಿವ್ಹ- ಸಿತೋದ- ದಂತಪುಪ್ಪಟ – ಸುಷಿರಕ್ಷನ -ಪರಿದ್ರವರ- ಉಪಕುಶ – ವೈದರ್ಭ- ಖಲವರ್ಧನ- ಅಧಿಮಾಂಸ ಲಕ್ಷಣ ಹಾಗೂ ಚಿಕಿತ್ಸೆ – ದಂಡ ನಾಡೀ ಲಕ್ಷಣ ಹಾಗೂ ಚಿಕಿತ್ಸೆ ದಂತ ಮೂಲ ಗತರೋಗ ಚಿಕಿತ್ಸೆ – ಉಪಶುಶ – ವೈದರ್ಭ್ಯ- ಖಲವರ್ಧನ – ರೋಹಿಣಿ – ಕಂಠಶಾಲೂಕ – ಅಧಿಜಿವ್ಹಿಕಾ – ವಲಯಲಕ್ಷಣ – ಮಹಾಲಸ- ಏಕವೃಂದ – ಶತಗ್ನಿ- ಗಿಲಾಯು – ಗಲವಿದ್ರಧಿ ಹಾಗೂ ಗತೌಘ ಲಕ್ಷಣ – ಸ್ವರಘ್ನ ಲಕ್ಷಣ – ಮಾಂಸ ರೋಗ ಲಕ್ಷಣ ಹಾಗೂ ಚಿಕಿತ್ಸೆ.
ತಾಲು ರೋಗ : ೧೨ವಿಧ ತಾಲು ರೋಗಗಳು – ಮುಖರೋಗನಾಶಕ ಮಧುಯಕಾದಿ ಧೂಪವರ್ತಿ ಹಾಗೂ ಯೋಗಗಳು – ಭೃಂಗರಾಜಾದಿ ತೈಲ – ಸಹಾದಿ ತೈಲ – ಸರ್ವಮುಖರೋಗ ಚಿಕಿತ್ಸಾ ಸಂಗ್ರಹ – ಪಥ್ಯ – ಮುಖರೋಗಗಳು – ಅಸಾಧ್ಯ ರೋಗಗಳು.
ನೇತ್ರ ರೋಗಗಳು: ಕಣ್ಣುಗಳ ಪ್ರಾಮುಖ್ಯತೆ – ನೇತ್ರ ರೋಗಗಳ ಸಂಖ್ಯೆ ಕಾರಣ – ಆಶ್ರಯ – ಆರು ಪಟಲಗಳು – ಅಭಿಷ್ಯಂದ (ತ್ರಿದೋಷಜ – ರಕ್ತಜ) ಲಕ್ಷಣಗಳು ಹಾಗೂ ಚಿಕಿತ್ಸೆ – ಅಂಜನಗಳು – ಅಕ್ಷಿದಾಹ ಚಿಕಿತ್ಸೆ – ಅಭಿಷ್ಯಂದ ರೋಗದ ಅಲಕ್ಷತೆಯಿಂದ ಅದಿಮಂಥ ರೋಗದ ಉತ್ಪತ್ತಿ – ಅಧಿಮಂಥ ನೇತ್ರಪಾಕ ಕ -ಶಿರೋತ್ಪಾದಕ ಲಕ್ಷಣ – ಶಿರಾಪ್ರಹರ್ಷ -ಅಲಜಾ-ಪೂಯಾಲಸ-ಕಫೋಪನಾಹ-ಕಫಜಸ್ರಾವ-ಕ್ರಿಮಿಗ್ರಂಥಿ-ವರ್ತ್ಮರೋಗಗಳು – ಕುಂಭಿಕ-ಪೋಥಕಿ-ವರ್ತ್ಮಶರ್ಕರಾ-ಶುಷ್ಕಾಶರ – ಅರ್ಬುದ -ರಕ್ತಾರ್ಶ ಮೊದಲಾದ ರೋಗಗಳ ವಿವರಣೆ ಹಾಗೂ ಚಿಕಿತ್ಸೆ. ಕೃಷ್ಣ ಮಂಡಲಗತರೋಗಗಳು -ವಿದಗ್ಧ ದೃಷ್ಟಿ – ಧೂಮದರ್ಶಿ- ನೇತ್ರರೋಗಗಳ ಸಾಧ್ಯಾಸಾಧ್ಯತೆ – ರಕ್ತಜ ನೇತ್ರ ರೋಗಗಳು – ಕಣ್ಣಿನ ರೋಗಗಳಲ್ಲಿ ಶಸ್ತ್ರ ಚಿಕಿತ್ಸೆ.
೧೬ನೇ ಅಧ್ಯಾಯ : ಶ್ವಾಸ ರೋಗಗಳು- ಲಕ್ಷಣ -ಕ್ಷುದ್ರ-ತಮಕ-ಊರ್ಧ್ವಶ್ವಾಸ -ಸಾಧ್ಯಾಸಾಧ್ಯ ವಿಚಾರ-ಚಿಕಿತ್ಸೆ -ಪಿಪ್ಯಲ್ಯಾದಿಘೃತ- ಭೃಂಗರಾಜ ತೈಲ -ತ್ರಿಫಲಾಯೋಗ – ತ್ವಗಾಧಿ ಚೂರ್ಣ.
ಕೆಮ್ಮು – ಲಕ್ಷಣ, ಭೇದ – ತ್ರಿದೋಷಗಳ ಕೆಮ್ಮುಗಳು -ಕ್ಷತಜ -ಕ್ಷಯಜ-ಸಕ್ರುಪ್ರಯೋಗ -ವಿರಸ ನಿದಾನ ಹಾಗೂ ಚಿಕಿತ್ಸೆ.
ತೃಷ್ಣಾ ರೋಗ – ನಿದಾನ – ಲಕ್ಷಣಗಳು- ಕ್ಷತಜ – ಚಿಕಿತ್ಸೆ – ತೃಷ್ಣಾ ನಿವಾರಣಾರ್ಥ ಉಪಾಯಗಳು, ಉತ್ಪಲಾದಿ ಕಷಾಯ – ಸಾರಿವಾದಿ ಕಷಾಯ.
ಛರ್ಧಿ ರೋಗ – ನಿದಾನ ಚಿಕಿತ್ಸೆ – ಅಸಾಧ್ಯಲಕ್ಷಣ – ಪಥ್ಯ -ಸಕ್ತು ಪ್ರಯೋಗ. ಅರುಚಿ – ನಿದಾನ – ಚಿಕಿತ್ಸೆ- ವಮನ ಪ್ರಯೋಗ – ಮಾತುಲುಂಗ ರಸ ಪ್ರಯೋಗ -ಮುಖ ಪ್ರಕ್ಷಾಲನೆ – ಪಥ್ಯ.
ಸ್ವರಭೇದ : ನಿದಾನ – ಭೇದ – ವಿವಿಧ ಸ್ವರ ಭೇದಗಳು – ಚಿಕಿತ್ಸೆ – ನಸ್ಯ- ಗಂಡೂಷಗಳ ಪ್ರಯೋಗ – ಮೇದಜ – ಸನ್ನಪಾತಜ – ರಕ್ತಜ – ಸ್ವರಭೇದ ಚಿಕಿತ್ಸೆ – ಸ್ವರಭೇದನಾಶಕ ಯೋಗ.
ಉದಾವರ್ತ -ಸಂಪ್ರಾಪ್ತಿ-ಅಪಾನವಾತಜ- ಮೂತ್ರಾವರೋಧಜ-ಮಲಾವರೋಧಜ-ಶುಕ್ರಾವರೋಧಜ-ವಮನಾದ ರೋಧಜ – ಕ್ಷುತ ನಿರೋಧಜ- ಶುಕ್ರೋದಾವರ್ತ ಹಾಗೂ ಅನ್ಯ ಕಾಣಗಳಿಂದ ಬರುವ ಉದಾವರ್ತ ರೋಗಗಳು – ಚಿಕಿತ್ಸೆ.
ಹಿಕ್ಕಾ ರೋಗ – ನಿದಾನ – ಪಂಚಭೇದಗಳು – ಲಕ್ಷಣಗಳು – ಅಸಾಧ್ಯಲಕ್ಷಣಗಳು – ಚಿಕಿತ್ಸೆ – ಹಿಕ್ಕಾ – ನಾಶಕಯೋಗ – ಅಧಿಕ ಊರ್ಧ್ವವಾತಯುಕ್ತ ಹಿಕ್ಕಾ ಚಿಕಿತ್ಸೆ.
ಪ್ರತಿಶ್ಯಾಯ -ನಿದಾನ- ಪೂರ್ವರೂಪ-ಲಕ್ಷಣಗಳು-ರಕ್ತಜ ಪ್ರತಿ ಶ್ಯಾಯ- ಸನ್ನಿಪಾತಕ – ದುಷ್ಟಪ್ರತಿಶ್ಯಾಯ -ಉಪೇಕ್ಷೆಯಿಂದಾಗುವ ತೊಂದರೆ – ಚಿಕಿತ್ಸೆ.
೧೭ನೇ ಅಧ್ಯಾಯ: ಸರ್ವರೋಗಗಳು ತ್ರಿದೋಷಗಳಾಧೀನ – ರೋಗ ಪರೀಕ್ಷೆಯ ಸೂತ್ರಗಳು.
ಹೃದ್ರೋಗ – ವಾತಪಿತ್ತ- ಕಫಜ ಹೃದಯರೋಗ ಚಿಕಿತ್ಸೆ – ಹೃದಯರೋಗಗಳಲ್ಲಿ ಬಸ್ತಿ ಪ್ರಯೋಗ.
ಕ್ರಿಮಿ ರೋಗ : ಲಕ್ಷಣ – ವಿವಿಧ ಕ್ರಿಯೆಗಳು – ಚಿಕಿತ್ಸೆ – ಕ್ರಮಿರೋಗ ಶಮನಾರ್ಥ ಶುದ್ಧಿವಿಧಾನ – ಕೃಮಿಘ್ನ ಸ್ವರಸ – ವಿಡಂಗ ಚೂರ್ಣ – ಮೂಷಕ ಕರ್ಣಾಧಿಯೋ ಕೃಮಿನಾಶಕ ತೈಲ, ಸುರಸಾದಿ ಯೋಗ – ಕೃಮಿಘ್ನ ಯೋಗ – ಪಿಪ್ಪಿಲೀ ಮೂಲ ಕಲ್ಕ-ರಕ್ತಜ ಕ್ರಿಮಿರೋಗ ಚಿಕಿತ್ಸೆ – ಅಪಥ್ಯ.
ಅಜೀರ್ಣ : ಅಮ – ವಿದಗ್ಧ – ವಿಷ್ಟಬ್ದಾಜೀರ್ಣಲಕ್ಷಣ – ಅಜೀರ್ಣದಿಂದ ಅಲಸಕ, ವಿಲಂಬಿಕಾ, ವಿಷೂಚಿಕ ರೋಗಗಳ ಹುಟ್ಟುವಿಕೆ – ಅವುಗಳ ಲಕ್ಷಣ – ಚಿಕಿತ್ಸೆ- ಲಂಘನ -ಅಜೀರ್ಣನಾಶಕ ಯೋಗ – ಅಜೀರ್ಣ ಹೃದ್ರೋಗತ್ರಯ – ಕುಲತ್ಥಕ್ವಾಥ – ವಿಷೂಚಿಕಾ ಚಿಕಿತ್ಸೆ- ತ್ರಿಕಟುಕಾಕದ್ಯಂಜನ – ಅಸಾಧ್ಯ ಲಕ್ಷಣ.
ಮೂತ್ರಾಘಾತ: ವಾತಕುಂಡಲಿಕ – ಮೂತ್ರಷ್ಠಿಲಿಕಾ – ವಾತ ಬಸ್ತಿ – ಮೂತ್ರಾಘಾತ ಲಕ್ಷಣ ಮೂತ್ರಜಠರ ಲಕ್ಷಣ -ಮೂತ್ರೇತ್ಸರ್ಗ ಲಕ್ಷಣ – ಮೂತ್ರ ಕ್ಷಯ ಲಕ್ಷಣ – ಮೂತ್ರಾಶ್ಮರಿ – ಮೂತ್ರ ಶುಕ್ರ – ತ್ರಿದೋಷಜ, ಮೂತ್ರ ವಿಕಾರಗಳು – ರೋಗ ನಿದಾನ ಹಾಗೂ ಉಪಸಂಹಾರ – ಕಪಿಕಾಚ್ಚ್ವಾದಿ ಚೂರ್ಣ ಮೂತ್ರಾಮನುಘ್ನ ಘೃತ.
ಮೂತ್ರ ಕೃಚ್ವ್ರ: ಎಂಟು ಪ್ರಕಾರದ ಮೂತ್ರ ಕೃಚ್ಛ್ರದ ವಿಕಾರಗಳು- ಅವುಗಳ ಬೇರೆ ಬೇರೆ ಲಕ್ಷಣಗಳು – ಚಿಕಿತ್ಸೆ – ಮೂತ್ರಕೃಚ್ಛ್ರನಾಶಕ – ಯೋಗ – ಮಧುಕಾದಿಕಲ್ಕ – ದಾಡಿಮಾದಿ ಚೂರ್ಣ, ಕಪೋತಕಾದಿ ಯೋಗ – ತುರಸಾದಿಸ್ವರ- ಮಧುಕಾದಿಯೋಗ – ಕಾರೋದಕ- ತೃಟ್ಯಾದಿ ಯೋಗ.
ಯೋನಿ ರೋಗಗಳು : ವಿವಿಧ ಯೋನಿ ರೋಗಗಳು ಹಾಗೂ ಅವುಗಳ ಚಿಕಿತ್ಸೆ ಕರ್ಣನೀ ಚಿಕಿತ್ಸೆ – ಪ್ರಸ್ರಂಸಿನಿ ಯೋನಿರೋಗ ಚಿಕಿತ್ಸೆ.
ಗುಲ್ಮ – ನಿದಾನ ಚಿಕಿತ್ಸೆ – ಭೋಜನ – ಗುಲ್ಮ ನಾಶಕ ಪ್ರಯೋಗ – ವಿಶಿಷ್ಟ ಪ್ರಯೋಗ- ಅಪಥ್ಯ.
ಪಾಂಡುರೋಗ : ನಿದಾನ – ಲಕ್ಷಣ- ಕಾಮಲಾ ಲಕ್ಷಣ – ಪಾಂಡು ರೋಗ ಚಿಕಿತ್ಸೆ- ಪಾಂಡುರೋಗಘ್ನಯೋಗ – ಕಾಮಲಾ ಚಿಕಿತ್ಸೆ.
ಮೂರ್ಛೆ, ಉನ್ಮಾದ : ಅಪಸ್ಮಾರ: ಮೂರ್ಛೆಯ ನಿದಾನ ಹಾಗೂ ಚಿಕಿತ್ಸೆ – ಉನ್ಮಾದ ನಿದಾನ – ಭೇದಗಳು – ಚಿಕಿತ್ಸೆ – ನಸ್ಯ ಹಾಗು ತ್ರಾಸನ – ಅನ್ಯವಿಧಿಗಳು – ಪಥ್ಯ – ಅಪಸ್ಮಾರ ನಿದಾನ – ಅಪಸ್ಮಾರ ಹುಟ್ಟುವಾಗ ಭ್ರಮೆ – ಚಿಕಿತ್ಸೆ-ನಸ್ಯ- ಅಂಜನ.
೧೮ನೇ ಅಧ್ಯಾಯ: ಕ್ಷಯರೋಗ – ಪೂರ್ವರೂಪ – ತ್ರಿದೋಷಜನ್ಯ ಕ್ಷಯರೋಗಗಳು ಅಸಾಧ್ಯ ಲಕ್ಷಣ – ಚಿಕಿತ್ಸೆ-ರೋಗಿಯ ಆಹಾರ- ಕ್ಷಯನಾಶಕ ಯೋಗ – ಶಿಲಾದಿಯೋಗ -ಕ್ಷಯನಾಶಕ ಘೃತ – ಭಲ್ಲಾತಕಾದಿಘೃತ – ಶಬರಾದಿಘೃತ.
ಮೈಲಿ ಬೇನೆ : ನಿದಾನ – ಆಕೃತಿ – ವಿಸ್ಫೋಟ ಲಕ್ಷಣ – ಪೂರ್ವ ರೂಪಗಳು -ಅಸಾಧ್ಯ ಲಕ್ಷಣ -ನಾಲಿಗೆ ಮುಂತಾದ ಪ್ರದೇಶಗಳಲ್ಲಾದ ಮೈಲಿ ಬೇನೆ – ಪಿತ್ತದ ಪ್ರಬಲತೆ ಮತ್ತು ವಾತದ ಲಕ್ಷಣಗಳು -ಚಿಕಿತ್ಸೆ -ಪಥ್ಯ-ನೀರಡಿಕೆ ಚಿಕಿತ್ಸೆ ಹಾಗೂ ಮಲಗುವ ವಿಧಾನ -ದಾಹ, ಶಾಕೋಪಚಾರ- ಶರ್ಕರಾದಿ ಲೇಪ – ಶೋಥ-ಲೇಪ-ರೋಗಿಯ ಆಹಾರ
ಸಂಧಿಶೋಥ ಚಿಕಿತ್ಸೆ- ಉಪಸರ್ಗಗಳಲ್ಲಿ ಮೂತ್ರ ಪ್ರಯೋಗ – ಬಾಲಗ್ರಹಗಳು- ವಿವಿಧ ಬಾಲಗ್ರಹಗಳ ಲಕ್ಷಣಗಳು ಹಾಗೂ ಚಿಕಿತ್ಸೆ.
ಗ್ರಹರೋಗಗಳು: ಗ್ರಹ-ದೇವ- ಅಸುರ-ಗಂಧರ್ವ-ಯಕ್ಷ, ಭೂತ, ಪಿತೃ-ರಾಕ್ಷಸ-ಪಿಶಾಚಿ-ನಾಗಗ್ರಹ ಮೊದಲಾದವುಗಳ ಪೀಡೆಗಳ ಲಕ್ಷಣಗಳು ಹಾಗೂ ಚಿಕಿತ್ಸೆ -ಮಂತ್ರ -ಬಲಿದಾನ-ಮಹಾಮಯಘ್ನಘೃತ, ತೈಲ -ಧೂಪಗಳು.
೧೯ನೇ ಅಧ್ಯಾಯ : ವಿಷಜನ್ಯ ರೋಗಗಳು – ವಿಷಯುಕ್ತ ಆಹಾರ ಪರೀಕ್ಷೆ – ವಿವಿಧ ವಿಷಲಕ್ಷಣಗಳು (ಬಾಯಿ, ಹಲ್ಲುಗಳು, ಅಮಾಶಯ) ವಸ್ತ್ರಮೌಲ್ಯಾದಿಗತ ವಿಷ ಲಕ್ಷಣಗಳು -ಚಿಕಿತ್ಸೆ-ವಿಷಘ್ನಘೃತ-ಮದ್ಯಪಾನದಿಂದ ಅನರ್ಥ-ಹತ್ತುವಿಧಸ್ಥಾವರ ವಿಷ-ವಿಷದ ಹತ್ತು ಗುಣಗಳು- ದೂಷೀ ವಿಷ ಲಕ್ಷಣಗಳು-ಸ್ಥಾವರ ವಿಷದ ಸಪ್ತ ವೇಗ ಲಕ್ಷಣಗಳು -ವಿಷ ಚಿಕಿತ್ಸೆ, ಸರ್ಪದಂಷ್ಟ್ರ ಚಿಕಿತ್ಸಾ – ಮಂತ್ರ -ರಕ್ತ ಮೋಕ್ಷಣ -ವಿವಿಧ ಯೋಗಗಳು -ವಿಷಗುಣ-ಹಿಂಸ್ರಪ್ರಾಣಿ ಜನ್ಯ ವಿಷಯ ಅಸಾಧ್ಯ ಲಕ್ಷಣಗಳು- ಮೂಷಿಕಾ ವಿಷ ಲಕ್ಷಣ ಹಾಗೂ ಚಿಕಿತ್ಸೆ -ಕೀಟ ವಿಷ ವರ್ಣನೆ -ದಷ್ಟ ಲಕ್ಷಣ – ಕೀಟ ಭಕ್ಷಣ ಜನ್ಯ ವಿಷ ಚಿಕಿತ್ಸೆ -ಸರ್ವವಿಷನಾಶಕ ಅಗದ ಪಥ್ಯಪಥ್ಯ -ದುಸ್ಸಾಧ್ಯ ವಿಷಚಿಕಿತ್ಸೆ.
೨೦ನೇ ಅಧ್ಯಾಯ : ಸಪ್ತಧಾತುಗಳ ಉತ್ಪತ್ತಿ – ಲಕ್ಷಣಾಧಿಷ್ಠಾನ – ೬೦ ಪ್ರಕಾರದ ಉಪಕ್ರಮಗಳು ಹಾಗೂ ಚತುರ್ವಿಧ ಕರ್ಮ- ಅಗ್ನಿ ವೃದ್ಧಿಕಾರಕ ಉಪಾಯ – ಜಲಾದಿ ಸೇವನೆ.
ಭೋಜನದ ೧೨ ಭೇದಗಳು – ಶೀತ ಉಷ್ಣಲಕ್ಷಣಗಲು – ಸ್ನಿಗ್ಧ-ರೂಕ್ಷಭೋಜನ-ದ್ರವ, ಶುಷ್ಕ ಏಕಕಾಲ, ದ್ವಿಕಾಲ ಭೋಜನ – ಭೈಷಜ ಕರ್ಮ – ಪಂಚದಶ ಔಷಧ ಕರ್ಮ – ೧೦ ಔಷಧ ಕಾಲ – ಸ್ನೇಹ ಪಾಕಾದಿವರ್ಣನ – ವಿವಿಧ ಪಾಕಗಳು
ರಿಷ್ಟ ಲಕ್ಷಣಗಳು – ಮರಣ ನಿರ್ಣಯ – ಮರಣ ಸೂಚಕ ಸ್ವಪ್ನ, ನಿಷ್ಫಲ ಸ್ವಪ್ನಗಳು – ಅವುಗಳ ಫಲ- ಶುಭಸ್ವಪ್ನ- ಇತರ ಅರಿಷ್ಟ ಲಕ್ಷಣಗಳು.
ಶಾಖಾಗತ ಮರ್ಮ ವರ್ಣನೆ: ಕ್ಷಿಪ್ರ ಹಾಗೂ ತಲಹೃದಯ ಪೂರ್ವ ಕೂರ್ಚಕೂರ್ಚಶಿರಗುಲ್ಮ ಮರ್ಮ – ಇಂದ್ರಬಸ್ತಿ ಜಾನುಮರ್ಮ – ಅಣಿ ಹಾಗೂ ಊರ್ವಿಮರ್ಮ-ಲೋಹಿತಾ ಕ್ಷಮರ್ಮ- ವಿಟಪಮರ್ಮ-ಗುದ-ಬಸ್ತಿನಾಭಿಮರ್ಮಗಳು -ಹೃದಯ-ಸ್ತನಮೂಲ – ಸ್ತನ ರೋಹಿತಮರ್ಮ- ಕಪಾಲ – ಅಪಸ್ತಂಭಮರ್ಮ ಕಟಿಕತರುಣ- ಕುಂಕುಂದರ- ನಿಂತಂಬ- ಪಾರ್ಶ್ವ ಸಂಧಿ ಕಾರ್ಯಗಳು – ಬೃಹತೀ ಅಂಸಫಲಕ ಮರ್ಮ- ಕ್ರಕನ್ಯಾ ಅಂಸಮಮ್/ಊರ್ಧ್ವ ಜತೃಗತಮರ್ಮ- ಕುಕಾಟಿಕಾವಿಧುರಮರ್ಮ- ಫಣ ಅಪಾಂಗ ಮರ್ಮ – ಶಂಕ -ಆವರ್ತ ಉತ್ಪೇಪಶ ಸ್ಥಾಪನಿ – ಸೀಮಂತಮರ್ಮಮ ಶೃಂಗಾಟಕ ಅಧಿಮರ್ಮ-ಮರ್ಮಗಳ ಐದು ಭೇದಗಳು -ಸಧ್ಯ ಪ್ರಾಣಹರ ಹಾಗೂ ಕಾಲಾಂತರ ಪ್ರಾನಹರ ಮರ್ಮಗಳು – ಸಂಖ್ಯೆ
೨೧ನೇ ಅಧ್ಯಾಯ: ಮಹತ್ವ – ಅಗ್ನಿಕರ್ಮ- ವರ್ಜ್ಯಕಾಲ- ಭೇದ- ಚರ್ಮದಗ್ಧ- ಮಾಂಸದಗ್ಧ ಲಕ್ಷಣ – ದಹನ ಯೋಗ್ಯ ಸ್ಥಾನ – ಸಹಜ ಸಾಧ್ಯರೋಗ ಹಾಗೂ ಸಹನಪಶ್ಚಾತ್ ಕರ್ಮಗಳು- ಅಗ್ನಿಕಾರ್ಯಕ್ಕೆ ಅಯೋಗ್ಯ ಮನುಷ್ಯ – ನಾಲ್ಕು ಭೇದಗಳು – ಸ್ಪಷ್ಟ-ಸಮ್ಯಕ್‌ದಗ್ಧ-ದುರ್ದಗ್ಧ-ಅತೀದಗ್ಧ ಲಕ್ಷಣ – ಚಿಕಿತ್ಸೆ- ರೋಪಣ ಕ್ರಿಯೆ- ಸವರ್ಣಕರಣ ವಿಧಾನ- ಅನುಶಸ್ತ್ರ ವರ್ಣನ – ರಕ್ತಸ್ರಾವದ ಉಪಾಯಗಳು – ಜಲೌಕ ಲಕ್ಷಣ – ಅಲಗರ್ದಾ-ಇಂದ್ರಾಯುಧಾ- ಸಾಸುದ್ರಿಕಾ-ಗೋಚಂದನ-ಸವಿಷಜಲಾಕ ಲಕ್ಷಣ – ಚಿಕಿತ್ಸೆ- ನಿರ್ವಿಷ ಜಲೌಕ ಲಕ್ಷಣ -ಕಪಿಲಾ-ಐಂಗಲಾ ಮೂಷಿಕಾ -ಶಂಖಮೂಖೀ- ಪುಂಡರೀ ಶಮುಖೀ ಸಾವಾರಿಕಾ ಲಕ್ಷಣ – ಜಲೌಕಗಳು ಇರುವ ಸ್ಥಳ-ಪಾಲನವಿಧಿ – ಪ್ರಯೋಗ- ರಕ್ತಹೀರಿದ ನಂತರದ ಕ್ರಿಯೆ – ಶುದ್ಧ ರಕ್ತ ಹರಣದಲ್ಲಿ -ಪ್ರತಿಕ್ರಿಯೆ- ರಕ್ತಿ ಸಲ್ಲಿಸುವ ವಿಧಾನ- ಅಯೋಗ್ಯ ಜಲೌಕಾ ಲಕ್ಷಣ – ಶಾಸ್ತ್ರಕರ್ಮವರ್ಣನ -ಅಷ್ಟವಿಧಿ ಶಸ್ತ್ರ ಕರ್ಮಗಳು-ಶಲ್ಯಾ ಹರಣ ವಿಧಿ – ಸೀವನ-ಸಂಧಾನ – ಉತ್ಫೀಡನ -ರೋಪಣ-ಶಸ್ತ್ರ ಕರ್ಮವಿಧಿ- ಅರ್ಶವಿದಾರಣ- ಶಿರಾವ್ಯಧವಿಧಿ -ಅಧಿಕ ಸ್ರಾವವಾದರೆ ಅಪಾಯ- ಶುದ್ಧ ಅಶುದ್ಧ ರಕ್ತ ಲಕ್ಷಣ- ತ್ರಿದೋಷಗಳಿಂದ ದೂಷಿತ ರಕ್ತ – ಶಿರಾವ್ಯಧಕ್ಕೆ ಅಯೋಗ್ಯ ವ್ಯಕ್ತಿ – ಅಂತಿಮ ಕಥನ.
೨೨ನೇ ಅಧ್ಯಾಯ: ಸ್ನೇಹದ ವಿಧಿ ಸರಿಯಾಗದಿದ್ದರೆ ಆಗುವ ತೊಂದರೆಗಳು ಘೃತಪಾನ ಪ್ರಮಾಣ -ಅರ್ಹವ್ಯಕ್ತಿ-ಸಧ್ಯಸ್ನೇಹನ ಯೋಗ – ರೂಕ್ಷ ಮನುಷ್ಯನ ಲಕ್ಷಣಗಳು- ಅತಿಸ್ನಿಗ್ಧ ಲಕ್ಷಣ ಹಾಗೂ ಚಿಕಿತ್ಸೆ.
ಸ್ವೇದನ ಕಾರ್ಯ: ಸ್ವೇದದ ಯೋಗ – ಅತಿ ಯೋಗ – ಭೇದ – ತಪ- ಉಷ್ಮಸ್ವೇದ- ಚತುರ್ವಿಧ ಸ್ವೇದಗಳು – ಗುಣ -ಲಕ್ಷಣಗಳು – ಅತಿಯೋಗ ಲಕ್ಷಣಗಳು
ವಮನ ವಿರೇಚನ: ಪ್ರಾಧಾನ್ಯತೆ. ವಮನದಲ್ಲಿ ಭೋಜನ ವಿಧಿ – ವಮನ ಕಾಲ ಹಾಗೂ ಔಷಧಿ
ವಮನ: ವಿರೇಚನೌಷಧಗಳ ಸ್ವರೂಪ-ವಮನವಿಧಿ-ಸಮ್ಯಕ್ ವಮನ ಲಕ್ಷಣ- ಪಶ್ಚಾತ್ ಕರ್ಮ – ಗುಣ – ತದನಂತರ ವಿರೇಚನ- ಭೋಜನಪಾನ- ವಿರೇಚಕ ಔಷಧದಾನ ವಿಧಿ – ವಿವಿಧ ಕೋಷ್ಠಗಳಲ್ಲಿ ಪ್ರಯೋಗಿಸಬೇಕಾದ ಔಷಧಗಳು – ಸಮ್ಯಕ್ ವಿರೇಚನ ಗುಣಗಳು – ದುರ್ಬಲರಿಗೆ ವಿರೇಚನ, ಸಂಶೋಧನ ಕರ್ಮದಲ್ಲಿ ೧೫ ಪ್ರಕಾರದ ವ್ಯಾಪತ್ತಿಗಳು ಹಾಗೂ ಚಿಕಿತ್ಸೆ- ಪ್ರವಾಹಿಕಾ ಲಕ್ಷಣ – ಬಸ್ತಿಗುಣ ಹಾಗೂ ದೋಷಗಳು – ವಿವಿಧ ವ್ಯಾಪತ್ತಿ ಚಿಕಿತ್ಸೆಗಳು – ಅಯೋಗ- ಅಧ್ಮಾನ ಲಕ್ಷಣ ಹಾಗೂ ಚಿಕಿತ್ಸೆ ಹೃದಯೋಪಸರಣ ಲಕ್ಷಣ – ಚಿಕಿತ್ಸೆ, ಅತಿಯೋಗ ಲಕ್ಷಣ ಹಾಗೂ ಚಿಕಿತ್ಸೆ- ಜೀವಾದಾನ ಹಾಗೂ ಅದರ ಚಿಕಿತ್ಸೆ – ಅನುಬಸ್ತಿವಿಧಿ- ಮೂತ್ರಾ- ಖಾಲಿ ಹೊಟ್ಟೆಯಲ್ಲಿ ಬಸ್ತಿ ಕೊಡಬಾರದು-ವಿವಿಧ ಬಸ್ತಿ ಪ್ರಯೋಗಗಳು -ಶೋಧನ-ಲೇಖನ -ಬೃಂಹಣ -ಶಮನ-ವಾಜೀಕರಣ ಇತ್ಯಾದಿ- ಶೂಲಘ್ನ ಬಸ್ತಿ – ಸಿದ್ಧಬಸ್ತಿ- ಉಪಸಂಹಾರ.
೨೩ನೇ ಅಧ್ಯಾಯ : ನೇತ್ರಬಸ್ತಿ ಉತ್ತರಬಸ್ತಿ (Douche) ಪ್ರಯೋಗ ವಿಧಿ- ಪ್ರಮಾಣ-ವಿವಿಧ ದೋಷಗಳಲ್ಲಿ – ಸಾಧ್ಯಾಸಾಧ್ಯ ವಿಚಾರ- ದೋಷಜನ್ಯವಿರ್ಯ ರೋಗಿಯ ಚಿಕಿತ್ಸೆ-ರಜೋವಿರ್ಯ ದೋಷಗಳಲ್ಲಿ ಉತ್ತರಬಸ್ತಿಯ ಪ್ರಾಮುಖ್ಯತೆ -ಶುದ್ಧ ಶುಕ್ರಾರ್ತವಗಳ ಲಕ್ಷಣ- ಸ್ತ್ರಿ ಪುರುಷರಲ್ಲಿ ನಪುಂಸಕತೆ -ಗರ್ಭಾಧಾನ ವಿಧಿ – ಸಧ್ಯೋಗ್ರಹಿತ ಗರ್ಭಿಣಿ ಲಕ್ಷಣ- ಗರ್ಭಿಣಿ ಚರ್ಯೆ, ಪ್ರಸವ ವಿಧಿ – ಜನ್ಮೋತ್ತರ ವಿಧಿ – ಅಪರಾ (Plecenta)ಪತನ ಉಪಾಯ-ಸೂತಿಕೋಪಚಾರ-ಉತ್ತರ ಬಸ್ತಿಯ ವಿಶೇಷ ಗುಣ-ಧೂಮಪಾನ ವಿಧಾನ ಹಾಗೂ ವಿವಿಧ ಧೂಮಪಾನ ವಿಧಿಗಳು – ಕಾಲ -ಗಂಡೂಷ , ನಸ್ಯ- ಶಿರೋವಿರೇಚನ ನಸ್ಯ – ಶೋಥ- ವ್ರಣ ಶೋಧ- ವಿವಿಧ ಶೋಥ (odema) ಶೋಧೋಪಶಮನ ವಿಧಿ- ಬಂಧನ ವಿಧಿ- ಅಜ, ವೈದ್ಯನಿಂದೆ- ಪಲಿತ ನಾಶಕ ತೈಲ- ಲೇಪ – ಕೂದಲು ಕಪ್ಪು ಮಾಡುವ ಲೇಪ – ತೈಲ – ವಯಃಸ್ತಂಭನ ನಸ್ಯ- ಅಂತಿಮ ಕಥನ.
೨೪ನೇ ಅಧ್ಯಾಯ: ಪಾದರಸದ ತ್ರಿವಿಧ ಸಂಸ್ಕಾರ – ಮೂರ್ಛನ – ಮಾರನ- ಬದ್ದರಸಗುಣ – ರಸಬಂಧನ ವಿಧಿ- ರಸಾಶಾಲಾ ನಿರ್ಮಾಣ ವಿಧಿ – ರಸಸಂಸ್ಕಾರ ವಿಧಿ-ಪ್ರಯೋಗವಿಧಿ – ಅಂತಿಮ ಕಥನ.
೨೫ನೇ ಅಧ್ಯಾಯ: ಹರೀತಕಿ – ತ್ರಿಫಲಾ-ಶಿಲಾಜಿತು- ಪಾಷಾಣಭೇದ ಕಲ್ಪ – ಭಲ್ಲಾತಕ ಪಾಷಾಣ ಕಲ್ಪ – ಬರ್ಪರಿಕಲ್ಪ – ವಜ್ರಕಲ್ಪ- ಮೃತ್ತಿಕಾ ಕಲ್ಪ – ಹೋಶೃಂಗ್ಯಾದಿಕಲ್ಪ-ಏರಂಡಾದಿಕಲ್ಪ – ಕ್ಷಾರ ಕಲ್ಪ- ಚಿತ್ರಕಲ್ಪ – ತ್ರಿಫಲಾದಿ ಕಲ್ಪ- ಅಂತಿಮ ಕಥನ.
ಪರಿಶಿಷ್ಟರಿಷ್ಟಾಧ್ಯಾಯ: ವೃದ್ಧರಲ್ಲಿ ಮರಣ ಭಯ – ರಿಷ್ಟ ಲಕ್ಷಣ – ವಿವಿಧ ತಿಂಗಳುಗಳಲ್ಲಿ ಕಂಡುಬರುವ ಮರಣ ಲಕ್ಷಣಗಳು – ಮರಣದ ವಿಶೇಷ ಲಕ್ಷಣಗಳು – ರಿಷ್ಟ ಲಕ್ಷಣಗಳು ಪ್ರಕಟವಾದಾಗ ಆತ್ಮನ ಕರ್ತವ್ಯ – ಉಪಸಂಹಾರ.
ಜೈನ ವೈದ್ಯಕೀಯ ಪರಂಪರೆ: ೬. ಖಗೇಂದ್ರ ಮಣಿದರ್ಪಣ
ಲೇಖಕ : ಮಂಗರಾಜ ( ಮಂಗರಸ)
ಸಂಪಾದನೆ : ಎ.ವೆಂಕಟರಾವ್ ಪಂಡಿತ ಎಚ್.ಶೇಷ ಅಯ್ಯಂಗಾರ್
ಪ್ರಕಾಶಕರು: ಮದ್ರಾಸ್ ವಿಶ್ವವಿದ್ಯಾಲಯ – ೧೯೪೨, ಕನ್ನಡ ಸಿರೀಜ್ – ನಂ.೯
ಮಂಗರಸನ ಬಗ್ಗೆ ನಾವು ಈಗಾಗಲೇ ಕೆಲ ವಿಚಾರಗಳನ್ನು ತಿಳಿದುಕೊಂಡಿದ್ದೇವೆ. ಇದೀಗ ಅವನ ರಚನೆ ಖಗೇಂದ್ರ ಮಣಿದರ್ಪಣದ ಬಗೆಗೆ ತಿಳಿದುಕೊಳ್ಳೋಣ.
ಈ ಗ್ರಂಥಕ್ಕೆ ಕವಿಯು ‘ಖಗೇಂದ್ರ ಮಣಿ ದರ್ಪಣ’ವೆಂದು ಹೆಸರಿಸಲು ಪಕ್ಷಿಗಳಿಗೆಲ್ಲ ಒಡೆಯನಾದ ಗರುಡನು ಸರ್ಪಗಳಿಗೆ ವೈರಿ ಎಂದೂ ಅವನಿಂದ ಸರ್ಪಗಳ ವಿಷವು ಪರಿಹಾರವಾಗುವುದೆಂದು, ಗರುಡ ಮಣಿ, ಗರುಡ ಪಚ್ಚೆ ಎಂಬ ರತ್ನದಿಂದಲೂ ವಿಷವು ನಾಶವಾಗುವುದೆಂದೂ ರೂಢಿಯಲ್ಲಿರುವುದೇ ಕಾರಣ. ಆದುದರಿಂದಲೇ ಖಗೇಂದ್ರ ಮಣಿ ಶಬ್ದಕ್ಕೆ ರಕ್ಷಣೆಯಿಂದ ವಿಷಾಪಹಾರಕೋಪಾಯವೆಂದು ಅರ್ಥ ಹೇಳಿ ಇದಕ್ಕೆ ‘ಮಣಿ’ ದರ್ಪಣದಂತಿರುವುದರಿಂದ ಎಂದರೆ ವಿಷಾಪಹಾರಕೋಪಾಯವನ್ನು ಸ್ಪಷ್ಟವಾಗಿ ತಿಳಸುವುದರಿಂದ ಖಗೇಂದ್ರಮಣಿದರ್ಪಣ ಎಂಬ ಹೆಸರು ಅನ್ವರ್ಥಕವಾಗಿದೆ. ಸರ್ಪಗಳ ನಿಜ ವಿಷಗಳಲ್ಲದೆ ನಾವು ಆಹಾರದಲ್ಲಿ ಉಪಯೋಗಿಸುವ ಅಕ್ಕಿ,ರಾಗಿ, ಮೊದಲಾದ ಎಲ್ಲ ಪದಾರ್ಥಗಳಲ್ಲಿಯೂ ವಿಷಾಂಶವಿರುವುದೆಂದು ಈತನು ಪ್ರತಿಪಾದಿಸಿ ಅದಕ್ಕೆಲ್ಲ ಪರಿಹಾರ ಹೇಳಿದ್ದಾನೆ. ವಿಷಶಬ್ಧ ಪರ್ಯಾಯವಾಗಿ ಅಲ್ಲಲ್ಲಿ ನೊರ್ಕು, ಮದಗಳೆಂಬ ಶಬ್ಧಗಳನ್ನು ಬಳಸಿರುವನು. ಗ್ರಂಥವನ್ನು ಹದಿನಾರು ವಿಭಾಗ ಮಾಡಿ ಒಂದೊಂದು ವಿಭಾಗಕ್ಕೂ ‘ಅಧಿಕಾರ’ ವೆಂಬ ಹೆಸರು ಕೊಟ್ಟಿರುವನು, ಇದನ್ನು ತೀರ್ಥಂಕರ ಪೂಣ್ಯನಿದಾನ ಕಾರಣವಾದ ಷೋಡಶಭಾವನೆಗಳಂತೆ ಷೋಢಶಾಧಿಕಾರವನ್ನು ಮಾಡಿರುವೆನೆಂದು ಕವಿಯೇ ಗ್ರಂಥದ ಕೊನೆ (೧೬ನೇ ಅಧ್ಯಾಯ)ಯಲ್ಲಿ ಒಂದು ಕಂದ ಕಾವ್ಯದಲ್ಲಿ ಹೇಳಿರುವನು.
ಗ್ರಂಥದಲ್ಲಿ – ಅಲ್ಲಲ್ಲಿ ಹಳೆಗನ್ನಡ ಪದಗಳನ್ನು ಬಹುವಾಗಿ ಉಪಯೋಗಿಸಿರುವನು. ಒಂದೆರಡು ಕಡೆ ಹೊಸಗನ್ನಡ ಪ್ರಯೋಗವು ಇದ್ದಂತೆ ಕಂಡುಬರುವುದು.ಇದೊಂದು ಶಾಸ್ತ್ರಗ್ರಂಥವಾದರು ಇದರಲ್ಲಿ ಕಾವ್ಯಶೈಲಿಯಂತೆ ಅಲ್ಲಲ್ಲಿ ಅಪೂರ್ವವೂ ಅರ್ಥಪೂರ್ಣವುಳ್ಳ ಹಲವು ಉಪಮಾನಗಳೂ ದೊರೆಯುವುವು. ಕವಿಯು ಅಲ್ಲಲ್ಲಿಗೆ ಅಪೂರ್ವವಾದ ಸಂಸ್ಕೃತ ಶಬ್ಧಗಳನ್ನೂ ಪ್ರಯೋಗಿಸಿರುವನು. ಒಟ್ಟಿನಲ್ಲಿ ಈ ಗ್ರಂಥವು ಧರ್ಮಾರ್ಥಕಾಮಮೋಕ್ಷಗಳೆಂಬ ಚತುರ್ವಿಧ ಪುರುಷಾರ್ಥ ಸ್ವರೂಪವನ್ನು ತಿಳಿಸುವುದೇ ಗ್ರಂಥದ ಪ್ರಯೋಜನವಾಗಿರುವುದರಿಂದ ಈ ಗ್ರಂಥವು ಗಾರುಡದಿಂದ ಧರ್ಮವನ್ನು ಪ್ರತಿಪಾದಿಸುವುದೆಂದು ಕವಿಯೇ ಧರ್ಮಾರ್ಥ’ ವೆಂಬ ೫೦ನೇ ಪದ್ಯದಲ್ಲಿ ವಿವರಿಸಿದ್ದಾನೆ. ವಿಷಾದಿಗಳಿಂದ ಜೀವಿಸುವಂತೆ ಮಾಡುವ ಔಷಧಿಗಳನ್ನು ವಿವರಿಸಿ ಹೇಳಿರುವ ಈ ಗ್ರಂಥಕ್ಕೆ ‘ಮೃತ ಸಂಜೀವಿನಿ’ ಅಥವಾ ‘ಜೀವಿತ ಚಿಂತಾಮಣಿ’ ಎಂದು ಹೇಳಿರುವುದೂ ಅತಿಶಯೋಕ್ತಯಾಗಿರಲಾರದು. ಗ್ರಂಥದ ವಿಷಯವನ್ನು ಈ ಕೆಳಗೆ ಕೊಡಲಾಗಿದೆ.
೧. ಮೊದಲನೆ ಅಧಿಕಾರದಲ್ಲಿ: ಇಷ್ಟದೇವತಾ ನಮಸ್ಕೃತಿ ಪೂರ್ವಕ ಮಂಗಳವಾದ ಬಳಿಕ ಪ್ರಕೃತ ಗ್ರಂಥ, ಗ್ರಂಥಕರ್ತೃಗಳ ವಿಷಯವನ್ನು ನಿರೂಪಿಸಿ ಗ್ರಂಥವು ಆರಂಭವಾಗಿದೆ. ವಿಷವು ಹತ್ತು ವಿಧವಾಗಿರುವುದು (ಉರಗಾದಿ) ಅವು ಸ್ಥಾವರ, ಜಂಗಮ, ಕೃತ್ರಿಮಗಳೆಂದು ಮೂರು ಬಗೆ. ಸ್ಥಾವರವು ೨೫ವಿಧ. ಅವುಗಳಲ್ಲಿ ಎಂಟು ಜಾಗಿಗಳುಂಟು. ಸ್ಮಶಾನಾದಿ ವಿಷಮ ಸ್ಥಳದಲ್ಲಿರುವ ಸರ್ಪದಷ್ಟನ ವಿಷೋದ್ಧರಣವು ಚಿಕಿತ್ಸೆಗೆ ಅಸಾಧ್ಯವಾದುದು. ಔಷಧಿಗಳ ಸಂಗ್ರಹಣಕಾಲ, ಔಷಧದಲ್ಲಿ ಪ್ರಸವಾದಿ ಪಂಚವಿಧಗಳ ಉತ್ತರೋತ್ತರ ಶಕ್ತ್ಯಾಧಿಕ್ಯ, ಸದ್ವೈದ್ಯಲಕ್ಷಣ, ದುರ್ವೈದ್ಯಲಕ್ಷಣ ಇವುಗಳನ್ನು ಹೇಳುವುದರೊಡನೆ ಈ ಅಧಿಕಾರವು (ಸಂಜ್ಞಾಧಿಕಾರ) ಮುಗಿಯುವುದು.
೨. ಎರಡನೆಯ ಅಧಿಕಾರದಲ್ಲಿ: ಸ್ಥಾವರ ವಿಷಭೇದ, ವಿಷಾಕ್ರಾಂತ ಲಕ್ಷನ, ಅವುಗಳ ಪರಿಹಾರಕ್ಕೆ ನಸ್ಯ, ಪೇಯ, ಲೇಪ, ಅಂಜನಾದಿ ನಾ‌ಲ್ಕು ಬಗೆಯ ಔಷಧಿಗಳು ಮಂತ್ರಗಳು.
೩. ಮೂರನೆಯ ಅಧಿಕಾರದಲ್ಲಿ: ದಷ್ಟನಿಗೆ ಮಾಡತಕ್ಕ ಸಂಗ್ರಹಾದಿ ಎಂಟು ಬಗೆಯ ಕಾರ್ಯಗಳು, ಅಷ್ಟಕುಲ ಸರ್ಪಲಕ್ಷಣ, ಅವುಗಳ ದಂಶಪ್ರಕಾರ, ಲಕ್ಷಣ, ದಂಶನವಾರ, ವೈದ್ಯ ಅಥವಾ ಮಾಂತ್ರಿಕನಲ್ಲಿ ಬರುವ ಧೂತ ಲಕ್ಷಣದಿಂದ ಸಾಧ್ಯಾಸಾಧ್ಯಾ ನಿಶ್ಚಯ ಮೊದಲಾಗಿ, ಹಲವು ಬಗೆಯ ದಷ್ಟಶೋಧನ ಪ್ರಕಾರಗಳು ಉಕ್ತವಾಗಿವೆ.
೪. ನಾಲ್ಕನೆಯ ಅಧಿಕಾರದಲ್ಲಿ: ದಷ್ಟನಿಗೆ ಮಾಡತಕ್ಕ ಸಂಗ್ರಹಾದ್ಯಷ್ಟ ವಿಧ ಶೋಧನ ಕಾರ್ಯವಿಧಾನವು ಹಲವು ಮಂತ್ರಗಳೊಡನೆ ಹೇಳಲಾಗಿದೆ.
೫. ಐದನೆಯ ಅಧಿಕಾರದಲ್ಲಿ: ವಿಷವನ್ನು ನಿರ್ಮೂಲಿಸುವ ಹಲವು ಬಗೆಯ ಪಾನೌಷಧಿಗಳು – ಮಂತ್ರಗಳೊಡನೆ ಹೇಳಲಾಗಿದೆ.
೬. ಆರನೆಯ ಅಧಿಕಾರ: ಇದರಲ್ಲಿ ವಿಷಹರಣಕ್ಕೆ ತಕ್ಕ ಹಲವು ಅಂಜನಗಳನ್ನು ಹೇಳಲಾಗಿದೆ.
೭. ಏಳನೆಯ ಅಧಿಕಾರದಲ್ಲಿ: ವಿಷಹರಣಕ್ಕೆ ತಕ್ಕ ನಸ್ಯವಿಧಾನಗಳನ್ನು ಹೇಳಲಾಗಿದೆ.
೮. ಎಂಟನೆಯ ಅಧಿಕಾರದಲ್ಲಿ: ನಿರ್ವಿಷಿಕರಣಕ್ಕೆ ಹಲವು ಲೇಪ ವಿಧಾನಗಳನ್ನು ಹೇಳಲಾಗಿದೆ.
೯. ಒಂಬತ್ತನೆಯ ಅಧಿಕಾರದಲ್ಲಿ: ಪಾನಾದಿ ಸಕಲಕ್ರಿಯೆಗೂ ತಕ್ಕ ಔಷಧಿ ಕ್ರಮಗಳನ್ನು ಹೇಳಲಾಗಿದೆ.
೧೦. ಹತ್ತನೆಯ ಅಧಿಕಾರದಲ್ಲಿ : ಮಂಡಲ ಹಾವುಗಳ ಭೇದ, ಅವುಗಳ ವಂಶ ಲಕ್ಷಣ, ತತ್ಪರಿಹಾರಕ ಮಂತ್ರೌಷಧಗಳು (ಪಾನ, ಲೇಪನ, ನಸ್ಯ, ಅಂಜನಗಳು) ಹೇಳಲ್ಪಟ್ಟಿವೆ.
೧೧. ಹನ್ನೊಂದನೆಯ ಅಧಿಕಾರದಲ್ಲಿ: ಚೇಳಿನ ಭೇದಗಳು, ಅವುಗಳ ಕಡಿತಕ್ಕೆ ನಿವಾರಕವಾದ ಪಾನಾಂಜನ ನಸ್ಯ ಲೇಪಾದಿಗಳ ವಿವರಣೆ ಇದೆ.
೧೨. ಹನ್ನೆರಡೆಯ ಅಧಿಕಾರದಲ್ಲಿ: ಇಲಿ ಹೆಗ್ಗಣಗಳ ಜಾತಿ ಭೇದ- ಅವುಗಳ ವಿಷಕ್ಕೆ ತಕ್ಕ ನಸ್ಯಪಾನ ಲೇಪಾಂಜನೌಷಧಗಳ ವಿವರಣೆ ಇದೆ.(ಈ ಪ್ರಕರಣದಲ್ಲಿ ಇಲಿಗಳು ಕರುಣೆಗಳ ಕಾರುವುದಕ್ಕೂ ಔಷಧಿಯನ್ನು ಹೇಳಲಾಗಿದೆ.)
೧೩. ಹದಿಮೂರನೆಯ ಅಧಿಕಾರದಲ್ಲಿ: ತೋಳ, ಹುಲಿ, ಆನೆ,ಹಂದಿ, ನರಿ ಮೊದಲಾದ ಮೃಗಗಳು, ಶಿಂಶುವಾರ, ಆಮೆ, ಮಕೆ ಮೊದಲಾದ ಜಲಚರಗಳು ಲಾವಿಗೆ ಪಾರಿವಾಳ ಮೊದಲಾದ ಪಕ್ಷಿಗಳು, ಇರುವೆ, ನೊಣ ಮೊದಲಾದ ಕ್ಷುದ್ರ ಜೀವಿಗಳು, ದಂತ, ನಖಗಳು – ಇವೇ ಮೊದಲಾದ ಸರ್ವಜಂಗಮ ವಿಷ ಸ್ವರೂಪ ತನ್ನಿವಾರಣ ಔಷಧಗಳು, ಮಂತ್ರಗಳೊಡನೆ ಹೇಳಲ್ಪಟ್ಟಿವೆ.
೧೪. ಹದಿನಾಲ್ಕನೆಯ ಅಧಿಕಾರದಲ್ಲಿ: ಸರ್ವಕೃತ್ರಿಮ ವಿಷಸ್ವರೂಪ, ತನ್ನಿವಾರಣೊಪಾಯಗಳು ವರ್ಣಿತವಾಗಿವೆ. ಈ ಅಧಿಕಾರದಲ್ಲಿ ಕೆಲವು ದ್ರಾವಿಡ ಮಂತ್ರಗಳೂ ಇವೆ.
೧೫. ಹದಿನೈದನೆಯ ಅಧಿಕಾರದಲ್ಲಿ: ಬಾಷ್ಪ(ಷ್ಮ) ವಿಧಾನವನ್ನು ಹೇಳಲಾಗಿದೆ. ಈ ಬಾಷ್ಪವು ಪಿತ್ತಶ್ಲೇಷ್ಮಾದಿ ಇಪ್ಪತ್ಮೊಂದು ಬಗೆಯೆಂದು ವಿಂಗಡಿಸಿ ಅದಕ್ಕೆ ಪರಿಹಾರವನ್ನು ಹೇಳಲಾಗಿದೆ. ಈ ಬಾಷ್ಪ ಭೇದಗಳು ೮೪ ಎಂದೂ, ಇದೊಂದು ಬಹುಮುಖ್ಯವಿಧಾನವೆಂದೂ ಹೇಳಲಾಗಿದೆ.
೧೬. ಹದಿನಾರನೇ ಅಧಿಕಾರದಲ್ಲಿ: ನಾಗಾಕೃಷ್ಣ, ನಾಗಸಹಾಗಮನ ಮೊದಲಾದ ನಾಗಕ್ರೀಡೆಗಳನ್ನು ಮಂತ್ರಗಳೊಡನೆ ವಿವರಿಸಿದೆ. ವಿಷಭಕ್ಷಣವನ್ನು ಮಾಡತಕ್ಕ ಕ್ರಮ (ವಿಷಭಕ್ಷಣದಿಂದ ಅಪಾಯವಾಗದಿರುವಿಕೆ) ಶಬ್ದ ನಿರ್ವಿಷ ಮಂತ್ರವಿಧಾನ, ಭೂತ ನಿರ್ವಿಷವಿಧಾನ, ಸರ್ಪೋಚ್ಛಾಟನೆ, ವಿಷಕ್ಕೆ ಕವಳ ಪ್ರಯೋಗ, ವಾಂತಿಯ ಔಷಧ, ಉಪನಾಹ(ವ್ರಣಕ್ಕೆ ಕಟ್ಟುವ ಪಿಂಡ ವಿಧಾನ) ವಿಷದ ಬಾವಿಗೆ ಔಷಧಿ, ಮೂಷಕ ವಿಷಭಾದ್ಯುಚ್ಛಾಟನ, ವೃಶ್ಚಿಕಾದಿಗಳ ಉಚ್ಛಾಟನೆ ಧೂಪ ವಿಧಾನ, ಎಣ್ಣೆಯ ಮದ್ದು, ವಿಷವ್ರಣಹಾರಕಗಳಾದ ಕರಿಕು, ವ್ಯಾಘ್ರ ಮುಖಸ್ತಂಭನಾದಿ, ಮಂತ್ರವಿಧಾನ, ನಿರ್ವಿಷದ ಉಂಗುರ ನಿರ್ಮಾಣ ವಿಧಾನ, ಸರ್ವವಿಷಹತೌಷಧ, ವಿಷವು ದೇಹಕ್ಕೆ ವ್ಯಾಪಿಸದಂತೆ ಔಷಧಿ ಸೇವನೆ ಮಾಡುವಿಕೆ ಮುಂತಾದ ಸಂಕಿರ್ಣ ವಿಷಯಗಳನ್ನು ಹೇಳಲ್ಪಟ್ಟಿವೆ.
ಕವಿಯು ಆದಿಯಲ್ಲಿ ಶಿಷ್ಟಾಚಾರವನ್ನನುಸರಿಸಿ ಗ್ರಂಥದ ನಿರ್ವಿಘ್ನತಾಪರಿ ಸಮಾಪ್ತಿಗಾಗಿ ತಾನು ಜೈನ ಮತದವನಾದುದರಿಂದ ಸ್ತುತಿಸಿ ಪೂಜ್ಯಪಾದರು, ವೀರಸೇನ, ಕುಂದಕುಂದ ಮುನಿ, ಮತ್ತೊಮ್ಮೆ ಪೂಜ್ಯಪಾದ, ಭಾನುಕೀರ್ತಿ, ಮಲಧಾರಿ, ಸೋಮು ಅವರ ಶಿಷ್ಯ ಧರ್ಮಭೂಷಣ, ವರ್ಧಮಾನ ಮುನಿ, ಲಕ್ಷ್ಮಿಸೇನ, ಮಾಣಿಕ್ಯನಂದಿ, ಸಾರತ್ರಯದೇವಿಯೆನಿಪ ‘ಕೇಶವವರ್ಮ’- ಇನ್ನೂ ಜೈನಧರ್ಮಕ್ಕರ್ಮರಪ್ಪ ಸಕಲ ಮುನಿಗಳು- ಇವರನ್ನು ವಂದಿಸಿ ಪ್ರಕೃತದಲ್ಲಿ ಖಗೇಂದ್ರಮಣಿದರ್ಪಣ’ವೆಂಬ ವಿಷಶಾಸ್ತ್ರವನ್ನು ಬರೆಯುವುದಾಗಿ ಪ್ರತಿಜ್ಞೆ ಮಾಡುವನು. ಬಳಿಕ ಹೊಯ್ಸಳ ವಂಶದ ಅನ್ವರ್ಥನಾಮವನ್ನು ವಿವರಿಸಿ ಆ ಹೊಯ್ಸಳ ನಾಡನ್ನು ಹರಿಹರನು ಆಳುತ್ತಿರುವನು. ಆ ದೇಶದ ದೇವಳಿಗೆ ನಾಡಿನಲ್ಲಿ ಮಗಳೀಪುರವು ರಾರಾಜಿಸುತ್ತಿರುವುದು. ಅದರ ಅರಸು ಮಂಗರಾಜನು. ಆತನ ಪತ್ನಿ ಪೆರ್ಮಲೆ, ಇವರಿಬ್ಬರಿಗೂ ಮಂಗಮನ್ಮಥ(ಮಂಗಣವರ್ಮ) ಎಂಬ ಪುತ್ರನು ಜನಿಸಿದನು. ಈತನನ್ನು ವಿಭುದರು ಕವೀಶನೆಂದು ಹೊಗಳುತ್ತಿರುವರು. ಆ ಮಂಗವಿಭುವೇ ನಾನು. ಜಿನೋಕ್ತಿಯಲ್ಲಿ ಗರ್ಭೀಕೃತವಾದ ಈ ಶಾಸ್ತ್ರವನ್ನು (ಭಾಷೆ-ಅರ್ಥ ಮಾಗದಿ – ಸರ್ವಭಾಷಾತ್ಮಕ) ಕನ್ನಡ ಭಾಷೆಯಲ್ಲಿ ವಿವರಿಸುವೆನು ಎಂದು ಹೇಳಿ ಪ್ರಕೃತ ಗ್ರಂಥದ ಪ್ರಯೋಜನವು ಸಾಮಾನ್ಯ ಕಾವ್ಯಗಳಿಗಿಂತಲು ಅಪಾರವಾದುದೆಂದು ಪ್ರತಿಪಾದಿಸಿ ಧರ್ಮಾರ್ಥಕಾಮಗಳಲ್ಲಿ ಒಳ್ವನ್ನೊದಗಿಸುವ ಈ ಕಾವ್ಯವು ಮೋಕ್ಷವನ್ನು ಕೊಡುವುದೆಂದು ಹೇಳಿ ಈ ಗ್ರಂಥವನ್ನು ಪ್ರಾರಂಭಿಸಿರುವನು.
* * *
ಕಲ್ಯಾಣಕಾರಕದ ೧೯ನೇ ಅಧ್ಯಾಯ ‘ವಿಷ ರೋಗಾಧಿಕಾರ’ದಲ್ಲಿ ಅರಸರನ್ನು ವಿಷಪ್ರಯೋಗದಿಂದ ರಕ್ಷಿಸುವ ಬಗೆ, ಆಹಾರಪದಾರ್ಥಗಳಲ್ಲಿ ಸೇರಿದ ವಿಷವನ್ನು ಪರೀಕ್ಷಿಸುವ ಬಗೆ, ಮದ್ಯಪಾನ, ಧಾತುವಿವಜನ್ಯ ಲಕ್ಷಣ, ಸ್ಥಾವರ-ಜಂಗಮಾದಿ ವಿಷಗಳು ಹಾಗೂ ಅವುಗಳ ಚಿಕಿತ್ಸೆ, ಪಥ್ಯಾಪಥ್ಯ ಆಹಾರ- ವಿಹಾರಗಳು -ಹೀಗೆ ೧೪೮ ಶ್ಲೋಕಗಳಲ್ಲಿ ಈ ವಿಷಯವನ್ನು ವಿವರಿಸಲಾಗಿದೆ.
ಜೈನ ವೈದ್ಯಕೀಯ ಪರಂಪರೆ: ೭. ಶರೀರ ರಚನೆ
ಶರೀರ ರಚನೆ (ಶಾಸ್ತ್ರದನುಸಾರ)
ಮಾನವ ಶರೀರಕ್ಕೆ ಕೈ ಕಾಲುಗಳೆಂಬ ನಾಲ್ಕು ಶಾಖೆಗಳು, ಮಧ್ಯದಲ್ಲಿ ಮುಂಡ ಮತ್ತು ಮೇಲ್ಬಾಗಕ್ಕೆ ತಲೆ ಹೀಗೆ ಮುಖ್ಯವಾಗಿ ಆರು ಅಂಗಗಳಿವೆ.
ಕಪಾಲ ಹೊಟ್ಟೆ, ಬೆನ್ನು, ಹೊಕ್ಕಳು, ಹಣೆ, ಮೂಗು,ಗದ್ದ, ಕಿಬ್ಬೊಟ್ಟೆ, ಕೊರಳು ಇವು ಒಂದೊಂದಾಗಿರುತವೆ. ಕಿವಿ, ಕಣ್ಣು, ಮೂಗಿನ ರಂಧ್ರ, ಹುಬ್ಬು, ಕೆನ್ನೆ, ಹೆಗಲು, ಗಲ್ಲ, ಕಂಕಳು, ಮೇಲೆ ಅಂಡ, ಪಕ್ಕ, ತಿಕ, ಮೊಣಕಾಲು, ತೋಳು, ತೊಡೆ ಮೊದಲಾದವುಗಳು ಎರಡೆರಡಾಗಿರುತ್ತವೆ. ಬೆರಳುಗಳು ೨೦ ಇವೆ.
ಮನುಷ್ಯ ಶರೀರದಲ್ಲಿ ೩೦೦ ಅಸ್ಥಿಗಳಿವೆ. ೩೦೦ ಸಂದಿಗಳಿವೆ. ೯೦೦ ಸ್ನಾಯುಗಳಿವೆ. ೭೦೦ ಸಿರೆಗಳಿವೆ. ೫೦೦ ಮಾಂಸ ಪೇಶಿವಳಿವೆ ಎಂದು ಉಗ್ರದಿತ್ಯಾಚಾರ್ಯರಯ ಹೇಳಿದ್ದಾರೆ. ಈ ವಿವರಗಳು ಸುಶ್ರುತಾಚಾರ್ಯರು ವಿವರಿಸಿದ ಸಂಖ್ಯೆಗೆ ಸಮನಾಗಿವೆ. ಆಧುನಿಕ ವೈದ್ಯಶಾಸ್ತ್ರವು ಮಾತ್ರ ಆಯುರ್ವೇದಿಯರು ಗಣನೆಗೆ ತೆಗೆದುಕೊಂಡ ಕೆಲ ಮೃದು ಎಲುಬುಗಳನ್ನು ಕೈಬಿಟ್ಟಿದ್ದಾರೆ.
ಹೊಕ್ಕಳಿನ ಮೇಲ್ಭಾಗಕ್ಕೆ ೧೦ ಹಾಗೂ ಕೆಳಗೆ ಹೋಗುವ ೧೦ ಹೀಗೆ ಧಮನಿಗಳು ೨೦ ಇವೆ. ತಿರ್ಯಕ್ ರೂಪದಲ್ಲಿ ನಾಲ್ಕು ಧಮನಿಗಳಿವೆ. ಈ ಪ್ರಕಾರ ೨೪ ಧಮನಿಗಳಿವೆ. ೧೬ ಕಂಡರಾಗಳು, ೬ ಕೂರ್ಚಗಳಿವೆ.
ಮಾಂಸರಜ್ಜು, ಎರಡು ಇವೆ. ತ್ವಚೆಯು ೭ ಪದರಾಗಿದೆ. ಸ್ರೋತಸ್ಸುಗಳು ೮ ಇವೆ. ಯಕೃತ್, ಪ್ಲೀಹಗಳು ಒಂದೊಂದು ಇವೆ. ಒಂದು ಅಮಾಶಯ ಹಾಗೂ ಪಕ್ವಾಶಯದ ವಿವಿಧ ಭಾಗಗಳು ಸೇರಿ ೧೬ ಇವೆ.
ಶರೀರದಲ್ಲಿ ೧೦೭ ಮರ್ಮಗಳಿವೆ. ಒಂಭತ್ತು ದ್ವಾರಗಳಿವೆ. ೮೦ ಲಕ್ಷ ರೋಮಕೂಪಗಳಿವೆ. ವಾತ, ಪಿತ್ತ ಕಫಗಳೆಂಬ ಮೂರು ದೋಷಗಳಿವೆ. ಮರ್ಮಗಳ ವಿಶೇಷ ವರ್ಣನೆಯು ಕಲ್ಯಾಣ ಕಾರಕದ ೨೦ನೇ ಅಧ್ಯಾಯದಲ್ಲಿ ಬಂದಿದೆ.
ಬಾಯಿಯಲ್ಲಿ ೩೨ ಹಲ್ಲುಗಳಿವೆ.(ಆಯುರ್ವೇದದಲ್ಲಿ ಇವನ್ನು ಕೂಡ ಎಲುಬುಗಳೆಂದು ಪರಿಗಣಿಸಿದ್ದಾರೆ.) ಉಗುರುಗಳು ೨೦ ಇವೆ. ಮೇದಸ್ಸು, ಶುಕ್ರ ಹಾಗೂ ಮಸ್ತಲುಂಗಗಳ ಪ್ರತ್ಯೇಕ ಪ್ರಮಾಣ ಎರಡು ಅಂಜಲಿಯಷ್ಟಿದೆ. ವಸೆಯು ೩ ಅಂಜಲಿಪ್ರಮಾಣದಲ್ಲಿದ್ದರೆ ಕಫ ಹಾಗು ಪಿತ್ತಗಳು ಪ್ರತ್ಯೇಕವಾಗಿ ಆರು ಪ್ರಸೃತಿ ಪ್ರಮಾಣದಲ್ಲಿವೆ. ರಕ್ತವು ಅರ್ಧ ಅಢಕ ಪ್ರಮಾಣದಷ್ಟಿದೆ. ಮೂತ್ರವು ಒಂದು ಪ್ರಸ್ಥ ಪ್ರಮಾಣದಷ್ಟಿದೆ. ಮಲವು ಅರ್ಧ ಅಢಕ ಪ್ರಮಾಣದಲ್ಲಿದೆ. ದೇಹದಲ್ಲಿ ವಾತ ಪಿತ್ತ ಕಫಗಳು ಪ್ರತ್ಯೇಕವಾಗಿ ೫ ವಿಭಾಗಗಳನ್ನು ಹೊಂದಿದ್ದು ತಮ್ಮ ತಮ್ಮ ಕೆಲಸಗಳನ್ನು ದೇಹದಲ್ಲಿ ಮಾಡುತ್ತವೆ. (ಈ ವಿಷಯದ ವಿವರಗಳನ್ನು ಪ್ರತ್ಯೇಕವಾಗಿ ಕೊಡಲಾಗಿದೆ)
ಶರೀರ ರಚನೆಯ ವಿವರ: ಚರ್ಮಗಳು, ಕಲಾ ಎಂಬ ಭಾಗಗಳು, ಧಾತುಗಳು,ಮಲಗಳು, ದೋಷಗಳು, ಯಕೃತ, ಪ್ಲೀಹ, ಫುಫ್ಪುಸ, ಉಂಡುಕ, ಹೃದಯ, ಆಶಯಗಳು, ಕರುಗಳುಗಲು, ವೃಕ್ಕಗಳು, ಸೋಪಾನಗಳು, ಕಂಡರೆಗಳು, ಮಾಂಸ ಜಾಲ, ಕೂರ್ಚಾ ಎಂಬ ಕಟ್ಟುಗಳು, ರಜ್ಜು ಎಂಬ ಹಗ್ಗಳು, ಸೇವನಿ ಎಂಬ ನರದ ಹೊಲಿಗೆಗಳು, ಸಂಘಾತ ಎಂಬ ಎಲುಬುಗಳ ಕೂಟಗಳು, ಸೀಮಂತಗಳೆಂಬ ಜೋಡನೆ ಅಂಚುಗಳು, ಎಲುಬುಗಳು, ಸಂಧಿಗಳು, ನರಗಳು, ಮಾಂಸಖಂಡಗಳು, ಮರ್ಮಗಳು, ಸಿರೆಗಳು, ಧಮನೀ ನಾಡಿಗಳು ಮತ್ತು ಅನ್ನ ಪ್ರಾಣಾದಿಯುಕ್ತ ದ್ರವ್ಯಗಳನ್ನು ಸಾಗಿಸುವ ನಾಳಗಳು ಶರೀರ ರಚನೆಯಲ್ಲಿ ಒಳಗೊಂಡಿವೆ.
ಸ್ತ್ರೀಯರಲ್ಲಿ: ಸ್ತ್ರೀಯರಿಗೆ ೨೦ ಮಾಂಸಖಂಡಗಳು ಪುರುಷರಿಗಿಂತ ಹೆಚ್ಚಾಗಿವೆ. ಅವುಗಳಲ್ಲಿ ಒಂದೊಂದು ಸ್ತನದಲ್ಲಿ ೫-ಇವು ಯೌವನ ಕಾಲದಲ್ಲಿ ಬೆಳೆಯುತ್ತವೆ. ಯೋನಿ ಮಾರ್ಗದಲ್ಲಿ ೪, ಗರ್ಭಭಿದ್ರದಲ್ಲ ೩, ಶುಕ್ರ – ಶೋಣಿತಗಳನ್ನು ಪ್ರವೇಶಮಾಡಿಸುವಂಥವು ೩- ಹೀಗೆ ಒಟ್ಟು ೨೦ ಇದೆ. ಪಿತ್ತಾಶಯ – ಪಕ್ವಾಶಯ ಮಧ್ಯೆ ಗರ್ಭಾಶಯವಿದ್ದು ಅದರಲ್ಲಿ ಗರ್ಭನಿಂತು, ಬೆಳೆದು ದಿನಗಳು ತುಂಬಿದ ಬಳಿಕ ಮಗು ಹೊರಬರುವುದು.
ಟಿಪ್ಪಣಿ: (ಸುಶ್ರುತರ ಪ್ರಕಾರ)
ಎಲುಬುಗಳ ಪ್ರಯೋಜನ : ಮರಗಳು ಒಳಗಿನ ತಿರುಳುಗಳು ಬಲದಿಂದ ನಿಂತಿರುವಂತೆ ಪ್ರಾಣಿಗಳ ದೇಹಗಳು ಎಲುಬೆಂಬ ತಿರುಳುಗಳಿಂದ ಗಟ್ಟಿಯಾಗಿ ಆಧರಿಸಿವೆ. ಆದ್ದರಿಂದ ಪ್ರಾಣಿಗಳ ಚರ್ಮ ಮಾಂಸಗಳು ಸ್ವಲ್ಪ ಕಾಲದಲ್ಲಿಯೇ ನಾಶವಾದಗ್ಯೂ ಎಲುಬುಗಳು ನಾಶವಾಗುವುದಿಲ್ಲ. ಇವು ದೇಹ ಧಾರಣೆ ಮಾಡುತ್ತವೆ. ಇವುಗಳಲ್ಲಿ ಮಾಂಸಗಳನ್ನು ನರ-ನಾಳಗಳು ಬಿಗಿಯಾಗಿ ಕಟ್ಟಿರುವುದರಿಂದ ಎಲುಬುಗಲು ಕಡಿದುಹೋಗದೆ ಮತ್ತು ಬೀಳದೆ ಆದರಿಸಿಕೊಂಡಿರುತ್ತವೆ.
ಈ ಎಲುಬುಗಳು ಕಪಾಲ, ರುಚಕ, ತರುಣ, ವಲಯ, ಹಾಗೂ ನಲಕ ಎಂದು ಐದು ವಿಧಗಳಿವೆ. ಅವುಗಳಲ್ಲಿ ಮೊಣಗಂಟು, ಅಂಡು, ಹೆಗಲು, ದವಡೆ, ಕಾಲು, ಕೆನ್ನೆ, ತಲೆ ಇವುಗಳ ಎಲುಬುಗಳ ಕಪಾಲ ಗುಂಪಿಗೆ ಸೇರಿವೆ. ಹಲ್ಲುಗಳ ರುಚಕಗಳಾಗಿವೆ. ಮೂಗು, ಕಿವಿ, ಕುತ್ತಿಗೆ, ಕಣ್ಣಿನ ಚೀಲ ಇವು ತರುಣ(ಮೃದು) ಅಸ್ಥಿಗಳು. ಹಸ್ತ, ಪದ, ಪಕ್ಕ,ಬೆನ್ನು, ಹೊಟ್ಟೆ, ಎದೆ ಈ ಭಾಗಗಳಲ್ಲಿಯ ಎಲುಬುಗಳು ವಲಯಗಳು ಹಾಗೂ ಇನ್ನುಳಿದ ಎಲುಬುಗಳು ಭೇದಗಳು ನಳಕ(ನಳಿಕೆ) ಎಂದೂ ವಿಭಕ್ತವಾಗಿದೆ.
ಶರೀರದಲ್ಲಿರುವ ೩೦೦ ಅಸ್ಥಿಗಳು
	ಪಾದದ ಬೆರಳುಗಳು
	೧೫
	

	ಪಾದದ ತಲ, ಕೂರ್ಚು ಮತ್ತು ಗಂಟು ಸೇರಿ
	೧೦
	

	ಹಿಮ್ಮಡಿ
	೧
	

	ಮೊಣಕಾಲ
	೨
	

	ಮೊಣಕಾಲಗಂಟು
	೨
	

	ಒಟ್ಟು
	೩೦
	೩೦

	ಹೀಗೆ ಎರಡು ಕಾಲು, ಕೈಗಳಲ್ಲಿ ಒಟ್ಟು
	೧೨೦
	೧೨೦

	ಗುದ
	೧
	

	ಭಗ
	೧
	

	ವಿತಂಬ
	೨
	

	ತಿಕ
	೧
	

	ಎದೆಗೂಡಿನ ಪಕ್ಕದ ಎಲುಬುಗಳುಜ
	೭೨
	

	ಬೆನ್ನಿನಲ್ಲಿ
	೩೦
	

	ಎದೆಯಲ್ಲಿ
	೮
	

	ಕುತ್ತಿಗೆ ಸಂದು
	೨
	

	ಒಟ್ಟು
	೧೧೭
	೧೧೭

	ಕೊರಳು
	೯
	

	ಗಂಟಲು ನಾಳ
	೪
	

	ದವಡೆ
	೨
	

	ಹಲ್ಲುಗಳು
	೩೨
	

	ಮೂಗು
	೩
	

	ತಾಲು
	೧
	

	ಗಂಡಸ್ಥಲ
	೨
	

	ಕೆನ್ನೆ ಹುಬ್ಬು
	೨
	

	ಮಸ್ತಕ
	೬
	

	ಕಿವಿ
	೨
	

	ಒ‌ಟ್ಟು
	೬೩
	೬೩

	ಒ‌ಟ್ಟು
	 
	೩೦೦


ಎಲುಬುಗಳು ಸಂದುಗಳು ಇವು ಸ್ಥಿರವಾಗಿದ್ದರೂ ಅವಶ್ಯಕತೆಗೆ ತಕ್ಕಂತೆ ಅಲುಗಾಡುತ್ತಿರುತ್ತವೆ. ಇವುಗಳಲ್ಲಿ ಎರಡು ವಿಧ, ಕೈಕಾಲುಗಳು, ದವಡೆ, ಸೊಂಟದಲ್ಲಿರುವ ಸಂಧಿಗಳು ಅಲ್ಲಾಡುತ್ತವೆ. ಇನ್ನುಳಿದ ಸಂದುಗಳೆಲ್ಲ ಸ್ಥಿರವಾಗಿರುತ್ತವೆ. ಈ ಸಂದುಗಳು ದೇಹದಲ್ಲಿ ಒಟ್ಟು ೨೧೦ ಇವೆ.
	ಅಂಗುಷ್ಠದಲ್ಲಿ ೨, ಮಕ್ಕ ನಾಲ್ಕು ಬೆರಳುಗಳ ಒಂದೊಂದರಲ್ಲಿ ೩ ಹೀಗೆ
	೧೪
	

	ಮಣಿಗಂಟು, ಮೊಣಗಂಟು, ತೊಡೆಸಂದು
	೩
	

	ಒಟ್ಟು
	
	೧೭

	ಎರಡು ಕಾಲು, ಎರಡು ಕೈಗಳಲ್ಲಿ ೧೭x೪
	
	೬೮

	ಸೊಂಟದ ಕಪಾಲಗಳಲ್ಲಿ
	೩
	

	ಬೆನ್ನಿನ ಕೋಲಿನಲ್ಲಿ
	೨೪
	

	ಪಕ್ಕಗಳಲ್ಲಿ
	೨೪
	

	ಎದೆಯಲ್ಲಿ
	೮
	೫೯

	ಕೊರಳಲ್ಲಿ
	೮
	

	ಕುತ್ತಿಗೆಯಲ್ಲಿ
	೩
	

	ನಾಡಿಗಳಲ್ಲಿ, ಹೃದಯ, ಕ್ಲೋಮಗಳಿಗೆ ಸಂಬಂಧಿಸಿದವು
	೧೮
	

	ಹಲ್ಲುಗಳ ಮೂಲಗಳಲ್ಲಿ
	೩೨
	

	ಕುತ್ತಿಗೆಯ ಮಣಿಗಂಟು
	೧
	

	ಮೂಗಿನಲ್ಲಿ
	೧
	

	ರೆಪ್ಪೆಗಳ ಮಂಡಲಗಳಿಂದ ಹುಟ್ಟಿದವು ಕಣ್ಣುಗಳಲ್ಲಿರುವವರು
	೨
	

	ಗಲ್ಲದಲ್ಲಿ
	೨
	

	ಕಿವಿ
	೨
	

	ಕೆನ್ನೆ
	೨
	

	ದವಡೆಯ ಸಂದು
	೨
	

	ಕೆನ್ನೆ ಮತ್ತು ಹುಬ್ಬುಗಳಲ್ಲಿ
	೪
	

	ತಲೆಯ ಕಪಾಲಗಳಲ್ಲಿ
	೫
	

	ಮಸ್ತಕದಲ್ಲಿ
	೧
	

	ಹೀಗೆ ಕುತ್ತಿಗೆ ಮೇಲ್ಭಾಗದಲ್ಲಿ ಒಟ್ಟು
	೮೩
	

	ಒಟ್ಟು ಸಂದುಗಳ ಸಂಖ್ಯೆ
	 
	೨೧೦


ಮರ್ಮಗಳು: ಮಾಂಸಖಂಡ, ಸಿರಾನಾಳ, ನರ, ಎಲುಬು ಸಂದು ಇವುಗಳೆಲ್ಲ ಒಟ್ಟಾಗಿರುವ ಸ್ಥಾನಗಳು ಮರ್ಮಗಳೆನಿಸುತ್ತವೆ. ಇವುಗಳಲ್ಲಿ ಜೀವವೇ ಇರುತ್ತದಾದ್ದರಿಂದ ಇವು ತುಂಬ ಮುಖ್ಯ ಸ್ಥಾನಗಳೆನಿಸುತ್ತವೆ. ಇವು ಒಟ್ಟು ೧೦೭ ಇವೆ. ಅವುಗಳೊಡೆನ ಮಾಂಸ ಮರ್ಮಗಳು ೧೧, ಸಿರ ಮರ್ಮಗಳು ೪೧, ನರಮರ್ಮಗಳು ೨೭, ಎಲುಬು ಮರ್ಮಗಳು ೮, ಸಂದು ಮರ್ಮಗಳು ೨೦ ಹೀಗೆ ಐದು ವಿಭಾಗಗಳಾಗಿ ಒಟ್ಟು ೧೦೭ ಆಗುತ್ತವೆ.
ಈ ಮರ್ಮಗಳಲ್ಲಿ ೧. ಸದ್ಯ ಪ್ರಾಣ ತೆಗೆಯುವಂಥವು ೨. ಕಾಲಾಂತರದಲ್ಲಿ ಪ್ರಾಣ ತೆಗೆಯುವಂಥವು. ೩. ತಗಲಿದ ಆಯುಧವನ್ನು ತೆಗೆದ ಕೂಡಲೇ ಪ್ರಾಣ ತೆಗೆಯುವಂಥವು ೪. ಅಂಗವಿರೂಪ ಮಾಡುವಂಥವುಗಳು ಹಾಗೂ ೫.ರೋಗವನ್ನುಂಟು ಮಾಡತಕ್ಕಂಥವೆಂದು ಐದು ವಿಧಗಳಿವೆ. ಶರೀರದಲ್ಲಿರುವ ತ್ರಿದೋಷಗಳು ನಾಲ್ಕು ವಿಧವಾಗಿರುವ ಸಿರಾನಾಳಗಳು ಹೆಚ್ಚಾಗಿ ಈ ಮರ್ಮಗಳಲ್ಲಿ ಕೂಡಿರುತ್ತವೆ. ಅವು ನರ, ಎಲುಬು, ಮಾಂಸಖಂಡ ಮತ್ತು ಸಂದುಗಳನ್ನು ತೃಪ್ತಿಪಡಿಸಿ ದೇಹವನ್ನು ಕಾಪಾಡುತ್ತವೆ.
ಸದ್ಯ ಪ್ರಾಣಹರಮರ್ಮಗಳಿಗೆ ಪೆಟ್ಟು ಬಿದ್ದರೆ ಏಳು ದಿನಗಳಲ್ಲಿ, ಕಾಲಾಂತರ ಪ್ರಾಣಹರ ಮರ್ಮಸ್ಥಾನಕ್ಕೆ ಪೆಟ್ಟು ಬಿದ್ದರೆ ೧೫ ರಿಂದ ೩೦ ದಿವಸಗಳಲ್ಲಿ,ಕ್ಷಿಪ್ರ ಮರ್ಮಗಳಿಗೆ ಪೆಟ್ಟು ಬಿದ್ದರೆ ಬೇಗನೆ ಮರಣ ಬರುವುದು. ಈ ಮರ್ಮಗಳ ಸಮೀಪ ಪೆಟ್ಟು ಬಿದ್ದರು ಅದು ಕೂಡ ಅಪಾಯಕರ. ಅತಿಯಾಗಿ ಪೆಟ್ಟುಬಿದ್ದ ಮರ್ಮಸ್ಥಾನಗಳಿಂದಲು ಬೇಗ ಮೃತ್ಯುಬರುವುದು.
ಆಶಯಗಳು: ವಾತಾಶಯ, ಪಿತ್ತಾಶಯ, ಕಫಾಶಯ, ರಕ್ತಾಶಯ, ಆಮಾಶಯ, ಪಕ್ವಾಶಯ, ಮೂತ್ರಾಶಯ ಈ ಏಳು ಆಶಯಗಳು ಸ್ತ್ರೀ-ಪುರುಷರಲ್ಲಿ ಸಾಮಾನ್ಯವಾಗಿರುತ್ತವೆ. ಸ್ತ್ರೀಯರಲ್ಲಿ ಮಾತ್ರ ಗರ್ಭಾಶಯವೊಂದು ಹೆಚ್ಚಾಗಿರುತ್ತದೆ.
ಎದೆಯಲ್ಲಿ ಕಫಾಶಯ, ಅದರ ಕೆಳಗೆ ಅಮಾಶಯ, ಹೊಕ್ಕಳ ಮೇಲ್ಗಡೆ ಮಧ್ಯ ಭಾಗದಲ್ಲಿ ಅಗ್ತ್ಯಾಶಯ, ಅದರ ಮೇಲೆ ತಿಕ, ಅದರ ಕೆಳಗೆ ವಾತಾಶಯ, ಅದರ ಕೆಳಗೆ ಮಲಾಶಯ ಹಾಗೂ ಅದರ ಕೆಳಗೆ ಮೂತ್ರಾಶಯ (ಬಸ್ತಿ)ಗಳಿವೆ. ಸ್ತ್ರೀಯರಿಗೆ ಇದೇ ಭಾಗದಲ್ಲಿ ಗರ್ಭಾಶಯವಿದೆ.
ಸ್ರೋತಸ್ಸುಗಳು ಧಮನೀ ಹಾಗು ಸಿರೆಯಲ್ಲದೆ ಹೃದಯಾದಿ ಛಿದ್ರದಿಂದ ಹೊರಟು ದೇಹದಲ್ಲಿ ಆಹಾರಾದಿ ಅಂಶಗಳನ್ನು ಪಸರಿಸಿ ಮುಂದಕ್ಕೆ ಸಾಗಿಸುವಂತಹ ವಾಹಿನಿಗಳೇ ಸ್ರೋತಸ್ಸುಗಳು. ಇವು ಪ್ರಾಣ, ನೀರು, ಅನ್ನರಸ, ರಕ್ತ, ಮಾಂಸ, ಮೇದಸ್ಸು, ಮೂತ್ರ, ಮಲ, ಶುಕ್ರ, ರಜಸ್ಸು, ಇವನ್ನೆಲ್ಲ ಸಾಗಿಸುವವು. ಇವು ಧಾತುಗಳನ್ನು ಅವು ತಯಾರಾದ ಹಾಗೆ ಸಾಗಿಸುವಂಥ ನಾಳಗಳು ಪ್ರಾನವಹ ಸ್ರೋತಸ್ಸುಗಳಿಗೆ ಹೃದಯ ಮೂಲ. ಜಲಸ್ರೋತಸ್ಸಿಗೆ ತಾಲು, ಕ್ಲೋಮ ಸ್ಥಳಗಳು ಮೂಲ. ಅನ್ನದ ಸ್ರೋತಸ್ಸಿಗೆ ಅಮಾಶಯ ಹಾಗೂ ಅದರ ಎಡ ಪಕ್ಕದ ಭಾಗವು ಮೂಲ. ರಸದ ಸ್ರೋತಸ್ಸಿಗೆ ಹೃದಯ ಮತ್ತು ೧೦ ಧಮನಿ ನಾಡಿಗಳು ಮೂಲ. ರಕ್ತದ ಸ್ರೋತಸ್ಸಿಗೆ ಯಕೃತ್ ಮತ್ತು ಪ್ಲೀಹಗಳು ಮೂಲಸ್ಥಾನ, ಮಾಂಸವಾಹಿನಿ ಸ್ರೊತಸ್ಸಿಗೆ ನರ ಮತ್ತು ತೊಗಲುಗಳು, ಮಜ್ಜಾವಾಹಿನಿಗೆ ಎಲುಬುಗಳು ಮತ್ತು ತೊಡೆಗಳು, ಶುಕ್ರವಾಹೀನೀ ಸ್ರೋತಸ್ಸಿಗೆ ಅಂಡ ಮತ್ತು ಮೇಢ್ರ ಮೂತ್ರವಾಹಿನಿ ಸ್ರೋತಸ್ಸಿಗೆ ಬಸ್ತಿ ಮತ್ತು ಸೊಂಟದ ಕೆಳಬದಿ ಪಕ್ಕಗಳು, ಮೂಲವಾಹೀ ಸ್ರೋತಸ್ಸಿಗೆ ಪಕ್ವಾಶಯ ಮತ್ತು ಗುದಭಾಗಗಳು ಹಾಗೂ ಬೆವರಿನ ಸ್ರೋತಸ್ಸು(ರಂಧ್ರ)ಗಳಿಗೆ ಮೇದಸ್ಸು ಹಾಗೂ ರೋಮಕೂಪಗಳು ಮೂಲಗಳಾಗಿವೆ.
ಈ ಸ್ರೋತಸ್ಸುಗಳಿಗೆ ಪೆಟ್ಟಾದಾಗ ಇವು ಹರಿದು ಆಯಾ ಮೂಲ ಸ್ವಭಾವಗಳಿಗೆ ತಕ್ಕಂತೆ ಲಕ್ಷಣಗಳನ್ನು ತೋರಿಸುತ್ತ ಕೆಲ ವೇಳೆ ಸ್ರೋತಸ್ಸು ಪ್ರಮುಖವಾಗಿದ್ದರೆ ಸಾವು ಕೂಡ ಸಂಭವಿಸಬಹುದೆಂದು ಹೇಳಿದ್ದಾರೆ. ಉದಾ.೧. ಪ್ರಾಣವಹ ಸ್ರೋತಸ್ಸುಗಳಿಗೆ ಗಾಯವಾದರೆ ಕೂಗು, ಗೊಗ್ಗುವುದು, ಮೂರ್ಛೆ, ಭ್ರಮೆ, ನಡುಕು ಹಾಗೂ ಮರಣ ಉಂಟಾಗುತ್ತದೆ. ೨.ಅನ್ನವಹ ಸ್ರೋತಸ್ಸುಗಳಿಗೆ ಗಾಯವಾದರೆ ಹೊಟ್ಟೆಯುಬ್ಬರ, ಶೂಲೆ, ಅನ್ನದ್ವೇಷ, ವಾಂತಿ, ಬಾಯರಿಕೆ, ಕಣ್ಣು ಕತ್ತಲುಗೂಡಿಸುವುದು ಹಾಗೂ ಮರಣ ಸಂಭವಿಸುವವು ೩. ಶುಕ್ರವಾಹಿ ಸ್ರೋತಸ್ಸಿಗೆ ಗಾಯವಾದರೆ ನಪುಂಸಕತ್ವ, ವಿಳಂಬವಾಗಿ ಶುಕ್ರಪ್ರವೃತ್ತಿ ಮತ್ತು ಶುಕ್ರವು ರಕ್ತವರ್ಣಕ್ಕೆ ತಿರುಗುವುದು. ಸ್ತ್ರೀಯರಲ್ಲಿ ಗರ್ಭಾಶಯ ರಜೋವಹ ಸ್ರೋತಸ್ಸುಗಳು ಗಾಯವಾದಾಗ ಬಂಜೆತನ, ಮೈಥುನ ಅಸಹಿಷ್ಣುತೆ ಮತ್ತು ರಜಸ್ರಾವಗಳುಂಟಾಗುವವು.
ಕಲಾಗಳು: ರಸಾದಿ ಸಪ್ತಧಾತುಗಳು ಇರುವ ಸ್ಥಾನಗಳ ಒಳಗೆ ದೇಹದ ಉಷ್ಣತೆಯಿಂದ ಪಕ್ವವಾಗಿರುವ ದ್ರವಾಂಶಕ್ಕೆ ಕಲಾ ಎನ್ನುತ್ತಾರೆ. ಇವು ಏಳು ಇವೆ.
೧. ಮಾಂಸದರಾ: ಇದರಲ್ಲಿ ಸಿರಾನಾಳಗಳು ನರಗಳು, ಧಮನಿಗಳು, ಸ್ರೋತಸ್ಸುಗಳು ಸಹ ಬೆಳೆಯುತ್ತವೆ. ಕೆಸರು ನೀರಿನಲ್ಲಿ ನೈದಿಲೆ ಕಮಲದ ದಂಟುಗಳು ಬೆಳೆದಿರುವಂತೆ ಇವು ಬೆಳೆದಿರುತ್ತವೆ.
೨.ರಕ್ತಧರಾ: ಮಾಂಸಖಂಡಗಳೊಳಗೆ ಇರುವುದು. ಅದರಲ್ಲಿ ಮುಖ್ಯವಾಗಿ ಪಿತ್ತಕೋಶ ಮತ್ತು ಪ್ಲೀಹಗಳಲ್ಲಿರುವ ನಾಳಗಳಲ್ಲಿ ರಕ್ತವುಂಟಾಗುತ್ತದೆ. ಮಾಂಸವನ್ನು ಕತ್ತರಿಸಿದಾಗ ರಕ್ತವು ಸುರಿಯುವುದು.
೩.ಮೇದೋಧರಾ: ಮೇದಸ್ಸು ಎಲ್ಲರ ಹೊಟ್ಟೆ ಮತ್ತು ಸೂಕ್ಷ್ಮ ಎಲುಬುಗಳಲ್ಲಿರುತ್ತದೆ. ದೊಡ್ಡ ಎಲುಬುಗಳಲ್ಲಿ ಅದು ಮಜ್ಜಾ ಸ್ವರೂಪದಲ್ಲಿರುತ್ತದೆ.
೪. ಕಫಧರಾ: ದೇಹದ ಎಲ್ಲ ಸಂದು ಭಾಗಗಳಲ್ಲಿರುತ್ತದೆ ಹಾಗೂ ಅವುಗಳ ಸುಗಮವಾದ ಚಲನವಲನಕ್ಕೆ ಸಹಾಯ ಮಾಡುತ್ತದೆ.
೫. ಮಲಧರಾ: ಕೋಷ್ಠಕದೊಳಗೆ ಪಕ್ವಾಶಯದಲ್ಲಿದ್ದು ಮಲವನ್ನು ಪ್ರತ್ಯೇಕಿಸುತ್ತದೆ.
೬. ಪಿತ್ತಧರಾ: ಪಕ್ವಾಶಯ ಸಮೀಪದಲ್ಲಿದ್ದು ಆಮಾಶಯದಿಂದ ಕೆಳಗೆ ಬುರುವ ಉಪಯೋಗಿಸಲ್ಪಟ್ಟ ನಾಲ್ಕು ವಿಧವಾದ ಅನ್ನಪಾನಗಳನ್ನು(ಉಂಡದ್ದು, ತಿಂದದ್ದು, ಕುಡಿದದ್ದು, ನೆಕ್ಕಿದ್ದು) ಪಚನ ಮಾಡುವುದಕ್ಕಾಗಿ ಹಿಡಿಯುತ್ತದೆ.
೭. ಶುಕ್ರಧರಾ: ಇದು ಸಕಲ ಪ್ರಾಣಿಗಳಲ್ಲಿ ಇಡೀ ದೇಹವನ್ನು ವ್ಯಾಪಿಸಿರುತ್ತದೆ. ಹಾಲಿನಲ್ಲಿ ತುಪ್ಪ, ಕಬ್ಬಿನಲ್ಲಿ ಬೆಲ್ಲವು ಅಡಗಿರುವಂತೆ ಮನುಷ್ಯನ ಇಡೀ ಶರೀರದಲ್ಲಿ ಶುಕ್ರಧಾತು ಇರುತ್ತದೆ. ಮೂತ್ರನಾಳದ ದ್ವಾರಕ್ಕೆ ಕೆಳಗೆ ಬಲಪಾರ್ಶ್ವದ ಎರಡು ಅಂಗುಲದಲ್ಲಿ ಮೂತ್ರದ ದಾರಿಯಲ್ಲಿಯೇ ಪುರುಷನ ಶುಕ್ರಧಾತು ಚಲಿಸುತ್ತದೆ. ಇದು ಇಡೀ ಶರೀರವನ್ನು ವ್ಯಾಪಿಸಿಕೊಂಡಿರುವುದಾದರು ಸಂತುಷ್ಟ ಮನಸ್ಸಿನಿಂದ ಮನುಷ್ಯರು ಸ್ತ್ರೀ ಸಂಭೋಗ ಮಾಡುವಾಗ ಹರ್ಷದ ಬಲದಿಂದ ಶುಕ್ರವು ಒಟ್ಟಾಗಿ ಸ್ರವಿಸುತ್ತದೆ ಹಾಗು ಪ್ರಜೋತ್ಪಾದನೆಗೆ ಕಾರಣವಾಗುತ್ತದೆ.
ಇದೇ ಶುಕ್ರವು ಸ್ತ್ರೀಯರಲ್ಲಿ ಆರ್ತವರೂಪದಲ್ಲಿರುತ್ತದೆ. ಪ್ರತಿ ತಿಂಗಳು ಋತುಸ್ರಾವ ಕಾಲದಲ್ಲಿ ಹೊರಬರುತ್ತದೆ. ಗರ್ಭಿಣಿಯಾದ ಸ್ತ್ರೀಯರಲ್ಲಿ ರಕ್ತಹರಿಯುತ್ತಿರುವ ಸ್ರೋತಸ್ಸುಗಳು ಗರ್ಭದಿಂದ ತಡೆಯಲ್ಪಡುವುದರಿಂದ ಅರ್ತವ ಕಾಣಿಸುವುದಿಲ್ಲ. ಆಗ ಅದು ಅಪರ (Plecenta)ವಾಗಿ ಗರ್ಭಸ್ಥ ಶಿಶುವಿಗೆ ಆಹಾರವನ್ನೊದಗಿಸುತ್ತದೆ ಹಾಗೂ ಸ್ತನಗಳು ದುಂಡಗಾಗಿ ಬೆಳೆಯಲು ಹಾಗೂ ಎದೆಹಾಲು ಹುಟ್ಟಲು ಕಾರಣವಾಗುತ್ತದೆ.
(ಶರೀತ ರಚನೆ ಕ್ರಿಯೆ ಇತ್ಯಾದಿ ವಿಷಯಗಳ ವಿವರವು ಆಯುರ್ವೇದದಲ್ಲಿ ಸಾಕಷ್ಟು ಇದೆ. ಗ್ರಂಥ ವಿಸ್ತಾರ ಭಯದಿಂದ ಇಲ್ಲಿ ಹೇಳಿಲ್ಲ. ಆಸಕ್ತನು ಆಯುರ್ವೇದಸಾರ ಭಾಗ ೧ ಇಲ್ಲವೆ ಸುಶ್ರುತ ಸಂಹಿತೆಯನ್ನು ಓದಿಕೊಳ್ಳಬೇಕು)
ಇಂದ್ರಿಯಗಳು
ಸಂಸಾರ ಜೀವ(ಆ‌ತ್ಮ) ನ ಬಾಹ್ಯ ಹೊರಗಿನ ಚಿಹ್ನೆ ವಿಶೇಷಗಳಿಗೆ ‘ಇಂದ್ರಿಯ’ ಎನ್ನುತ್ತಾರೆ. ಇವುಗಳು ಐದು ಇರುತ್ತವೆ.
೧. ಸ್ಪರ್ಶನೇಂದ್ರಿಯ : ಚರ್ಮ – ಇದು ಹಗುರ, ಭಾರ, ನಯ, ಒರಟು, ಮೃದು, ಕಠಿಣ, ಶೀತ, ಉಷ್ಣ ಇವುಗಳ ತಿಳುವಳಿಕೆಯನ್ನುಂಟು ಮಾಡುವುದು.
೨. ರಸನೇಂದ್ರಿಯ: ನಾಲಿಗೆ- ಸಿಹಿ, ಕಹಿ, ಕಾರ, ಹುಳಿ, ಒಗರುಗಳೆಂಬ ರುಚಿಗಳನ್ನು ತಿಳಿಯುವ ಇಂದ್ರಿಯ.
೩. ಘಾಣೀಂದ್ರಿಯ:ಮೂಗು – ಇದು ಸುಗಂಧ – ದುರ್ಗಂಧಗಳನ್ನು ಗೊತ್ತು ಹಿಡಿಯುತ್ತದೆ.
೪. ಚಕ್ಷುರೇಂದ್ರಿಯ: ಕಣ್ಣು – ಕೆಂಪು, ಹಳದಿ, ಬಿಳಿ, ಹಸಿರು, ಕಪ್ಪು ಅಥವಾ ನೀಲಿ ಬಣ್ಣಗಳ ಸೇರಿವಿಕೆಯಿಂದುಂಟಾಗುವ ಇತರ ಹಲವು ಬಣ್ಣಗಳು ತಿಳಿಯುವುದು.
೫. ಶ್ರೋತ್ರೇಂದ್ರಿಯ: ಕಿವಿ – ಯಾವುದರಿಂದ ಸ, ರಿ, ಗ, ಮ, ಪ, ದ,ನಿ, ಸ ಶಬ್ಧಗಳ ಸಂಗೀತ ಕೇಳುವ ಇಂದ್ರಿಯ.
ಈ ಐದು ಇಂದ್ರಿಯಗಳು ತಮ್ಮ ತಮ್ಮ ಕಾರ್ಯಗಳನ್ನು ಮಾಡಬೇಕಾದರೆ, ಮನಸ್ಸಿನ ಪ್ರೇರಣೆ ಬೇಕು. ಮನಸ್ಸು ನಮಗೆ ಗೋಚರವಾಗದ ಇಂದ್ರಿಯವಾದ್ದರಿಂದ ಅವಕ್ಕೆ ಅನಿಂದ್ರಿಯ ಎಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. (ಕ.ಅ.೩ – ಶ್ಲೋಕ ೧–೬)
ಜೈನ ದಾರ್ಶನಿಕ ಸಾಹಿತ್ಯದಲ್ಲಿ ಇಂದ್ರಿಯಗಳ ಹಾಗೂ ಇಂದ್ರಿಯ ಮತ್ತು ಜೀವಗಳ ಪರಸ್ಪರ ಸಂಬಂಧದ ವಿಚಾರದಲ್ಲಿ ಕೆಲ ಮಹತ್ವದ ವಿಷಯಗಳು ದೊರಕುತ್ತವೆ. ಜೈನರು ಕೂಡ ಮನಸ್ಸು, ಪಂಜ ಜ್ಞಾನೇಂದ್ರಿಯ ಹಾಗೂ ಪಂಚಕರ್ಮೇದ್ರಿಯಗಳನ್ನು ಒಪ್ಪುತ್ತಾರೆ. ಜ್ಞಾನೇಂದ್ರಿಯಗಳಲ್ಲಿ ದ್ರವ್ಯೇಂದ್ರಿಯ ಹಾಗು ಭಾವೇಂದ್ರಿಯಗಲನ್ನುವ ಭೇದವಿದೆ. ದ್ರವ್ಯೇಂದ್ರಿಯಗಳಲ್ಲಿ ನಿವೃತ್ತಿ ಹಾಗೂ ಉಪಕರಣಗಳೆಂದು ಮತ್ತೆರಡು ಭೇದಗಳನ್ನು ಮಾಡುತ್ತಾರೆ. ಪ್ರಾಣಿಗಳ ಶರೀರದ ಕಂಡುಬರುವ ಭಾಗಗಳು ನಿವೃತ್ತ ವಿಭಾಗದಲ್ಲಿ ಒಳಗೊಂಡರೆ ಆಂತರಿಕ – ಭಾಗಗಳಿಗೆ ಉಪಕರಣೇಂದ್ರಿಯಗಳೆನ್ನುವರು. ಉಪಕರಣೇಂದ್ರಿಯಗಳಿರದಿದ್ದರೆ ಇಂದ್ರಿಯ ಜ್ಞಾನವು ಆಗುವುದಿಲ್ಲ. ಈ ದ್ರವ್ಯೇಂದ್ರಿಯವರು ಪುದ್ಗಲಮಯವಾದ ಜಡೇಂದ್ರಿಯವಾಗಿದೆ. ಭಾವೇಂದ್ರಿಯಗಳು ಆತ್ಮೀಕ -ಪರಿಣಾಮ-ಸ್ವರೂಪ ಇಂದ್ರಿಯಗಳೆನಿಸಿವೆ. ಇವುಗಳಲ್ಲಿ ಮತ್ತೆ ಎರಡು ಭೇದಗಳಿವೆ. ಈ ಅರ್ಹತೋಕ್ತವಾದ ಇಂದ್ರಿಯಗಳ ವರ್ಗೀಕರಣವನ್ನು ಸರಳ ರೀತಿಯಲ್ಲಿ ತಿಳಿಯಲು ಹೀಗೆ ವರ್ಗೀಕರಿಸಬಹುದು.

[ಚಿತ್ರ – ೧]
ಇದರಿಂದ ಸ್ಪಷ್ಟವಾಗುವುದೇನೆಂದರೆ ಇಂದ್ರಿಯಗಳ ಅಧಿಷ್ಠಾನವು ನಿವೃತ್ತಿ ವಿಭಾಗದ ರೂಪದಲ್ಲಿ ಹಾಗೂ ಆಂತರಿಕ ಅತೀಂದ್ರಿಯ ಭಾಗವು ಉಪಕರಣ ರೂಪದಲ್ಲಿ ಹೇಳಲಾಗಿದೆ ಎಂಬುದು. ದ್ರವ್ಯೇಂದ್ರಿಯಗಳ ವಿಷಯದಲ್ಲಿ ಮುಂದುವರೆದು ಅವುಗಳ ಬಾಹ್ಯ ಹಾಗೂ ಅಭ್ಯಂತರ ದೃಶ್ಯವು ಕೇವಲ ಚರ್ಮದ ಹೊರತಾಗಿ ಒಂದನ್ನೇ ನೋಡಲು ಸಾಧ್ಯವಿಲ್ಲವೆನ್ನುತ್ತಾರೆ. ಅದರಂತೆ ಪ್ರಾಣಿಭೇದಕ್ಕನುಸಾರವಾಗಿ ದ್ರವ್ಯೇಂದ್ರಿಯಗಳ ಆಕೃತಿಗಳಲ್ಲೂ ಭೇದವನ್ನು ಕಾಣಬಹುದು. ಎಲ್ಲ ಪ್ರಾಣಿಗಳಲ್ಲಿ ಇಂದ್ರಿಯಗಳು ಒಂದೇ ಆಕಾರ ರೂಪದಲ್ಲಿರುವುದಿಲ್ಲ. ಯಾವುದೇ ಪ್ರಾಣಿಯ ಬಾಹ್ಯ ಹಾಗು ಅಭ್ಯಂತರ ರಚನೆಗಳಲ್ಲಿ ಭೇದವಿಲ್ಲವಾದರೂ ಕಿವಿ, ಮೂಗು, ಕಣ್ಣುಗಳ ವಿಷಯದಲ್ಲಿ ಈ ಮಾತು ಒಪ್ಪುವುದಿಲ್ಲ. ಉದಾ: ಕಿವಿಯು ಅಭ್ಯಂತರ ರಚನೆಯು ಕದಂಬ ಪುಷ್ಪದಂತೆ ಇರುವುದು ಹೀಗೆ.
ಪ್ರಾಣಿಗಳಲ್ಲಿ ಏಕೇಂದ್ರಿಯ, ದ್ವೀಂದ್ರಿಯ ಇತ್ಯಾದಿ ಭೇದಗಳಿವೆ. ಸರ್ವಪ್ರಾಣಿಗಳಲ್ಲೂ ಸಕಲ ಇಂದ್ರಿಯಗಳು ಇರುವುದಿಲ್ಲ. ಇವರ ಈ ವರ್ಗೀಕರಣವನ್ನು ಆಧುನಿಕ ಪ್ರಾಣಿ ಶಾಸ್ತ್ರಜ್ಞರು ಶೋಧಿಸಬೇಕು.
[1] ಪಂಚೇಂದ್ರಿಯಣಿವಿಧಾನಿ ನಿರ್ವೃತ್ಯುಪಕರಣೆ|ದ್ರವ್ಯೆಂದ್ರಿಯಮ್ ಲಬ್ಧುಪಯೋಗೌ ಭಾವೇಂದ್ರಿಯಮ್ | (ತತ್ಪಾರ್ಥಸೂತ್ರ-೬-೨, ಸೂತ್ರ೧೫-೧೮)
ಜೈನ ವೈದ್ಯಕೀಯ ಪರಂಪರೆ: ೮. ಆರೋಗ್ಯ ಜೀವನ (೧)
ಆರೋಗ್ಯವಂತನಾರು? ಶರೀರದಲ್ಲಿ ಯಾವುದೇ ತರಹದ ರೋಗಗಳಿರದಿರುವುದೇ ಆರೋಗ್ಯ, ಅವನೇ ಆರೋಗ್ಯವಂತ.
ಮಾನವನಿಗೆ ಪರಮಾರ್ಥಿಕ, ವ್ಯವಹಾರಿಕ ಎಂದು ಎರಡು ವಿಧದ ಆರೋಗ್ಯ ಭೇದಗಳಿವೆ.[1]
ಇವುಗಳಲ್ಲಿ ಪಾರಿಮಾರ್ಥಿಕ ಅರೋಗ್ಯವೇ ಮುಖ್ಯವೆನಿಸಿದ್ದು ವ್ಯವಹಾರಿಕ ಆರೋಗ್ಯ ದೇಹಕ್ಕೆ ಸ್ವಚ್ಛತೆಗೆ ಸಂಬಂಧಿಸಿದ್ದು ಗೌಣವೆನಿಸಿದೆ.
[bookmark: _ftnref2]ಆತ್ಮನ ಸಂಪೂರ್ಣ ಕರ್ಮಗಳಿಂದ ಮುಕ್ತನಾದ, ಅತ್ಯದ್ಭುತ, ಅತ್ಯಂತಿಕ ಹಾಗೂ ಅದ್ವಿತೀಯ, ವಿದ್ವಾಂಸರಿಂದ ಅಪೇಕ್ಷಿತ, ಅತೀಂದ್ರಿಯಗಳಿಂದ ಅನುಭವಿಸಬಹುದಾದ ಮೋಕ್ಷ ಸುಖದ ಅವಸ್ಥೆಗೆ ‘ಪಾರಿಮಾರ್ಥಿಕ ಸ್ವಾಸ್ಥ್ಯ’ ಎನ್ನುವರು.[2]
[bookmark: _ftnref3]ಶರೀರದಲ್ಲಿರುವ ೧೩ ವಿಧ ಅಗ್ನಿಗಳು ಸಮನಾಗಿರುವುದು, ಸಪ್ತಧಾತುಗಳು ಸಮನಾಗಿರುವುದು, ತ್ರಿದೋಷಗಳು(ವಾತ-ಪಿತ್ತ-ಕಫಗಳು) ಸಮಸ್ಥಿತಿಯಲ್ಲಿರುವುದು, ಮಲಮೂತ್ರಗಳ ವಿಸರ್ಜನೆ ಸರಿಯಾಗಿ ಆಗುತ್ತಿರುವುದು, ಆತ್ಮ-ಇಂದ್ರಿಯ-ಮನಸ್ಸುಗಳು ಪ್ರಸನ್ನವಾಗಿರುವಿಕೆಯ ಲಕ್ಷಣಗಳು ‘ವ್ಯವಹಾರಿಕ ಸ್ಥಾಸ್ಥ್ಯ’ವೆನಿಸುತ್ತದೆ.[3]
ಆಹಾರ‍ದಲ್ಲಿ ರುಚಿ, ಊಟ ಮಾಡಿದ್ದು ಸರಿಯಾಗಿ ಪಚನವಾಗುವುದು, ಶಕ್ತಿ ಬರುವುದು ಆರೋಗ್ಯದ ಲಕ್ಷಣಗಳೆನಿಸುತ್ತದೆ. ಹಿತ-ಮಿತವಾದ ಆಹಾರ ಸೇವನೆ ಮಾಡುವುದರಿಂದ ಆಹಾರದಲ್ಲಿ ರುಚಿ ಕಂಡುಬರುವುದು. ಧರ್ಮ-ಅರ್ಥ-ಕಾಮ-ಮೋಕ್ಷಾದಿಗಳು ಬಲದ ಮುಖಗಳಾಗಿವೆ. ಶರೀರದಲ್ಲಿ ಆರೋಗ್ಯ – ಬಲಾದಿಗಳಿದ್ದರೆ ಇವನ್ನೆಲ್ಲ ಸಾಧಿಸಬಹುದು.
ಶರೀರವು ಬಲ (ಮನೋಬಲ/ವಚನಬಲ/ವಚನಬಲ-ಕಾಯಬಲ)ಗಳಿಂದ ಸುಶೋಭಿತವಾದ ಮನುಷ್ಯನನ್ನು ತಿಳಿದವರು ಆರೋಗ್ಯವಂತನೆಂದು ಕರೆಯುತ್ತಾರೆ.
[bookmark: _ftnref4]ಯಾವುದೇ ತರಹದ ರೋಗ-ರುಜಿನಗಳಿಲ್ಲದ ಶರೀರವನ್ನು ಯಾವನು ಧಾರಣ ಮಾಡುವನೋ ಅವನೇ ಸ್ವಸ್ಥನೆನಿಸಿಕೊಳ್ಳುತ್ತಾನೆ.[4]
[bookmark: _ftnref5]ಎಲ್ಲ ಕೆಲಸಗಳಿಗೂ ಶರೀರ ಬಲವೇ ಮುಖ್ಯವೆನಿಸುತ್ತದೆ. ರೋಗಿಯಲ್ಲಿ ಬಲವಿರದಿದ್ದರೆ, ಚಿಕಿತ್ಸೆ ಕೂಡ ವ್ಯರ್ಥವೆನಿಸುತ್ತದೆ. ಆದ್ದರಿಂದ ವೈದ್ಯನು ಚಿಕಿತ್ಸಿಸುವಾಗಲೂ ರೋಗಿ ಬಲಾಢ್ಯ ಎಂದರೆ ಶಾರೀರಿಕ ಮಾನಸಿಕ ಬಲಗಳನ್ನು ಹೊಂದಿರಬೇಕಾಗುತ್ತದೆ. ಇಲ್ಲದಿದ್ದರೆ ಚಿಕಿತ್ಸೆ ಸಫಲವಾಗುವುದಿಲ್ಲ. ಬಲವಂತರಾದವರು ತಮ್ಮ ಸಂಪತ್ತನ್ನು ಕಳೆದುಕೊಂಡರೂ ಧೃತಿಗೆಡುವುದಿಲ್ಲ. ಅವನ ಮುಖದಲ್ಲಿ ಕಾಂತಿ ಶಾಂತಿಗಳು ಹಾಗೇ ಇರುವುವು. ಮುಖ ಪ್ರಫುಲ್ಲಿತವಾಗಿರುವುದು. ಅವನ ಮನಸ್ಸು ಸ್ವಲ್ಪವಾದರೂ ವಿಚಿಲಿತಗೊಂಡಿರುವುದಿಲ್ಲ.[5]
ಆರೋಗ್ಯದ ಬಗ್ಗೆ ಕಾಳಜಿ ಮಾಡಿಕೊಳ್ಳುವ ವ್ಯಕ್ತಿಯು ವ್ಯಕ್ತಿಯು ಹಿಂಸೆ, ಅಪಥ್ಯ, ಕಳ್ಳತನ, ಪರಿಗ್ರಹ, ದುರ್ನಡತೆ ಮುಂತಾದ ಪಾಪಗಳನ್ನು ಬಿಟ್ಟುಕೊಟ್ಟು ಸದಾಚಾರಗಳಲ್ಲಿ ತೊಡಗಿಕೊಂಡಿರಬೇಕು. ಸಜ್ಜನರು, ಸಂಯಮಿಗಳ ಸೇವೆ ಮಾಡಬೇಕು. ಹಾಗೂ ಒಳ್ಳೆ ರಸಾಯನಗಳ ಸೇವನೆ ಮಾಡುತ್ತಿರಬೇಕೆಂದು ಉತ್ರದಿತ್ಯಾಚಾರ್ಯರು ಹೇಳಿದ್ದಾರೆ. (ಕ.ಅ.೬ ಶ್ಲೋಕ–೨೯)
ಮಾನವನು ಬುದ್ಧಿವಂತನೂ, ದೃಢಮನಸ್ಕನಾದರೂ ಅವನ ಆರೋಗ್ಯ ಸರಿ ಇರದಿದ್ದರೆ ಧರ್ಮ, ಧನ ಸಂಪಾದನೆ ಹಾಗೂ ಮೋಕ್ಷಸಾಧನೆಗಳನ್ನು ಮಾಡಲಾರ, ಮಾನವನ ಸಫಲತೆಯ ಧರ್ಮಾರ್ಥ ಕಾಮಮೋಕ್ಷಗಳೆಂಬ ನಾಲ್ಕು ಪುರುಷಾರ್ಥಗಳನ್ನು ಪಡೆಯುವುದರಲ್ಲಿಯೇ ಇದೆ.(ಕ.ಅಂ.೨೦ ಶ್ಲೋಕ-೯೦)
೧. ಬೆಳಿಗ್ಗೆ ಬೇಗ ಏಳುವುದು
· ಆರೋಗ್ಯವಂತರು ತಮ್ಮ ಆರೋಗ್ಯವನ್ನು ರಕ್ಷಿಸಿಕೊಳ್ಳುವುದರ ಸಲುವಾಗಿ ಅತಿ ನಸುಕಿನಲ್ಲಿ ಎಂದರೆ ಸೂರ್ಯೋದಯಕ್ಕಿಂತ ಸುಮಾರು ಒಂದು ಗಂಟೆ ಮೊದಲು ಏಳಬೇಕು. ಈ ಕಾಲವು ಅತ್ಯಂತ ಪವಿತ್ರವಾದ್ದರಿಂದ ಇದಕ್ಕೆ ‘ಬ್ರಾಹ್ಮೀ ಮುಹೂರ್ತ’ ಎನ್ನುವರು. ಈ ಅಮೃತ ವೇಳೆಯಲ್ಲಿ ಎದ್ದೇಳುವುದು ಸರ್ವಾರ್ಥಸಾಧಕವೆಂದು ಆಯುರ್ವೇದದಲ್ಲಿ ಹೇಳಲಾಗಿದೆ.
· ಬೇಸಿಗೆ ಕಾಲದಲ್ಲಿ ಬೆಳಗ್ಗೆ ೪-೦೦ ಗಂಟೆಗೆ ಹಾಗೂ ಚಳಿಗಾಲದಲ್ಲಿ ಬೆಳಿಗ್ಗೆ ೫.೦೦ ರಿಂದ ೫.೩೦ ಗಂಟೆಗೆ ಏಳಬೇಕು.
· ಬೆಳಗಿನ ಜಾವ ಪರಿಸರದಲ್ಲಿ ಪ್ರಶಾಂತ ವಾತಾವರಣವಿರುವುದರಿಂದ ಮನಸ್ಸು ಸ್ವಸ್ಥವಾಗಿರಲು ಸಹಕಾರಿ. ಇದರಿಂದ ಮನೋ ಏಕಾಗ್ರತೆ ಬೆಳೆದು ಧ್ಯಾನ, ತಪಸ್ಸು, ಕಲೆ ಹಾಗೂ ಅಭ್ಯಾಸಗಳಿಗೆ ಅನುಕೂಲವಾಗಿದೆ. ದೈಹಿಕ ಆರೋಗ್ಯವೂ ಸುಧಾರಿಸುವುದು. ಮುಖವು ತೇಜಸ್ಸು ಹಾಗೂ ರಕ್ತದಂತೆ ಕೆಂಪಗಾಗುವುದು. ಈ ಶರೀರ ಬಲ ಹೆಚ್ಚುವುದು. ಚಟುವಟಿಕೆಗಳೂ ಹೆಚ್ಚುವುವು. ಇದಕ್ಕೆಲ್ಲಾ ವಾತಾವರಣದಲ್ಲಿರುವ ಸೋಮಶಕ್ತಿಯೇ ಕಾರಣ. ಈ ಸೋಮಶಕ್ತಿಯಲ್ಲಿ ಒಝೋನ್ ಸೇರಿದೆ.
· ಬೆಳಗಿನ ಅರುಣ ಕಿರಣಗಳು ಕೂಡ ಆರೋಗ್ಯದಾಯಕ. ಬಯಲು ಹವೆ ಮತ್ತು ಬೆಳಕಿನಲ್ಲಿರುವ ಪ್ರಾಣಿ, ಗಿಡ, ಮರಗಳು ಹೆಚ್ಚು ಆರೋಗ್ಯವಂತವಾಗಿರುತ್ತವೆ. ಈ ಕಿರಣಗಳಲ್ಲಿ ಡಿ-ಜೀವಸತ್ವವನ್ನು ತುಂಬುವ, ಪಾಂಡು, ಅಶಕ್ತತೆಗಳನ್ನು ನಿವಾರಿಸಿ ರೋಗಪ್ರತಿಬಂಧಕ ಶಕ್ತಿ ಬೆಳೆಸುವ ಶಕ್ತಿ ಇದೆ. ಆದ್ದರಿಂದ ನಮ್ಮ ಪೂರ್ವಜರು ಹಿಂದಿನ ಕಾಲದಿಂದಲೂ ಆರೋಗ್ಯ ಹಾಗೂ ದೀರ್ಘಾಯುಷ್ಯಗಳ ಲಾಭಕ್ಕಾಗಿ ಸೂರ್ಯನನ್ನು ಪೂಜಿಸಿ ತನ್ಮೂಲಕ ಆರೋಗ್ಯವನ್ನು ಪಡೆಯುತ್ತಿದ್ದರು.
· ನಸುಕಿನಲ್ಲಿ ಎದ್ದ ತಕ್ಷಣ ನಿಮ್ಮ ಇಷ್ಟ ದೇವತೆಗಳನ್ನು ಮನದಲ್ಲಿ ನೆನೆದು ವಂದಿಸಬೇಕು. ಬೆಳಿಗ್ಗೆ ಮನಸ್ಸು ಸಮಾಧಾನವಾಗಿದ್ದರೆ ಇಡೀ ದಿವಸ ಹಾಗೆಯೇ ಇರುತ್ತದೆ ಹಾಗೂ ನೀವು ಲವಲವಿಕೆಯಿಂದಿರುವಿರಿ.
೨. ಹಲ್ಲುಗಳ ಆರೋಗ್ಯ
· ಹಲ್ಲುಗಳು ಚೆನ್ನಾಗಿ ಶುಭ್ರವಾಗಿದ್ದರೆ ಮುಖಕ್ಕೆ ಒಳ್ಳೆಯ ಕಾಂತಿಯನ್ನು ಕೊಡುತ್ತವೆ. ಒಳ್ಳೆಯ ಹಲ್ಲುಗಳು ಒಳ್ಳೆಯ ಆರೋಗ್ಯದ ಲಕ್ಷಣ. ನಾವು ಸೇವಿಸಿದ ಆಹಾರವನ್ನು ಅತಿ ಸಣ್ಣಗೆ ಮಾಡಿ ಜೀರ್ಣಕ್ಕೆ ಅವಕಾಶ ಮಾಡಿಕೊಡುವ ಕೆಲಸವನ್ನು ಈ ಹಲ್ಲುಗಳು ಮಾಡುತ್ತವೆ. ಹಲ್ಲುಗಳು ಇದ್ದರೆನೇ ಮಾತುಗಳು ಸ್ಪಷ್ಟ.
· [bookmark: _ftnref6]ಬೆಳಿಗ್ಗೆ ಹಾಗೂ ಆಹಾರ ಸೇವನೆಯ ನಂತರ ಎಕ್ಕ,ಅಲ, ಕಗ್ಗಲಿ, ಹೊಂಗೆ, ಮತ್ತಿ, ಮೊದಲಾದ ಒಗರು,ಕಾರ, ಕಹಿ ರಸಗಳುಳ್ಳ ಗಿಡಗಳ ಚಿಗುರುಗಳನ್ನು ಹಲ್ಲು, ಒಸಡು, ಗಂಟಲುಗಳಿಗೆ ರಸ ತಗಲುವಂತೆ ಚೆನ್ನಾಗಿ ಕಚ್ಚಿ ಬ್ರಷ್ಷಿನಂತೆ ಮಾಡಿಕೊಂಡು ಹಲ್ಲುಗಳನ್ನು ತಿಕ್ಕಿಕೊಳ್ಳಬೇಕು. ರಸವನ್ನು ಬಾಯಿಯಲ್ಲೆ ಹಿಡಿದುಕೊಂಡು ಸ್ವಲ್ಪ ಹೊತ್ತಿನ ನಂತರ ಉಗುಳಬೇಕು. ಒಂದೊಂದೇ ಹಲ್ಲುಗಳನ್ನು ಉಜ್ಜಿಕೊಳ್ಳುವಾಗ ವಸಡುಗಳಿಗೆ ಅಪಾಯವಾಗದಂತೆ ಎಚ್ಚರ ವಹಿಸಬೇಕು.[6]
· ಮೇಲಿನ ಗಿಡಗಳು ನಿಮ್ಮ ಮನೆಯ ಸಮೀಪವಿರದಿದ್ದರೆ ತತ್ಸಮಾನ ಗುಣವುಳ್ಳ ಒಣಶುಂಠಿ, ಹಿಪ್ಪಲಿ, ಮೆಣಸು, ಹಾಗೂ ದಾಲಚಿನ್ನಿಯ ಪುಡಿಯಿಂದ ಇಲ್ಲವೇ ತ್ರಿಫಲಾ ಚೂರ್ಣದಿಂದ ಹಲ್ಲುಗಳನ್ನು ಉಜ್ಜಿಕೊಳ್ಳಬೇಕು. ಇದ್ದಲು + ಉಪ್ಪನ್ನೂ ಇದಕ್ಕಾಗಿ ಉಪಯೋಗಿಸಬಹುದು. ಪೇಟೆಯಲ್ಲಿ ಆಯುರ್ವೇದದ ಅನೇಕ ಹಲ್ಲುಪುಡಿಗಳೂ, ಪೇಸ್ಟುಗಳೂ ಕೂಡ ಲಭ್ಯವಿದೆ.
· ರಾತ್ರಿ ಮಲಗುವ ಮುನ್ನ ಹಲ್ಲುಗಳನ್ನುಜ್ಜಿಕೊಳ್ಳಬೇಕು.
· ಹಲ್ಲುಗಳು ಆರೋಗ್ಯವನ್ನು ಕೆಡಿಸುವ ಐಸ್‌ಕ್ರೀಂ, ಬಿಸ್ಕತ್ತು, ಕೇಕು, ಸಿಹಿಪದಾರ್ಥ, ಚಾಕೋಲೇಟ್, ಪೆಪ್ಪರಮೆಂಟುಗಳನ್ನು ಮಕ್ಕಳಿಗೆ ಅತಿಯಾಗಿ ಕೊಡಬಾರದು.
· ಹಲ್ಲುಗಳು ಆರೋಗ್ಯ ಸರಿ ಇರಬೇಕಾದರೆ ವಸರು, ನಾಲಿಗೆ ಹಾಗೂ ಒಟ್ಟಾರೆ ಬಾಯಿಯ ಆರೋಗ್ಯ ಚೆನ್ನಾಗಿರಬೇಕಾದುದು ಅವಶ್ಯ. ಕಾರಣ ಹಲ್ಲುಗಳನ್ನುಜ್ಜಿಕೊಂಡ ಮೇಲೆ ವಸಡು, ನಾಲಗೆಯನ್ನು ಸ್ವಚ್ಛಗೊಳಿಸಿಕೊಳ್ಳಬೇಕಲ್ಲದೇ ಬಾಯಿ, ಗಂಟಲಿನವರೆಗೆ ತಣ್ಣೀರನ್ನು ತುಂಬಿಕೊಂಡು, ಕೆಲ ಹೊತ್ತು ಬಾಯಿಯಲ್ಲಿ ಹಿಡಿದು ನಂತರ ಮುಕ್ಕಳಿಸಿ ಉಗುಳಬೇಕು.
೩. ಚಂಕ್ರಮಣ (WALKING)
· ದಾರಿ ನಡಯುವುದೊಂದು ಸುಲಭ ವ್ಯಾಯಾಮ. ನಿತ್ಯವೂ ವ್ಯಾಯಾಮ ಮಾಡಲಾರದಂತಹ ವೃದ್ಧರು, ಸ್ತ್ರೀಯರು, ರೋಗಿಗಳು, ರೋಗದಿಂದ ಅದೇ ಆಗ ಗುಣವಾದವರು ತಮ್ಮ ಶಕ್ತ್ಯಾನುಸಾರ ಒಂದೆರಡು ಕಿಲೋಮೀಟರುಗಳವರೆಗೆ ಸುಖಕರವಾದ ಬಯಲು ಹವೆಯಲ್ಲಿ ಬೆಳಿಗ್ಗೆ ಹಾಗೂ ಸಾಯಂಕಾಲದಲ ವೇಳೆಯಲ್ಲಿ ಚಂಕ್ರಮಣ ಮಾಡಬೇಕು.
· ಬಯಲು ಹವೆ, ಬೆಟ್ಟ, ಗುಡ್ಡ, ಗಿಡಗಳು, ನದಿ, ಸರೋವರ ಇತ್ಯಾದಿ ನಿಸರ್ಗ ರಮಣೀಯ ಸ್ಥಳಗಳಲ್ಲಿ ಚಂಕ್ರಮಣ ಮಾಡುವುದರಿಂದ ದೇಹ ಮನಸ್ಸುಗಳು ಉಲ್ಲಾಸಗೊಳ್ಳುವುವು. ಕಾಲುಗಳು, ಶರೀರ ಧೃಡಗೊಳ್ಳುವುವು. ಇಡೀ ದಿವಸ ಕೆಲಸಗಳಲ್ಲಿ ಸ್ಫೂರ್ತಿ ಇರುವುದು. ಒಳ್ಳೇ ಹಸಿವು, ನಿದ್ರೆ ಹಾಗೂ ಮಲ ವಿಸರ್ಜನೆಗಳಾಗುವುವು. ಉತ್ತಮ ಹವೆಯಲ್ಲಿ ಉಸಿರಾಟದಿಂದ ಶ್ವಾಸಾಂಗಗಳು ಶುದ್ಧಿ ಆಗುವುವು. ರೋಗಗಳು ನಿರೋಧಿಸಲ್ಪಟುವುವು. ಸ್ಥೂಲತೆಯು ಕಡಿಮೆ ಆಗಿ ಎಳೆತನ ಬರುವುದು. ಕಫ ವಿಕಾರಗಳು ನಿವಾರಣೆ ಆಗಿ ಒಳ್ಳೇ ಬಣ್ಣ ಬರುವುದು. ಆಯುಷ್ಯ ಹೆಚ್ಚುವುದು. ಮನೋ ಆತಂಕಗಳು ಕಡಿಮೆ ಆಗುವುವು. ಸಂದುರೋಗಗಳು ಬರುವುದಿಲ್ಲ.
· ಈ ಚಂಕ್ರಮಣವು ಹೃದ್ರೋಗ, ರಕ್ತದೊತ್ತಡ, ಮಧುಮೇಹಿಗಳಿಗೆ ತುಂಬ ಒಳ್ಳೆಯದು. ಈ ವಿಕಾರಗಳಿಂದ ದೂರವಿರಬೇಕೆನ್ನುವರು ಸಹ ನಿತ್ಯ ಚಂಕ್ರಮಣ ಮಾಡಬೇಕು.
· ಚಂಕ್ರಮಣ ಮಾಡುವಾಗ್ಗೆ ಬಿಗಿ ಬಟ್ಟೆಗಳನ್ನು ಹಾಕಿಕೊಳ್ಳಬಾರದು. ಸಡಿಲವಾದ, ಅರಳೆ ಬಟ್ಟೆಗಳನ್ನು ಹಾಕಿಕೊಳ್ಳಬೇಕು. ಮಾತನಾಡುತ್ತ, ಹರಟೆ ಹೊಡೆಯುತ್ತ ಮೆಲ್ಲಗೆ ನಡೆಯದೆ ಶಿಸ್ತಿನ ಸಿಪಾಯಿಗಳಂತೆ ತೀವ್ರ ನಡಿಗೆ ಮಾಡಬೇಕು. ಹೀಗೆ ಅರ್ಧಗಂಟೆಯವರೆಗೆ ಚಂಕ್ರಮಣ ಮಾಡಿದರೆ ಅದರ ಸತ್ಫಲಗಳು ನಿಮಗೆ ದೊರಕುವುವು.
೪. ವ್ಯಾಯಾಮ
· [bookmark: _ftnref7]ಶರೀರವನ್ನು ದಣಿಸುವಂತೆ ಮಾಡುವ ಕಾರ್ಯವೇ ವ್ಯಾಯಾಮ ಎನಿಸುವುದು. ಆದರೆ ಇದು ವಿಧಿಬದ್ದವಾಗಿರಬೇಕು. ಇದರಿಂದ ದೇಹ ಸ್ಥಿರವಾಗಿ ಬಲವು ಹೆಚ್ಚುವುದು. ದೇಹ ಮನಸ್ಸುಗಳಲ್ಲಿ ಹಗುರತನವು, ಕಾರ್ಯ ಸಾಮರ್ಥ್ಯವೂ ಹೆಚ್ಚಿ ದೇಹಾಗ್ನಿಗಳು ಪ್ರಜ್ವಲಿತವಾಗುವುವು. ಮೇದಸ್ಸು ಕರಗುವುದು. ಇನ್ನಿತರ ಅಂಗಾಂಗಳಿಗೆ ಅಗತ್ಯವಾದ ಬಿರುಸುತನ ಹಾಗೂ ದೇಹಕ್ಕೆ ಒಂದು ಒಳ್ಳೆಯ ರೂಪ ದೊರಕುವುದು.[7]
ವ್ಯಾಯಾಮದಿಂದಾಂಟುಗುವ ಅತಿಯಾದ ಉಸಿರಾಟದಿಂದ ದೇಹಕ್ಕೆ ಆಮ್ಲಜನಕವು ದೊರೆತು ರಕ್ತವು ಫಪ್ಪುಸಗಳಿಂದ ಹೆಚ್ಚು ಆಮ್ಲಜನಕವನ್ನು ತೆಗೆದುಕೊಳ್ಳುವುದು. ಹೃದಯದ ಬಡಿತಗಳು ಹೆಚ್ಚಾಗಿ ರಕ್ತಪರಿಚಲನೆ ವಿಶೇಷವಾಗುವುದರಿಂದ ಸ್ನಾಯುಗಳಿಗೆ ಅಧಿಕ ಆಮ್ಲಜನಕಾಂಶವು ದೊರಕಿ ಒಳ್ಳೆಯ ಪೋಷಣೆ ಆಗುವುದು. ರಕ್ತ ಸಂಚಲನೆಯಿಂದ ಚರ್ಮವು ಹೆಚ್ಚು ಬಿಸಿಯಾಗಿ ದೇಹದಲ್ಲಿ ಶಾಖವು ಉತ್ಪನ್ನವಾಗುತ್ತ ಹೋದಂತೆ ಶರೀರದಲ್ಲಿಯ ಸ್ರಾವಗಳು ಅಧಿಕವಾಗಿ ಬೆವರಿನ ಮೂಲಕ ಹೊರಬರುವುದು. ಧಾತುಗಳ ಕ್ರಿಯೆಯ ಉತ್ತೇಜನದಿಂದ ಮಲಾಂಶಗಳು ಹೊರಹೋಗಲು ಸಾಧ್ಯವಾಗುವುದು. ಶರೀರಸ್ಥ ಅಗ್ನಿಗಳು ಪ್ರಜ್ಷಲಿಸುವುದರಿಂದ ಜೀರ್ಣಕ್ರಿಯೆ ಹಾಗೂ ಪೋಷಣೆಗಳು ಸುಧಾರಿಸಿ ಶರೀರ ಹಾಗೂ ಮನಸ್ಸುಗಳಿಗೆ ಒಂದು ಆರೋಗ್ಯಕರ ಸ್ಥಿತಿ ಖಂಡಿತವಾಗಿ ದೊರಕುವುದು.
· ಗರಡಿ ಮನೆಯಲ್ಲಿ ಆಚರಿಸಲ್ಪಡುವ ಕಸರತ್ತುಗಳಷ್ಟೇ ವ್ಯಾಯಾಮವಲ್ಲ. ಲೇಝಿಮ, ತಿಳ್ಳಿ, ಆಟ, ಖೋಖೋ, ತೀವ್ರವಾದ ನಡಿಗೆ, ಓಟ, ಸೈಕಲ್ ಸವಾರಿ, ಚಿಣ್ಣಿಕೋಲು, ಚೆಂಡಿನ ಆಟ, ಕ್ರಿಕೆಟ್, ಹಗ್ಗದಾಟ, ಈಜು, ಉಠಾಬೈಸ್, ನೀರು ಸೇದುವುದು, ಕುಟ್ಟುವುದು, ಬೀಸುವುದು ಮುಂತಾದವುಗಳೆಲ್ಲ ವ್ಯಾಯಾಮಗಳೇ.
· ಅತಿಯಾದ ವ್ಯಾಯಾಮ ಒಳಿತಲ್ಲ. ಅದು ಅನಾರೋಗ್ಯಕ್ಕೆ ದಾರಿ. ವ್ಯಾಯಾಮವನ್ನು ಆಯಾ ವ್ಯಕ್ತಿಯ ವಯಸ್ಸು, ಲಿಂಗ, ನಿತ್ಯದ ಕೆಲಸಗಳು ವಾತಾವರಣ, ಹಾಗೂ ವೈಯಕ್ತಿಕವಾಗಿ ತಕ್ಕಷ್ಟು ಎನಿಸುವ ಪ್ರಮಾಣದಲ್ಲಿ, ನಿಯಮಿತ ವೇಳೆಯಲ್ಲಿ, ಬಯಲು ಹವೆಯಲ್ಲಿ ಮಾಡಬೇಕು.
· ಬಲವಂತರು ಮಾತ್ರ ವ್ಯಾಯಾಮ ಮಾಡಬೇಕು.
· ವ್ಯಾಯಾಮ ಮಾಡುವವರು ಸ್ನಿಗ್ಧ, ಸಿಹಿ, ಪೌಷ್ಟಿಕ ಆಹಾರ ಪದಾರ್ಥಗಳನ್ನು ವಿಶೇಷವಾಗಿ ಸೇವಿಸಬೇಕು.
· ವ್ಯಾಯಾಮ ಮಾಡುವವರು ತಮ್ಮ ಶರೀರ ಸಾಮರ್ಥ್ಯದ ಅರ್ಧದಷ್ಟು ದಣಿಸುವಂತೆ ಮಾಡಬೇಕು. ಎಂದರೆ ವ್ಯಾಯಾಮ ಮಾಡಿ ಎದುರಿಸಿ ಬರತೊಡಗಿದರೆ ಅಲ್ಲಿಗೆ ಅವರ ಸಾಮರ್ಥ್ಯ ತಿಳಿಯುತ್ತದೆ. ಇದು ಅವರವರ ಪ್ರಕೃತಿ, ವಯಸ್ಸು, ಹವಾಮಾನ, ಲಿಂಗಗಳ ಮೇಲೆ ಅವಲಂಬಿಸಿದೆ. ಇದಕ್ಕೂ ಮೀರಿ ವ್ಯಾಯಾಮ ಮಾಡತೊಡಗಿದರೆ ದೌರ್ಬಲ್ಯವುಂಟಾಗುತ್ತದೆ. ಬಾಯಾರಿಕೆ, ಕ್ಷಯ (ಸಪ್ತಧಾತು ಕ್ಷೀಣತೆ) ಉಬ್ಬುಸ, ರಕ್ತಪಿತ್ತ, ಶ್ರಮ, ಆಯಾಸ, ಕೆಮ್ಮು, ಜ್ವರ ಹಾಗೂ ವಾಂತಿರೋಗಗಳು ಹುಟ್ಟಿಕೊಳ್ಳುತ್ತವೆ.
· ರಕ್ತಪಿತ್ತ ರೋಗಿಗಳು, ಕೃಶರು, ಶೋಷಣೆಗೊಂಡವರು, ಶ್ವಾಸಕೃಚ್ಛ್ರ ರೋಗಿಗಳು, ಕೆಮ್ಮು, ಉರ:ಕ್ಷತಗಳಿಂದ, ಬಳಲುತ್ತಿರುವವರು, ಅದೇ ಆಗ ಭೋಜನ ಮಾಡಿದವರು, ಅತಿಯಾದ ಸ್ತ್ರೀ ಸಂಗದಿಂದ ಕ್ಷೀಣರಾದವರು, ತಲೆ ತಿರುಗುತ್ತಿರುವವರು, ವ್ಯಾಯಾಮವನ್ನು ಮಾಡಬಾರದು.
· ಯಾವುದೇ ವ್ಯಾಯಾಮ ನಮ್ಮ ದೇಹ ವ್ಯವಸ್ಥೆಗೆ ಸರಿ ಹೊಂದಿಕೊಳ್ಳಬೇಕಾದರೆ ಅದನ್ನು ಮಾಡಿದ ಕೆಲ ನಿಮಿಷಗಳ ಮೇಲೆ ಸಮಾಧಾನ, ಸಂತೋಷಗಳನ್ನು ಅನುಭವಿಸುವಂತೆ ಇರಬೇಕು.
· ದಣಿವಾರಿಸಿಕೊಂಡ ಬಳಿಕ ಮೈ ತೊಳೆದುಕೊಳ್ಳಬೇಕು. ಇಲ್ಲವೇ ಒದ್ದೆ ಬಟ್ಟೆಯಿಂದ ಮೈಯನ್ನು ಒರೆಸಿಕೊಂಡು ಬೆವರನ್ನು ನಿವಾರಿಸಿಕೊಳ್ಳಬೇಕು.
೫. ಯೋಗಾಸನಗಳು
· ದೈಹಿಕ ವ್ಯಾಯಾಮದಿಂದ ಸ್ನಾಯುಗಳ ಬಲ ಹೆಚ್ಚಿ ದೇಹಶಕ್ತಿ ಹೆಚ್ಚಾಗುತ್ತದೆ. ಎಂಬುದು ನಿಜ. ಆದರೆ ಯೋಗಾಸನಗಳಿಂದ ದೈಹಿಕ ಅಂಗಾಂಗಗಳ ಸೂಕ್ಷ್ಮ ನರಗಳಲ್ಲಿ ರಕ್ತಸಂಚಾರ ಹೆಚ್ಚುತ್ತದೆ. ಮಾತ್ರವಲ್ಲದೇ ಕೋಮಲ ಮರ್ಮಗಳಾದ ಮಿದುಳು, ಶ್ವಾಸಕೋಶ, ಹೃದಯ, ಪಿತ್ತಕೋಶ, ಮೂತ್ರಜನಕಾಂಗ, ನಿರ್ನಾಳಗ್ರಂಥಿ ಮುಂತಾದ ಅವಯವಗಳಲ್ಲಿ ರಕ್ತಸಾಮರ್ಥ್ಯ ಹೆಚ್ಚುತ್ತದೆ. ಇದರಿಂದ ಮಾನವ ಸೇವಿಸುವ ಆಮ್ಲಜನಕಾಂಶ ಹೆಚ್ಚುತ್ತದೆ. ದೇಹದೊಳಗಿನ ಜೀವದ್ರವಗಳ ಪರಿಣಾಮ ಹಾಗೂ ಸ್ರಾವಕ ಕ್ರಿಯೆಯ ವೇಗ ಹೆಚ್ಚುತ್ತದೆ. ಇದರಿಂದ ಎಲ್ಲ ಅವಯವಗಳ ಸಾಮರ್ಥ್ಯ, ಚೈತನ್ಯಗಳು ಉತ್ತಮಗೊಳ್ಳುತ್ತವೆ ಹಾಗೂ ವಯಸ್ಸೇರಿದರೂ ಮಾನವನಲ್ಲಿ ವೃದ್ಧಾಪ್ಯದ ಲಕ್ಷಣ ಹಾಗೂ ತೊಂದರೆಗಳು ಮೂಡಿಬರದೇ ಮುಪ್ಪನ್ನು ಮುಂದೂಡಲು ಸಾಧ್ಯವಾಗುತ್ತದೆ. ಹೀಗಾಗಿಯೇ ಹಿಂದಿನ ಕಾಲದಲ್ಲಿ ಋಷಿಮುನಿಗಳು ನೂರಾರು ವರ್ಷ ಬದುಕುತ್ತಿದ್ದರು.
· ಯೋಗಾಸನಗಳಿಂದ ವ್ಯಾಯಾಮದಿಂದಾಗುವ ದುಷ್ಪರಿಣಾಮಗಳಲ್ಲದೆ ಎಲ್ಲ ಲಾಭಗಳನ್ನು ಪಡೆಯಬಹುದು.
· ಯೋಗಾಭ್ಯಾಸಗಳನ್ನು ಮಾಡುವಾಗ ಮನಸ್ಸಿನ ಏಕಾಗ್ರತೆ, ಶ್ವಾಸನಿಯಂತ್ರಣಗಳೆಡೆಗೆ ವಿಶೇಷ ಲಕ್ಷ್ಯ. ಕೊಡುವುದು ಅಗತ್ಯ. ವ್ಯಾಯಾಮಗಳಲ್ಲಿ ಅನುಸರಿಸುವ ಶ್ವಾಸ ನಿಯಂತ್ರಣಕ್ಕೂ ಯೋಗಸನಗಳಲ್ಲಿ ಅನುಸರಿಸುವ ಶ್ವಾಸ ನಿಯಂತ್ರಣಕ್ಕೂ ಬಹಳ ವ್ಯತ್ಯಾಸವಿದೆ.
· ಯೋಗಾಸನಗಳ ಆಚರಣೆಯಿಂದ ಕೆಲವು ಯೌಗಿಕ ನಾಡೀ ಚಕ್ರಗಳ ಮೇಲೆ ಒತ್ತಡ ಬೀಳುವುದರಿಂದ ತಜ್ಞರ ಮೇಲ್ವಿಚಾರಣೆಯಲ್ಲಿಯೇ ಇದನ್ನು ಮಾಡಬೇಕು. ಆಸನ ಸ್ವರೂಪದ ವ್ಯಾಯಾಮಗಳನ್ನು ಮಾಡುವ ಮೊದಲು ಯಮ ನಿಯಮ ಮುಂತಾದ ನಾಡೀ ಶುದ್ಧಿಯ ಸಾಧನಗಳನ್ನು ಕೈಕೊಳ್ಳಬೇಕಾಗುವುದು. ಯುಕ್ತಿ-ಯುಕ್ತವಾದ ಆಸನಾಭ್ಯಾಸಗಳಿಂದ ಅನೇಕ ರೋಗಗಳು ದೂರವಾಗುವುವಲ್ಲದೇ ರೋಗ ನಿರೋಧಕ ಶಕ್ತಿಯು ಬೆಳೆಯುವುದು.
· ಆಸನಗಳನ್ನು ಹಾಕಲು ಶುದ್ಧ ಗಾಳಿ, ಬೆಳಕು ಇರುವ ಕೋಣೆ ಇದ್ದರೆ ಸಾಕು. ನಿತ್ಯ ಆಸನಗಳನ್ನು ಹಾಕಬೇಕೆಂಬ ನಿರ್ಧಾರ ಅಚಲವಾಗಿರಬೇಕು. ಮಲ ಮೂತ್ರ ವಿಸರ್ಜಿಸಿದ ನಂತರ ಬರಿಹೊಟ್ಟೆಯಲ್ಲಿ ೩೦-೪೫ ನಿಮಿಷಗಳವರೆಗೆ ಆಸನಗಳನ್ನು ಹಾಕಬೇಕು.
· ನೂರಾರು ವಿಧ ಆಸನಗಳಿದ್ದರೂ ಆರೋಗ್ಯ ರಕ್ಷಣೆಗಾಗಿ ನಿತ್ಯ ಸರ್ವಾಂಗಾಸನ, ಹಲಾಸನ, ಪಶ್ಚಿಮೋತ್ಥಾನ, ಮತ್ತ್ಯಾಸನ, ಸೂರ್ಯ ನಮಸ್ಕಾರ, ಶವಾಸನಗಳನ್ನೂ ಹಾಕಬೇಕು.
೬. ಪ್ರಾಣಾಯಾಮ
· ಉಸಿರಾಟದ ವ್ಯಾಯಾಮಕ್ಕೆ ‘ಪ್ರಾಣಾಯಾಮ’ ಎನ್ನವರು. ನಿಧಾನವಾಗಿ ಉಸಿರನ್ನು ಒಳಕ್ಕೆ ಎಳೆದುಕೊಂಡು ಆದಷ್ಟು ಹೆಚ್ಚು ಸಮಯ ಅದನ್ನು ಒಳಗಿಟ್ಟುಕೊಂಡು ಆಮೇಲೆ ನಿಧಾನವಾಗಿ ಹೊರ ಬಿಡುವುದೇ ‘ಪ್ರಾಣಾಯಾ’ ಎನಿಸಿದೆ.
· ಬೆಂಕಿಯಲ್ಲಿ ಕಾಯಿಸುವುದರಿಂದ ಧಾತುಗಳು ನಾಶವಾಗುವಂತೆ ಪ್ರಾಣಾಯಾಮದಿಂದಲೇ ಇಂದ್ರಿಯ ದೋಷಗಳು ನಾಶವಾಗುತ್ತವೆ ಎಂದು ಮನು ಹೇಳುತ್ತಾನೆ.
· ವಾಯುವನ್ನು ನಿಗ್ರಹಿಸತಕ್ಕವನಿಗೆ ಮನಸ್ಸು ಸ್ವಾಧೀನವಾಗುತ್ತದೆ. ಮನಸ್ಸನ್ನು ನಿಗ್ರಹಿಸಿಕೊಂಡವನಿಗೆ ವಾಯುವು ಸ್ವಾಧೀನವಾಗುತ್ತದೆ. ಎಲ್ಲ ರೋಗಗಳು ನಾಶವಾಗುತ್ತವೆ. ಆದರೆ ಇದನ್ನು ಯೋಗ್ಯ ರೀತಿಯಿಂದ ಆಚರಿಸಬೇಕೆಂದು ಹಠಯೋಗ ಪ್ರದೀಪಿಕಾದಲ್ಲಿ ಹೇಳಲಾಗಿದೆ.
· ನಿತ್ಯ ಪ್ರಾಣಾಯಾಮ ಮಾಡುವುದರಿಂದ ಹೃದಯ, ಶ್ವಾಸೋಚ್ಛಾಸಗಳ ಪ್ರಕ್ರಿಯೆ ಸುಧಾರಿಸುವುದು. ಮಾತ್ರವಲ್ಲದೇ ಕಾಲ ಕ್ರಮೇಣ ಹೊಸ ಉಸಿರಾಟದ ಕ್ರಮವನ್ನೇ ಅರಿತು ಕೊಳ್ಳುವುದಕ್ಕೆ ಸಾಧ್ಯವಾಗುತ್ತದೆ. ಇದಲ್ಲದೇ ಮಿದುಳಿನ ಅತಿಸೂಕ್ಷ್ಮ ನರಕೋಶಗಳಿಗೆ ಹೆಚ್ಚಿನ ಆಮ್ಲಜನಕ ದೊರಕಿ ಮನಶಾಂತಿಯು ದೊರಕುತ್ತದೆ. ಅದರಿಂದ ಕ್ರಮೇಣ ಏಕಾಗ್ರತೆ ಹಾಗೂ ಧ್ಯಾನ ಮಾಡಲು ಸಾಧ್ಯವಾಗುತ್ತದೆ. ಯೋಗಾಭ್ಯಾಸದ ಅಂತಿಮ ಗುರಿಯಾದ ಸಮಾಧಿ ಸಾಧನೆಗೂ ಇದು ಸಹಾಯವಾಗುತ್ತದೆ.
· ಪ್ರಾಣಾಯಾಮವನ್ನು ಯೋಗಾಭ್ಯಾಸದ ನಂತರ, ಧಾನ್ಯವನ್ನು ಆರಂಭಿಸುವ ಮೊದಲು ನಡೆಸಬೇಕು.ಇದರಲ್ಲಿ ಮೂರು ಹಂತಗಳಿವೆ.
೧. ಪೂರಕ – ಎಂದರೆ ಶ್ವಾಸವನ್ನೊಳಕ್ಕೆ ತೆಗೆದುಕೊಳ್ಳುವುದು.
೨. ಕುಂಭಕ – ಎಂದರೆ ಉಸಿರನ್ನು ಒಳಗೆ ತಡೆಹಿಡಿದುಕೊಳ್ಳಬೇಕು.
೩. ರೇಚಕ – ಎಂದರೆ ಉಸಿರನ್ನು ಹೊರಕ್ಕೆ ಬಿಡುವುದು.
ಈ ಮೇಲಿನ ಪ್ರತಿ ಹಂತಗಳಲ್ಲಿಯೂ ಸಮಯ ಮಿತಿ ಬೇಕಾಗುತ್ತದೆ. ಪೂರಕ್ಕೆ ಎರಡು ಸೆಕೆಂಡುಗಳು ಬೇಕಾದರೆ ಕುಂಭಕಕ್ಕೆ ಎಂಟು ಸೆಕೆಂಡುಗಳು ಹಾಗೂ ರೇಚಕ್ಕೆ ನಾಲ್ಕು ಸೆಕೆಂಡುಗಳು.
· ಒಂದು ದಿನಕ್ಕೆ ೨೦ ಸಾರಿ ಪ್ರಾಣಾಯಾಮಗಳನ್ನು ಮಾಡಬೇಕು. ಇದರಿಂದ ದೇಹ-ಮನಸ್ಸುಗಳಲ್ಲಿ ಹೊಸ ಚೈತನ್ಯ, ಮುಖಕ್ಕೆ ಕಳೆ, ಹೊಸ ಹುರುಪುಗಳುಂಟಾಗುತ್ತವೆ.
೭. ಧ್ಯಾನ (MEDITATION)
ಧ್ಯಾನಯೋಗವು ಪತಂಜಲಿಯವರು ಹೇಳಿದ ಸಮಗ್ರ ಯೋಗಾಭ್ಯಾಸದ ಅತಿ ಮುಖ್ಯ ಸಂಪೂರ್ಣ ಶಾಂತವಾಗಿರಬೇಕಾಗುತ್ತದೆ. ಏಕಾಗ್ರತೆಯಿಂದಿರಬೇಕಾಗುತ್ತದೆ. ಹೊರಪ್ರಪಂಚದ ಆಗುಹೋಗುಗಳಿಂದ ನಿರ್ಲಿಪ್ತರಾಗಿ ತಮ್ಮದೇ ಆದ ಪ್ರಶಾಂತ ಲೋಕದಲ್ಲಿ ವಿಹರಿಸಬೇಕಾಗುತ್ತದೆ. ಇದರಿಂದ ದೇಹ-ಮನಸ್ಸುಗಳು ತುಂಬ ಹಗುರವಾಗುತ್ತವೆ. ಹೊಸ ಚೈತನ್ಯ ಚಿಮ್ಮುತ್ತದೆ. ಒತ್ತಡದಿಂದುಂಟಾಗುವ ಮನೋದೈಹಿಕ ರೋಗಗಳು ನಿರೋಧಿಸಲ್ಪಡುತ್ತವೆ. ಎಂಥ ಕಠಿಣ ಪ್ರಸಂಗವನ್ನಾದರೂ ಎದುರಿಸುವ ಶಕ್ತಿ ದೊರಕುತ್ತದೆ. ಧ್ಯಾನವೇ ಒಂದು ವಿಶಿಷ್ಟ ಅನುಭವ.
ಧ್ಯಾನವನ್ನು ಯಾವಾಗ ಬೇಕಾದರು ಮಾಡಬಹುದು. ಯಾರು ಬೇಕಾದರೂ ಮಾಡಬಹುದು. ಎಷ್ಟು ಹೊತ್ತು ಬೇಕಾದರೂ ಮಾಡಬಹುದು. ಕೆಲವೇ ನಿಮಿಷಗಳ ನೈಜ ಧ್ಯಾನದಿಂದ ದೈಹಿಕ ಸಡಲಿಕೆ ಉಂಟಾಗುವುದು. ನಿದ್ರಾವಸ್ಥೆಯ ಸುಖವನ್ನು ಅನೂಭವಿಸುವರು. ಪದ್ಮಾಸನದಲ್ಲಿ ಕುಳಿತು ಕಣ್ಣುಗಳನ್ನು ಮುಚ್ಚಿ ಕೊಳ್ಳಬೇಕು. ಮನಸ್ಸನ್ನು ಎರಡು ಹುಬ್ಬುಗಳ ಮಧ್ಯೆ ಕೇಂದ್ರಿಕರಿಸಬೇಕು. ಇಷ್ಟ ದೇವತೆಯ ಜಪ ಮಾಡಬೇಕು. ಈ ಕಾಲದಲ್ಲಿ ಪುರಾಣ ಪುಣ್ಯ ಕಥೆಗಳನ್ನು, ಸುಂದರ ಪರಿಸರ, ತೀರ್ಥ ಕ್ಷೇತ್ರಗಳನ್ನು ನೆನಪಿಸಿಕೊಳ್ಳಬಹುದು. ಪ್ರತಿಯೊಂದು ಮತ-ಧರ್ಮಗಳನ್ನು ಪ್ರಾರ್ಥನೆ, ಧ್ಯಾನಗಳ ಮೂಲಭೂತ ಅಂಶಗಳಾಗಿವೆ. ಧ್ಯಾನದಿಂದ ಆಧ್ಯಾತ್ಮಿಕ ಶಕ್ತಿ ಹೆಚ್ಚುತ್ತ ಹೋದಂತೆ ಮಾನವನಲ್ಲಿ ಪ್ರಾರ್ಥನಾ ಗುಣವೂ ಮನೋ ಬಲವೂ ಹೆಚ್ಚುವುದು.
ನಿತ್ಯ ಜೀವನದಲ್ಲಿ ಧ್ಯಾನ ಒಂದು ಅಂಗವಾಗಿರಬೇಕು. ಅದಕ್ಕೆ ಪ್ರಶಾಂತ ಕಾಲ, ಪರಿಸರಗಳು ಬೇಕು. ದೃಢನಿರ್ಧಾರ ಬೇಕು. ನಿಶ್ಚಿತವಾದುದೊಂದು ಸ್ಥಳಬೇಕು. ಧ್ಯಾನಕ್ಕೆ ಕುಳಿತು ಕೊಳ್ಳುವಾಗ್ಗೆ ಯಾವ ಆಶೆ, ಆಕಾಂಕ್ಷೆ, ಕಾಮ, ಕ್ರೋಧ, ಮುಂತಾದವುಗಳನ್ನೆಲ್ಲ ಮರೆತು ಮನಸ್ಸನ್ನು ದಿವ್ಯ ಚೇತನದತ್ತ ಕೇಂದ್ರಿಕರಿಸಬೇಕು. ಶ್ರದ್ಧೆ ಉತ್ಸಾಹ, ಆಸಕ್ತಿಗಳಿರಬೇಕು. ಉದಾತ್ತ ಜೀವಿಗಳ ಸ್ನೇಹ ಸಂಬಂಧವಿರಬೇಕು. ಯೌವನಾವಸ್ಥೆಯಿಂದಲೇ ‘ಧ್ಯಾನ’ವನ್ನು ಪ್ರಾರಂಭಿಸಬೇಕು. ದುಶ್ಚಟಗಳಿಂದ ನಿಮ್ಮನ್ನು ನೀವು ರಕ್ಷಿಸಿಕೊಳ್ಳಬಹುದು.
೮. ನಿತ್ಯ ಸ್ನಾನ – ಅಭ್ಯಂಗ
· [bookmark: _ftnref8]ಸ್ನಾನವು ದಾಹ, ಕ್ರಮ, ಬೆವರು, ಮೈ ಕೆರೆತ ಹಾಗೂ ಬಾಯಾರಿಕೆಗಳನ್ನು ದೂರ ಮಾಡುವುದು. ಹೃದಯವನ್ನು ಪ್ರಸನ್ನಗೊಳಿಸುವುದು. ಕೊಳೆನಾಶಕ,ಇಂದ್ರಿಯಗಳ ಶೋಧಕವಾಗಿದೆ. ನಡುಕ, ಪಾಪಗಳನ್ನು ನಾಶಪಡಿಸಿ, ತುಷ್ಟಿ, ಪುಷ್ಟಿ, ಕಾಂತಿ, ಸಂತೋಷವನ್ನುಂಟು ಮಾಡುವುದು. ಪೌರುಷವನ್ನು ವರ್ಧಿಸಿ ರಕ್ತಶುದ್ಧಿ, ಅಗ್ನಿ ಮತ್ತು ದೀಪ್ತಿಯನ್ನುಂಟು ಮಾಡುವುದು ಎಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ.[8]
· ಪವಿತ್ರ ಸ್ವರೂಪವಾದ ಸ್ನಾನವು ಶರೀರದ ದಣಿವು, ಬೆವರುಗಳನ್ನು ಮತ್ತು ಇಂದ್ರಿಯಗಳ ಹೊಲಸನ್ನು ದೂರಮಾಡಿ ಬಲ-ವರ್ಣಗಳನ್ನು ಸ್ಥಿರಪಡಿಸಿ ವೀರ್ಯವಂತಿಕೆ ಹಾಗೂ ಆಯುಷ್ಯವನ್ನು ವೃದ್ಧಿಸುವುದು ಎಂದು ಚರಕಾಚಾರ್ಯರು ಹೇಳಿದ್ದಾರೆ.
· ಸ್ನಾನವನ್ನು ಪ್ರಾತಃ ಕಾಲದಲ್ಲಿ ಮಾಡಬೇಕು. ತಣ್ಣೀರಿನಿಂದ ಮಾಡಬೇಕು. ನದಿ, ಪವಿತ್ರ ತೀರ್ಥ, ಕೆರೆ, ಸರೋವರ, ಮಡು ಮತ್ತು ಝರಿಗಳಲ್ಲಿ ಸ್ನಾನ ಮಾಡಿದರೆ ಒಳ್ಳೆಯದು. ತಣ್ಣೀರಿನಿಂದ ಸ್ನಾನ ಮಾಡಿದರೆ ಪಿತ್ತ ರೋಗ ಶಾಂತವಾಗುವುದು. ನೀರಡಿಕೆ, ಹಸಿವುಗಳು ಕಂಡುಬರುವುವು.
· ಸ್ನಾನವನ್ನು ಕೇವಲ ನಿರ್ಮಲೀಕರಣದ ಒಂದು ಸಾಧನವೆಂದು ಪರಿಗಣಿಸದೇ ಚಿಕಿತ್ಸೆಯ ಒಂದು ಅಂಗವನ್ನಾಗಿಯೂ ಹೇಳಲಾಗಿದೆ. ಈ ರೀತಿಯ ಸ್ನಾನಕ್ಕಾಗಿ ವಿವಿಧ ಪ್ರಕಾರದ ನೀರು, ಕಷಾಯ, ಸ್ನೇಹ, ತುಷಾರ, ಆತಪ ಸ್ನಾನಗಳನ್ನು ಹೇಳಲಾಗಿದೆ. ನಿತಂಬ ಸ್ನಾನ, ಉಗಿಯ ಸ್ನಾನ, ಉಗಿಯ ಸ್ನಾನ, ಅಂಗಾಲು ಸ್ನಾನಗಳನ್ನು ಚಿಕಿತ್ಸೆಯ ಅಂಗವಾಗಿ ಕೊಡಲಾಗುತ್ತದೆ.
· [bookmark: _ftnref9]ತೈಲಾಭ್ಯಂಗದಿಂದ ಮುಪ್ಪು, ಬಳಲಿಕೆಗಳು ದೂರವಾಗಿ ವಾತವಿಕಾರಗಳು ಇಲ್ಲವಾಗುವುವು. ದೃಷ್ಟಿ ಶಕ್ತಿಯ ಬಲಗೊಳ್ಳುವುದು, ಆಯುಷ್ಯವು ಪುಷ್ಟಿಯಾಗುವುದು. ಚರ್ಮವು ಕೋಮಲವು ಬಲವುಳ್ಳದ್ದಾಗಿ ಇಡೀ ಶರೀರದಲ್ಲೆ ದೃಢತೆ ಉಂಟಾಗುವುದು. ಕೂದಲುಗಳು ಮೃದುವಾಗಿ ಕಪ್ಪು, ಸ್ನಿಗ್ಧ ಮತ್ತು ಅಧಿಕಗೊಳ್ಳುವುವು. ತಲೆಯಲ್ಲಿ ಸಮಾಧಾನ ಮತ್ತು ಬಲವುಂಟಾಗುವುದು. ಇಂದ್ರಿಯಗಳು ತೃಪ್ತವಾಗುವುವು. ಮುಖದ ಚರ್ಮವು ಪ್ರಸನ್ನವಾಗುವುದು.[9]
· ಶೈಲಭೃಂಗಕ್ಕೆ ಎಳ್ಳೆಣ್ಣೆ ಒಳ್ಳೆಯದು.
· ಸ್ನಾನವನ್ನು ಅರ್ಧಾಂಗವಾಯು, ಕಣ್ಣು -ಮುಖ, ಕಿವಿಗಳ ರೋಗವಿದ್ದವರು; ಅತಿಸಾರ, ಹೊಟ್ಟೆಯುಬ್ಬರ, ನೆಗಡಿ, ಅಜೀರ್ಣ ಮುಂತಾದ ರೋಗವುಳ್ಳವರು ಮತ್ತು ಅದೇ ಆಗ ಆಹಾರವನ್ನು ಸೇವಿಸಿದವರು ಮಾಡಕೂಡದು. ಇಂಥವರು ಉಗುರು ಬೆಚ್ಚಗಿನ ನೀರಿನಲ್ಲಿ ಅದ್ದಿದ ಬಟ್ಟೆಯಿಂದ ಮೈಯನ್ನು ಚೆನ್ನಾಗಿ ಒರೆಸಿಕೊಳ್ಳಬೇಕು.
· ಕಥ ದೋಷ ಪ್ರಧಾನವಾದ ಕೆಮ್ಮು, ಉಬ್ಬುಸ, ಮೊದಲಾದ ರೋಗಗಳಲ್ಲಿ ವಮನ-ವಿರೇಚನ ಮೊದಲಾದ ಕರ್ಮಗಳನ್ನು ಮಾಡಿಸಿಕೊಂಡವರು, ಅಜೀರ್ಣ ಜ್ವರ, ತರುಣಜ್ವರ, ಸಂತರ್ಪಣ ವಿಕಾರವುಳ್ಳವರು ಅಭ್ಯಂಗ ಮಾಡಬಾರದು.
· ಪಾದಗಳಿಗೆ ತೈಲಾಭ್ಯಂಗ ಮಾಡುವುದರಿಂದ ಅವು ಮುಳ್ಳಾಗಿ ಒಣಗಿಸಿಕೊಂಡು ಬರಡಾಗಿ ನಿರ್ಜೀವಗೊಳ್ಳುವುದು ತಪ್ಪುತ್ತದೆ. ಅವುಗಳಲ್ಲಿ ಬಲ, ಸ್ಥಿರತ್ವ ಮತ್ತು ಕೋಮಲತ್ವಗಳುಂಟಾಗುತ್ತವೆ. ದೃಷ್ಟಿ ಶಕ್ತಿಯ ಪ್ರಸನ್ನವಾಗುತ್ತದೆ. ವಾತವು ಶಾಂತವಾಗುತ್ತದೆ. ಗೃಧ್ರಸೀ ವಾತ (sciatica) ಗುಣವಾಗುತ್ತದೆ. ಪಾದಗಳಲ್ಲಿ ಸಿರಾನಾಳಗಳ ಸಂಕೋಚಗಳು ಕೂಡ ಬಾರವು.
· ಕರ್ಣಾಭ್ಯಂಗ – ಆರೋಗ್ಯಕರ ಕಿವಿಗಳಲ್ಲಿ ನಿತ್ಯ ಶುದ್ಧ ಕೊಬ್ಬರಿ ಎಣ್ಣೆಯನ್ನು ಹಾಕಿಕೊಳ್ಳುವುದರಿಂದ ಕರ್ಣಶೂಲ, ಕರ್ಣನಾದಗಳು ದೂರವಾಗುತ್ತವೆ. ಇದರಿಂದ ವಾತಜನ್ಯ ಕರ್ಣರೋಗಗಳು ಮನ್ಯಾಸ್ಥಂಭ, ಕಿವುಡುಗಳುಂಟಾಗುವುದಿಲ್ಲ.
೯. ಅನುಲೇಪನ
ಅನುಲೇಪವು ದೇಹಕ್ಕೆ ಒಳ್ಳೆಯ ಬಣ್ಣವನ್ನು ಸೌಭಾಗ್ಯವನ್ನು ಕೊಟ್ಟು ಪ್ರೀತಿ, ತೇಜಸ್ಸು, ಬಲವನ್ನು ವೃದ್ಧಿಪಡಿಸುವುದು. ಬೇವರು, ದುರ್ವಾಸನೆ ಹಾಗೂ ಚರ್ಮ ವಿಕಾರಗಳನ್ನು ಪರಿಹರಿಸುವುದು. ಇದರಿಂದ ಶರೀರದ ಶ್ರಮ ಕಡಿಮೆ ಆಗುವುದು.
ಸ್ನಾನದ ನಂತರ ಶರೀರದಿಂದ ಅದೂ ವಿಶೇವಷಾಗಿ ಪಿತ್ತ ಪ್ರಕೃತಿಯವರಲ್ಲಿ ಹೊರಸೂಸುವ ದುರ್ಗಂಧವನ್ನು ಅಗೋಚರವಾಗಿಸುವಂತೆ ಮಾಡಲು ಕೆಲ ವಿಧದ ಸುಂಗಂಧಪೂರಿತ ದ್ರವ್ಯಗಳು ಚೂರ್ಣಗಳನ್ನು ಮೆಲ್ಲಗೆ ಲೇಪಿಸಿಕೊಳ್ಳುವುದು ಅನುಲೇನವೆನಿಸಿದೆ.
ಚಂದನ, ಕಮಲ,ಕರ್ಪೂರ ಮೊದಲಾದ ಸುಂಗಂಧಿತ ಹಾಗೂ ಶೀತಲವಾದ ಲೇಪನ ದ್ರವ್ಯಗಳು, ಗ್ರೀಷ್ಮ ಋತುವಿನ ಕಾಲದಲ್ಲಿ ಶ್ರೇಷ್ಠವೆನಿಸಿದೆ. ಹಾಗೆಯೇ ಕೇಶರ, ಚಂದನಗಳು ಸಮಶೀತೋಷ್ಣವುಳ್ಳವಿದ್ದು ಮಳೆಗಾಲದಲ್ಲಿ ಲೇಪಿಸಿಕೊಳ್ಳಲು ಹಿತಕಾರಿ ಎನಿಸಿದೆ.
ಸ್ನೋ, ಪೌಡರ್ ಹಾಗೂ ಇತರ ಸುಗಂಧಿತ ಲೇಪಗಳಲ್ಲಿ ಶರೀರದಿಂದ ರೋಮರಂಧ್ರಗಳ ಮೂಲಕ ಹೊರಹೋಗುವ ಮಲಾಂಶಗಳು ತಡೆಯಲ್ಪಡುವುದರಿಂದ ಹಾಗೂ ರಾಸಾಯನಿಕ ಪ್ರತಿಕ್ರಿಯೆಯಿಂದ ಚರ್ಮವಿಕಾರಗಳಾಗುವುದು ಕಂಡುಬಂದಿದೆ. ಕಾರಣ ಇಂಥವನ್ನು ಲೇಪನಕ್ಕಾಗಿ ಬಳಸುವುದು ಆರೋಗ್ಯದ ದೃಷ್ಟಿಯಿಂದ ಒಳಿತಲ್ಲ.
[1] ಅಥೇಹ ಭವ್ಯಸ್ಭ ನರಸ್ಯ ಸಾಂಪ್ರತಂ ದ್ವಿಧೈವ ತತ್ಸ್ವಾಸ್ಥ್ಯಮದ ಹತಂ ಜಿನೈಃ
ಪ್ರಧಾನಮಾಧ್ಯಂ ಪರಮಾರ್ಥಮಿತ್ಯತೊ ದ್ವಿತೀಯ ಮನ್ಯದ್ಯವಹಾರ ಸಂಭವಮ್
(ಕ. ಅಧ್ಯಾಯ ೭, ಶ್ಲೋಕ ೭)
[2] ಪರಮಾರ್ಥಸ್ವಾಸ್ಥಲ್ಯಲಕ್ಷಣ
ಅಶೇಷಕರ್ಮಕ್ಷಯಜಂ ಮಹಾದ್ಭುತಂ|ಯದೇತದಾತ್ಯಂತಿಕಮದ್ವೀತಿ
ಅತೀಂದ್ರಿಯಂ ಪ್ರಾರ್ಥಿತಮರ್ಥವೇದಿಭಿಃ| ತದ್ದೇತದುಕ್ತಂ ಪರಮಾರ್ಥನಾಮಕಮ್
(ಕ.ಅ.೭, ಶ್ಲೋಕ ೭)
[3] ವಹಾರಸ್ವಾಸ್ಥ್ಯಲಕ್ಷಣ
ಸಮಾಗ್ನಿಧಾತುತ್ವಮದೋಷವಿಭ್ರಮಲಕ್ರಿಯಾತ್ಮೇಂದ್ರಿಯ ಸುಪ್ರಸನ್ನತಾ|
ಮನಃಪ್ರಸಾದಶ್ಚ ನರಸ್ಯ ಸರ್ವದಾಃ |
[4] ಸ್ವಸ್ಥ ಲಕ್ಷಣ
ಕಿಮುಚ್ಯತೆ ಸ್ವಸ್ಥವಿಚಾರ ಲಕ್ಷಣಂ ಯದಾ ಗದೈರ್ಮುಕ್ತತನುರ್ಭವೆತ್ಪುಮಾನ್
ತದೈವ ಸಸ್ವಸ್ಥ ಇತಿ ಪ್ರತೀರ್ತಿತಸ್ಸುಶಾಸ್ತ್ರಮಾರ್ಗಾನ್ನ ಚ ಕಿಂಚಿದನ್ಯಥಾ
(ಕ.ಅ.೨ ಶ್ಲೋಕ.೭)
[5] ಬಲಂ ಪ್ರಧಾನಂ ಖಲು ಸರ್ವಕರ್ಮಣಾಮತೊ ವಿಚಾರ್ಯಂ ಭಿಷಣಾ ವಿಜಾನತಾ ||
ನರೇಷು ಸಮ್ಯಕ್ ಬಲವತ್ತರೆವ್ಹಿವ ಕ್ರಿಯಾ ಸುಕಾರ್ಯಸುಖಸಿದ್ಧಿ ಮಿಚ್ಛಿತಾ ||
(ಕ.ಅ.೨, ಶ್ಲೋಕ.೧೬)
[6] ಪ್ರಾಂತಃಪ್ರಾತರ್ಭಕ್ಷಯೇದ್ಬಂತಕೌಷ್ಟಂ ನಿರ್ದೋಷಂ ಯುದ್ದೋಷರ್ಣಾಮ ರೂಪಮ್ ||
ಅನ್ನೇಕಾಲಷೌ ವಾಕ್‌ಪ್ರವೃತಿಂ ಸುಗಂಧಿಂ ಕುರ್ಯಾದಂತನ್ನಾಶಯೆದಾಸ್ಯರೋಗಾನ್ ||
(ಕ.ಅ.೬, ಶ್ಲೋಕ.೭)
[7] ದೀಪ್ತಾಗ್ನತ್ವಂ ವ್ಯಾದಿನಿರ್ಮುಕ್ತಗಾತ್ರಂ ನಿದ್ರಾತಂದ್ರಾಸ್ಥೌಲ್ಯನಿರ್ನಾಶಂ ಚ ||
ಕುರ್ಯಾತ್ಕಾಂತಿಂ ಪುಷ್ಟಿಮಾರೋಗ್ಯಮಾಯೂರ್ವ್ಯಾಯಾಮ್ಯೋಯಂ ಯೌವನಂ ದೇಹದಾರ್ಢ್ಯಮ್ ||
(ಕ.ಅ.೬, ಶ್ಲೋಕ. ೭)
[8] ತುಷ್ಟಿಂ ಪುಷ್ಟಿಂ ಕಾಂತಿಮಾರೋಗ್ಯಮಾಯುಸ್ಸೌಮ್ಯಂ ದೋಷಾಣಾಂ ಸಾಮ್ಯಮಗ್ನೆಶ್ಚ |
ದೀಪ್ತಿಮ್| ತಂದ್ರಾನಿದ್ರಾಪಾಪಾಶಾಂತಿಂ ಪವಿತ್ರಂ ಸ್ನಾನಂ ಕೂರ್ಯದನ್ನಕೌಂಷೌಮತೀವ ||
(ಕ.ಅ.೬, ಶ್ಲೋಕ.೧೨)
[9] ದದ್ಯಾತ್ತೈಲಂ ಮಸ್ತಕೆ ಸ್ವಸ್ಥಕಾಲೆ ಕೂರ್ಯಾರ್ದೇತ ತರ್ಪಣಂ ಚೇಂದ್ರಿಯಾಣಾಂ |
ಕೇಶಾನಾಂ ವಾ ಮಾರ್ದವಂ ಹಿ ಪ್ರಶಾಂತಂ ರೋಗಸ್ತರ್ವಾನ್ನಾಶಯೇತ್ವಗ್ಗತಾಂಶ್ಚ ||
(ಕ.ಅ.೬, ಶ್ಲೋಕ.೪)
ಜೈನ ವೈದ್ಯಕೀಯ ಪರಂಪರೆ: ೮. ಆರೋಗ್ಯ ಜೀವನ (೨)
೧೦. ವಸ್ತ್ರಧಾರಣೆ (ಬಟ್ಟೆ ಹಾಕಿಕೊಳ್ಳುವುದು)
ಸ್ನಾನದ ನಂತರ ಬಟ್ಟೆಯಿಂದ ಚೆನ್ನಾಗಿ ಮೈಯನ್ನು ಒರೆಸಿಕೊಂಡು ನಂತರ ಅನುಲೇಪನಗಳನ್ನು ಅವಶ್ಯಕತೆಗೆ ತಕ್ಕಂತೆ ಹಚ್ಚಿಕೊಂಡು ಬಟ್ಟೆಗಳನ್ನು ಹಾಕಿಕೊಳ್ಳಬೇಕು.
ನಿರ್ಮಲವಾದ ಬಟ್ಟೆಗಳನ್ನು ಧರಿಸುವುದರಿಂದ ಕಾಮೋದ್ಧೀಪನವಾಗುವುದು. ಕೀರ್ತಿ, ಆಯುಷ್ಯ, ಕಲಿನಾಶಕ, ಹರ್ಷಕರ, ಸಂಪದ್ಯುಕ್ತವಾದದ್ದು, ಸಭಾಯೋಗ್ಯ ಹಾಗೂ ಪ್ರಶಸ್ತವಾದದ್ದು.
ಮಲಿನ ಬಟ್ಟೆ ಧರಿಸಬಾರದು. ಅದರಿಂದ ಮೈ ತುರಿಕೆ, ಕ್ರಿಮಿ, ದರಿದ್ರತೆಗಳುಂಟಾಗುತ್ತವೆ. ಶೀತಪ್ರದೇಶ ಹಾಗೂ ಶೀತಕಾಲದಲ್ಲಿ ಉಣ್ಣೆಯಂತಹ ಶೀತವನ್ನು ತಡೆಹಿಡಿದು ಶರೀರಕ್ಕೆ ಉಷ್ಣತೆಯನ್ನು ಕೊಡಬಲ್ಲ ಬಟ್ಟೆಗಳನ್ನು, ಬೇಸಿಗೆಕಾಲದಲ್ಲಿ ತೆಳುವಾದ, ಹಗುರವಾದ, ಶರೀರದ ಉಷ್ಣತೆಯನ್ನು ಹೊರಹಾಕಲು ಅನುಕೂಲವಾಗುವಂತಹ ಬಟ್ಟೆಗಳನ್ನು ಹಾಕಿಕೊಳ್ಳಬೇಕು.
ಬಟ್ಟೆಗಳು ಚರ್ಮಕ್ಕೆ ಹತ್ತುವ ಹೊಲಸುಗಳನ್ನು ವಿರೋಧಿಸುವುವು. ಹಾಗೂ ತೀಕ್ಷ್ಣ ಆಮ್ಲ ಮೊದಲಾದ ಕ್ಷೋಭಕ ದ್ರವ್ಯಗಳಿಂದ ಚರ್ಮವನ್ನು ರಕ್ಷಿಸುವುವು.
ನಾವು ಧರಿಸುವ ಬಟ್ಟೆಗಳು ಶರೀರದ ಸಹಜ ಕ್ರಿಯೆಗಳಿಗೆ ಆತಂಕವನ್ನೊಡ್ಡದಂತಿರಬೇಕು.
ಬಿಳಿಯಾದ, ಶುಭ್ರವಾದ ಹತ್ತಿಯ ಬಟ್ಟೆಗಳು ಸದಾಕಾಲಕ್ಕೂ ಒಳ್ಳೆಯವು. ಇತ್ತೀಚೆಗೆ ಬಂದ ಟೆರಿಲಿನ, ನೈಲಾನ್, ಪಾಲಿಸ್ಟರ್ ಮೊದಲಾದ ಬಟ್ಟೆಗಳನ್ನು ಹಾಕಿಕೊಳ್ಳುವುದರಿಂದ ಚರ್ಮದ ಮೇಲೆ ಕೆಲ ಒಗ್ಗದಿರುವಿಕೆಯ ಲಕ್ಷಣಗಳು ಕಂಡುಬರುತ್ತವೆ.
೧೧. ನಸ್ಯಕರ್ಮ
ನಿತ್ಯವೂ ಶಾಸ್ತ್ರೋಕ್ತವಾದ ನಸ್ಯ ಕರ್ಮವನ್ನಾಚರಿಸುವುದರಿಂದ ವ್ಯಕ್ತಿಯ ಚರ್ಮ, ಭುಜ, ಎದೆ, ಕುತ್ತಿಗೆಗಳು ಬಲಿಷ್ಠವೂ, ಉನ್ನತವೂ, ಪ್ರಸನ್ನವೂ ಆಗುವುವು. ಇಂದ್ರಿಯಗಳು ದೃಢವಾಗಿ ನೆರೆಗೂದಲುಗಳ ನಿವಾರಣೆಯಾಗುದು. ಮೂಗಿನ ಒಳಮೈ ಶ್ಲೇಷ್ಮತ್ವಚೆಯು ದುರ್ಬಲವಾಗಿದ್ದರೆ ವಾತಾವರಣ ಶೀತೋಷ್ಣ ವ್ಯತ್ಯಾಸಗಳನ್ನು ಸಹಿಸುವ ಶಕ್ತಿಯು ದೂರವಾಗಿ ಮೇಲಿಂದ ಮೇಲೆ ಶೀನು, ನೆಗಡಿ, ಕೆಮ್ಮು, ಉಬ್ಬುಸ, ರಕ್ತಸ್ರಾವಗಳಿಂದ ಬಳಲುವವರು ನಸ್ಯ ಕರ್ಮವನ್ನಾಚರಿಸಿದರೆ ಆ ರೋಗಗಳು ವಿರೋಧಿಸಲ್ಪಡುವುವು. (ಕಲ್ಯಾಣಕಾರಕ ಅ-೮-ಶ್ಲೋಕ, ೬೮-೭೨)
ಆರೋಗ್ಯಕರವಾದ ಚೂರ್ಣ ಅಥವಾ ಅಗರು, ‌ಜೇಷ್ಠ ಮಧು, ನೀಲಕಮಲ, ಛದ್ರಮುಷ್ಠಿ, ಲಾಮಂಚ, ಮೊದಲಾದ ದ್ರವ್ಯಗಳಿಂದಾಗಲಿ, ಶಾಮಕ ಗುಣವುಳ್ಳ ಅಣುತೈಲ ಮುಂತಾದವುಗಳಿಂದ ನಿತ್ಯವೂ ನಸ್ಯ ಪ್ರಯೋಗ ಮಾಡಿಕೊಂಡರೆ ಕಣ್ಣು – ಕಿವಿ, ಮೂಗುಗಳ ಶಕ್ತಿ ಕುಗ್ಗುವುದಿಲ್ಲ.
ಕುತ್ತಿಗೆಯ ಮೇಲ್ಭಾಗದ ರೋಗಗ ಚಿಕಿತ್ಸೆಯಲ್ಲಿ ನಸ್ಯ ವಿಧಿಯು ವಿಶೇಷ ಗುಣಕಾರಿಯಾದ ಸಾಧನವೆನಿಸಿದೆ.
ನಿತ್ಯವೂ ನಸ್ಯಕರ್ಮವನ್ನಾಚರಿಸುವುದರಿಂದ ತಲೆಯ ಹಾಗೂ ಮುಖದ ಮೇಲಿನ ಕೂದಲುಗಳು ಕೂಡ ಬೆಳ್ಳಗಾಗುವುದಿಲ್ಲ. ಕೂದಲು ಉದುರುವುದು ನಿಂತು ಬೆಳೆಯಲಾರಂಭಿಸುವುವು.
ಮನ್ಯಾಸ್ತಂಭ, ತಲೆನೋವು, ಅರ್ದಿತವಾತ, ಗದ್ದ ಹಿಡಿದುಕೊಳ್ಳವುದು, ದುಷ್ಟ ನೆಗಡಿ, ಅರ್ಧಾವಭೇದ, ತಲೆ ನಡುಕ ವಿಕಾರಗಳು ದೂರವಾಗುವುವು. ನಸ್ಯದಿಂದ ತೃಪ್ತವಾದ ಶಿರಸ್ಸಿನ ಕಪಾಲ. ಸಿರೆಗಳು, ಸಂಧಿಗಳು, ಸ್ನಾಯು, ಕಂಡರಗಳು ಹೆಚ್ಚು ಬಲಗೊಳ್ಳುವುವು. ಮುಖವು ಪ್ರಸನ್ನವಾಗಿ ಧ್ವನಿ ಸ್ವಷ್ಟವಾಗುವದು. ಹಾಗೂ ಇಂದ್ರಿಯಗಳ ಬಲವು ಹೆಚ್ಚುವುದು ಕುತ್ತಿಗೆಯ ಮೇಲ್ಭಾಗದ ರೋಗಗಳು ನಿರೋಧಿಸಲ್ಪಟ್ಟ್‌ಉ ವೃದ್ಧ್ಯಾಪ್ಯದಲ್ಲಿಯೂ ಆ ಲಕ್ಷಣಗಳು ಕಂಡುಬರುವುದಿಲ್ಲವೆಂದು ಆಯುರ್ವೇದದಲ್ಲಿ ಹೇಳಲಾಗಿದೆ.
‘ಯೋಗ’ದಲ್ಲಿ ಜಲನೇತಿ ಹಾಗೂ ನೈಸರ್ಗಿಕ ಚಿಕಿತ್ಸೆಯಲ್ಲಿಯೂ ತಣ್ಣೀರಿನಿಂದ ನಸ್ಯ ತೆಗೆದುಕೊಳ್ಳಲು ಹೇಳಲಾಗಿದೆ.
‘ನಸ್ಯ’ವೆಂದರೆ ಇಲ್ಲಿ ತಂಬಾಕಿನದು ಅಲ್ಲ ಎಂಬ ಮಾತನ್ನು ಗಮನದಲ್ಲಿಟ್ಟುಕೊಳ್ಳಬೇಕು.
೧೨. ಕಣ್ಣುಗಳಿಗೆ ಅಂಜನ
ಕಣ್ಣುಗಳು ತೇಜೋಮಯವಾಗಿದ್ದರೂ ಅವಕ್ಕೆ ವಿಶೇಷವಾಗಿ ಕಫದೋಷದ ಭಯವಿರುತ್ತದೆ. ಆದ್ದರಿಂದ ದೃಷ್ಟಿಶಕ್ತಿಯು ಚೆನ್ನಾಗಿರಬೇಕೆಂದು ಅಪೇಕ್ಷಿಸುವವರು ಕಣ್ಣುಗಳಲ್ಲಿ ಅವಶ್ಯಕ್ಕಿಂತಲೂ ಹೆಚ್ಚಿನ ಕಫಾಂಶ ಸಂಚಯವಾಗುವಂತೆ ನೋಡಿಕೊಳ್ಳಬೇಕಾದರೆ ಅಂಜನ ಹಾಕಿಕೊಳ್ಳಬೇಕಾಗುತ್ತದೆ. ನಿತ್ಯ ಹಾಕಿಕೊಳ್ಳಲು ಸ್ತ್ರೋತಾಂಜನ ಒಳ್ಳೆಯದು. ಇದರಿಂದ ಕಣ್ಣುಗಳು ಸುಂದರವಾಗಿ ಕಾಣುವುದಲ್ಲದೆ ಸೂಕ್ಷ್ಮ ಪದಾರ್ಥಗಳನ್ನು ನೋಡಲು ಸಮರ್ಥವಾಗುವುವು.
ಕಣ್ಣುಗಳಲ್ಲಿನ ಕಫ ಸಂಚಯವನ್ನು ಪರಿಹರಿಸಲು ಐದು ಅಥವಾ ಎಂಟು ದಿವಸಗಳಿಗೊಮ್ಮೆಯಾದರೂ ರಾತ್ರಿ ಮಲಗುವಾಗ್ಗೆ ಶೋಧಕ ಗುಣವುಳ್ಳ ರಸಾಂಜನವನ್ನು ಹಾಕಿಕೊಳ್ಳಬೇಕು.
ಅಂಜವನ್ನು ಲೇಪಿಸುವುದಕ್ಕೆ ಮೊದಲು ಎರಡು ಕಣ್ಣುಗಳನ್ನು ತಣ್ಣೀರಿನಿಂದ ಬೆಳಿಗ್ಗೆ, ಮಧ್ಯಾಹ್ನ ಹಾಗೂ ರಾತ್ರಿ ತೊಳೆದುಕೊಂಡರೆ ನೇತ್ರರೋಗಗಳು ಬಾರವು.
ಅಂಜನವನ್ನು ಕಣ್ಣುಗಳೊಳಗೆ ಸೇರಿಸುವುದರ ಸಲುವಾಗಿ ಮತ್ತು ಅಂಗುಲ ಉದ್ದವೂ, ಬೆಳ್ಳಿ, ತಾಮ್ರದ ಶಲಾಕೆಯನ್ನು ಉಪಯೋಗಿಸಬೇಕು. ಮೊದಲು ಅಂಜನ ದ್ರವ್ಯದಲ್ಲಿ ಶಲಾಕೆಯ ಮುಖವನ್ನದ್ದಿ ಅಗಲಿಸಿದ ಕಣ್ಣುಗಳ ವೈದ್ಯದಲ್ಲಿ ಮೃದುವಾಗಿ ಶಲಾಕೆಯನ್ನಿಟ್ಟು ರೆಪ್ಪೆಗಳನ್ನು ಮುಚ್ಚಿ ಅದನ್ನೀಚೆಗೆ ಎಳೆದುಕೊಂಡರೆ ಅಂಜನವು ಕಣ್ಣುಗಳಿಗೆ ಸರಿಯಾಗಿ ಲೇಪವಾಗುವುದು.
ಕಣ್ಣುಗಳನ್ನು ಹೊರಗಿನ ಧೂಳು, ಕಸರು, ಹರಳುಗಳು, ದ್ರಾವಕಗಳು, ಉಷ್ಣವಾದ ಗಾಳಿ- ಬೆಳಕು-ರಸಾಯನಕಗಳು ಹಾಗೂ ರೋಗಗಳಿಂದ ರಕ್ಷಿಸಿಕೊಳ್ಳಬೇಕು. ದೂರದರ್ಶನ, ಚಲನಚಿತ್ರಗಳನ್ನು ಬಹಳ ಹೊತ್ತಿನವರೆಗೆ ನೋಡಬಾರದು. ಚಲಿಸುವ ವಸ್ತುವನ್ನು ತದೇಕ ಚಿ‌ತ್ತದಿಂದ ನೋಡಬಾರದು. ನಾವು ಪುಸ್ತಕ ಓದುವಾಗ ಇಲ್ಲವೆ ಬರೆಯುವಾಗ ಸುಮಾರು ಒಂದುವರೆ ಅಡಿಯಷ್ಟು ಆರೋಗ್ಯಕರ ಅಂತರವನ್ನಿಟ್ಟುಕೊಳ್ಳಬೇಕು. ಚಲಿಸುವ ವಾಹನಗಳಲ್ಲಿ ಕುಳಿತು ಪುಸ್ತಕ, ಪತ್ರಿಕೆಗಳನ್ನು ಓದಬಾರದು. ನಾವು ಓದುವ ಪುಸ್ತಕದ ಮೇಲೆ ಚೆನ್ನಾಗಿ ಬೆಳಕು ಬೀಳುವಂತೆ ನೋಡಿಕೊಳ್ಳಬೇಕು. ಅತಿ ಕಿರಿದಾದ ಅಕ್ಷರಗಳನ್ನು ಬೆಳಕು ಕಡಿಮೆ ಇದ್ದಾಗ ಓದುವ ಪ್ರಯತ್ನ ಮಾಡಬಾರದು. ಸೂರ್ಯಗ್ರಹಣವನ್ನು ಬರಿ ಕಣ್ಣುಳಿಂದ ನೋಡಬಾರದು. ‘ಎ’ಜೀವಸತ್ವದ ಕೊರತೆ ಮಕ್ಕಳಲ್ಲಿ ಅಂಧತ್ವವನ್ನುಂಟು ಮಾಡುವುದರಿಂದ ಅದರ ಕೊರತೆಯಾಗದಂತೆ ನೋಡಿಕೊಳ್ಳಬೇಕು.
ಕಣ್ಣುಗಳ ವಿವಿಧ ರೋಗಗಳ ಚಿಕಿತ್ಸೆಯನ್ನು ಹೇಳುವಾಗ ಕಲ್ಯಾಣಕಾರಕ ಗ್ರಂಥದಲ್ಲಿ ಅನೇಕ ವಿಧದ ಅಂಜನಗಳನ್ನು ಉಲ್ಲೇಖಿಸಿದ್ದಾರೆ. (ಕ.ಅ.೧೫ ನೇತ್ರರೋಗಾಧಿಕಾರ)
೧೩. ಧೂಮಪಾನ
ಕುತ್ತಿಗೆಯ ಮೇಲ್ಭಾಗದ ವಿಕಾರಗಳು ಹುಟ್ಟಿದಂತೆ ಮಾಡಲು ಹಾಗೂ ಹುಟ್ಟಿದ ವಿಕಾರಗಳನ್ನು ದೂರಮಾಡಲು ಬುದ್ಧಿವಂತರು ಧೂಮಪಾನ(ತಂಬಾಕಿನದಲ್ಲ)ವನ್ನು ಮಾಡಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
ಧೂಮಪಾನದಿಂದ ಶಿರಭಾರವಾಗುವಿಕೆ, ನೋವು, ನೆಗಡಿ, ಅರ್ಧಾವಭೇದ, ಕಿವಿ-ಕಣ್ಣುಗಳ ನೋವು, ಬಿಕ್ಕು, ಶ್ವಾಸಕಟ್ಟುವಿಕೆ, ಗೋಣು ಹಿಡಿಯುವುದು, ಹಲ್ಲುಗಳ ದೌರ್ಬಲ್ಯ, ಕಿವಿ-ಕಣ್ಣು ಮೂಗುಗಳಲ್ಲಿಯ ದೋಷ ಜನ್ಯಸ್ರಾವ, ಮೂಗು ಬಾಯಿಗಳಲ್ಲಿ ದುರ್ಗಂಧ, ಹಲ್ಲುನೋವು, ಅರುಚಿ, ಹನು ಹಾಗೂ ಮನ್ಯಾಶಿರೆಗಳು ಹಿಡಿದು ಕೊಂಡಿರುವುದು, ಮೈ ಕಡಿತ, ಕ್ರಿಮಿದೋಷಗಳು, ಬಾಯಿಯು ಹಳದಿಯಂತಾಗುವುದು, ಕಫ ಬೀಳುವುದು, ಸ್ವರಭೇದ, ಕೂದಲುಗಳು ಉದುರುವುದು. ವಿಶೇಷವಾಗಿ ಶೀನು ಬರುವಿಕೆ, ಅಧಿಕ ನಿದ್ರೆ ಮೊದಲಾದ ವಿಕಾರಗಳು ದೂರವಾಗುವುವು. ಕೂದಲು, ಶಿರಸ್ಸಿನ ಅಸ್ಥಿಗಳು, ಇಂದ್ರಿಯಗಳು ಸ್ವರದ ಶಕ್ತಿ ಹೆಚ್ಚುವುದು. (ಕ.ಅ.೨೩ ಶ್ಲೋಕ.೪೫)
ಆರೋಗ್ಯ ರಕ್ಷಣೆಗಾಗಿ ಪ್ರಾಯೋಗಿಕ ಧೂಮಪಾನವನ್ನು, ಕುತ್ತಿಗೆಯ ಮೇಲ್ಭಾಗದ ಅಂಗಗಳಿಗೆ ಸ್ನೇಹನ ಮಾಡಬೇಕಾದಾಗ ‘ಸ್ನೇಹನ ಧೂಮವರ್ತಿ’ ಯನ್ನು ಹಾಗೂ ಅವುಗಳ ಕಫಹರಣವಾಗಬೇಕಾದಾಗ ‘ವಿರೇಚನ ಧುಮವರ್ತಿ’ಯನ್ನು ಕೊಡಬೇಕಾಗುವುದು.
ಧೂಮಪಾನದ ಅವಧಿ, ಅತಿಯಾದ ಧೂಮಪಾನ, ದ್ರವ್ಯಗಳ ವ್ಯತ್ಯಾಸ ಮುಂತಾದ ಕಾರಣಗಳಿಂದ ಕಿವುಡುತನ, ಕುರುಡುತನ, ರಕ್ತ-ಪಿತ್ತ, ಮೂಕತನ, ತಲೆತಿರುಗುವಿಕೆ ಈ ಮೊದಲಾದ ವಿಕಾರಗಳಾಗುವುವು.
ತಂಬಾಕಿನಿಂದ ತಯಾರಿಸಿದ ಬೀಡಿ, ಸಿಗರೇಟುಗಳನ್ನು ಸೇದುವುದರಿಂದ ಪಚನಶಕ್ತಿಯು ದುರ್ಬಲಗೊಳ್ಳುವುದು, ಗಂಟಲಿನ ಬಾವು,ಕೆಮ್ಮು ಮತ್ತು ಉಬ್ಬುಸ, ರಾತ್ರಿ ವೇಳೆಯಲ್ಲಿ ಗಂಟಲಿನ ಕೆರೆತವುಳ್ಳ ಕೆಮ್ಮು, ಶರೀರವನ್ನು ಸ್ಥಿರವಾಗಿ ನಿಲ್ಲಿಸಲಾರದಂತಹ ಸ್ಥಿತಿ, ಕೈ ಕಾಲುಗಳಲ್ಲಿ ನಡುಕ ಮೊದಲಾದ ವಿಕಾರಗಳಾಗುವುವು. ಅತಿಯಾದ ಧೂಮಪಾನದಿಂದ ಪುಪ್ಪುಸ ಕ್ಷಯ, ಕ್ಯಾನ್ಸರ, ಹೃದಯರೋಗಗಳು ಬರುವುವು. ತಲೆತಿರುಗುವಿಕೆ, ಉಸಿರು ಕಟ್ಟಿದಂತಾಗುವುದು, ನಡುಕುಗಳು ಹಾಗೂ ಕಾರ್ಬನ್ ಮೊನಾಕ್ಸೈಡ್ ವಿಷ ಪ್ರಭಾವದ ಲಕ್ಷಣಗಳುಂಟಾಗುವುವು. ಅಲ್ಲದೇ ಇವರ ಆಯುಷ್ಯದ ಪ್ರಮಾಣವೂ ಕಡಿಮೆ ಆಗುವುದು.
೧೪. ಆಹಾರ
ಪ್ರಾನವಿದ್ದವರಿಗೆಲ್ಲ ಆಹಾರವು ಜೀವವಿದ್ದಂತೆ. ಆದ್ದರಿಂದಲೇ ಈ ವಿಶ್ವದಲ್ಲಿರುವ ಜೀವಿಗಳೆಲ್ಲ ಅನ್ನಕ್ಕಾಗಿ ಹಂಬಲಿಸುತ್ತವೆ. ಶರೀರದ ಬಣ್ಣ, ಪ್ರಸನ್ನಭಾವ, ಸುಸ್ವರ, ಜೀವಂತಿಕೆ, ಪ್ರತಿಭೆ, ಸುಖ, ತುಷ್ಟಿ, ಪುಷ್ಟಿ, ಬಲ, ಬುದ್ಧಿಶಕ್ತಿಗಳೆಲ್ಲ ಅನ್ನವನ್ನೇ ಅವಲಂಬಿಸಿರುತ್ತದೆ. ಆಹಾರವು ಜೀವಿಗೆ ಸರಿಯಾಗಿ ಪೂರೈಸಲ್ಪಡದಿದ್ದರೆ ಈ ಗುಣಗಳು ದೂರವಾಗಿ ಜೀವಿಸುವುದೇ ಅಸಾಧ್ಯವೆನಿಸುವುದು ಎಂದು ಚರಕಾಚಾರ್ಯರು ಹೇಳಿದ್ದಾರೆ.
ಅನ್ನವನ್ನು ವಿಧಿಪೂರ್ವಕ ಸೇವಿಸಬೇಕು. ಸಾತ್ವಿಕ ಆಹಾರ ಸೇವನೆಯಿಂದ ಮಾತ್ರ ಸಾತ್ವಿಕ ಜೀವನ ಸಾಧ್ಯ. ಒಂದೇ ರೀತಿಯ ಆಹಾರವನ್ನು ಬಹಳ ದಿವಸಗಳವರೆಗೆ ಸೇವಿಸದೇ ಷಡ್ರಸಗಳಿಂದ ಯುಕ್ತವಾದ ಆಹಾರವನ್ನು ಸೇವಿಸಬೇಕು.
ಹಸಿದು ಉಣ್ಣಬೇಕು. ದಿನಕ್ಕೆ ಬೆಳಿಗ್ಗೆ ಹಾಗೂ ಸಾಯಂಕಾಲ ಎರಡು ಸಾರೆ ಊಟ ಮಾಡಬೇಕು. ಹಗಲು ಹೊತ್ತಿನಲ್ಲಿ ಜೀರ್ಣ ರಸಗಳು ವಿಶೇಷವಾಗಿ ಸ್ರವಿಸುವುದರಿಂದ ಆಹಾರ ಪಚನ ಸರಿ ಆಗುವುದು. ಆದರೆ ರಾತ್ರಿ ಈ ಕ್ರಿಯೆ ಸರಿಯಾಗಿ ಅಗುವುದಿಲ್ಲ. ಆದ್ದರಿಂದ ರಾತ್ರಿ ಊಟ ಆರೋಗ್ಯಕರವಲ್ಲ.
ಆಹಾರ ಸೇವನೆಯ ಕಾಲ ಹಾಗೂ ಕ್ರಮ
ಶರೀರದಿಂದ ಮಲ ಮೂತ್ರಗಳು ವಿಸರ್ಜನೆಯಾದಾಗ, ಅಪಾನವಾಯುವು ಹೊರ ಹೋದಾಗ, ಶರೀರವು ಹಗುರವಾಗಿರುವಾಗ, ಪಂಚೇಂದ್ರಿಯಗಳು ಪ್ರಸನ್ನವಾಗಿರುವಾಗ, ಮನಸ್ಸು ಮಾತುಗಳು ಮೃದುವಾದಾಗ, ಹೊಟ್ಟೆ(ಜಠರ) ಖಾಲಿಯಾಗಿದ್ದು ಊಟ ಮಾಡಬೇಕೆಂಬ ಇಚ್ಛೆ ಇದ್ದರೆ ಅದೇ ಆಹಾರ ತೆಗೆದುಕೊಳ್ಳಬೇಕಾದ ಪ್ರಶಸ್ತ ಕಾಲವೆಂದು ತಿಳಿಯಬೇಕು.
ಊಟಕ್ಕೆ ಕುಳಿತುಕೊಳ್ಳಲು ಅನುಕೂಲವಾದ ಸುಖಕರ ಅಸನದಲ್ಲಿ ಸ್ಥಿರಚಿತ್ತನಾಗಿ ಕುಳಿತುಕೊಳ್ಳಬೇಕು. ತನ್ನ ಪ್ರಕೃತಿ ಹಾಗೂ ಬಲಗಳನ್ನು ಗಮನದಲ್ಲಿಟ್ಟುಕೊಂಡು ಸ್ವಲ್ಪ ಬಿಸಿಯಾದ ಸರ್ವ ಋತುಕಾಲದಲ್ಲಿ ಸೇವಿಸಬಹುದಾದ ಆಹಾರ ಪದಾರ್ಥಗಳನ್ನು ಅತ ಮೆಲ್ಲನೆ ಇಲ್ಲವೆ ಅತಿ ತೀವ್ರವಾಗಿ ಸೇವಿಸದೆ ಮನಸ್ಸುಗೊಟ್ಟು ಸೇವಿಸಬೇಕು. ಮೊಟ್ಟ ಮೊದಲಿಗೆ ಸಿಹಿ ಹಾಗೂ ಸ್ನಿಗ್ಧ ಪದಾರ್ಥಗಳನ್ನು ಮಧ್ಯದಲ್ಲಿ ಉಪ್ಪು, ಹುಳಿ,ಮಸಾಲೆಯುಕ್ತ ಪದಾರ್ಥಗಳನ್ನು ಹಾಗೂ ಕೊನೆಯಲ್ಲಿ ಹಾಲು, ಹಣ್ಣಿನ ರಸ, ಮಜ್ಜಿಗೆ, ತೆಂಗಿನ ನೀರು ಮುಂತಾದ ದ್ರವ ಪ್ರಧಾನ ಆಹಾರಗಳನ್ನು ಸೇವಿಸಬೇಕು.
ಊಟದ ಪ್ರಾರಂಭಕ್ಕೆ ಅತಿಯಾಗಿ ನೀರನ್ನು ಕುಡಿದರೆ ಹಸಿವು ಕಟ್ಟಿ ಶರೀರವು ಕೃಶವಾಗುತ್ತದೆ. ಊಟದ ಮಧ್ಯ-ಮಧ್ಯದಲ್ಲಿ ಸೇವಿಸಿದ ನೀರು ಶರೀರವನ್ನು ಮಧ್ಯ ಗಾತ್ರವನ್ನಾಗಿಸುತ್ತದೆ. ಊಟದ ಕೊನೆಯಲ್ಲಿ ಕುಡಿದ ನೀರು ದೇಹವನ್ನು ದಪ್ಪನಾಗಿಸುತ್ತದೆ. ಕಾರಣ ಭೋಜನ ಕಾಲದಲ್ಲಿ ನಮ್ಮ ಪ್ರಕೃತಿಯನ್ನು ಗಮನದಲ್ಲಿಟ್ಟುಕೊಂಡು ಯೋಗ್ಯ ದ್ರವ ಪದಾರ್ಥಗಳನ್ನು ಆಯ್ಕೆ ಮಾಡಿ ತೆಗೆದುಕೊಳ್ಳಬೇಕಾಗುತ್ತದೆ. ಇದಕ್ಕೆ ಅನುಪಾನ ಎನ್ನುತ್ತಾರೆ. ಇದು ಆಹಾರದಲ್ಲಿ ಸಮತೋಲತೆಯನ್ನು ಕಾಪಾಡುತ್ತದೆ. ಹಾಗೂ ಆಯಾ ಋತುಕಾಲಕ್ಕೆ ತಕ್ಕ ಹಾಗೆ ಅನುಪಾನ ತೆಗೆದುಕೊಂಡರೆ ಆರೋಗ್ಯಕ್ಕೂ ಒಳ್ಳೆಯದು. ಈ ವಿಷಯ ಮುಂದೆ ಬರುವುದು. (ಆಧಾರ–ಕಲ್ಯಾಣಕಾರಕ ಅ.೪ ಶ್ಲೋಕ–೧೬, ೧೭,೧೮,೧೯)
ಬೆಳೆಗಳಿಂದಲೇ ವಿಶೇಷವಾಗಿ ತಯಾರಿಸಿದ ಆಹಾರಗಳಿದ್ದಲ್ಲಿ ಗಂಜಿಯನ್ನು ಕುಡಿಯಬೇಕು. ಅನ್ನ, ಉಣ್ಣುವಾಗ ಮಜ್ಜಿಗೆ ಕುಡಿಯಬೇಕು. ಅತಿಯಾಗಿ ತುಪ್ಪ, ಎಣ್ಣೆ ಪದಾರ್ಥಗಳು ಆಹಾರದಲ್ಲಿದ್ದರೆ ಬಿಸಿ ನೀರನ್ನು ಕುಡಿಯಬೇಕು. ಪಿಷ್ಟ ಪದಾರ್ಥಗಳು ಅತಿಯಾಗಿದ್ದರೆ ತಣ್ಣಿರನ್ನೇ ಕುಡಿಯಬೇಕು. ನಿತ್ಯ ಈ ರೀತಿ ಆಹಾರ ಕ್ರಮವನ್ನು ಯೋಗ್ಯ ಅನುಪಾನಗಳನ್ನು ಅನುಸರಿಸಿದರೆ ನಿತ್ಯ ಸುಖ ದೊರಕುವುದು ಎಂದಿದ್ದಾರೆ.
ಬೆಳಿಗ್ಗೆ ಹಾಗೂ ಸಾಯಂಕಾಲಗಳು ಮಾತ್ರ ಎರಡೇ ಯೋಗ್ಯ ಆಹಾರ ಕಾಲಗಳು, ಸೂರ್ಯನಿರುವ ಕಾಲದಲ್ಲಿ ದೇಹದಲ್ಲಿ ಹೆಚ್ಚು ಜೀರ್ಣರಸಗಳು ಸ್ರವಿಸುವುದರಿಂದ ಆಗಿನ ವೇಳೆಯು ಆಹಾರ ಜೀರ್ಣಕ್ಕೆ ಒಳ್ಳೆಯದು. ರಾತ್ರಿಯ ವೇಳೆಯಲ್ಲಿ ಪರಿಸರದಲ್ಲಿ ಶೈತ್ಯವು ಹೆಚ್ಚಾಗಿರುವುದರಿಂದ ಜೀರ್ಣರಸಗಳು ಶಾಂತವಾಗಿದ್ದು ಜೀರ್ಣಕ್ರಿಯೆ ಸರಿಯಾಗಿ ಆಗದು. ಬೆಳಿಗ್ಗೆ ಆಹಾರವನ್ನು ಸೇವಿಸುವಾಗಲೂ ಹಿಂದಿನ ದಿನ ಸೇವಿಸಿದ ಆಹಾರವು ಪೂರ್ತಿಯಾಗಿ ಜೀರ್ಣವಾಗಿದೆಯೇ ಹೇಗೆಂಬುದನ್ನು ನೋಡಿಕೊಳ್ಳಬೇಕು.
ನಿತ್ಯ ನಾವು ರೂಢಿಸಿಕೊಂಡಿರುವ ಸಮಯಕ್ಕೆ ಸರಿಯಾಗಿ ಊಟಮಾಡಬೇಕು. ಇದರಿಂದ ಜೀರ್ಣಕ್ರಿಯೆ ಸರಿಯಾಗಿ ಆಗುವುದು. ಆಹಾರವನ್ನು ನಿಯಮಿತ ವೇಳೆಗಿಂತ ಮೊದಲು ಅಥವಾ ನಂತರ ಸೇವಿಸುವುದರಿಂದ ಇಲ್ಲವೆ ಹೆಚ್ಚು/ಕಡಿಮೆ ಸೇವಿಸುವುದರಿಂದ ಅಗ್ನಿಮಾಂದ್ಯ, ಅಜೀರ್ಣ ವಿಕಾರಗಳು ಹುಟ್ಟಿಕೊಳ್ಳುವುವು.
ಆಹಾರವನ್ನು ಸೇವಿಸಿದ ನಂತರ ಮೂರು ಗಂಟೆಗಳವರೆಗೆ ಏನನ್ನೂ ತಿನ್ನಬಾರದು. ನಂತರದ ಮೂರು ಗಂಟೆಗಳವರೆಗೆ ಅವಶ್ಯವೆನಿಸಿದರೆ ನೀರು, ಹಾಲು, ಮಜ್ಜಿಗೆ, ಪಾನಕ, ತೆಂಗಿನ ಎಳನೀರು, ಹಣ್ಣಿನರಸ- ಹೀಗೆ ದ್ರವಾಹಾರಗಳನ್ನು ತೆಗೆದುಕೊಳ್ಳಬಹುದು. ಹೀಗೆ ಆರು ಗಂಟೆಗಳಾದ ಬಳಿಕ ಮತ್ತೆ ಆಹಾರ ಸೇವಿಸಬೇಕು. ಇದು ಹಗಲು ಹೊತ್ತಿಗೆ ಮಾತ್ರ ಸೀಮಿತ.
ಆಹಾರವಿಧಿ
· ಆಹಾರವನ್ನು ಏಕಾಂತದಲ್ಲಿ ಸೇವಿಸಬೇಕು. ಅಲ್ಲಿ ಗಾಳಿ, ಬೆಳಕು, ಸ್ವಚ್ಛತೆಗಳಿರಬೇಕು.
· ಏಕಾಗ್ರತೆಯಿಂದ ಊಟಮಾಡಬೇಕು,
· ಆಹಾರವನ್ನು ಅತಿ ಅವಸರವಾಗಿಯಾಗಲೀ, ಇಲ್ಲವೇ ಅತಿ ಸಾವಕಾಶವಾಗಿಯಾಗಲೀ ಸೇವಿಸಬಾರದು.
· ಊಟ ಮಾಡುವಾಗ ನಿಂದಾತ್ಮಕವಾದ, ಮನಸ್ಸಿಗೆ ಹೇಸಿಗೆಯನ್ನುಂಟು ಮಾಡುವ ಮಾತುಗಳನ್ನಾಡಬಾರದು.
· ತನ್ನ ಮನಸ್ಸಿಗೆ ಇಷ್ಟವಾದುದನ್ನು, ತನಗೆ ಇಷ್ಟವಾದವರೊಡನೆ ಕುಳಿತುಕೊಂಡು ಹಾಗೂ ತನ್ನ ಹಿತೈಷಿಗಳಿಂದ ತಯಾರಿಸಿ ಬಡಿಸಲ್ಪಟ್ಟ ಆಹಾರವನ್ನು ಸೇವಿಸಬೇಕು.
· ಆಹಾರಕ್ಕೆ ಪದ್ಮಾಸನವೇ ಉಚಿತ.
· ಹಸಿದು, ಹಿತವಾದುದನ್ನುಮ, ಮಿತವಾಗಿ, ಋತುಕಾಲಕ್ಕನುಸರಿಸಿ ಧರ್ಮದಿಂದ ಸಂಪಾದಿಸಿದ ಆಹಾರವನ್ನು ಸೇವಿಸಬೇಕು.
ಶಾಸ್ತ್ರದಲ್ಲಿ ನಾವು ನಿತ್ಯ ತೆಗೆದುಕೊಳ್ಳುವ ಆಹಾರ ಪದಾರ್ಥಗಳಾದ ವಿವಿಧ ಧಾನ್ಯಗಳು, ತರಕಾರಿಗಳು, ಹಣ್ಣು ಹಂಪಲುಗಳು, ನೀರು, ಹಾಲು, ಮಜ್ಜಿಗೆ, ಮೊಸರು, ತುಪ್ಪ, ತೈಲಗಳು, ಲವಣಗಳು, ಅನುಪಾನಗಳು ಈ ಮೊದಲಾದ ಅನೇಕ ಪದಾರ್ಥಗಳ ಗುಣಾವಗುಣಗಳನ್ನು ಕಲ್ಯಾಣಕಾರಕದ ನಾಲ್ಕು, ಐದನೆಯ ಅಧ್ಯಾಯಗಳಲ್ಲಿ ಹೇಳಿದ್ದಾರೆ. ವಿವಿಧ ನೀರಿನ ಗುಣಗಳು, ನೀರನ್ನು ಶುದ್ಧಗೊಳಿಸುವ ಬಗೆ, ವಿವಿಧ ಅನ್ನ – ಗಂಜಿಗಳ ಗುಣಗಳು ಇವನ್ನೆಲ್ಲ ಹೇಳಿದ್ದಾರೆ.
ಆಹಾರ ಸೇವಿಸಿದ ನಂತರ ಕೈಗಳನ್ನು ತೊಳೆದುಕೊಂಡು, ತಿಕ್ಕಿಕೊಂಡು, ಕಣ್ಣುಗಳಿಗೆ ಸ್ವಲ್ಪ ನೀರನ್ನು ಸಿಂಪಡಿಸಿಕೊಂಡು ಒರೆಸಿಕೊಳ್ಳಬೇಕು. ಇದರಿಂದ ಕಣ್ಣುಗಳಿಗೆ ಹಿತವಾಗುವುದು, ತೇಜಸ್ಸು ಬರುವುದು, ವಿವಿಧ ಕಣ್ಣುಗಳ ರೋಗಗಳು ದೂರವಾಗುವುವು. ಇದೇ ರೀತಿ ಅವೇ ಕೈಗಳಿಂದ ಮುಖವನ್ನೆಲ್ಲ ಒರೆಸಿಕೊಳ್ಳಬೇಕು. ಇದರಿಂದ ಮುಖವು ಕಾಂತಿಯುಕ್ತವಾಗುವುದಲ್ಲದೆ ಮುಖದ ಮೇಲೆ ವ್ಯಂಗ, ತಿಲಕಾಲಕ, ನೀಲಿ ಮೊದಲಾದ ಚರ್ಮದ ಅಂದ ಕೆಡಿಸುವ ವಿಕಾರಗಳು ದೂರವಾಗುವುವು.
ಆಹಾರದ ನಂತರ ತಾಂಬೂಲ ಹಾಕಿಕೊಳ್ಳಬೇಕು. ಧೂಮಪಾನ ಮಾಡಬೇಕು. ಇದರಿಂದ ಕಫವು ಹೊರಹೋಗುವುದು. ನಂತರ ಕೆಲವೇಳೆ ಆರಾಮವಾಗಿ ಕುಳಿತುಕೊಂಡು ನುರು ಹೆಜ್ಜೆ ನಡೆದು ಒಂದು ಎಡಭಾಗಕ್ಕೆ ವಾಲಿಕೊಂಡು ಸ್ವಲ್ಪ ಹೊತ್ತು ಮಲಗಿಕೊಳ್ಳಬೇಕು. ಎದ್ದ ಬಳಿಕ ವ್ಯಾಯಾಮ ಮುಂತಾದ ಶ್ರಮದಾಯಕ ಕೆಲಸಗಳನ್ನು ಮಾಡಬಾರದು.(ಕ.ಅ.೫, ಶ್ಲೋಕ ೪೩-೪೫)
ಆಹಾರದ ೧೨ ಭೇದಗಳು
· ದಾಹ, ನೀರಡಿಕೆ, ಉಷ್ಣತೆ, ಮದ, ಮದ್ಯ, ರಕ್ತಪಿತ್ತ, ಸ್ತ್ರೀವ್ಯಸನೀ, ಮೂರ್ಛಾರೋಗ – ಇವರಿಗೆ ಶೀತಲವಾದ ಭೋಜನದಿಂದ ಉಪಚರಿಸಬೇಕು.
· ಸ್ನೇಹಪಾನ, ವಿರೇಚನೌಷಧಿ ಸೇವಿಸಿದವರಿಗೆ, ವಾತ-ಕಫಗಳ ವಿಕಾರವಿದ್ದವರಿಗೆ, ಕ್ಲೇದಯುಕ್ತ ಮಲವಿಸರ್ಜಿಸುವವರಿಗೆ ಉಷ್ಣಭೋಜನ ಕೊಡಬೇಕು.
· ವಾತವ್ಯಾಧಿ, ಅಧಿಕ ಪರಶ್ರಮಿ- ಸಂಭೋಗಿಗಳಿಗೆ ಹೆಚ್ಚಿನ ಸ್ನೇಹಾಂಶ(ಎಣ್ಣೆ, ಬೆಣ್ಣೆ, ತುಪ್ಪ, ಕೆನೆ ಇತ್ಯಾದಿ) ಭೋಜನ ಕೊಡಬೇಕು.
· ಕಫಾಧಿಕ್ಯ, ಸ್ಥೂಲ, ಪ್ರಮೇಹಿ, ಮೇದಸ್ಸುಳ್ಳ ವ್ಯಕ್ತಿಗೆ ರೂಕ್ಷವಾದ ಆಹಾರ ಪದಾರ್ಥಗಳನ್ನು ಕೊಡಬೇಕು.
· ತೀವ್ರ ನೀರಡಿಕೆಯಿಂದ ಬಳಲುವವರಿಗೆ ದ್ರವಪದಾರ್ಥಗಳಿಂದ ಉಪಚರಿಸಬೇಕು.
· ಪ್ರಮೇಹಿ,ಮಹೋದರ, ಅಕ್ಷಿರೋಗ, ಕುಷ್ಟರೋಗ, ಪೆಟ್ಟಾದವರಿಗೆ ರೂಕ್ಷವಾದ ಆಹಾರಪದಾರ್ಥಗಳನ್ನು ಕೊಡಬೇಕು.
· ಮಂದಾಗ್ನಿ ಇದ್ದವರಿಗೆ ಹಗುರವಾದ ಆಹಾರ ಕೊಡಬೇಕು.
· ಸಮಾಗ್ನಿ ಇದ್ದವರಿಗೆ ಎರಡು ಸಾರೆ ಭೋಜನ ಕೊಡಬೇಕು.
· ಔಷಧ ದ್ವೇಷಿಸುವವರಿಗೆ ಆಹಾರದೊಡನೆ ಔಷಧಿ ದ್ರವ್ಯಗಳನ್ನು ಸೇರಿಸಿ ಕೊಡುವ ಯೋಜನೆ ಮಾಡಬೇಕು.
· ಅಗ್ನಿಶಕ್ತಿ ಕೂಡಲೇ ಆಕಸ್ಮಿಕವಾಗಿ ಕಡಿಮೆ ಆದವರಿಗೆ ಅತಿಕಡಿಮೆ ಪ್ರಮಾಣದಲ್ಲಿ ಆಹಾರ ಕೊಡಬೇಕು.
· ದೋಷಗಳನ್ನು ಶಮನಮಾಡಲು ಆಯಾ ಋತುಗಳಿಗೆ ತಕ್ಕ ಹಾಗೆ ಆರೋಗ್ಯ ಆಹಾರಗಳನ್ನು ಕೊಡಬೇಕು.
· ಆರೋಗ್ಯವಂತರ ಶರೀರ ರಕ್ಷಣೆಗಾಗಿ, ಪುಷ್ಟಿ, ಬಲ, ವೃಷ್ಯಕರಗಳಾದ ಆಹಾರಗಳನ್ನು ಕೊಡಬೇಕು.(ಕ.ಅ.೨೦, ಶ್ಲೋಕ-೧೨-೧೫)
೧೫. ಶಾಖಾಹಾರ
ಸ್ವಸ್ಥ ಜೀವನಕ್ಕೆ ಶಾಖಾಹರ ತುಂಬ ಒಳ್ಳೆಯದು. ಪ್ರಕೃತಿ ನಮ್ಮ ಬೇಕು-ಬೇಡಗಳಿಗೆ ಸ್ಪಂದಿಸಿ ವಿಧ-ವಿಧವಾದ ಆಹಾರ ಪದಾರ್ಥಗಳನ್ನು ಹುಟ್ಟಿಸಿದೆ. ಅದಕ್ಕಾಗಿ ಜೀವಿಸುವ ಹಕ್ಕನ್ನು ಪಡೆದ ಪಶು-ಪಕ್ಷಿ-ಪ್ರಾಣಿಗಳನ್ನು – ಕೊಂದು ಅವುಗಳ ಮಾಂಸವನ್ನು ತಿಂದು ನಾವು ಬದುಕಬೇಕಾಗಿಲ್ಲ. ಹುಲಿ ಸಿಂಹಗಳನ್ನೇ ಹಿಮ್ಮೆಟ್ಟಿಸುವ ಬಲಶಾಲಿ ಆನೆ ಸಂಪೂರ್ಣ ಶಾಖಾಹಾರಿ. ಮತ್ತು ಎಮ್ಮೆ,ಹಸು, ಕಾಡುಕೋಣ ಮುಂತಾದವು ತುಂಬ ಬಲಶಾಲಿಗಳಾಗಿದ್ದರೂ ಅವು ಶಾಖಾಹಾರಿಗಳು. ಹಾಗಾದರೆ ನಾವು ಜೀವಿಸಲು ಈ ವಿಶ್ವದಲ್ಲಿ ಬೆಳೆಯುವ ಆಹಾರ ಪದಾರ್ಥಗಳನ್ನೇ ಸಾಕು. ಹಾಗಿದ್ದರೆ ಜೀವಿಗಳನ್ನು ಕೊಂದು ಅವುಗಳ ಮಾಂಸವನ್ನು ತಿಂದು ಬದುಕಬೇಕೆಂಬ ಮಾನವನ ಚಪಲಕ್ಕೆ ಕೊನೆ ಎಂದು? ಅನೇಕ ಪ್ರಾಣಿಗಳ ಮಾಂಸ ಇಂದು ಆರೋಗ್ಯಕರವಲ್ಲ ಎಂದು ತಿಳಿದಿದ್ದರೂ, ತಿಂದು ರೋಗಕ್ಕೆ ತುತ್ತಾದವರ, ಅನೇಕ ಮಾಂಸಾಹಾರಿಗಳ ಸಂಖ್ಯೆ ಕಡಿಮೆಯಾಗಿಲ್ಲ. ಮೂಲ ಮಾಂಸಹಾರಿಗಳಾದ ಪಾಶ್ಚಾತ್ಯರು ಶಾಖಾಹಾರಿಗಳಾಗಿ ಪರಿವರ್ತಿತರಾಗುತ್ತಿದ್ದರೆ ನಮ್ಮ ದೇಶದಲ್ಲಿ ಅನೇಕ ಶಾಖಾಹಾರಿಗಳು ಮಾಂಸಾಹಾರಿಗಳಾಗುತ್ತಿರುವುದು ಒಂದು ವಿಪರ್ಯಾಸ. ಮಾಂಸಾಹಾರ ಸೇವನೆ, ಮದ್ಯ-ಮಾದಕಗಳ ಸೇವನೆ, ಪಾಶ್ಚಾತ್ಯ ಸಂಗೀತ – ನೃತ್ಯಗಳಿಂದು ನಮ್ಮ ಯುವಜನಾಂಗಕ್ಕೆ ಆಧುನಿಕ ಸುಸಂಸ್ಕೃತಿ ಎನಿಸುತ್ತಿರುವುದು ನಮ್ಮ ದೌರ್ಭಾಗ್ಯ. ವಿಶ್ವವಿಖ್ಯಾತ ಜ್ಞಾನಿಗಳು. ಇದರ ಬಗ್ಗೆ ಹೀಗೆ ಹೇಳುತ್ತಾರೆ:
· ಮಾಂಸಹಾರವು ಮೃಗೀಯ ಲಾಲಸೆಗಳನ್ನು, ಕಾಮುಕತೆಯನ್ನು ಉತ್ತೇಜಿಸುತ್ತದೆ. ಅದು ಅನೇಕ ತುಚ್ಛ ಪ್ರವೃತ್ತಿಗಳನ್ನು ಪ್ರೋತ್ಸಾಹಿಸುತ್ತದೆ – ಟಾಲ್‌ಸ್ಟಾಯ
· ಮಾಂಸಹಾರಿಗಳಿಗೆ ರೋಗಗಳು ಜಾಸ್ತಿ. ರಕ್ತದಲ್ಲಿ ಕೊಲೆಸ್ಟ್ರಾಲ್ ಪ್ರಮಾಣವು ಹೆಚ್ಚು. ಹೃದಯಾಘಾತಕ್ಕೆ ಕಾರಣವಾಗುವುದು. ಕ್ರೌರ್ಯ ಹೆಚ್ಚುವುದು. ಮಾನವನ ಕ್ಷಣಿಕ ಸುಖಕ್ಕೆ ಒಂದು ಪ್ರಾಣಿಯು ತನ್ನ ಜೀವವನ್ನು ಕಳೆದುಕೊಳ್ಳಬೇಕಾಗುವುದು. ಮಾನವನ ಹಲ್ಲಗಳು, ಪಚನ ವ್ಯವಸ್ಥೆ ಮಾಂಸಾಹಾರಕ್ಕೆ ಯೋಗ್ಯವಾಗಿಲ್ಲ. ಮಾನವನ ಕ್ರೌರ್ಯಕ್ಕೆ ಬಲಿಯಾಗುವಾಗ ಪ್ರಾಣಿಯು ಬಿಡುವ ಒಂದು ವಿಧದ ರಸಯನವು ಅದರ ರಕ್ತ ಮಾಂಸದಲ್ಲಿ ಸೇರುವುದರಿಂದ ಅದನ್ನು ತಿನ್ನುವ ಮಾನವನಿಗೆ ಶಾಪವಾಗಿ ಪರಿಣಮಿಸುತ್ತದೆ.
· …..ಅಯ್ಯೋ, ಒಂದು ದುರಾಸೆಯು ದೇಹವು ಮತ್ತೊಂದು ದೇಹದಿಂದ ಪಡೆದ ಆಹಾರದಿಂದ ಪುಷ್ಟವಾಗಿ ಬೆಳೆಯಲು ಮಾಂಸವನ್ನು ಶೇಖರಿಸುವುದು. “ಒಂದು ಪ್ರಾಣಿಯು ಮತ್ತೊಂದು ಪ್ರಾಣಿ ವಧೆ ಮಾಡಿ ಜೀವಿಸುವುದು ಎಂಥ ಅಪರಾಧ? ಭೂಮಿ ತಾಯಿಯು ನಮಗೆ ಒದಗಿಸುವ ಸಸ್ಯಾಹಾರ ಸಾಕಷ್ಟು, ಸಂಪದ್ಭರಿತವಾಗಿದೆಯಲ್ಲ. ಪ್ರಾಣಿಯನ್ನು ಕೊಂದು ಅದರ ಮಾಂಸವನ್ನೇಕೆ ಜಗಿಯುವ ಹೇಯ ಕೆಲಸ ಮಾಡಬೇಕು? – ಓವಿದ್
೧೬. ಶುದ್ಧ ಆಹಾರ – ಸಾತ್ವಿಕ ಮನಸ್ಸು
ನಾವು ತೆಗೆದುಕೊ‌ಳ್ಳುವ ಆಹಾರವು ಶುದ್ಧವಿದ್ದರೆ ಭಾವನೆಗಳು ಶುದ್ಧವಿರುತ್ತವೆ. ವಿಚಾರಗಳು ಒಳ್ಳೆಯವಿರುತ್ತವೆ. ಅಶುದ್ಧ ಆಹಾರದಿಂದ ಅಪವಿತ್ರ ವಿಚಾರ‍ಗಳು ಉತ್ಪನ್ನವಾಗುತ್ತದೆ. ಅಪವಿತ್ರ ವಿಚಾರಗಳಿಂದ ಕರ್ಮ ಕಟ್ಟುವುದು. ಅದಕ್ಕಾಗಿ ಆತ್ಮನಿರ್ಮಲತೆಗಾಗಿ ಶುದ್ಧ ಆಹಾರ-ಪಾನೀಯಗಳ ಅಗತ್ಯವಿದೆ.
· ಆರೋಗ್ಯವನ್ನು ಕೆಡಿಸುವ ಆಹಾರ ಪದಾರ್ಥಗಳು ಭಕ್ಷ್ಯವೆನಿಸುತ್ತವೆ.
· ಅಲ. ಅತ್ತಿ, ಬಸರಿ, ಗೋಣಿ, ಅರಳಿ ಹಣ್ಣುಗಳು, ಹಳಸಿದ ಅನ್ನ, ಅಮರ್ಯಾದಿತ ಪದಾರ್ಥ, ಮಳೆಗಾಲದಲ್ಲಿ ಬುಳುಸು ಹತ್ತಿದ ಪದಾರ್ಥ, ಹಪ್ಪಳ, ಉಪ್ಪಿನಕಾಯಿ, ದ್ವಿದಳಗಳನ್ನು ತಿನ್ನುವುದರಿಂದ ತ್ರಸ ಜೀವಿಗಳಿಗೆ ಘಾತವಾಗುವುದು ಎನ್ನಲಾಗಿದೆ.
· ಈರುಳ್ಳಿ, ಬೆಳ್ಳುಳ್ಳಿ, ಆಲೂಗಡ್ಡೆ, ಮೂಲಂಗಿ, ಗೆಣಸು, ಗಜ್ಜರಿ, ಕ್ಯಾಬಿಜ, ನವಲಕೋಲು, ಕೆಂಪುಗಡ್ಡೆ – ಇವುಗಳಲ್ಲಿ ಸ್ಥಾವರ ನಿಗೋದ ಜಂತುಗಳಿಗೆ ಹಿಂಸೆಯಾಗುವುದರಿಂದ ತಿನ್ನಬಾರದು.
· ಸರಾಯಿ, ಗಾಂಜಾ, ತಂಬಾಕು, ಅಫೀಮು, ಮದ್ಯಪಾನ, ಧೂಮ್ರಪಾನ ಇತ್ಯಾದಿ ನಶೆಯನ್ನುಂಟು ಮಾಡುವ ಪದಾರ್ಥಗಳನ್ನು ತೆಗೆದುಕೊಳ್ಳಬಾರದು.
· ತಮ್ಮ ಆರೋಗ್ಯಕ್ಕೆ ಹಾನಿಯನ್ನುಂಟು ಮಾಡುವ ಅನಿಷ್ಟಕಾರಕ ಭಕ್ಷ್ಯಗಳನ್ನು ತಿನ್ನಬಾರದು. ಉದಾ:ನೆಗಡಿ, ಕೆಮ್ಮು ಇರುವಾಗ ತಣ್ಣಗಿರುವ ವಸ್ತುವನ್ನು ಸಾಫ್ಟ ಡ್ರಿಂಕ್ಸ್, ಐಸ್ ಕ್ರೀಮು, ಬರ್ಫ, ಪೇರಲ ಹಣ್ಣು, ಸೀತಾಫಲ, ಬಾಳೆಹಣ್ಣು ತಿನ್ನುವುದು. ಒಣಕೆಮ್ಮಿರುವಾಗ ಎಣ್ಣೆಯಲ್ಲಿ ಕರಿದ ಪದಾರ್ಥಗಳನ್ನು ತಿನ್ನುವುದು-ಆಮ್ಲಪಿತ್ತವಿಕಾರವಿರುವಾಗ ಹೆಚ್ಚಿಗೆ ಕಾರ, ಹುಳಿ, ಉಪ್ಪುಗಳನ್ನು ತಿನ್ನುವುದು. ಇಲ್ಲಿ ಪದಾರ್ಥದ ದೋಷವಿರದಿದ್ದರೂ ಅದರ ಸೇವನೆಯಿಂದ ನಮ್ಮ ಆರೋಗ್ಯಕ್ಕೆ ಹಾನಿಯಾಗುವುದಾದರೆ ಬೇಡ ಎಂಬ ಅಭಿಪ್ರಾಯವಿದೆ.
· ಉಗುಳು, ಮಲ ಮೂತ್ರ ಇತ್ಯಾದಿ ಶರೀರದಿಂದ ಹೊರಹೋಗಬೇಕಾದ ಮಲಾಂಶಗಳಿಗೆ ಅಭಕ್ಷ್ಯಗಳೆನ್ನುತ್ತಾರೆ. ಇವುಗಳಲ್ಲದೆ ಇನ್ನಿತರ ಅಭಕ್ಷ್ಯವೆನಿಸಿದ ೨೨ ಪ್ರಕಾರದ ಪದಾರ್ಥಗಳಿವೆ. ಅವನ್ನು ತಿನ್ನಬಾರದು.
ಅಣಿಕಲ್ಲು, ರಾತ್ರಿ ಭೋಜನ, ಬದನೆಕಾಯಿ, ಉಪ್ಪಿನಕಾಯಿ, ಅತ್ತಿಯ ಹಣ್ಣು, ಬಸರಿ ಹಣ್ಣು, ಅಲದ ಹಣ್ಣು, ಅರಳಿ ಹಣ್ಣು, ದೋಣಿಯ ಹಣ್ಣು, ಜೇನುತುಪ್ಪ, ಯಾವುದೇ ಗೊತ್ತಿಲ್ಲದ ಹಣ್ಣು, ಅರಳಿ ಹಣ್ಣು, ದೋಣಿಯ ಹಣ್ಣು, ಜೇನುತುಪ್ಪ, ಯಾವುದೇ ಗೊತ್ತಿಲ್ಲದ ಹಣ್ಣು, ಕಂದಮೂಲಗಳು, ಮಣ್ಣು, ವಿಷ, ಮಾಂಸ, ಬೆಣ್ಣೆ, ಮದ್ಯಪಾನ, ಅತೀ ತುಚ್ಛ ಫಲ, ಮಂಜುಗಡ್ಡೆ, ಕೆಟ್ಟ ಕೊಳೆತ ವಾಸನೆ ಬರುವ ರಸ, ಇಬ್ಬನ್ನಿ, ಮೊಸರುವಡೆ, ಕಚ್ಚಾ ಹಾಲಿನಿಂದ ತಯಾರಿಸಿದ ಮೊಸರು ಇತ್ಯಾದಿ ೨೨ ಅಭಕ್ಷ್ಯ ಪದಾರ್ಥಗಳು.
ರಾತ್ರಿ ಭೋಜನ ತ್ಯಾಗ: ರಾತ್ರಿ ಸಮಯದಲ್ಲಿ ಅನ್ನ, ನೀರು, ಫಲಾಹಾರ ಮತ್ತು ಎಲೆ ಅಡಿಕೆಗಳನ್ನು ಸೇವಿಸಬಾರದು. ಎಂದರೆ ಇವುಗಳಲ್ಲಿ ಎಲ್ಲ ವಿಧ ಆಹಾರ ಪದಾರ್ಥ ಪಾನೀಯಗಳು ಒಳಗೊಳ್ಳುವುವು. ಈ ಕೆಲಸ ತ್ರಿಕರಣ ಪೂರ್ವಕವಾಗಿ -ಆಗಬೇಕು. ಸೂರ್ಯೋದಯವಾದ ಎರಡು ಗಳಿಗೆಗಳ ನಂತರ ಹಾಗೂ ಸೂರ್ಯಾಸ್ತವಾಗುವ ಎರಡು ಗಳಿಗೆಗಳ ಮೊದಲು ಮಾತ್ರ ಆಹಾರ ಸೇವಿಸಲು ಯೋಗ್ಯ ಕಾಲ.
ವರ್ಜಿಸಬೇಕಾದ ಆಹಾರ ಪದಾರ್ಥಗಳು: ಮಲೀನವಾದ, ಎಂಜಲಿನ, ಹೊಲಸುಳ್ಳ, ಹೇಸಿಕೆ ಎನಿಸುವ, ತಂಗಳಾಧ, ರುಚಿ ಎನಿಸದ, ಕೊಳೆತ, ತಯಾರಾಗಿ ಬಹಳ ಹೊತ್ತಾದ, ತುಂಬ ತಣ್ಣಗಾದ, ತಣ್ಣಗಾಗಿರುವುದನ್ನು ಪುನಃ ಬಿಸಿ ಮಾಡಿದ, ಹೊತ್ತಿದ, ಚೆನ್ನಾಗಿ ಬೇಯಿದೆ ಇದ್ದ ಆಹಾರ ಪದಾರ್ಥಗಳನ್ನು ಅವೆಷ್ಟೇ ಪೌಷ್ಟಿಕಾಂಶಗಳನ್ನು ಹೊಂದಿದ್ದರೂ ಹಾಗು ನಮಗೆಷ್ಟೇ ಹಸಿವಾಗಿದ್ದರೂ ತಿನ್ನಬಾರದು.
ಆಹಾರ ದ್ರವ್ಯಗಳು ಪರಸ್ಪರ ವಿರುದ್ಧ ಗುನ, ವೀರ್ಯಾಂಶ ಹೊಂದಿರಬಾರದು. ಉದಾ: ಹಾಲಿನೊಡನೆ ಹುಳಿರಸ ಇಲ್ಲವೆ ಹುಳಿಯಾದ ಹಣ್ಣುಗಳು ವಿರುದ್ಧವಾಗಿವೆ. ಬಾಳೆಹಣ್ಣನ್ನು ಮಜ್ಜಿಗೆಯ ಜೊತೆ, ತಾಳೆಹಣ್ಣನ್ನು ಮೊಸರಿನ ಜೊತೆಯಲ್ಲೂ ಸೇವಿಸಬಾರದು.
ಆಹಾರ ಸೇವನೆಯ ಲಕ್ಷಣಗಳು
೧. ಮಿತಾಹಾರ:ಆಹಾರವು ಹೊಟ್ಟೆ, ಹೃದಯ, ಪಕ್ಕಡೆಗಳಲ್ಲಿ ತಡೆ ಇಲ್ಲವೆ ನೋವನ್ನುಂಟು ಮಾಡುವುದಿಲ್ಲ. ಹೊಟ್ಟೆ ಭಾರವಾಗುವುದಿಲ್ಲ. ಇಂದ್ರಿಯಗಳು ತೃಪ್ತಿಗೊಳ್ಳುವುವು. ಹಸಿವು ಬಾಯಾರಿಕೆಗಳು ಶಾಂತವಾಗುವುವು. ಶರೀರದ ಯಾವುದೇ ತರಹದ ಚಟುವಟಿಕೆಗಳಿಗೆ ತೊಂದರೆ ಆಗುವುದಿಲ್ಲ. ಸುಖವಾಗಿ ಜೀರ್ಣವಾಗುವುದು. ಶರೀರಕ್ಕೆ ಒಳ್ಳೆಯ ಬಲ, ವರ್ಣಗಳನ್ನು ಕೊಡುವುದು.
೨. ಹೀನಾಹಾರ :ಶರೀರದ ಬಲ, ವರ್ಣಗಳು ಕ್ಷಯಿಸಿ ತೃಪ್ತಿ ಇಲ್ಲದಂತಾಗುವುದು. ಸಂಭೋಗ ಶಕ್ತಿ, ಆಯುಷ್ಯ, ತೇಜಸ್ಸುಗಳು ಕುಂದುವವು. ಮನೋಬುದ್ಧಿ, ಇಂದ್ರಿಯಗಳು ಕೆಡುವುವು. ಶರೀರವು ಒಣಗಿ ವಿಶೇಷವಾಗಿ ವಾತರೋಗಗಳು ಪೀಡಿಸ ತೊಡಗುವುವು.
೩. ಅತ್ಯಾಹಾರದ ಲಕ್ಷಣಗಳು: ಎಲ್ಲ ದೋಷಗಳು ಪ್ರಕೋಪಗೊಳ್ಳುವುದು. ಆಹಾರ ಪದಾರ್ಥಗಳು ಪಕ್ವವಾಗದೆ ಹೊಟ್ಟೆಭಾರವಾಗಿ ಡೇಕರಿಕೆ, ವಾಂತಿ, ಬಿಕ್ಕು, ದೂಷಿತ ಅಪಾನವಾಯು ಇಲ್ಲವೆ ಭೇದಿ ಮೂಲಕ ಹೊರಬೀಳಲಾರಂಭಿಸುವುವು.
೧೮. ಖಾದ್ಯ ಪದಾರ್ಥಗಳು ಹಾಗೂ ಅವುಗಳ ಶುದ್ಧತೆಯ ಕಾಲ ಮರ್ಯಾದೆ
	ಹೆಸರು
	ಮಳೆಗಾಲ
	ಬೇಸಿಗೆಯ ಕಾಲ
	ಚಳಿಗಾಲ

	ಹಿಟ್ಟು ನುಚ್ಚುರವೆ, ಖಾರ ಮಸಾಲ ಪುಡಿ ಇತ್ಯಾದಿ
	೩ ದಿವಸ
	೭ ದಿವಸ
	೭ ದಿವಸ

	ಪೇಢೆ ಮೊದಲಾದ ನೀರು ಹಾಕದೆ ಮಾಡಿದ ಪದಾರ್ಥಗಳು
	“
	“
	“

	ಅರಳು ಕಾಜು (ಗೋಡಂಬಿ)ಮೊದಲಾದ ಹುರಿದ ಪದಾರ್ಥಗಳು
	“
	“
	“

	ಜೀರಿಗೆ, ಕೋತಂಬರಿ ಕಾಳು, ಸಾಸಿವೆ ಮುಂತಾದವುಗಳು ಪುಡಿ
	೭ ‌ದಿವಸ
	೧೫ ದಿವಸ
	೧೫ರಿಂದ ೩೦ ದಿವಸ

	ಶುದ್ಧ ಮಾಡಿದ ಸಕ್ಕರೆ ಹಾಗೂ ಬತ್ತಾಸ ನೀರು ಹಾಕಿ ತಯಾರಿಸಿದ ಉಂಡಿ, ಗುಲಾಬ, ಜಾಮುನ್, ಅನ್ನಾರಸ, ಮಿಠಾಯಿ ಇತ್ಯಾದಿಗಳು
	೨೪ತಾಸು
	೨೪ ತಾಸು
	೨೪ತಾಸು

	ಕಾಯಿಸಿದ ಹಾಲು ಮತ್ತು ನೀರು (ಚೆನ್ನಾಗಿ ಎಸರು ಬರುವಾಗೆ ಕಾಯಿಸಿದ್ದು)
	೬ ತಾಸು
	೬ತಾಸು
	೬ತಾಸು

	ಬಸಿ ನೀರಿನಿಂದ ಮಾಡಿದ ಮಜ್ಜಿಗೆ ಮತ್ತು ಹಪ್ಪಳ, ಸೆಂಡಿಗೆ, ಶಾವಿಗೆ ವಡೆ, ಹಲವಾ, ಕರಚೀಕಾಯಿ, ಗಾರಿಗೆ, ಬಜಿ, ಉಪ್ಪಿನಕಾಯಿ ಮುಂತಾದವುಗಳು.
	೧೨ ತಾಸು
	೧೨ತಾಸು
	೧೨ತಾಸು

	ಕಚ್ಚಾ ಕಾಯಿಸಿದ ನೀರು
	೧೨ತಾಸು
	೧೨ತಾಸು
	೧೨ತಾಸು

	ಕುಂಬಳ,ಮೂಡಲ ಮುಂತಾದವುಗಳು, ರೊಟ್ಟಿ, ಅನ್ನ, ಕಿಚಡಿ, ಬೇಳೆಯ ಸಾರು, ಕಡ್ಲಿ ಹಿಟ್ಟಿನ ಜುಣಕ, ಹುಗ್ಗಿ, ಮಜ್ಜಿಗೆ ಸಾರು, ಒಣ ಶುಂಠಿ, ಲವಂಗ ಮುಂತಾದವುಗಳನ್ನು ಹಾಕಿ ಪ್ರಾಸುಕ ಮಾಡಿದ ನೀರು.
	೬ತಾಸು
	೬ತಾಸು
	೬ತಾಸು

	ಸೋಸಿದ ನೀರು, ಸೋಸಿ ಕಾಸದ ಹಾಲು, ಹಾಗೂ ಬೆಣ್ಣೆ ಕಾಯಿಸಲು, ಪಾಕ ಮಾಡಿದ ಸೈಂಧವ ಲವಣ
	೪೮ ನಿಮಿಷ
	೪೮ನಿಮಿಷ
	೪೮ನಿಮಿಷ


ಸೂಚನೆ: ತುಪ್ಪ, ಎಣ್ಣೆಗಳು ಎಲ್ಲಿಯವರೆಗೆ ದುರ್ಗಂಧವಾಗುದಿಲ್ಲವೋ ಅಲ್ಲಿಯವರೆಗೆ ಅವನ್ನು ಉಪಯೋಗಿಸಬಹುದು.
· ಆಕಳ ಹಾಲು, ಆಕಳು ಈದ ೧೦ ದಿವಸಗಳ ಮೇಲೆ ಶುದ್ಧವಾಗುವುದು.
· ಎಮ್ಮೆ ಹಾಲು ಈದ ೧೫ ದಿವಸಗಳಾದ ಮೇಲೆ ಶುದ್ಧವಾಗುತ್ತದೆ.
ಆಹಾರ ಶುದ್ಧಿ ದೃಷ್ಟಿಯಿಂದ ಅಡಿಗೆಯಲ್ಲಿ ಉಪಯೋಗಿಸುವ ಎಲ್ಲ ಪದಾರ್ಥಗಳು ಮೇಲಿನ ಕಾಲ ಮರ್ಯಾದೆಯೊಳಗಿರಬೇಕು.
೧೯. ಜಲಪಾನ
ಶರೀರದಲ್ಲಿ ಹುಟ್ಟಿಕೊಳ್ಳುವ ಮಲಾಂಶಗಳನ್ನು ಹೊರಹಾಕಲು ನೀರು ಅತ್ಯಗತ್ಯವಾಗಿದೆ. ಶರೀರದಲ್ಲಿ ಸಾಕಷ್ಟು ಜಲಾಂಶವಿರುವುದಿಂದಲೇ (ನೀರು, ಗಾಳಿಗಳು ೯೫ಶೇಕಡಾ ಇದ್ದರೆ ಇತರ ಪದಾರ್ಥಗಳು ಶೇ.೫ರಷ್ಟು ಇವೆ) ವಿವಿಧ ಪಾಚಕ ರಸಗಳು, ಸಂರಕ್ಷಕ ದ್ರವಗಳೂ ಸಪ್ರಮಾಣದಲ್ಲಿ ಸ್ರವಿಸುತ್ತವೆ.
ಶುದ್ಧವಾದ ತಣ್ಣೀರನ್ನು ಕುಡಿಯವುದರಿಂದ ಶರೀರದಲ್ಲಿ ಉತ್ಸಾಹ, ಮನಃಶಾಂತಿ, ಸಮಾಧಾನ, ಹಾಗು ಬುದ್ಧಿಯ ಸ್ಪಷ್ಟತೆಗಳುಂಟಾಗುತ್ತವೆ.
ಶರೀರದ ತೂಕ ಮತ್ತು ಗಾತ್ರಗಳನ್ನು ಇಚ್ಛಾನುಸಾರ ಬೆಳೆಸಿಕೊಳ್ಳಲು ಇಲ್ಲವೇ ಉಳಿಸಿಕೊಳ್ಳಲು ಸಹಾಯಕವಾಗುವಂತೆ ನೀರನ್ನು ಕುಡಿದರೆ ಶರೀರವು ಕೃಶವಾಗುವುದು. ಮಧ್ಯದಲ್ಲಿ ಕುಡಿದರೆ ಸಮವಾಗಿರುವುದು. ಕೊನೆಯಲ್ಲಿ ಕುಡಿದರೆ ಶರೀರವು ಸ್ಥೂಲವಾಗುವುದು ಎಂಬ ಮಾತನ್ನು ಈಗಾಗಲೇ ತಿಳಿದಿದ್ದೇವೆ.
ಹೊಟ್ಟೆ ತುಂಬ ಊಟ ಮಾಡಿದ ನಂತರ ಹೆಚ್ಚು ಪ್ರಮಾಣದಲ್ಲಿ ನೀರು ಅಥವಾ ಪೇಯಾಹಾರಗಳನ್ನು ಸೇವಿಸಿದರೆ ಅಮಾಶಯದಲ್ಲಿರುವ ತ್ರಿದೋಷಗಳ ಕಾರ್ಯಕ್ಕೆ ತಡೆಯುಂಟಾಗಿ ಅವು ಒಮ್ಮಲೇ ಪ್ರಕೋಪಗೊಂಡು ಅನೇಕ ವಿಕಾರಗಳನ್ನುಂಟು ಮಾಡಲು ಸಮರ್ಥವಾಗುವುವು.
ಜೈನ ವೈದ್ಯಕೀಯ ಪರಂಪರೆ: ೮. ಆರೋಗ್ಯ ಜೀವನ (೩)
೨೦. ಅನುಪಾನಗಳು
ಆಹಾರದಲ್ಲಿ ದೊರದಕ ಅಂಶಗಳನ್ನು ಪ್ರಕೃತಿಗೆ ಸರಿದೂಗಿಸುವಂತೆ ಅನುಪಾನವನ್ನು ಯೋಜಿಸಿಕೊಳ್ಳಬೇಕು. ಬಿಸಿನೀರು, ಮಜ್ಜಿಗೆ, ತಿಳಿಸಾರು, ಲಿಂಬೆ ಪಾನಕ, ತಿಳಿಯಾದ ಪಾಯಸ, ಖೀರು ಬೇಳೆ ಕಟ್ಟುಗಳು, ಎಳೆ ತೆಂಗಿನಕಾಯಿ ನೀರು, ಹಣ್ಣಿನ ರಸಗಳು, ಧಾನ್ಯಾಮ್ಲ, ಹಾಲು ಮೊದಲಾದವುಗಳೆಲ್ಲ ರೂಢಿಯಲ್ಲಿದ್ದ ಅನುಪಾನಗಳು.
ವ್ಯಕ್ತಿಯ ಆರೋಗ್ಯವಸ್ಥೆ ಮತ್ತು ಋತುಕಾಲಕ್ಕನುಸರಿಸಿ ಅನುಪಾನವನ್ನಾರಿಸಿ ಕೊಳ್ಳಬೇಕು. ವಾತಾವಸ್ಥೆಯಲ್ಲಿ ಸ್ನಿಗ್ಧೋಷ್ಣವಾದುದನ್ನು, ಪಿತ್ತಾವಸ್ಥೆಯಲ್ಲಿ ಮಧುರಶೀತವಾದುದನ್ನು ಮತ್ತು ಕಫಾವಸ್ಥೆಯಲ್ಲಿ ರೂಕ್ಷ ಉಷ್ಣವಾದುದನ್ನು ಆರಿಸಿಕೊಳ್ಳಬೇಕು.
ಶರೀರದ ಊರ್ಧ್ವಭಾಗದಲ್ಲಿ ವಾತ ಪ್ರಕೋಪಗೊಂಡಾಗ, ಕೆಮ್ಮು, ಉಬ್ಬಸ, ಬಕ್ಕಿಳಿಕೆಗಳಿಂದ ಬಳಲುತ್ತಿರುವಾಗ ತಣ್ಣೀರನ್ನು ಕುಡಿಯಬಾರದು.
ಬಿಸಿ ನೀರು ಕಫ ದೋಷಗಳು, ಮೇದೋರೋಗ, ವಾಯು ರೋಗಗಳು, ಅವದೋಷ, ಉಬ್ಬುಸ, ಕೆಮ್ಮು, ಜ್ವರ ಮುಂತಾದವುಗಳನ್ನು ದೂರಮಾಡಿ ದೀಪನವನ್ನುಂಟು ಮಾಡುವುದು. ಮೂತ್ರಾಶಯ ಶೋಧನೆ ಮಾಡುವುದು. ಕುಡಿಯಲು ಹಿತಕಾರಿ, ಸ್ವಲ್ಪ ಬಿಸಿಯಾದ ನೀರನ್ನೇ ಕುಡಿಯಲು ಉಪಯೋಗಿಸಬೇಕು.
ಅರುಚಿ, ಪೀನಸ (ಹಳೇ ನೆಗಡಿ)ನೆಗಡಿ, ಮೈಬಾವು, ಕ್ಷಯ ವಿಕಾರ, ಮಂದಾಗ್ನಿ, ಉದರರೋಗ (ಜಲರೋಗ) ಕುಷ್ಠ, ಜ್ವರ, ನೇತ್ರರೋಗ, ವ್ರಣ, ಮಧುಮೇಹ ಮುಂತಾದ ವ್ಯಾಧಿಗಳಲ್ಲಿ ಶುದ್ಧ ನೀರನ್ನೂ ಸ್ವಲ್ಪ ಪ್ರಮಾಣದಲ್ಲಿ ಮಾತ್ರ ಕುಡಿಯಬೇಕು.
೨೧. ಉಪವಾಸ
· ನಿರೋಗಿಯಾಗಬೇಕಾದರೆ ವಾರಕ್ಕೊಂದು ದಿವಸ ನಿರಾಹಾರ ಉಪವಾಸವನ್ನು ಮಾಡಬೇಕು. ಇದರಿಂದ ದೇಹದ ಅಂಗಾಂಗಗಳ ಕ್ರಿಯೆ ಬಿರುಸಿನಿಂದ ಸಾಗುವುದು. ಮತ್ತು ದೇಹಗತ ವಿಶೇಷ ವಸ್ತುಗಳ ವಿಸರ್ಜನೆ ಸರಳವಾಗುವುದು. ಜೀರ್ಣಾಂಗಗಳಿಗೆ ವಿಶ್ರಾಂತಿ ದೊರಕಿದಂತಾಗಿ ಅವು ಪುನಃ ಚೇತನಗೊಳ್ಳುವುವು. ಜೈನರ ಪರ್ವದಿವಸಗಳಲ್ಲಿ ಉಪವಾಸಕ್ಕೊಂದು ಮಹತ್ತದ ಸ್ಥಾನವಿದೆ.
· ಅನೇಕ ರೋಗಗಳಿಗೆ ‘ಉಪವಾಸ’ವೊಂದು ಉತ್ತಮ ಚಿಕಿತ್ಸೆ, ನೈಸರ್ಗಿಕ ಚಿಕಿತ್ಸಾ ವಿಧಾನಗಳಲ್ಲಿ ಇದಕ್ಕೊಂದು ಮಹತ್ವದ ಸ್ಥಾನವಿದೆ.
· ಉಪವಾಸವು ಅಮದೋಷ(ಅಜೀರ್ಣಕ್ಕೆ ಸಂಬಂಧಿಸಿದುದು) ವನ್ನು ದೂರಮಾಡುತ್ತದೆ. ಅಗ್ನಿಯನ್ನು ವೃದ್ಧಿಸುತ್ತದೆ. ಸ್ಫೂರ್ತಿಯನ್ನೀಯುತ್ತದೆ. ಇಂದ್ರಿಯಗಳನ್ನು ಶುದ್ಧಗೊಳಿಸುತ್ತದೆ.
· ಉಪವಾಸದಲ್ಲೂ ಸಂಪೂರ್ಣ ನಿರಾಹಾರ ಉಪವಾಸ ಹಾಗೂ ಅಲ್ಪ ಫಲರಸ ಸಹಿತ ಉಪವಾಸವೆಂದು ಎರಡು ವಿಧ. ಸಂಪೂರ್ಣ ನಿರಾಹಾರ ಉಪವಾಸದಲ್ಲೂ ಕೆಲವರು ಕಾಯ್ದಾರಿಸಿದ ನೀರನ್ನು ತೆಗೆದುಕೊಳ್ಳುವರು. ಇದನ್ನು ಕೆಲವರು ಏನನ್ನೂ ತೆಗೆದುಕೊಳ್ಳುವುದಿಲ್ಲ.
· ಉಪವಾಸದ ಹಿಂದಿನ ದಿವಸ ಕೂಡ ಅತಿಯಾದ ಭೋಜನ ಮಾಡಬಾರದು. ಅತಿ ಪಿಷ್ಟ ಪದಾರ್ಥಗಳನ್ನು ಸೇವಿಸಬಾರದು.
· ಉಪವಾಸದ ಅವಧಿಯಲ್ಲಿ ಸೋಮಾರಿತನದಿಂದಿರದೇ ನಿತ್ಯದ ಕೆಲಸ ಕಾರ್ಯಗಳನ್ನು ಮಾಡುತ್ತಿರಬೇಕು. ಬೇಕಾದರೆ ಸ್ವಲ್ಪ ವಿಶ್ರಾಂತಿ ತೆಗೆದುಕೊಳ್ಳಬಹುದು.
· ಆಯುರ್ವೇದದಲ್ಲಿ ಎಲ್ಲ ರೋಗಗಳಿಗೆ ಮಂದಾಗ್ನಿಯೇ ಕಾರಣವೆಂದಿದ್ದಾರೆ. ಅಗ್ನಿಯನ್ನು ಪ್ರದೀಪ್ತಗೊಳಿಸುವುದೇ ಈ ಉಪವಾಸ.
· ಗರ್ಭಿಣಿಯರು, ಹಾಲುಣ್ಣಿಸುವ ತಾಯಂದಿರು, ಮಕ್ಕಳು, ರಕ್ತ ಹೀನತೆ, ಜಠರ ವ್ರಣ, ಆಮ್ಲಪಿತ್ತ ರೋಗಿಗಳು, ರೋಗದಿಂದ ಅಶಕ್ತರಾದವರು, ಅತಿಯಾಗಿ ಕೃಶರಾಗಿರುವವರು ಉಪವಾಸವನ್ನಾಚರಿಸಬಾರದು. ಮೈಯಲ್ಲಿನ ರಕ್ತ (ಶಕ್ತಿ) ನಾಶವಾಗುವವರೆಗೆ ಉಪವಾಸವನ್ನು ಮಾಡಬಾರದು. ಇದರಿಂದ ಕೈ ಕಾಲು ಬೆರಳುಗಳಲ್ಲಿ ನೋವು, ಮೈ, ನೋವು, ಕೆಮ್ಮು, ಬಾಯಿ ಒಣಗುವಿಕೆ, ಹಸಿವು ಕಟ್ಟುವುದು, ಅರುಚಿ ಕಣ್ಣು, ಕಿವಿ, ಮೊದಲಾದ ಇಂದ್ರಿಯ ದೌರ್ಬಲ್ಯ, ಭ್ರಮೆ, ಕಣ್ಣಿಗೆ ಕತ್ತಲು ಗೂಡಿಸುವುದು. ಬುದ್ಧಿ ಶೂನ್ಯತೆ, ದೇಹಾಗ್ನಿಗಳ ಶಕ್ತಿಗುಂದುವಿಕೆ -ಈ ಮೊದಲಾದ ಲಕ್ಷಣಗಳು ಕಂಡುಬರುತ್ತವೆ.
· ಉಪವಾಸದ ಮರುದಿವಸ ಶುಚಿರ್ಭೂತವಾಗಿ ಹಗುರವಾದ, ಮಧುರವಾದ, ರುಚಿಯಾದ, ಸರಿಯಾಗಿ ಬೇಯಿಸಿದ ಆಹಾರಗಳನ್ನು ಮಾತ್ರ ಸೇವಿಸಬೇಕು.
೨೨. ತಾಂಬೂಲ
ಊಟವಾದ ಬಳಿಕ ತಾಂಬೂಲವನ್ನು ತಿನ್ನುವುದರಿಂದ ಶರೀರದಲ್ಲಿ ಸೌಖ್ಯ, ಭಾಗ್ಯ, ಬಾಯಿಯಲ್ಲಿ ಸುಗಂಧವಾಸನೆ, ಸಂತೋಷ, ಶಾಂತಿ, ಉಲ್ಲಾಸ, ಸುಂದರವಾದ ವಿಷಯಾಭಿಲಾಷೆ ಮುಂತಾದ ಹೆಚ್ಚುವುವು. ಮುಖದಲ್ಲಿ ಕಾಂತಿ ಹೆಚ್ಚುವುದರ ಜೊತೆ ಮನಸ್ಸಿನಲ್ಲಿ ಸಂತೋಷವಿರುವುದು. ಬಾಯಿಯಲ್ಲಿ ದ್ರವತ್ವವಿರುವುದು. ಈತನು ಸಮಾಜದಲ್ಲಿ ಭೂಷಣವೆನಿಸುವನು. ಸ್ವರವು ಮಧುರವಾಗುವುದು. ಬಾಯಿಯಲ್ಲಿ ಲಾಲಾರಸವು ಹೆಚ್ಚು ಹುಟ್ಟುವುದರೊಡನೆ ಅನೇಕ ಮುಖ(ಬಾಯಿ) ರೋಗಗಳ ನಾಶವಾಗುವುದು. ಆಹಾರದಲ್ಲಿ ಇಚ್ಛೆ ಹುಟ್ಟುವುದು. ಊಟವಾದ ಬಳಿಕ ಬಾಯಿ ಶುದ್ಧಿ ಆಗುವುದು. ಇಂತಹ ತಾಂಬೂಲವನ್ನು ನಿತ್ಯ ಹಾಕಿಕೊಳ್ಳಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
ಊಟವಾದ ಬಳಿಕ, ಮಲಗಿ ಎದ್ದ ಮೇಲೆ, ಸ್ನಾನವಾದ ನಂತರ ಹಾಗೂ ವಾಂತಿಯಾದ ಮೇಲೆ ತಾಂಬೂಲ ಹಾಕಿಕೊಳ್ಳಬೇಕು. ಇನ್ನೂ ಕೆಲವರು ಈ ವೇಳೆಗಳಲ್ಲದೆ ಮೈಥುನ,ಯುದ್ಧ, ಸಭೆ, ಸಮಾರಂಭಗಳಲ್ಲಿ ತಾಂಬೂಲ ಸೇವನೆ ಮಾಡಬೇಕೆಂದೂ ಇದರಿಂದ ಕಾರ್ಯೋತ್ಸಾಹ, ಗೌರವಗಳು ಹೆಚ್ಚಾಗುವುದೆಂದು ಹೇಳಿದ್ದಾರೆ. ತಾಂಬೂಲಕ್ಕೆ ಪಚ್ಚಕರ್ಪೂರ, ಜಾಜಿಕಾಯಿ, ಬಾಲಮೆಣಸು, ಲವಂಗ, ಕಾಚು, ಸುಣ್ಣ, ಅಡಿಕೆ, ಜಾಯಿ ಪತ್ರ, ಏಲಕ್ಕಿ, ವೀಳ್ಯದೆಲೆ- ಇವೆಲ್ಲ ಇರಬೇಕಾಗುವುದು. ತಾಂಬೂಲಕ್ಕೆ ತಂಬಾಕವನ್ನು ಉಪಯೋಗಿಸಬಾರದು. ತಾಂಬೂಲವನ್ನು ಹಾಕಿಕೊಂಡನಂತರ ಬರುವ ಮೊದಲನೆ, ಎರಡನೆ ರಸಗಳನ್ನು ಉಗುಳಬೇಕು. ನಂತರದ ರಸಗಳು ಅಮೃತ ಸಮಾನ ಹಾಗೂ ರಸಾಯನ ಗುಣವುಳ್ಳವಾಗಿವೆ.
ಅತಿಯಾಗಿ ತಾಂಬೂಲ ಹಾಕಿಕೊಂಡರೆ ರಸಾದಿ ಸಪ್ತಧಾತುಕ್ಷಯ, ವಾತ ರೋಗ ಹಾಗೂ ರಕ್ತ ರೋಗಗಳನ್ನುಂಟು ಮಾಡಲು ಸಮರ್ಥವಾಗುವುವು. ಇದಲ್ಲದೇ ರಕ್ತಪಿತ್ತ, ಕ್ಷಯ, ಕ್ಷೀಣತೆ, ಬಾಯಾರಿಕೆ, ಜ್ವರ, ಮೂರ್ಛೆ, ವಿಕಾರಗಳಿಂದ ಬಳಲುವವರು, ಕೃಶರು, ಬಲಹೀನರು, ಬಾಯಲ್ಲಿ ಹುಣ್ಣಾದವರು ತಾಂಬೂಲ ಹಾಕಿಕೊಳ್ಳಬಾರದು.
೨೩. ವಿಶ್ರಾಂತಿ/ನಿದ್ರೆ
ವಿಶ್ರಾಂತಿ: ಸತತವಾಗಿ ಕೆಲಸ ಮಾಡುವುದರಿಂದ ದೇಹ-ಮನಸ್ಸುಗಳು ದಣಿದು ಕೆಲಸದಲ್ಲಿ ಆಸಕ್ತಿ ಇಲ್ಲದಂತಾಗಿ ಬೇಸರವೆನಿಸಿದಾಗ ವಿಶ್ರಾಂತಿ ಬೇಕೆನ್ನಿಸುವುದು. ಒಂದೇ ರೀತಿಯ ಕೆಲಸವನ್ನು ಬಹಳ ಹೊತ್ತು ಮಾಡುತ್ತಿರುವಾಗಲೂ ಹೀಗಾಗಬಹುದು. ಆಗ ಕೆಲಸವನ್ನು ಬದಲಿಸಿದರೂ ಅದೊಂದು ರೀತಿಯ ಬದಲಾವಣೆ ಎನಿಸಿ ವಿಶ್ರಾಂತಿ ದೊರಕಿದಂತಾಗುವುದು. ಇದು ಯಾವುದೇ ಕೆಲಸ, ಪಾಠ, ನೃತ್ಯ, ಸಂಗೀತ, ನಾಟಕ, ಟಿ.ವಿ. ಸೀರಿಯಲ್, ಚಲನಚಿತ್ರ, ಸಂಗಿತಗಳನ್ನೂ ಬಿಟ್ಟಿಲ್ಲ. ಆಗಲೂ ನಮಗೆ ಕೆಲ ನಿಮಿಷಗಳ ಬದಲಾವಣೆ ಅವಶ್ಯವೆನಿಸುತ್ತದೆ.
ಕೆಲಸಗಳಲ್ಲಿ ವೈವಿಧ್ಯತೆ ಇರುವುದು ಕೂಡ ಒಂದು ರೀತಿಯ ವಿಶ್ರಾಂತಿಯೇ. ಈ ಮಾತನ್ನು ಮನಃ ಶಾಸ್ತ್ರಜ್ಞರೇ ಒಪ್ಪುತ್ತಾರೆ. ಒಬ್ಬ ವ್ಯಕ್ತಿ ನಿತ್ಯ ಬೌದ್ಧಿಕವಾಗಿ ಹೆಚ್ಚು ಕಾರ್ಯಮಗ್ನನಾಗುತ್ತಿದ್ದರೆ ಅವನಿಗೆ ದೈಹಿಕ ಶ್ರಮವಾಗುವ ಓಟ, ವ್ಯಾಯಾಮ, ಈಜು, ಯೋಗಾಸನಗಳನ್ನು ಮಾಡಬೇಕಾಗುತ್ತದೆ. ದೇಹ ಬೆವರಿದರೆ ಕಶ್ಮಲಗಳೆಲ್ಲ ಹೊರಹೋಗಿ ಯೋಗ್ಯ ವಿಶ್ರಾಂತಿ ದೊರಕುತ್ತದೆ. ನಂತರ ಧ್ಯಾನಮಾಡಿ ಕೆಲವೇಳೆ ಶವಾಸನ ಹಾಕಿದರೆ ದೇಹ-ಮನಸ್ಸುಗಳಿಗೆ ಮರುಚೈತನ್ಯ ತುಂಬಿದಂತಾಗುತ್ತದೆ. ನೀವು ಹೆಚ್ಚು ದಣಿದಾಗಲೆಲ್ಲ ಹೀಗೆ ಮಾಡಬೇಕು. ಇದನ್ನು ನಿವಾರಿಸಿಕೊಳ್ಳಲು ದುಶ್ಚಟಗಳನ್ನು ಅಂಟಿಸಿಕೊಳ್ಳಬಾರದು. ಮಧ್ಯಾಹ್ನ ಊಟವಾದ ಬಳಿಕ ಕೆಲ ವೇಳೆ ವಿಶ್ರಾಂತಿ, ವಾರಕ್ಕೊಂದು ದಿನ ವಿಶ್ರಾಂತಿ ಹಾಗೂ ನಾಲ್ಕಾರು ತಿಂಗಳಿಗೊಮ್ಮೆ ಜೀವನ ಜಂಜಾಟಗಳಿಂದ ದೂರವಾಗಿ ತೀರ್ಥಕ್ಷೇತ್ರಗಳು, ಗಿರಿಧಾಮ, ಪ್ರವಾಸಿ ತಾಣಗಳಿಗೆ ಹೋಗಿ ವಿಶ್ರಾಂತಿ ಪಡೆಯಬೇಕು.
ನಿದ್ರೆ: ನಮ್ಮ ದಿನನಿತ್ಯದ ಕೆಲಸಗಳಿಂದ ಮನಸ್ಸು ಹಾಗೂ ಕರ್ಮಾತ್ಮಗಳು ಬಳಲಿ ಸೋತು ಬಂದಾಗ ಅವುಗಳಿಗೆ ವಿಶ್ರಾಂತಿ ದೊರಕಿಸಿಕೊಡಲೆಂದು ಪ್ರಕೃತಿಯು ನಿದ್ರೆ ತರಿಸುವುದು.
· ಸುಖವಾದ ನಿದ್ರೆಯಿಂದ ಆರೋಗ್ಯ, ಪುಷ್ಟಿ, ಶಕ್ತಿ, ಜ್ಞಾನ, ವೀರ್ಯವಂತಿಕೆಗಳು ಲಭಿಸುವುವು. ನಿದ್ರೆ ಸರಿಯಾಗಿ ಆಗದಿದ್ದರೆ ದುಃಖ, ಸೊರಗುವಿಕೆ, ದೌರ್ಬಲ್ಯ, ವೀರ್ಯಹೀನತೆ, ಅಜ್ಞಾನಗಳುಂಟಾಗುವುವು.(ಕ.ಅ.೬, ಶ್ಲೋಕ.೨೪) ಆದ್ದರಿಂದ ರಾತ್ರಿ ವೇಳೆ ವಯಸ್ಸಿಗನುಸಾರ ೬ ರಿಂದ ೮ ಗಂಟೆಗಳಷ್ಟು ನಿದ್ರೆ ಬೇಕು. ಹಗಲು ನಿದ್ರೆ ಬೇಕು. ಹಗಲು ನಿದ್ರೆ ಆರೋಗ್ಯಕ್ಕೆ ಒಳಿತಲ್ಲ. ನಿತ್ಯ ರಾತ್ರಿ ಸಮಯಕ್ಕೆ ಸರಿಯಾಗಿ ಬೇಗನೆ ಮಲಗಿಕೊಳ್ಳುವ ಹಾಗೂ ನಸುಕಿನಲ್ಲಿ ಬೇಗನೆ ಏಳುವ ರೂಢಿಯನ್ನು ಇಟ್ಟುಕೊಳ್ಳಬೇಕು.
· ನಿದ್ರೆಯಲ್ಲಿ ಪ್ರಜ್ಞೆಯು ಇರುವುದಾದರೂ ತನ್ಮೂಲಕ ನಿಷ್ಕ್ರಷ್ಟ ಭಾವನೆಗಳು ಉದ್ಭವಿಸುವುದಿಲ್ಲವೆಂದು ಯೋಗಶಾಸ್ತ್ರವು ಹೇಳುತ್ತದೆ.
· ನಿದ್ರೆಯಲ್ಲಿದ್ದಾಗ ಸುಖ,ದುಃಖ, ಸ್ಥೂಲತೆ, ಕೃಶತೆ, ಬಲಾಬಲಗಳು,ಜ್ಞಾನ ಅಜ್ಞಾನಗಳು, ವೃಷತ್ವ -ನಪುಂಸಕತ್ವಗಳು, ಜೀವಿತ-ಮರಣಗಳ ಜ್ಞಾನವು ಕೂಡ ಮಾನವನಿಗೆ ತಿಳಿದುಬರುವುದಿಲ್ಲವೆಂದು ಹೇಳಲಾಗಿದೆ.
· ನಿದ್ರೆಯಲ್ಲಿ ಶರೀರದಲ್ಲಿರುವ ರಕ್ತಪರಿಚಲನೆ ಮುಂದುವರಿಯುತ್ತದೆ. ಹೃದಯದ ಬಡಿದ ಸ್ವಲ್ಪ ಸಾವಧಾನವಾಗುತ್ತದೆ. ಆಹಾರ ಜೀರ್ಣ ಕ್ರಿಯೆ ಸಾಮಾನ್ಯ ರೀತಿಯಲ್ಲಿ ನಡೆಯುತ್ತದೆ. ಪಿತ್ತ ಜನಕಾಂಗ ಮತ್ತು ಮೂತ್ರಪಿಂಡಗಳು ತಮ್ಮ ತಮ್ಮ ಕೆಲಸ ಮಾಡುತ್ತಿರುತ್ತದೆ. ಶಬ್ದ, ಬೆಳಕು, ಉಷ್ಣತೆ, ವಾಸನೆ ಮುಂತಾದವುಗಳು ನಿದ್ರೆಯಲ್ಲಿರುವ ಪ್ರತಿ ವ್ಯಕ್ತಿಯ ಮೇಲೆ ಒಂದೇ ಸಮನಾದ ಪರಿಣಾಮ ಬೀರುತ್ತದೆ. ಇವುಗಳು ಪ್ರಬಲವಾಗಿದ್ದರೆ ಗಾಢ ನಿದ್ರೆಯಲ್ಲಿಯೂ ತಿಳುವಳಿಕೆಯುಂಟಾಗುತ್ತದೆ. ದೇಹದ ಉಷ್ಣಾಂಶ ಸ್ವಲ್ಪ ಕಡಿಮೆ ಆಗುತ್ತದೆ. ದೇಹದಲ್ಲಿಯ ಮಲನಿಸ್ಸರಣ, ಧಾತು ಗತ ಕ್ರಿಯೆಗಳೆಲ್ಲ ಎಂದಿನಂತೆ ನಡೆದಿರುತ್ತದೆ.
· ರಾತ್ರಿಯ ನಿದ್ರೆಯು ಆರೋಗ್ಯ ರಕ್ಷಣೆ ಹಾಗೂ ದೀರ್ಘಾಯು ಸಾಧನೆಗಾಗಿ ಸಹಕಾರಿಯಾಗಿದೆ.
· ಹಗಲು ನಿದ್ರೆಯಿಂದ ಶರೀರದಲ್ಲಿ ಹೆಚ್ಚು ಸ್ಥಿಗ್ಧತೆ ಬರುವುದು. ರಾತ್ರಿಯಲ್ಲಿ ಜಾಗರಣೆ ಮಾಡುವುದರಿಂದ ರೂಕ್ಷತೆ ಉಂಟಾಗುವುದು. ಇವೆರಡೂ ಆರೋಗ್ಯಕ್ಕೆ ಒಳ್ಳೆಯದಲ್ಲ.
· ಹಗಲು ನಿದ್ರೆಯಿಂದ ಅನಾರೋಗ್ಯ, ದೋಷಗಳ ಪ್ರಕೋಪತೆ, ಕೆಮ್ಮು, ಉಬ್ಬಸ, ನೆಗಡಿ, ತಲೆಭಾರ, ಮೈನೋವು, ಅಶುಚಿ, ಜ್ವರ, ಅಗ್ನಿಮಾಂದ್ಯತೆಗಳುಂಟಾಗುವುವು.
· ಬೇಸಿಗೆ ಕಾಲದಲ್ಲಿ ಮಧ್ಯಾಹ್ನ ಸ್ವಲ್ಪ ಹೊತ್ತು ವಿಶ್ರಾಂತಿ ತೆಗೆದುಕೊಳ್ಳಬಹುದು. ಮಧ್ಯಾಹ್ನ ವೇಳೆ ಮಲಗುವ ರೂಢಿ ಇರುವವರು ಮಲಗಬಹುದು. ಬುದ್ಧಿಜೀವಿಗಳಿಗೆ ಮಧ್ಯಾಹ್ನ ಸ್ವಲ್ಪ ವಿಶ್ರಾಂತಿ ಅವಶ್ಯ.(ಕ.ಅ.೬, ಶ್ಲೋಕ ೨೪-೨೫)
೨೪. ವ್ಯಕ್ತಿತ್ವ ವಿಕಾಸ
· ಪ್ರತಿಯೊಬ್ಬ ವ್ಯಕ್ತಿಯು ತನ್ನದೇ ಆದ ಒಂದು ವಿಶಿಷ್ಟ ವ್ಯಕ್ತಿತ್ವವನ್ನು ಪಡೆದುಕೊಂಡಿರುವನು. ಆ ವ್ಯಕ್ತಿತ್ವವನ್ನು ‘ಸರಳ ಜೀವನ ಹಾಗೂ ಮೇಲ್ಮಟ್ಟದ ಚಿಂತನೆ’ಯಲ್ಲಿ ಬೆಳೆಸಬೇಕಾಗುತ್ತದೆ. ಇದಕ್ಕಾಗಿ ಎಳೆವಯಸ್ಸಿನ ಯುವಕ ಯುವತಿಯರು, ಆರೋಗ್ಯವಂತ ಶರೀರ, ತಮಗೆ ಒಪ್ಪುವ ವೇಷಭೂಷಣ, ಹುರುಪು ತುಂಬಿದ ನಡೆ ನುಡಿಗಳಲ್ಲಿ ಪ್ರಸನ್ನ ಮುಖ ಮಾನವನು ವ್ಯಕ್ತಿತ್ವವನ್ನು ಸೂಚಿಸುತ್ತದೆ. ಅಂಥವನು ತಾನು ಕೈಗೊಂಡ ವಿದ್ಯಾಭ್ಯಾಸ, ಉದ್ಯೋಗ ಅಥವಾ ವ್ಯವಹಾರಗಳಲ್ಲಿ ಅವಶ್ಯವಾಗಿ ಜಯಶೀಲನಾಗುತ್ತಾನೆ. ಆಗ ದೇಹ, ಮನಸ್ಸು ಬುದ್ಧಿ, ಮುಂತಾದವುಗಳೆಲ್ಲ ಚುರುಕಾಗಿದ್ದು ತಾನು ನೆಮ್ಮದಿಯಿಂದ ಇದ್ದು ಇತರರನ್ನು ಕೂಡ ಸಂತೋಷಪಡಿಸುತ್ತಾನೆ.
· ಒಳ್ಳೇ ವ್ಯಕ್ತಿತ್ವವನ್ನು ರೂಪಿಸಿಕೊಳ್ಳಬೇಕಾದರೆ ಅದಕ್ಕೆ ಬಹುಕಾಲ ಬೇಕಾಗುವುದು. ಆದರೆ ವ್ಯಕ್ತಿತ್ವವನ್ನು ಕೆಡಿಸಿಕೊಳ್ಳುವುದು ಬಹುಬೇಗ. ಜೀವನದಲ್ಲಿ ವಾಮ ಮಾರ್ಗಗಳ ಆಕರ್ಷಣೆಯೇ ಹೆಚ್ಚು. ಇದೀಗ ನಮ್ಮ ಯುವ ಜನಾಂಗ ವಿಶೇಷವಾಗಿ ಇದೇ ಮಾರ್ಗದಲ್ಲಿಯೇ ನಡೆಯುತ್ತಿದೆ. ಹೀಗಾಗಿ ಕೊಲೆ, ಸುಲಿಗೆ, ದರೋಡತನ, ಬಲಾತ್ಕಾರ, ಅಪಘಾತ, ಕೆಟ್ಟ ವ್ಯಸನಗಳು, ಬ್ರಷ್ಟಾಚಾರ, ಮೊದಲಾದ ದುರ್ಗುಣಗಳು ಬೆಳೆಯುತ್ತಿವೆ. ಇವು ಮುಖ್ಯವಾಗಿ ಸಾಮಜಿಕ ಆರೋಗ್ಯವೇ ಹಾಳುಗೆಡುವುತ್ತವೆ. ಆದ್ದರಿಂದ ನಮ್ಮ ಮಕ್ಕಳನ್ನು ಚಿಕ್ಕವರಿದ್ದಾಗಿನಿಂದಲೇ ಒಳ್ಳೆ ಪರಿಸರದಲ್ಲಿ ಬೆಳೆಸಬೇಕು. ಅವರಿಗೆ ಒಳ್ಳೆ ಸ್ನೇಹಿತರಿರಬೇಕು. ಶಿಕ್ಷಕರಿರಬೇಕು. ಅವರನ್ನು ಪ್ರೀತಿಸಬೇಕು. ಸನ್ಮಾರ್ಗದಲ್ಲಿ ಹೋಗುವಂತೆ ಪ್ರೇರೇಪಿಸಬೇಕು. ದಾತಿ ತಪ್ಪಿದಾಗ ತಿದ್ದಬೇಕು. ಎಲ್ಲಕ್ಕೂ ಮಿಗಿಲಾಗಿ ಮಗು/ಮಗಳು ತನ್ನದೇ ಆದ ವ್ಯಕ್ತಿತ್ವವನ್ನು ಬೆಳೆಸಿಕೊಳ್ಳಲು ನಾವೆಲ್ಲ ಮಾರ್ಗದರ್ಶಕರಾಗಬೇಕು.
· ಜೀವನದಲ್ಲಿ ಎಲ್ಲರೂ ತಮಗೆ ಎಟಕುವ ಗುರುಗಳನ್ನಿಟ್ಟುಕೊಳ್ಳಬೇಕು. ಅದನ್ನು ಕಷ್ಟಪಟ್ಟು ಸಾಧಿಸಬೇಕಾಗುತ್ತದೆ. ಇದಕ್ಕೆ ಸತತ ಶ್ರಮ, ಗಟ್ಟಿ ಮನಸ್ಸು ಹಾಗೂ ಛಲಗಳಿರಬೇಕಾಗುತ್ತದೆ.
· ಒಳ್ಳೆ ವ್ಯಕ್ತಿತ್ವ ನಿರ್ಮಾಣಕ್ಕೆ ಒಳ್ಳೇ ಆರೋಗ್ಯ ಬೇಕು. ಚೆನ್ನಾಗಿ ರಕ್ಷಿಸಿಕೊಳ್ಳಬೇಕು. ದೇಹ ಮನಸ್ಸುಗಳಿಗೆ ಅತಿಯಾದ ಒತ್ತಡಗಳನ್ನು ಹಾಕಿ ಅದನ್ನು ದುರ್ಬಲ ಗೊಳಿಸಬಾರದು.
· ನಿತ್ಯ ವ್ಯಾಯಾಮ, ಯೋಗಾಸನಗಳು, ಧ್ಯಾನ, ಸಾತ್ವಿಕ ಆಹಾರ, ಸನ್ಮಾರ್ಗಗಳಲ್ಲಿ ನಡೆದರೆ ಒಳ್ಳೆ ವ್ಯಕ್ತಿತ್ವ ರೂಪುಗೊಂಡು ಚಿರಯೌವನ ನಿಮ್ಮದಾಗುವುದು.
೨೫. ದುಶ್ಚಟಗಳಿಂದ ದೂರವಿರಿ
ಇತ್ತೀಚೆಗೆ ಯುವಕರು ವಿಶೇಷವಾಗಿ ದುಶ್ಚಟಗಳಿಗೆ ದಾಸರಾಗುತ್ತಿದ್ದಾರೆ. ಇವುಗಳ ಆಕರ್ಷಣೆಯೇ ಇದು ಹೆಚ್ಚಾಗಿದೆ. ಇಂಥವರು ಇಂದು ತಮ್ಮ ಆರೋಗ್ಯವನ್ನು ಕೆಡಿಸಿಕೊಂಡು ರೋಗಗಳ ಕೂಪವಾಗುತ್ತಿದ್ದಾರೆ. ಇದರಿಂದ ಕುಟುಂಬದಲ್ಲಿ ಅಶಾಂತಿ, ಆರ್ಥಿಕ ಮುಗ್ಗಟ್ಟುಗಳು ಹೆಚ್ಚುತ್ತಲಿವೆ. ಇಂತಹ ವ್ಯಸನಿಗಳು ಅಕಾಲದಲ್ಲಿ ಮರಣವನ್ನಪ್ಪಿದರೆ ಇಡಿ ಕುಟುಂಬ ಬೀದಿಗೆ ಬೀಳಬೇಕಾಗುತ್ತದೆ. ಹೀಗಾಗಿ ಸಾಮಾಜಿಕ ಆರೋಗ್ಯವೂ ಕೆಟ್ಟು ದೇಹ ದುರ್ಗತಿಗೆ ಈಡಾಗುತ್ತದೆ.
· ಮೊದಮೊದಲು ವ್ಯಕ್ತಿ ಈ ದುಶ್ಚಟಗಳಿಗೆ ತನಗಾದ ದೈಹಿಕ ದಣಿವು, ಮಾನಸಿಕ ಒತ್ತಡ, ದುಷ್ಟ ಸಹವಾಸ, ಚೇಷ್ಟೇ,ಸಂತೋಷ ಬೇಸರ ಕಳೆಯಲು, ಜಾಹೀರಾತುಗಳಿಗೆ ಮನಸೋತು -ಹೀಗೆ ಏನಾದರೊಂದು ಕಾರಣ ಮುಂದೊಡ್ಡಿ ಪ್ರಾರಂಭಿಸುವನು. ಹೀಗೆ ಸುಲಭವಾಗಿ ಪ್ರಾರಂಭವಾದ ಈ ಚಟಗಳು ಬರುಬರುತ್ತ ವ್ಯಕ್ತಿಯನ್ನೇ ತನ್ನ ದಾಸನನ್ನಾಗಿ ಮಾಡಿಕೊಳ್ಳುವುವು. ಪ್ರಕೃತಿ ಕೆಟ್ಟು ರೋಗಗಳು ಅಂಟಿಕೊಳ್ಳುವುವು. ಚಹ, ಕಾಫಿ, ಮದ್ಯ, ಧೂಮ್ರಪಾನ, ತಂಬಾಕು ತಿನ್ನುವುದು(ಗುಟುಕಾ ಹಾಕಿಕೊಳ್ಳುವುದು), ಅಫೀಮು, ಗಾಂಜಾ, ಬ್ರೌನ್, ಶುಗರ್, ಎಲ್.ಎಸ.ಡಿ ಮುಂತಾದ ಮಾದಕ ಪದಾರ್ಥಗಳ ಸೇವನೆ ಇಂದು ಅವಿದ್ಯಾವಂತರಲ್ಲಿ ಅಷ್ಟೇ ಅಲ್ಲ ವಿದ್ಯಾವಂತರಲ್ಲೂ ದಿನೇ ದಿನೇ ಹೆಚ್ಚಾಗುತ್ತಿದೆ. ಇವಲ್ಲದೇ ಹಣಹಚ್ಚಿ ಇಸ್ಫೀಟ ಆಡುವುದು, ಜೂಜಾಟ, ವೇಶ್ಯೆ – ಕರೆವೆಣ್ಣುಗಳ ಹತ್ತಿರ ಹೋಗುವುದು, ಲೈಂಗಿಕ ಕಾಮವಾಸನೆಗಳನ್ನು ಉದ್ರೇಕಿಸುವ ನೃತ್ಯ, ಸಂಗೀತ, ನಾಟಕ, ಬ್ಲ್ಯೂ ಫಿಲ್ಮ, ಚಲನಚಿತ್ರಗಳನ್ನು ನೋಡುವ ದುರಾಭ್ಯಾಸಗಳನ್ನು ಬೆಳೆಸಿಕೊಳ್ಳುತ್ತಾರೆ. ಇವು ಮಾನವನನ್ನು ನೈತಿಕವಾಗಿ ಅಧೋಗತಿಗಿಳಿಸಿವುವು. ಈತನು ಮೋಸ, ವಂಚನೆ, ಕಳ್ಳತನ, ಸುಳ್ಳು, ಕೊಲೆ, ಸುಲಿಗೆಗೆಳನ್ನೂ ಕೂಡ ಮಾಡಲು ಹೇಸುವುದಿಲ್ಲ. ಮೊದಲು ಕಳ್ಳಕಾರರ, ದರೋಡೆಕೋರರ ಒಂದೊಂದು ದೊಡ್ಡ ಗುಂಪುಗಳೇ ಇರುತ್ತಿದ್ದವು. ಆದರೀಗ ನಮ್ಮ ಯುವಕರೇ ಈ ಕೆಲಸ ಮಾಡುತ್ತಿದ್ದಾರೆ. ಹೀಗಾಗಿ ಅಪರಾಧಿಗಳ ಸಂಖ್ಯೆ ವಿಪರೀತವಾಗಿ ಬೆಳೆಯುತ್ತಿದೆ.
· ದುಶ್ಚಟಗಳಿಗೆ ಬಲಿಬೀಡಬೇಡಿ. ಒಳ್ಳೇ ವ್ಯಸನಗಳನ್ನು ಬೆಳೆಸಿಕೊಳ್ಳಿರಿ. ನಿಮ್ಮ ಮಕ್ಕಳನ್ನು ಒಳ್ಳೆ ಮಾರ್ಗದಲ್ಲಿ ನಡೆಸಿರಿ.
೨೬. ಬ್ರಹ್ಮ ಚರ್ಯ
ಯಾವ ಪುರುಷನು ತನ್ನ ಶರೀರವೊಂದು ಮಲದ ಬೀಜವೆಂತಲೂ, ಮಲದ ಉತ್ಪತ್ತಿಗೆ ಕಾರಣವೆಂದು, ಮಲವು ಹೊರಬರುವ ದ್ವಾರವೆಂದೂ, ದುರ್ಗಂಧ ಯುಕ್ತವಾಗಿದ್ದು ಹೇಸಿಗೆ ಬರಿಸುವಂತಹದು ಎಂದು ಭಾವಿಸಿ ಕಾಮ ಭೋಗದಿಂದ ವಿರಕ್ತವಾಗುವುದು ‘ಬ್ರಹ್ಮಚರ್ಯ’ ವೆನಿಸುತ್ತದೆ.
ಈತನು ಮನ, ವಚನ, ಕಾಯದಿಂದ ಪರಸ್ತ್ರೀಯರ ಸಂಪರ್ಕವನ್ನು ತ್ಯಾಗಮಾಡಿ ಆತ್ಮಧ್ಯಾನದಲ್ಲಿ ಮನವನ್ನು ರಮಿಸುವುದಕ್ಕೆ ಬ್ರಹ್ಮ ಚರ್ಯವ್ರತ ಪ್ರತಿಮೆ ಎನ್ನುತ್ತಾರೆ.
ಈ ಶರೀರವು ತಂದೆಯ ವೀರ್ಯ, ತಾಯಿಯ ರಜಸ್ಸಿನಿಂದ ಉತ್ಪನ್ನವಾಗಿದೆ. ಆದ್ದರಿಂದ ಇದೊಂದು ಮೂಲಬೀಜ. ಅಪವಿತ್ರ ಮಲೋತ್ಪತ್ತಿಯ ಜನ್ಮ ಸ್ಥಾನವಿದಾದ್ದರಿಂದ ಶರೀರಕ್ಕೆ ‘ಮಲಯೋನಿ’ ಎಂದಿದ್ದಾರೆ. ಶರೀರದ ಒಂಭತ್ತು ದ್ವಾರಗಳಿಂದ ದುರ್ಗಂಧಯುಕ್ತ ಮಲವು ಸದಾ ಹೊರಬರುತ್ತಿರುತ್ತದೆ. ಈ ರೀತಿ ವಿಚಾರಮಾಡಿ ಕಾಮ ವಿಚಾರದಿಂದ ದೂರವಿರುವುದೇ ಬ್ರಹ್ಮಚರ್ಯ.
· ಬ್ರಹ್ಮಚರ್ಯವೆಂದರೆ ಸದಾ ಬ್ರಹ್ಮಸ್ವರೂಪದ ಯೋಚನೆಗಳನ್ನು ಮನಸ್ಸಿನಲ್ಲಿಟ್ಟುಕೊಂಡು ಅದರಂತೆ ಆಹಾರ ವಿಹಾರಗಳನ್ನಿಟ್ಟುಕೊಳ್ಳುವುದೇ ಆಗಿದೆ.
· ಬ್ರಹ್ಮಚರ್ಯವು ಸ್ತ್ರೀ-ಪುರುಷರಿಬ್ಬರಿಗೂ ಅನ್ವಯಿಸುವುದು.
· ಕೇವಲ ಸ್ತ್ರೀ-ಪುರುಷರು ಪರಸ್ಪರ ದೂರವಿರಬೇಕೆಂಬುದು ಮಾತ್ರ ಬ್ರಹ್ಮಚರ್ಯವಲ್ಲ.
· ಆರೋಗ್ಯ ರಕ್ಷಣೆಗೆ ಆಹಾರ, ನಿದ್ರೆ ಹಾಗೂ ಬ್ರಹ್ಮಚರ್ಯಗಳೇ ಮೂರು ಆಧಾರ ಸ್ತಂಭವಾಗಿದೆ ಎಂದು ಆಯುರ್ವೇದ ಹೇಳುತ್ತದೆ.
· ಬ್ರಹ್ಮಚರ್ಯದಿಂದ ಮನೋಸ್ಥೈರ್ಯ, ಬುದ್ಧಿಶಕ್ತಿ, ಜ್ಞಾನಶಕ್ತಿ, ಸ್ಮರಣಶಕ್ತಿಗಳನ್ನು ಬೆಳೆಸಿಕೊಳ್ಳಬಹುದು. ಒಳ್ಳೆಯ ಬಣ್ಣ, ಗಾತ್ರ, ದೀರ್ಘಾಯುಷ್ಯ, ಕೀರ್ತಿ, ವೀರ್ಯವಂತಿಕೆಗಳು ಲಭಿಸುವುವು.(ಕಲ್ಯಾಣಕಾರಕ ಅ.೬, ಶ್ಲೋಕ.೨೧)
· ಗೃಹಾಸ್ಥಾಶ್ರಮದಲ್ಲಿ ಮಾತ್ರ ಬ್ರಹ್ಮಚರ್ಯವನ್ನು ಸಡಿಲಿಸಿಕೊಳ್ಳುಲು ಅವಕಾಶವಿದೆ. ಅದುಕೂಡ ಸಂತಾನಾಪೇಕ್ಷೆ ಇದ್ದರೆ ಮಾತ್ರ. ಇಲ್ಲವಾದರೆ ಕೂಡದು.
· ದಕ್ಷಸ್ಮೃತಿಯು ವಿವರಿಸಿದ ಅಷ್ಟಮೈಥುನಗಳನ್ನು ಬಿಡಬೇಕು. ಅಂದಾಗ ಮಾತ್ರ ನಿಜವಾದ ಬ್ರಹ್ಮಚರ್ಯ ಸಾಧ್ಯ.
ಅಷ್ಟ ಮೈಥುನಗಳು
೧. ನೃತ್ಯ, ನಾಟಕ, ಬಯಲಾಟ, ಚಲನಚಿತ್ರ, ಪುಸ್ತಕ ಮತ್ತು ಚಿತ್ರಗಳಲ್ಲಿಯೂ ಲಲನೆಯರ ಅಥವಾ ಕಣ್ಮುಚ್ಚಿ ನೋಡಿದ ಸ್ತ್ರೀಯರ ಸ್ಮರಣಧ್ಯಾನ ಮತ್ತು ಚಿಂತನೆ ಮಾಡುವುದು.
೨. ಸ್ತ್ರೀಯರ ರೂಪ, ಯೌವನ, ಅಭಿನಯ, ಶೃಂಗಾರಾದಿಗಳ ಕೌತುಕಮಯ ವರ್ಣನೆ ಮಾಡುವುದು / ಹಾಡುವುದು / ಕೇಳುವುದು.
೩. ಸ್ತ್ರೀಯರೊಡನೆ ಆಡುವುದು ಇಲ್ಲವೆ ಕುಚೇಷ್ಟೆ ಮಾಡುತ್ತ ಅತಿ-ಹತ್ತಿರದಿಂದಿರುವುದು.
೪. ಸ್ತ್ರೀಯರನ್ನು ಪ್ರತ್ಯಕ್ಷ/ಪರೋಕ್ಷವಾಗಿ ಸದಾ ನೋಡುತ್ತಿರುವುದು.
೫. ಏಕಾಂತದಲ್ಲಿ ಸ್ತ್ರೀಯರೊಡನೆ ರಹಸ್ಯವಾಗಿ ಮಾತನಾಡುವುದು.
೬. ವಿಷಯ ವಿಚಾರದಿಂದ ವಿಕಾರದಿಂದ/ಪ್ರೇರಿತನಾಗಿ ನೀಚ ವಾಸನೆಯನ್ನು ತೃಪ್ತಿಗೊಳಿಸಲು ದೃಢಸಂಕಲ್ಪ ಮಾಡುವುದು.
೭. ಪಾಪವಿಚರಕ್ಕನುಸರಿಸಿ ಗುಪ್ತ ಹಾಗೂ ಅಧಮ ಪ್ರಯತ್ನ ಮಾಡುವುದು.
೮. ಸಂಭೋಗ ಮಾಡಲು ಬಯಸುವುದು. ಅದರಂತೆಯೇ ಹಸ್ತ ಮೈಥುನಾದಿ ಸೃಷ್ಟಿಬಾಹ್ಯ ವರ್ತನೆಗಳಿಂದ ಸ್ವತಃ ವೀರ್ಯಪಾತ ಮಾಡಿಕೊಳ್ಳುವುದು.
· ಸಂತತಿ ನಿಯಂತ್ರಣಕ್ಕೂ ಈ ಬ್ರಹ್ಮಚರ್ಯವೇ ಒಂದು ಅಮೂಲ್ಯವಾದ ನೈಸರ್ಗಿಕ ಸಾಧನ.
· ನಮ್ಮ ಮಕ್ಕಳನ್ನು ಸರಳ ಹಾಗೂ ನೈಸರ್ಗಿಕ ಮಾರ್ಗದಲ್ಲಿ ನಡೆಸುವುದು. ಸಾತ್ವಿಕ ಆಹಾರ ಸೇವನೆ, ಒಳ್ಳೆ ದೈಹಿಕ-ಮಾನಸಿಕ ಆರೋಗ್ಯ ರಕ್ಷಣೆ, ಗಂಡ-ಹೆಂಡತಿ ಪ್ರತ್ಯೇಕ ಕೋಣೆಯಲ್ಲಿರುವುದು, ಆರೋಗ್ಯ ನಿಯಮಗಳನ್ನು ಸರಿಯಾಗಿ ಆಚರಿಸುವುದು, ಕೀಳುಮಟ್ಟದ ಸಾಹಿತ್ಯದಿಂದ ದೂರವಿರುವುದು. ಲೈಂಗಿಕ ಪ್ರಚೋದಕ ಚಿತ್ರ-ಚಲನಚಿತ್ರಗಳಿಂದ ದೂರವಿರುವುದು, ಕನಸಿನ ರಾಣಿಯರಿಂದ ದೈಹಿಕ ಪ್ರಕ್ಷುಬ್ಧತೆಯಾಗದಂತೆ ನೋಡಿಕೊಳ್ಳುವುದು, ದಾಂಪತ್ಯವೊಂದು ಸರಳ, ಸುಗಮ ಹಾಗೂ ನೈಸರ್ಗಿಕ ಕ್ರಮವೆಂದು ತಿಳಿಯುವುದು. ನಿತ್ಯ ದೇವರ ಪ್ರಾರ್ಥನೆ ಈ ಹತ್ತು ಅಂಶಗಳನ್ನು ಮಹಾತ್ಮಾ ಗಾಂಧಿಯವರು ಬ್ರಹ್ಮಚರ್ಯ ಆಚರಣೆಗಾಗಿ ಸೂಚಿಸಿದ್ದಾರೆ.
೨೭. ಸದಾಚಾರಗಳು
ಕೇವಲ ವೈಯಕ್ತಿಕ ಆರೋಗ್ಯವನ್ನು ಕಾಪಾಡಿಕೊಂಡರೆ ಸಂಪೂರ್ಣ ಆರೋಗ್ಯ ದೊರಕುವುದು ಅಸಾಧ್ಯ. ಅದಕ್ಕಾಗಿ ನಮ್ಮ ಮನೆ, ನಾವಿರುವ ಪರಿಸರ, ಸಮಾಜ, ಸಾರ್ವಜನಿಕ ವ್ಯವಸ್ಥೆಗಳು ಕೂಡಿ ಚೆನ್ನಾಗಿರ ಬೇಕಾಗುತ್ತದೆ. ವ್ಯಕ್ತಿಯ ಸದಾಚಾರಗಳ ಅನುಕರಣೆ ಮಾಡಿದರೆ ತನ್ನ ವೈಯಕ್ತಿಕ ಆರೋಗ್ಯವನ್ನಲ್ಲದೇ ಕೌಟುಂಬಿಕ, ಸಾರ್ವಜನಿಕ ಆರೋಗ್ಯ, ಸುಖ, ಶಾಂತಿಗಳಿಗೆ ಕಾರಣನಾಗುತ್ತಾನೆ. ಇಂತಹ ಅನೇಕ ಸದಾಚಾರಗಳನ್ನು ಆಯುರ್ವೇದಲ್ಲಿ ಆರೋಗ್ಯ ಸೂತ್ರಗಳನ್ನು ಹೇಳುವಾಗ ಹೇಳಿದ್ದಾರೆ. ಇಲ್ಲಿ ಕೆಲವನ್ನು ನೋಡೋಣ.
· ಶಾರೀರಿಕ ಆಂತರಿಕ ಹಾಗೂ ಬಾಹ್ಯ ಶುದ್ಧಿ ಅವಶ್ಯ.
· ಇಂದ್ರಿಯಗಳ ಉಪಯೋಗವು ಹೀನ, ಮಿಥ್ಯಾ, ಅತಿಯೋಗಗಳಿಗೆ ಗುರಿಯಾಗಬಾರದು
· ನಾವು ಧರಿಸುವ ಬಟ್ಟೆಗಳು ಸ್ಥಳ, ಹವಾಮಾನ, ಲಿಂಗ, ಸಮಾಜ, ಜನಸಮುದಾಯದ ರೀತಿ-ನೀತಿಗಳಿಗೆ ಹೊಂದಿಕೊಂಡಿರಬೇಕು.
· ಮಾತು ಮಿತವಾಗಿರಬೇಕು. ವಿನಯ ಪೂರ್ವಕವಾಗಿರಬೇಕು. ಸತ್ಯವನ್ನೇ ಮಾತನಾಡಬೇಕು.
· ಉತ್ತಮರೊಡನೆ ಸ್ನೇಹಮಾಡಬೇಕು. ಇಲ್ಲಿ ಸ್ವಾರ್ಥ ಬೇಡ.
· ಯಾರೊಡನೆಯೂ ದ್ವೇಷ ಬೇಡ – ವಿಶೇಷವಾಗಿ ಹಿರಿಯರು, ಅಧಿಕಾರಿಗಳು, ಧರ್ಮಗುರುಗಳೊಡನೆ.
· ತನ್ನಂತೆ ಪರರನ್ನು ಬಗೆ.
· ಅಪಕಾರವನ್ನು ಮಾಡಿದವನಿಗೂ ಉಪಕಾರ ಮಾಡು
· ಪಶು, ಪಕ್ಷಿ, ಪ್ರಾಣಿಗಳನ್ನು ಆತ್ಮೀಯತೆಯಿಂದ ನೋಡಿಕೊಳ್ಳಬೇಕು.
· ಅಪರಿಚಿತರ ವಿಷಯದಲ್ಲಿ ಮಿತಿಮೀರಿದ ವಿಶ್ವಾಸವನ್ನಾಗಲೀ ಅನವಶ್ಯ ಸಂಶಯವನ್ನಾಗಲಿ, ತಳೆಯಬಾರದು.
· ಪರರ ಸೊತ್ತನ್ನು ಅಪಹರಿಸಬಾರದು. ಪರ ಹೆಂಗಸಿನ ಅಭಿಲಾಶೆ ಬೇಡ. ಪಾಡ ಮಾಡಬೇಡಿರಿ.
· ಅತಿಯಾದ ಸಾಹಸ ಕೆಲಸ ಮಾಡಲು ಹೋಗಬೇಡಿ. ಎಲ್ಲರೂ ಬೇಡವೆನ್ನುವುದನ್ನು ಮಾಡಬೇಡಿ. ಅಗ್ನಿ ಜ್ವಾಲೆ, ಸೂರ್ಯ, ಅತಿ ಸೂಕ್ಷ್ಮ ವಸ್ತು, ಚಲಿಸುತ್ತಿರುವ ಇಲ್ಲವೇ ಸುತ್ತಿತ್ತಿರುವ ವಸ್ತುವನ್ನು ಏಕ ಚಿತ್ತದಿಂದ ನೋಡುತ್ತಿರಬಾರದು, ಅತೀ ಎನ್ನುವುದು ಒಳ್ಳೆಯದಲ್ಲ.
· ಹಿಂಸೆ, ಕಳ್ಳತನ, ವ್ಯಭಿಚಾರ, ಚಾಡಿ ಹೇಳುವುದು, ನಿಷ್ಠುರತೆ, ಸುಳ್ಳು, ಅಸಂಬದ್ಧ ಮಾತು, ದ್ರೋಹ, ಚಿಂತನೆ, ಅಸೂಯೆ, ವಿಪರೀತ ಬುದ್ಧಿಗಳನ್ನು ತ್ಯಜಿಸಬೇಕು. ಇವು ಹತ್ತು ಪಾಪದ ಕರ್ಮಗಳೆಸಿದೆ.)ಕ.ಅ.೬)
೨೮. ದುರ್ಜನ ಸಂಗಬೇಡ
ಸರ್ಪಗಳು ಭಯಂಕರ ಸ್ವರೂಪದವುಗಳಾಗಿವೆ. ಅವುಗಳ ಗತಿ ಕುಟಿಲವಾಗಿರುತ್ತದೆ. ಅವುಗಳ ದೃಷ್ಟಿಯಿಂದ ಮಾನವನಿಗೆ ಅಪಾಯವಾಗುತ್ತದೆ. ಅವುಗಳಿಗೆ ಎರಡು ನಾಲಿಗೆಗಳಿರುತ್ತವೆ. ಇದು ಸದಾ ದುಷ್ಟ ಬುದ್ಧಿಯನ್ನೇ ಹೊಂದಿರುತ್ತವೆ. ಯಾವಾಗಲೂ ತಮ್ಮ ಬಿಲದಲ್ಲಿಯೇ ಹೊಕ್ಕೊಂಡು ಇನ್ನಿತರರಿಗೆ ಬಾಧೆಯನ್ನುಂಟು ಮಾಡಲು ಹವಣಿಸುತ್ತಿರುತ್ತವೆ. ಇವೇ ಗುಣಗಳನ್ನು ದುಷ್ಟ ಜನರು ಹೊಂದಿರುತ್ತಾರೆ. ಇವರ ಸ್ವಭಾವ ಕುಟಿಲವಾಗಿರುತ್ತದೆ. ಮಿಥ್ಯಾ ದೃಷ್ಟಿ ಇದ್ದು ಚಾಡಿಕೋರರಾಗಿರುತ್ತಾರೆ. ಅಜ್ಞಾನಿಗಳಾಗಿರುತ್ತಾರೆ. ಇನ್ನಿತರ ದೋಷಗಳನ್ನೇ ಸದಾ ಹುಡುಕುತ್ತಿರುತ್ತಾರೆ. ಹಾಗೂ ಇನ್ನಿತರರಿಗೆ ಕಾಯಾ, ವಾಚಾ, ಮನಸಾ ದುಂಖವನ್ನುಂಟು ಮಾಡುತ್ತಾರೆ. ಇಂಥ ನೀಚ ಜನರು ವಿಷ ಸರ್ಪದಂತಿರುತ್ತಾರೆ ಎಂದು ಶಾಸ್ತ್ರದಲ್ಲಿ ಹೇಳಲಾಗಿದೆ.
ಇನ್ನೂ ಕೆಲ ದುರ್ಜನರ ವಿವರಣೆ ಕೊಡುತ್ತಾ ಹೀಗೆ ಹೇಳುತ್ತಾರೆ – ಅವರ ವಿಚಾರ- ಗುಣಗಳು ಅವರ ಮನೆಯವರಿಗಷ್ಟೇ ಪ್ರೀತಿ. ಮನೆಬಿಟ್ಟು ಹೊರಗಡೆ ಇವರಿಗೆ ಎಳ್ಳಷ್ಟೂ ಬೆಲೆ ಇರುವುದಿಲ್ಲ. ಇಂಥವರು ಎಲ್ಲ ವಿದ್ವಾಂಸರುಗಳು, ಒಳ್ಳೇ ಜನರ ನಿಂದೆ ಮಾಡುತ್ತಿರುತ್ತಾರೆ. ಚಾಡಿ ಹೇಳುವುದು, ಮತ್ಸರ ಭಾವನೆ, ಕಠೋರ ಶಬ್ದಗಳಲ್ಲಿ ಮಾತನಾಡುವುದು. ಪಾಪಕಾರ್ಯಗಳಲ್ಲಿ ತೊಡಗಿರುವುದೇ ಅವರ ಜನ್ಮಗತ ಸ್ವಭಾವವಾಗಿರುತ್ತದೆ. ಆದರೆ ಇಂಥವರ ನಿಂದೆಯಿಂದ ವಿದ್ವಾಂಸರೇನೂ ದಡ್ಡರಾಗುವುದಿಲ್ಲ.
ಅವಿಚಾರಿಗಳಾದ, ಬಲಶಾಲಿಗಳಾದ ದುರ್ಜನರು ಜನತೆಗೆ ನಾನಾವಿಧಗಳಿಂದ ಕಷ್ಟಕೊಟ್ಟರೂ, ಪಿಶಾಚಿಗಳಂತೆ ಭ್ರಮಣ ಮಾಡಿದರೂ ಸಜ್ಜನರು ಅವರ ಬಗ್ಗೆ ಮತ್ಸರ ಭಾವನೆ ತೋರುವುದಿಲ್ಲ.
೨೯. ಚಾರಿತ್ರದ ಧ್ಯೇಯ
ಜೈನ ಚಾರಿತ್ರವು ಅತ್ಮೋನ್ನತಿಗೆ ಕ್ರಮಬದ್ಧವಾದ ಮೆಟ್ಟಿಲುಗಳನ್ನು ಕಟ್ಟಿ ಕೊಟ್ಟಿದೆ. ಈ ಕ್ರಮದಿಂದ ಎಂಥವರು ಕೂಡ ಸಾಧನೆ ಮಾಡಿ ಸಿದ್ಧ ಪದವಿ ಪಡೆಯಬಹುದು. ಈ ಸಾಧನೆಯ ಪದ್ಧತಿಯಲ್ಲಿ ಪ್ರಾಪಂಚಿಕ ಹಾಗೂ ಅಧ್ಯಾತ್ಮಿಕ ಜೀವನಗಳ ಸುಂದರ ಸಮನ್ವಯವಿದೆ. ಒಂದಕ್ಕಾಗಿ ಇನ್ನೊಂದನ್ನು ಕೆಡಿಸಿಕೊಳ್ಳುವ ಉಪದೇಶ ಈ ಮಾರ್ಗದಲ್ಲಿಲ್ಲ. ಒಳ್ಳೆಯ ಶ್ರಾವಕನಾಗಿದ್ದರೆನೇ ಮುಂದೆ ಉತ್ತಮ ಸಾಧುವೂ ಆಗಬಲ್ಲನು. ಶ್ರಾವಕ ಧರ್ಮವನ್ನೇ ಚೆನ್ನಾಗಿ ಆಚರಿಸಲಿಕ್ಕೆ ಬಾರದವನು ಸಾಧುವಾಗುವುದೂ ವ್ಯರ್ಥ. ಆಗಲೂ ಬರುವುದಿಲ್ಲ. ಇನ್ನು ಶ್ರಾವಕನಾಗಿಯೇ ಮರಣಹೊಂದುವ ಪ್ರಸಂಗ ಬಂದರೂ ಸಲ್ಲೇಖನ ವ್ರತವನ್ನು ಸ್ವೀಕರಿಸಲು ಒಪ್ಪಿಗೆ ಇದೆ. ಅದುದರಿಂದ ಅವನು ಆಧ್ಯಾತ್ಮಿಕ ಪ್ರಗತಿಯ ಫಲವನ್ನು ಪಡೆಯಬಹುದು. ಸಮಾಜ – ದೇಶಗಳ ಸುಸ್ಥಿತಿಯ ವಿಚಾರವನ್ನು, ಮಾಡಲಾಗಿದೆ. ಪ್ರತಿಯೊಬ್ಬ ಶ್ರಾವಕನು ತನ್ನ ಜೀವಾನಾವಶ್ಯಕ ವಸ್ತುಗಳನ್ನು ತಾನೇ ದುಡಿದು ಸಂಪಾದಿಸಬೇಕೆಂದು ವಿಧಿಸಿದೆ. ಅದರಂತೆ ಹೆಚ್ಚಿನ ಸಂಪಾದನೆಯ ವಿಷಯದಲ್ಲಿ ಒಂದು ಪರಿಮಿತ ದೃಷ್ಟಿಯನ್ನು ಬೋಧಿಸಿದೆ. ಪರಿಗ್ರಹ- ಪರಿಣಾಮ ವ್ರತದಿಂದ ಒತ್ತೊಟ್ಟಿಗೆ ಆಗುವ ಧನದ ಸಂಚಯಕ್ಕೆ ತಡೆಯೊಡ್ಡಲಾಗಿದೆ. ಇದರಿಂದ ಸಮಾಜ ದೇಶಗಳ ಆರ್ಥಿಕ ಪರಿಸ್ಥಿತಿಯ ಮೇಲೆ ತುಂಬ ಒಳ್ಳೆಯ ಪರಿಣಾಮವಾಗುವುದು. ಹೀಗೆ ಜೈನಾಚಾರ್ಯರು ವ್ಯಕ್ತಿ, ಸಮಾಜ, ರಾಷ್ಟ್ರಗಳ ಉನ್ನತಿಗೆ ಒಳ್ಳೆಯ ಚೌಕಟ್ಟನ್ನು ಹಾಕಿದ್ದಾರೆನ್ನಬಹುದು. ಕೊನಗೆ ವ್ಯಕ್ತಿಯು ಅತ್ಮೋನ್ನತಿಯ ಅತ್ಯಚ್ಛ ಸ್ಥಿತಿಗೆ ಮುಟ್ಟಲೂ ಸಹಕಾರಿಯಾಗಿದೆ. ಒಳ್ಳೆ ಚಾರಿತ್ಯ್ರದಿಂದ ಇವನ್ನೆಲ್ಲ ಸುಲಭವಾಗಿ ಸಾಧಿಸಬಹುದು.
೩೦. ಲೈಂಗಿಕ ಜೀವನ
ಉಗ್ರಿದಿತ್ಯಾಚಾರ್ಯರು ‘ರಾತ್ರಿಚರ್ಯಾಧಿಕಾರ’ (ನಿಶಾಚಾರ್ಯ) ಅಧ್ಯಾಯದಲ್ಲಿ ಗೃಹಸ್ಥ ಧರ್ಮಕ್ಕೆ ಅತ್ಯವಶ್ಯವಾದ ಲೈಂಗಿಕ ಜೀವನದ ಬಗ್ಗೆ ಕೆಲ ಮಹತ್ವದ ವಿಚಾರಗಳನ್ನು ಹೇಳಿದ್ದಾರೆ. ಅವನ್ನು ಕ್ರೂಢೀಕರಿಸಿ ಇಲ್ಲಿ ಹೇಳುವ ಪ್ರಯತ್ನ ಮಾಡಿದ್ದೇನೆ.
‘ಸಂಭೋಗ’ವೆಂದರೆ ಸ್ತ್ರಿ – ಪುರುಷರು ಕಾಮ ಸಂಯೋಗವಾಗಿದೆ ಇದಕ್ಕಾಗಿಯೇ ವಿವಾಹವೆಂಬ ಬಂಧನವಿದೆ. ಮರ್ಯಾದಿತ ಸ್ಥಾನಮಾನವಿದೆ. ಈ ಬಂಧನ ಜೀವನಪರ್ಯಂತವೂ ಇದೆ. ಇದರಲ್ಲಿ ಲೈಂಗಿಕಾರ್ಷಣೆ ಇದ್ದರೂ ಧಾರ್ಮಿಕ, ನೈತಿಕ ಹಾಗೂ ಸಾಮಾಜಿಕ ಕಟ್ಟಳೆಗಳಿವೆ. ಕಷ್ಟ-ಸುಖಗಳಲ್ಲಿ ಪರಸ್ಪರ ಸಮಭಾಗಿತ್ವವಿದೆ. ಅವರದೇ ಆದ ಜವಾಬ್ದಾರಿಗಳಿವೆ.
ಸಂಭೋಗದ ಇಚ್ಛೆಯು ಆಯಾ ವಯಸ್ಸಿಗನುಸರಿಸಿ ಪ್ರತಿಯೊಬ್ಬ ಜೀವಿಗೂ ಇರುವುದು ಸ್ವಾಭಾವಿಕ. ಹೀಗೆಂದು ಅತಿ ಲೈಂಗಿಕ ತೃಷೆ ಹೊಂದಿರಬಾರದು. ಸಂತಾನಾಪೇಕ್ಷೆ ಇಲ್ಲದಿದ್ದರೆ ಸಂಭೋಗ ಮಾಡಬಾರದು. ಆರೋಗ್ಯವಂತರು ಶೀತಕಾಲದಲ್ಲಿ ನಿತ್ಯ ಒಂದು ಸಾರೆ ಸಂಭೋಗಮಾಡಬಹುದು. ಉಷ್ಣಕಾಲದಲ್ಲಿ ತನ್ನ ಶಕ್ತಿಗನುಸಾರ ವಾರಕ್ಕೊಂದು ಸಾರೆ ಸಂಭೋಗ ಮಾಡಬಹುದು.
ಅತಿ ಸಂಭೋಗದಿಂದ ಮೈಶೂಲೆ, ಕೆಮ್ಮು, ಜ್ವರ, ಉಬ್ಬುಸ, ಕೃಶತೆ, ಪಾಂಡುರೋಗ, ಧಾತು ಕ್ಷಯ, ಅಪ್ಷೇಪಕ(Fits) ಮೊದಲಾದ ವಿಕಾರಗಳುಂಟಾಗುತ್ತವೆ. ಆದ್ದರಿಂದ ವ್ಯಕ್ತಿಯು ಸಂಯಮದಿಂದಿದ್ದು ಅತಿಯಾಗಿ ಸ್ತ್ರೀ ಸಂಭೋಗಮಾಡದಂತೆ ತನ್ನನ್ನು ತಾನು ಕಾಪಾಡಿಕೊಳ್ಳಬೇಕು.
ಸಂಭೋಗ ಕ್ರಿಯೆಗೆ ಒಂದು ನಿರ್ದಿಷ್ಟವಾದ ವೇಳೆ, ಕಾಲಗಳಿವೆ, ಆಸನಗಳಿವೆ. ಮಾನ ಮರ್ಯಾದೆಗಳಿವೆ. ರೀತಿ-ನೀತಿಗಳಿವೆ. ಸಾಮಾಜಿಕ ಕಟ್ಟಳೆಗಳಿವೆ. ಈ ವಿಷಯದಲ್ಲಿ ಪಶುವಿನಂತೆ ವರ್ತಿಸಬಾರದು. ವೇಶ್ಯಾಗಮನ ಕೂಡದು, ದೇವಾಳಯ, ಸ್ಮಶಾನ, ಗುರುಸ್ಥಾನ, ಜನನಿಬಿಡ ಸ್ಥಾನಗಳು, ಚಾವಡಿ ಮೊದಲಾದ ಕಡೆ ಸಂಭೋಗ ಕ್ರಿಯೆ ಮಾಡಬಾರದು. ಅದರಂತೆ ಸ್ತ್ರೀ ರಜಸ್ವಲೆಯಾದಾಗ, ಮುಂದುವರಿದ ಗರ್ಭಿಣ್ಯಾವಸ್ಥೆಯಲ್ಲಿ ಅತಿ ಬಾಲ್ಯಾವಸ್ಥೆ, ವೃದ್ಧಾಪ್ಯಗಳಲ್ಲಿ ಕೂಡದು. ಒತ್ತಾಯದ ಲೈಂಗಿಕ ಕ್ರಿಯೆ ಬೇಡ. ಲೈಂಗಿಕ ರೋಗಗಳಿದ್ದಾಗ ಪರಸ್ಪರರು ದೂರವಿದ್ದು ಚಿಕಿತ್ಸೆ ತೆಗೆದುಕೊಳ್ಳಬೇಕು. ಸಂಪೂರ್ಣ ಗುಣವಾಗುವವರೆಗೆ ಲೈಂಗಿಕ ಸಂಪರ್ಕ ಮಾಡಬಾರದದು.
ಹಸಿದವರು, ನೀರಡಿಕೆಯಿಂದ ಬಳಲುತ್ತಿರುವವರು, ಮಲಮೂತ್ರಾದಿ ವೇಗವಿದ್ದವರು, ದೂರದಿಂದ ನಡೆದುಬಂದು ದಣಿದವರು, ಇಲ್ಲವೇ ಶ್ರಮವಹಿಸಿ ಕೆಲಸ ಮಾಡಿದವರು, ಕ್ಷಯರೋಗ, ಪೀಡಿತರು, ಶುಕ್ರಕ್ಷೀಣತೆ, ಶಕ್ತಿಹೀನತೆ, ಜ್ವರಗಳಿದ್ದವರು, ಮೈಥುನಮಾಡಬಾರದೆಂದು ಹೇಳಿದ್ದಾರೆ. ಬೆಳಗಿನ ಕಾಲ, ಸಾಯಂಕಾಲ, ಅಷ್ಟಮಿ, ಚತುರ್ದಶಿ ಹಾಗೂ ಇತರ ಪರ್ವ ದಿನಗಳು ಮೈಥುನ ಕ್ರಿಯೆಗೆ ಒಳ್ಳೆಯದಲ್ಲ.
ನಿರೋಗಿಗಳಾಗಿದ್ದು, ಯುವಕರಾಗಿದ್ದರೂ ಸಹ ಸಂಭೋಗ ಮಾಡುತ್ತಿರುವವರು ವಿಶೇಷವಾಗಿ ಕಾಮವರ್ಧಕ, ಶುಕ್ರ ಜನಕ ಪದಾರ್ಥಗಳನ್ನು ಸೇವಿಸಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
ಮೈಥುನದ ನಂತರ ಸ್ವಾದಿಷ್ಟ, ಜಿಡ್ಡಾಗಿರುವ, ಸ್ವಚ್ಛ, ಸ್ವೇಚ್ಛಾ ಪ್ರವೃತ್ತಿಗೆ ಅನುಕೂಲವಾಗಿರುವ, ಮನೋಜ್ಞವಾದ ಹಾಗೂ ಸಕ್ಕರೆ ಹಾಲು, ಬಾದಾಮಿ ಹಾಲು, ಕೇಶರಿ ಹಾಲುಗಳನ್ನು ಸೇವಿಸಬೇಕು. ತಣ್ಣನ್ನೆ ಹವೆಯನ್ನು ನಿಯಂತ್ರಿಸಬೇಕು. ಅಲ್ಲದೇ ಶೀತಯುಕ್ತವಾದ ಪಾನೀಯಗಳನ್ನು ಸೇವಿಸಿ ಸುಖಕರವಾದ ನಿದ್ರೆ ಮಾಡಬೇಕು.
೩೧. ವಾಸದ ಮನೆ ನಿರ್ಮಾಣ
ಸ್ವಸ್ಥರು, ರೋಗಿಗಳು ವಾಸಿಸಲು ಯೋಗ್ರವಾರಿರುವಂತಹ ಮನೆಗಳನ್ನು ವಾಸ್ತುಶಾಸ್ತ್ರದ ಪ್ರಕಾರ ನಿರ್ಮಿಸಿಕೊಳ್ಳಬೇಕಾದ ಅವಶ್ಯಕತೆಯನ್ನು ಕಲ್ಯಾಣಕಾರದಲ್ಲಿ ಹೇಳಿದ್ದಾರೆ. ಮನೆಯು ಪ್ರಶಸ್ತ ಪ್ರದೇಶದಲ್ಲಿ, ಪ್ರಶಸ್ತ ದಿಕ್ಕಿನಲ್ಲಿರಬೇಕು. ಅದರಲ್ಲಿಯೂ ಶ್ರೇಷ್ಠ ಭಾಗದಲ್ಲಿರಬೇಕು. ಪ್ರಾಚೀನ ಮಂತ್ರ – ತಂತ್ರ ವಿಷಯಗಳನ್ನು ತಿಳಿದಿರತಕ್ಕ ವಿದ್ವಾಂಸರಿಂದ ಪೂಜೆ ಪುನಸ್ಕಾರ ಮಾಡಿಸಿ ದುಷ್ಟಶಕ್ತಿಗಳಿಂದ ರಕ್ಷಿತವಾಗಿರಬೇಕು.
ಮನೆಯಲ್ಲಿ ಸದಾ ಕಸವನ್ನು ತೆಗೆದು ಸ್ವಚ್ಛ ಮಾಡುತ್ತಿರಬೇಕು. ದೀಪ ಬೆಳಗುತ್ತಿರಬೇಕು. ಸುಗಂಧಿತ ಧೂಪಗಳಿರಬೇಕು. ಹೂವು ಹಾರಗಳಿಂದ ಸುಶೋಭಿತ – ಮನೋಹರವಾಗಿರಬೇಕು. ಹಾಗೂ ರಕ್ಷಕರಿಂದ ರಕ್ಷಿತವಾಗಿರಬೇಕು. ಯೋಗ್ಯ ಸ್ತ್ರೀ-ಪುರುಷರು ಪ್ರವೇಶ ಮಾಡಿ ಪರೀಕ್ಷಿವಾಗಿರಬೇಕು.
ಇಂಥ ಮನೆಯಲ್ಲಿ ತುಂಬ ಹವೆ(ಗಾಳಿ) ಬೀಸುತ್ತಿರಬಾರದು. ಮನೆ ಛಿದ್ರ-ಛಿದ್ರವಾಗಿರಬಾರದು. ಅವಶ್ಯಕ ಉಪಕರಣಗಳು, ಸುಂದರ ಚಿತ್ರಗಳು, ಹೂವುಗಳೊಡನೆ ಶೋಭಿತವಾಗಿರಬೇಕು. ಇಂಥ ಮನೆಯು ವಾಸಿಸಲು ಪ್ರಶಕ್ತ. (ಕ.ಅ.೭, ಶ್ಲೋಕ-೧೮-೨೨)
೨೩. ಆರೋಗ್ಯ ಜೀವನಕ್ಕೆ ರಸಾಯನಗಳ ಸೇವನೆ
ರಸದಿಸಪ್ತಧಾತುಗಳ ವೃದ್ಧಿಗೆ ನಿತ್ಯ ರಸಾಯನಗಳನ್ನು ಸೇವಿಸಿ ನಾವು ಆರೋಗ್ಯವನ್ನು ರಕ್ಷಿಸಿಕೊಳ್ಳಬೇಕು. ಯಾವ ಪದಾರ್ಥಗಳು ಶೀತಗುಣ, ಸ್ನಿಗ್ಧಗುಣ, ಮಧುರ ಗುಣಗಳನ್ನು ಹೊಂದಿರುವವೋ ಅವೆಲ್ಲ ವೀರ್ಯವರ್ಧಕಗಳೆನಿಸಿವೆ. ಆತ್ಮರಕ್ಷಣೆಗಾಗಿ ನಿರೋಗ ಶರೀರದ ಅವಶ್ಯಕತೆ ಇದೆ. ಆದ್ದರಿಂದ ಎಲ್ಲ ರೋಗಗಳನ್ನು ದೂರಮಾಡಲು ಅತ್ಯಂತ ವೀರ್ಯಯುಕ್ತ ರಸಾಯನ ಯೋಗಗಳನ್ನು ನಿತ್ಯ ತೆಗೆದುಕೊಳ್ಳಬೇಕೆಂದು ಹೇಳಿದ್ದಾರೆ. (ಕ.ಅ.೬, ಶ್ಲೋಕ.೪೧)
ತ್ರಿಫಲ ರಸಾಯನ: ಬೆಳಗಿನ ಭೋಜನ ಕಾಲದಲ್ಲಿ ಮೂರು ನೆಲ್ಲಿಕಾಯಿಗಳನ್ನು ಸಾಯಂಕಾಲ ಊಟದ ಹೊತ್ತಿಗೆ ಒಂದು ಅಳಲೆಕಾಯಿ ಎರಡು ತಾರೆಕಾಯಿಯ ಚೂರ್ಣವನ್ನು ತುಪ್ಪ ಸಕ್ಕರೆಗಳೊಡನೆ ಸೇವಿಸಿದರೆ ಶರೀರದ ಸಕಲ ರೋಗಗಳು ನಾಶವಾಗಿ ಶರೀರ ಸುಂದರವಾಗುವುದು, ಕಣ್ಣುಗಳಲ್ಲಿ ತೇಜಸ್ಸು ಕಂಡುಬರುವುದು. ಈ ವ್ಯಕ್ತಿ ಧರ್ಮ, ಅರ್ಥ, ಕಾಮಗಳನ್ನು ಪಾಲಿಸುತ್ತ ಚಿರಾಯುವಾಗುವನು. (ಕ.ಅ.೬, ಶ್ಲೋಕ-೪೨)
ವಾಯುವಿಡಂಗ ಇಲ್ಲವೆ ಜೇಷ್ಠಮಧು ರಸಾಯನ: ಇವುಗಳಲ್ಲಿ ಒಂದರ ಸೂಕ್ಷ್ಮ ಚೂರ್ಣವನ್ನು ಸಕ್ಕರೆ ಸಮಭಾಗ ಸೇರಿಸಿ ನಿತ್ಯ ಬೆಳಿಗ್ಗೆ ಸೇವಿಸುತ್ತ ಹೋದರೆ ಮುಪ್ಪನ್ನು ಮೂಂದುಡಬಹುದು. (ಕ.ಅ.೬, ಶ್ಲೋಕ.೪೩)
ಅನುಪಾನ: ನಾವು ರಸಾಯನಕ್ಕೆಂದು ಸೇವಿಸುವ ದ್ರವ್ಯದ ಕಷಾಯವನ್ನೇ ಅನುಪಾನವಾಗಿ ತಗೆಗೆದುಕೊಳ್ಳಬೇಕು. ಇದರಿಂದ ರಸಾಯನ ದ್ರವ್ಯದ ಪರಿಣಾಮ ಹೆಚ್ಚಾಗುವುದೆಂದು ಹೇಳಿದ್ದಾರೆ. (ಶ್ಲೋಕ-೪೪)
ಪಥ್ಯಾಹಾರ: ರಸಾಯನಗಳನ್ನು ಉಪಯುಕ್ತ ಅನುಪಾನಗಳೊಡನೆ ಕುಡಿದು ಅವು ಜೀರ್ಣವಾದ ಬಳಿಕ ಹಾಲು, ತುಪ್ಪ, ಹೆಸರು ಬೇಳೆಗಳಿಂದೊಡಗೂಡಿನ ಆಹಾರ ಸೇವಿಸಬೇಕು. ಉಪ್ಪು ಇತ್ಯಾದಿ ತೀಷ್ಣ ಪದಾರ್ಥಗಳನ್ನು ಇವುಗಳೊಡನೆ ತಿನ್ನಬಾರದು. ಇದರಿಂದ ದೊಡ್ಡ – ದೊಡ್ಡ ರೋಗಗಳು ಸಹಿತ ದೂರವಾಗುವುವು. ಮುಪ್ಪು, ಮುಪ್ಪಿನಲ್ಲಿ ಕಂಡುಬರು ಚರ್ಮ ಸುಕ್ಕುಗಟ್ಟುವಿಕೆಗಳು ದೂರವಾಗಿ ಅನೇಕ ವರ್ಷಗಳವರೆಗೆ ಬದುಕಬಹುದು. (ಶ್ಲೋಕ.೪೫)
ಶಾಸ್ತ್ರದಲ್ಲಿ ಇಂತಹ ಅನೇಕ ಪ್ರಕಾರದ ರಸಾಯನಗಳನ್ನು ವಿಡಂಗಸಾರ ರಸಾಯನ, ಬಲಾ ರಸಾಯನ, ನಾಗಬಲಾದಿ ರಸಾಯನ, ಬಾಕುಚಿ ರಸಾಯನ, ಬ್ರಾಹ್ಮಾದಿ ರಸಯನ, ವಜ್ರಾದಿ ರಸಾಯನ, ಚಂದ್ರಮೃತ ರಸಾಯನ ಮುಂತಾದವುಗಳನ್ನು ಹೇಳಿದ್ದಾರೆ.
ಈ ರಸಾಯನಗಳನ್ನು ಸೇವಿಸುವವರು ಮದ್ಯ, ಮಾಂಸ, ಉಪ್ಪು, ಕಷಾಯ, ಕ್ಷಾರ, ಪದಾರ್ಥಗಳು, ಒಣಗಿದ ಪದಾರ್ಥಗಳನ್ನು ಸೇವಿಸಬಾರದು. ಕ್ರೋಧ, ಪರಿಶ್ರಮ, ಮೈಥುನ ಬಿಸಿಲು, ಗಾಳಿ, ವಿರುದ್ಧಾಹಾರ, ಅಜೀರ್ಣವಾಗುವಂತಹ ಆಹಾರ ಪದಾರ್ಥಗಳನ್ನು ತಿನ್ನಬಾರದು. ಕಷ್ಟ(ದುಃಖ)ದಿಂದ ರಹಿತವಾಗಿರಬೇಕು. ಸತ್ಯವ್ರತವನ್ನು ಪಾಲಿಸಬೇಕು. ಸರ್ವಪ್ರಾಣಿಗಳಲ್ಲೂ ದಯೆಯನ್ನಿಡಬೇಕು. ಸದಾಕಾಲ ಸರ್ವಜ್ಞರಾದಂತಹ ತೀರ್ಥಂಕರರೂ, ಮುನಿಗಣಗಳ ಹಾಗೂ ಧರ್ಮದ ಉಪಾಸನೆ ಕೈಕೊಳ್ಳಬೇಕು. ಹೀಗೆ ಆಚರಣೆ ಮಾಡುತ್ತ ರಸಾಯನಗಳನ್ನು ಸೇವಿಸುತ್ತಿದ್ದರೆ ಅವು ವಿಶೇಷ ಸತ್ಫಲಗಳನ್ನು ಕೊಡುವುವು.
೩೩. ದೀರ್ಘಾಯುಷ್ಯ
ಆರೋಗ್ಯದ ಗುರಿಯು ಮಾನವನನ್ನು ಕೇವಲ ಆರೋಗ್ಯವಂತನನ್ನಾಗಿ ಮಾಡದೇ ಅವನು ದೀರ್ಘಾಯುಷ್ಯದ ತುಂಬು ಸುಖ ಜೀವನವನ್ನು ಉಪಭೋಗಿಸುವಂತೆ ಮಾಡುವುದಾಗಿದೆ. ಮುಪ್ಪನ್ನು ಮುಂದೂಡುವುದು ಆಗಿದೆ. ಅದು ಆಯಾ ವ್ಯಕ್ತಿಯು ಆಚರಿಸುವ ಆಹಾರ – ವಿಹಾರಗಳಲ್ಲಿ ಅಡಗಿದೆ.
ಧರ್ಮ, ಅರ್ಥ, ಸುಖಗಳಿಗೆ ಸಾಧಕವಾಗಿರುವ ದೀರ್ಘಾಯುಷ್ಯತ್ವವನ್ನು ಬಯಸುವ ಮನುಷ್ಯನು ಶಾಸ್ತ್ರದಲ್ಲಿ ಹೇಳಿರುವ ವಿಷಯಗಳ ಬಗೆಗೆ ಶ್ರದ್ಧೆಯನ್ನಿಟ್ಟುಕೊಂಡು ಆ ರೀತಿ ಶರೀರ ಪೋಷಣೆ ಮಾಡಿಕೊಳ್ಳಬೇಕು.
ಸ್ವಸ್ಥ ವೃತ್ತ(ಆರೋಗ್ಯ ಶಾಸ್ತ್ರ)ದಲ್ಲಿ ಹೇಳಿರುವಂತೆ ಅನುಸರಿಸುವ ವ್ಯಕ್ತಿಯು ಮರಣಪರ್ಯಂತರವಾಗಿ ಜ್ಞಾನೇಂದ್ರಿಯ – ಕಮೇಂದ್ರಿಯಗಳಲ್ಲಿ ಅಕುಂಠಿತವಾದ ಶಕ್ತಿ ಹೊಂದಿ, ವ್ಯಾಧಿ ರಹಿತನಾಗಿ ನೂರು ವರ್ಷಗಳ ಪೂರ್ಣಾಯುಷ್ಯ ಪಡೆಯುವನು.
ಬ್ರಹ್ಮಚರ್ಯಪಾಲನದಿಂದ ಮಾನವನು ದೀರ್ಘಾಯುಷಿಯೂ, ಸದೃಢ ಶರೀರದವನೂ, ಬಲಶಾಲಿಯೂ, ಆತ್ಮ ತೇಜಸ್ಸುಳ್ಳವನೂ ಆಗುತ್ತಾನೆ.
ಮಾನವ ಇದ್ದುದರಲ್ಲಿ ಸಂತೃಪ್ತನಾಗಿದ್ದುಕೊಂಡಿರಬೇಕು. ಇಲ್ಲದ್ದಕ್ಕೆ ಕೊರಗಬಾರದು. ಸಾಧ್ಯವಾಗದ ಆಕಾಂಕ್ಷೆಗಳನ್ನಿಟ್ಟುಕೊಂಡಿರಬಾರದು. ಇತರರ ವಿಷಯದಲ್ಲಿ ದ್ವೇಷಾಸೂಯೆಗಳನ್ನು ತೊರೆಯಬೇಕು. ಸ್ನೇಹ, ಸಂತಸಮಯ, ಸಂತೃಪ್ತಜೀವನ ನಡೆಸಿಕೊಂಡಿದ್ದರೆ ಅದೇ ಅಯುರಾರೋಗ್ಯ ಅಭಿವೃದ್ಧಿಗೆ ಸಹಾಯಕವಾಗಿ ದೀರ್ಘಾಯುಷ್ಯತ್ವಕ್ಕೆ ದಾಡಿ ಮಾಡಿಕೊಡುವುದು.
ಜೈನ ವೈದ್ಯಕೀಯ ಪರಂಪರೆ: ೯. ಋತುಚರ್ಯ
ಪ್ರತಿಯೊಂದು ಋತುಕಾಲದಲ್ಲಿಯೂ ಹಗಲು ಇರುಳುಗಳ ಅವಧಿಯಲ್ಲಿ ಬಿಸಿಲು, ಹವೆ, ಶೀತ, ಉಷ್ಣಾಂಶಗಳ ಬದಲಾವಣೆ ಹೀಗೆ ಪರಿಸರದಲ್ಲಿ ನಾನಾ ವೈಚಿತ್ಯ್ರಗಳು ಜರುಗುತ್ತಿರುತ್ತದೆ. ನಾವು ಆರೋಗ್ಯಕ್ಕೆ ಅನುಕೂಲವಾಗುವಂತೆ ಒಂದೇ ರೀತಿಯ ಆಹಾರ ವಿಹಾರಗಳನ್ನೂ ಎಲ್ಲ ಕಾಲದಲ್ಲೂ ಅನುಸರಿಸುತ್ತ ಹೋಗುವುದು ಸರಿ ಎನಿಸುವುದಿಲ್ಲ. ಆಯಾ ಋತುಮಾನಕ್ಕೆ ತಕ್ಕಂತೆ ಮಾನವ ವಾತಾವರಣಕ್ಕನುಗುಣವಾಗಿ ಮಾನವ ಪ್ರಾಣಿಯಲ್ಲೂ ಅದರ ಪ್ರಕ್ರಿಯೆಗಳು ಕಾಣಲೇಬೇಕಾಗುತ್ತದೆ. ಈ ಪ್ರತಿಕ್ರಿಯಾ ಸ್ವರೂಪದ ವಿಕಾರಗಳಿಂದ ನಮ್ಮ ಆರೋಗ್ಯವು ಕೆಡದಂತೆ ನಮ್ಮ ನಿತ್ಯ ಆಹಾರ ವಿಹಾರಗಳಲ್ಲಿಯೇ ಕೆಲ ಬದಲಾವಣೆ ಮಾಡಿಕೊಂಡರೆ ಅವುಗಳನ್ನೂ ವಿರೋಧಿಸಬಹುದು.
ವರ್ಷದಲ್ಲಿಯ ೧೨ ತಿಂಗಳುಗಳಲ್ಲಿ ಮಾಘಮಾಸದಿಂದ ಮೊದಲ್ಗೊಂಡು ಎರಡೆರಡು ತಿಂಗಳುಗಳ ಆರು ಗುಂಪುಗಳನ್ನು ಮಾಡಿದರೆ ಕ್ರಮವಾಗಿ, ಶಿಶಿರ, ವಸಂತ, ಗ್ರೀಷ್ಮ, ವರ್ಷಾ, ಶರತ್ ಮತ್ತು ಹೇಮಂತ ಎಂಬ ಋತುಗಳು ಬರುತ್ತವೆ. ಮೊದಲಿನ ಮೂರು ಋತುಗಳು ಉತ್ತರಾಯಣ(ಅದಾನ ಕಾಲ-ಬಲವನ್ನು ಕುಂದಿಸು)ಎಂತಾದರೆ ಮುಂದಿನ ಮೂರು ಋತುಗಳು ದಕ್ಷಿಣಾಯಣ (ವಿಸರ್ಗ ಕಾಲ – ಸೃಷ್ಠಿಸುವ ಕಾಲ) ಎಂದು ಕರೆಯಲಾಗಿದೆ.
೧. ಶಿಶಿರ ಋತು: ಈ ಋತುವು ಮಾಘ-ಪಾಲ್ಗುಣ ಮಾಸಗಳಲ್ಲಿ ಎಂದರೆ ಈಗಿನ ಜನವರಿ ೧೬ ರಿಂದ ಮಾರ್ಚ್‌೯-೧೫ನೇ ತಾರೀಖಿನವರೆಗೆ ಬರುವುದು. ಈ ಕಾಲದ ಹವೆಯು ತುಂಬ ಶೈತ್ಯಮಯವಾಗಿರುತ್ತದೆ. ಆದ್ದರಿಂದ ಶೀತದಿಂದ ರಕ್ಷಿಸುವ ಆಹಾರ-ವಿಹಾರಗಳನ್ನು ಅನುಸರಿಸಬೇಕಾಗುತ್ತದೆ. ಈ ಕಾಲದಲ್ಲಿ ಜಠರಾಗ್ನಿಯು ಪ್ರದೀಪ್ತವಾಗಿರುವುದರಿಂದ ಹಸಿವು ಹೆಚ್ಚು. ಸ್ವಾದು, ಆಮ್ಲ, ಲವಣ ಕಫ ಪ್ರಧಾನವಾದ ಆಹಾರಪದಾರ್ಥಗಳನ್ನು ವಿಶೇಷವಾಗಿ ಸೇವಿಸಬೇಕು. ವ್ಯಾಯಾಮ, ಅಭ್ಯಂಗ, ಸ್ನಾನ, ಉಷ್ಣದ್ರವ್ಯಗಳಿಂದ ಅನುಲೇಪನ, ಉಷ್ಣಕಾರಕ ಬಟ್ಟೆಗಳನ್ನು ಧರಿಸುವುದು. ಬಿಸಿಲು ಮತ್ತು ಉಷ್ಣವಾದ ನೆಲ, ಮನೆ ಮತ್ತು ಗರ್ಭಗೃಹಗಳಲ್ಲಿ ವಾಸಿಸಬೇಕು. ಮನೆಯಲ್ಲಿ ಅಗ್ಗಷ್ಟಿಕೆಗಳನ್ನು ಹಾಕಿಕೊಳ್ಳಬೇಕು. ಲಘುವಾದ, ವಾತವೃದ್ಧಿ ಮಾಡತಕ್ಕ ಅನ್ನಪಾನಗಳನ್ನು, ಬಿರುಗಾಳಿ, ಗಂಜಿ ನೀರುಗಳನ್ನು ಹಿಮವಿದ್ದಾಗ್ಗೆ ತ್ಯಜಿಸಬೇಕು. ಆಹಾರವನ್ನೂ ಸ್ವಲ್ಪ ಪ್ರಮಾಣದಲ್ಲಿ ಸೇವಿಸದೇ ಹೆಚ್ಚು ಸೇವಿಸಬೇಕು.
೨. ವಸಂತ ಋತು: ಈ ಋತು ಕಾಲವು ಚೈತ್ರ ವೈಶಾಖ ಮಾಸಗಳಲ್ಲಿ ಎಂದರೆ ಈಗಿನ ೧೬ ಮಾರ್ಚದಿಂದ ೧೫ ಮೇ ವರೆಗೆ ಬರುವುದು. ಈ ಋತುಕಾಲದಲ್ಲಿ ದಕ್ಷಿಣದಿಂದ ಗಾಳಿ ಬೀಸುತ್ತದೆ. ಸೂರ್ಯನು ಪ್ರಖರವಾಗತೊಡಗಿ ಉಷ್ಣತೆಯು ಹೆಚ್ಚುವುದು. ಹೇಮಂತ ಶಿಶಿರ ಋತುಗಳಲ್ಲಿ ಸಂಚಿತ ಕಫವು ಕರಗಲಾರಂಭಿಸುವುದರಿಂದ ಕಫದ ವಿಕಾರಗಳು ಬರುವುದು ಹೆಚ್ಚು. ಆದ್ದರಿಂದ ಕಫದೋಷ ನಿವಾರಕ ಆಹಾರ ವಿಹಾರಗಳನ್ನು ಅನುಸರಿಸಬೇಕಾಗುತ್ತದೆ. ಪ್ರಾರಂಭದಲ್ಲಿ ಒಮ್ಮೆ ವಾಂತಿ ಮಾಡಿಸಬೇಕು. ಗುರು, ಸ್ನಿಗ್ಧ, ಮಧುರ ಪದಾರ್ಥಗಳನ್ನು ಸೇವಿಸಬೇಕು. ಹಗಲು ನಿದ್ರೆ ಮಾಡಬೇಕು. ಒಣಶುಂಠಿ ಹಾಕಿ ಕುದಿಸಿದ ನೀರನ್ನು ಕುಡಿದರೆ ಕಫದ ವಿಕಾರಗಳು ದೂರವಾಗುವುವು.
೩. ಗ್ರೀಷ್ಮ ಋತು: ಈ ಋತು ಕಾಳವು ಜೇಷ್ಠ – ಆಷಾಢ ಎಂದರೆ ೧೬ ಮೇ ರಿಂದ ೧೫ ಜುಲೈ ವರೆಗೆ ಬರುವುದು. ಈ ಕಾಲದಲ್ಲಿ ಬಿಸಿಲು ಹೆಚ್ಚಾಗುತ್ತ ಹೋಗುವುದರಿಂದ ಬಿಸಿಯಾದ ವಾಯು, ಬಿಸಿಲು ಹಾಗೂ ಹೆಚ್ಚಾಗಿ ಬರುವ ಬೆವರಿನಿಂದ ಜೀವಿಗಳು ನಿರುತ್ಸಾಹಗೊಳ್ಳುವುವು. ಕಫವು ಕ್ಷೀಣಿಸಿ ವಾತವು ಪ್ರಕೋಪವಾಗುವುದರಿಂದ ಉಪ್ಪು ಕಾರ, ಹುಳಿ ರಸಗಳನ್ನು ವ್ಯಾಯಾಮ, ಬಿಸಿಲುಗಳ ವಿಹಾರವನ್ನು ತ್ಯಜಿಸಬೇಕಾಗುವುದು. ಮಧುರ ರಸ ಪ್ರಧಾನವಾದ ಸ್ನಿಗ್ಧ ಹಾಗೂ ಶೀತವರ್ಯಯದ ಆಹಾರ ಪದಾರ್ಥಗಳನ್ನು ಸೇವಿಸಬೇಕು. ತಣ್ಣನೆಯ ಹಾಲಿಗೆ ಸಕ್ಕರೆ ಸೇರಿಸಿ ಕುಡಿಯಬೇಕು.
ಉದ್ಯಾನವನಗಳಲ್ಲಿ ಶೀತಲ ಜಲಧಾರೆ ಇರುವ ಸ್ಥಳದಲ್ಲಿ ಮಧ್ಯಾಹ್ನ ವಿಶ್ರಾಂತಿ, ಲಘು ನಿದ್ರೆ ತೆಗೆದುಕೊಳ್ಳಬೇಕು. ವಾತಾವರಣದಲ್ಲಿ ಮಾನವನ ಶಕ್ತಿ ಹರಣವಾಗುತ್ತಿರುವುದರಿಂದ ಈ ಕಾಲದಲ್ಲಿ ಲೈಂಗಿಕ ಸಂಪರ್ಕ ಮಾಡಬಾರದು. ಲಾವಂಚ ಕಡ್ಡಿಗಳಿಂದ ತಯಾರಿಸಿದ್ದ ಬೀಸಣಿಕೆಗಳನ್ನು ಉಪಯೋಗಿಸಬೇಕು. ತಂಪಾದ ಗಾಳಿಯ ಸೇವನೆ, ಹಣ್ಣು-ಹಂಪಲುಗಳನ್ನು ವಿಶೇಷವಾಗಿ ಸೇವಿಸುವುದು. ಹೂವುಗಳನ್ನು ಮೂಸಿಸುವುದು, ಧರಿಸುವುದನ್ನು ಈ ಕಾಲದಲ್ಲಿ ಆರೋಗ್ಯ ದೃಷ್ಟಿಯಿಂದ ಮಾಡಬೇಕಾಗುವುದು.
೪. ವರ್ಷಾ ಋತು: ಶ್ರಾವಣ- ಭಾದ್ರಪದ ತಿಂಗಳುಗಳಲ್ಲಿ ಎಂದರೆ ಜುಲೈ ೧೬ ರಿಂದ ಸೆಪ್ಟೆಂಬರ್ ೧೬ರ ವರೆಗೆ ಈ ಋತುಕಾಲ ಇರುವುದು. ಸಮುದ್ರಗಳ ಕಡೆಯಿಂದ ಗಾಳಿ ಬೀಸುವುದು. ಗುಡುಗು ಮಿಂಚುಗಳೊಡನೆ ಧಾರಾಕಾರವಾಗಿ ಮಳೆ ಸುರಿಯುವುದು. ಭೂಮಿಯ ಮೇಲೆ ಎಲ್ಲೆಡೆಗೆ ನೀರು, ಹಸಿರು ವಾತಾವರಣ ಕಂಡುಬರಲಾರಂಭಿಸುವುದು. ಈ ಕಾಲದಲ್ಲಿ ಜಠರಾಗ್ನೀಯ ಕ್ಷೀಣತೆ, ಪಿತ್ತಪ್ರಕೋಪ, ಕಫ ಪ್ರಕೋಪಗಳಾಗುವುದರಿಂದ ತ್ರಿದೋಷಹರಣಗಳಾದ ಆಹಾರ ವಿಹಾರಗಳನ್ನೂ ಮುಖ್ಯವಾಗಿ ಅಗ್ನಿದೀಪ್ತಿಕರಗಳಾದ ಆಹಾರಗಳನ್ನು ಸೇವಿಸಬೇಕು. ವಿರೇಚನ, ನಿರೂಹಬಸ್ತಿ ತೆಗೆದುಕೊಂಡು ಮಲಶುದ್ಧಿಯಾದ ಬಳಿಕ ಹಳೆಯ ಅಕ್ಕಿಯ ಅನ್ನ, ಒಣಶುಂಠಿ, ದಾಲಚಿನ್ನಿಚೆಕ್ಕೆ, ಜೀರಿಗೆ, ಮೆಣಸು, ಧನಿಯಗಳನ್ನು ಹಾಕಿ ತಯಾರಿಸಿದ ಕಷಾಯ, ತೊಗರಿಯ ಕಟ್ಟು, ಜೇಷ್ಠ ಮಧು ಹಾಕಿ ಕಾಯಿಸಿದ ನೀರು, ಸೌವರ್ಚಲವಣ ಮುಂತಾದವುಗಳನ್ನು ಸೇವಿಸಬೇಕು. ನೀರುನ್ನು ಕುದಿಸಿ ಕುಡಿಯಬೇಕು. ಹುಳಿ, ಉಪ್ಪ, ತುಪ್ಪ, ಎಣ್ಣೆಗಳನ್ನು ಹೆಚ್ಚಾಗಿ ಸೇರಿಸದೆ ಶುಷ್ಕ ಪದಾರ್ಥಗಳ ಭೋಜನವನ್ನು ಲಘುವಾಗಿರುವಂತೆ ತೆಗೆದುಕೊಳ್ಳಬೇಕು. ಬರಿಗಾಲುಗಳಿಂದ ನಡೆಯಬಾರದು. ಶರೀರವನ್ನು ಅದಷ್ಟು ಉಷ್ಣತೆಯಲ್ಲಿಟ್ಟುಕೊಳ್ಳಬೇಕು. ಹಗಲು ನಿದ್ರೆ, ಸ್ತ್ರೀ ಸಂಗ, ವ್ಯಾಯಾಮ ಹಾಗೂ ಆಯಾಸದ ಕೆಲಸಗಳನ್ನು ಮಾಡಬಾರದು.
೫. ಶರದ್ ಋತು: ಕಾರ್ತೀಕ-ಆಶ್ವೀಜ ಮಾಸಗಳಲ್ಲಿ ಎಂದರೆ ೧೬ ಸೆಪ್ಟೆಂಬರ್ ದಿಂದ ನವೆಂಬರ್ ೧೫ರ ವರೆಗೆ ಈ ಋತು ಕಾಲವಿರುವುದ. ಮಳೆಯು ಹೋಗಿ ಸೂರ್ಯ ಕಿರಣಗಳು ಚೆನ್ನಾಗ ಬೀಳುತ್ತ ಹೋಗುವುದರಿಂದ ಪಿತ್ತವು ಪ್ರಕೋಪಗೊಳ್ಳುವುದು. ಆದ್ದರಿಂದ ಪಿತ್ತನಿವಾರಕಗಳಾದ ತಿಕ್ತಘೃತಪಾನ, ವಿರೇಚನೌಷಧಿಗಳನ್ನೂ ತೆಗೆದುಕೊಳ್ಳಬೇಕು. ರಕ್ತ ಮೋಕ್ಷಣ ಮಾಡಿಸಿಕೊಳ್ಳಬೇಕು. ಹಸಿವಾದಾಗ ತಿಕ್ತ, ಸ್ವಾದು, ಕಷಾಯ ರಸಗಳಿಂದ ತಯಾರಿಸಿದ ಲಘುವಾದ ಅನ್ನವನ್ನು ಊಟಮಾಡಬೇಕು. ಶಾಲಿ, ರಕ್ತಶಾಲಿ(ಅಕ್ಕಿ ಬೇದಗಳು) ಹೆಸರು, ಸಕ್ಕರೆ, ನೆಲ್ಲಿಕಾಯಿ, ಪಡವಲಕಾಯಿಗಳನ್ನೂ ವಿಶೇಷವಾಗಿ ತಿನ್ನಬೇಕು. ಕುಡಿಯಲು ಹಾಗೂ ಸ್ನಾನಮಾಡಲು ‘ಹಂಸೋದಕ’ಎಂಬ ಶುದ್ದ ನೀರನ್ನೇ ಉಪಯೋಗಿಸಬೇಕು. ಶ್ರೀಗಂಧ, ಲಾವಂಚ, ಪಚ್ಚ , ಕರ್ಪೂರಗಳಿಂದ ಅನುಲೇಪನವನ್ನೂ ರಾತ್ರಿ ವೇಳೆಯಲ್ಲಿ ಚಂದನ ಕಿರಣಗಳು ಬೀಸುವ ತಾಣದಲ್ಲಿ ಕುಳಿತು ವಿಶ್ರಾಂತಿ ತೆಗೆದುಕೊಳ್ಳವುದರಿಂದ ಪಿತ್ತ ಹರಣವಾಗುವುದು. ಈ ಋತು ಕಾಲದಲ್ಲಿ ಮಂಜು ಬೀಳುವ ಸ್ಥಳಗಳನ್ನು ತ್ಯಜಿಸಬೇಕು. ಕ್ಷಾರಗಳನ್ನೂ ಸೇವಿಸಬಾರದು. ಹೆಚ್ಚು ಆಹಾರ ತಿನ್ನಬಾರದು. ಮೊಸರು, ತೈಲ, ಬಿಸಿಲು, ಹಗಲು ನಿದ್ರೆ, ಪೂರ್ವ ದಿಕ್ಕಿಗೆ ಬೀಸುವ ಗಾಳಿಗೆ ಎದುರಾಗಿ ನಡೆಯುವುದು ಮೊದಲಾದವುಗಳನ್ನು ಬಿಡಬೇಕು.
೬. ಹೇಮಂತ ಋತು: ಮಾರ್ಗಶೀರ್ಷ-ಪುಷ್ಯ ಮಾಸಗಳಲ್ಲಿ ಎಂದರೆ -ನವೆಂಬರ್ ೧೬ ರಿಂದ ಜನವರಿ ೧೫ರ ವರೆಗೆ ಈ ಋತುಕಾಲವಿರುವುದು. ಈ ಮೊದಲು ಶಿಶಿರ ಋತುವಿನಲ್ಲಿ ಆಚರಿಸಬೇಕಾದ ಆಹಾರ ವಿಹಾರಗಳನ್ನೇ ಅನುಸರಿಸಬೇಕು.
ಋತು ಸಂಧಿಕಾಲ: ಮೊದಲಿನ ಋತುವು ಪೂರ್ತಿಯಾಗಲು ಹಿಂದಿನ ಏಳು ದಿವಸಗಳೂ, ಮುಂಬರುವ ಋತುವಿನ ಏಳು ದಿವಸಗಳ ಅವಧಿಗೆ ‘ಋತು ಕಾಲ ಸಂಧಿ’ ಎನ್ನುವರು. ಮೊದಲಿನ ಏಳು ದಿವಸಗಳಲ್ಲಿ ಹಿಂದಿನ ಋತುವಿನ ಆಹಾರ ವಿಹಾರಗಳನ್ನು ಬಿಡುತ್ತ ಬಂದು ಮುಂದಿನ ಏಳು ದಿವಸಗಳಲ್ಲಿ ಆಯಾ ಋತುವಿನ ಚರ್ಯೆಯನ್ನು ಪಾಲಿಸಬೇಕು. (ಆಧಾರ – ಕಲ್ಯಾಣಕಾರಕ ಅಧ್ಯಾಯ–೪)
ಪ್ರತಿದಿನ ಋತುವಿಭಾಗ
ವರ್ಷದಲ್ಲಿ ಕಂಡು ಬರುವ ಆರು ಋತುಕಾಲಗಳ ಹವಾಮಾನವನ್ನು ನಾವು ಪರಿಸರದಲ್ಲಿ ನಿತ್ಯ ಕಾಣಬಹುದಾಗಿದೆ. ಬೆಳಿಗ್ಗೆ ವಸಂತ ಋತುವಿನ ಹವೆ, ಮಧ್ಯಾಹ್ನ ಗ್ರೀಷ್ಮ ಋತು, ಸಾಯಂಕಾಲ ಪ್ರಾವೃತ್‌, ರಾತ್ರಿ ಅರ್ಧ ಭಾಗದಲ್ಲಿ ವರ್ಷಾ ಪರಿಸರ, ಮಧ್ಯ ರಾತ್ರಿ ಶರತ್ಕಾಲ ಹಾಗೂ ಅತಿ ಬೆಳಗಿನ ಜಾವ ಹೇಮಂತ ಋತುವಿನ ಹವಾಮಾನವನ್ನು ಕಾಣಬಹುದು.[1]
ದೋಷಗಳ ಸಂಚಯ ಹಾಗೂ ಪ್ರಕೋಪಗಳು
ಹೇಮಂತ ಋತುವಿನಲ್ಲಿ ಸಂಚಿತ ಕಫವು ವಸಂತ ಋತುವಿನಲ್ಲಿ ಕುಪಿತವಾಗುವುದು. ಗ್ರೀಷ್ಮ ಋತುವಿನಲ್ಲಿ ಸಂಚಿತ ವಾಯು ಪ್ರಾವೃತ್ ಋತುವಿನಲ್ಲಿ ಪ್ರಕೋಪವಾಗುವುದು. ವರ್ಷಾ ಋತುವಿನಲ್ಲಿ ಸಂಚಿತ ಪಿತ್ತವು ಶರತ್ಕಾಲದಲ್ಲಿ ಪ್ರಕೋಪವಾಗುವುದು. ಇದು ದೋಷಗಳ ಸಂಚಯ ಹಾಗೂ ಪ್ರಕೋಪ ವಿಧ ಇದೆ. ಈ ರೀತಿ ಸಂಚಿತ ದೋಷಗಳ ಪ್ರಕೋಪ ಸಮಯದಲ್ಲಿ ವಾತ ದೋಷವನ್ನು ವಸ್ತಿಕರ್ಮದಿಂದ, ಪಿತ್ತವನ್ನು ವಿರೇಚನದಿಂದ, ಕಫವನ್ನು ವಾಂತಿ ಮಾಡಿಸುವ ಮೂಲಕ ಹೊರಹಾಕಿದರೆ ದೋಷಗಳ ನಿರ್ಹಹಣೆ ಆಗುವುದು. ಇಲ್ಲವಾದರೆ ಈ ದೋಷಗಳಿಂದ ಅನೇಕ ವಿಕಾರಗಳು ಹುಟ್ಟಿಕೊಳ್ಳುವುವು.[2]
[1] ಪೂರ್ವಾಣ್ಹೆತು ವಸಂತನಾಮಸಮಯೋಮಧ್ಯಂದಿನಂ ಗ್ರೀಷ್ಮಕಃ |
ಪ್ರಾವ್ಯಷ್ಯಂ ಹ್ಯಾಪರಾಣ್ಹ ಗ್ರಿತ್ಯಭಿಹಿತಂ ವರ್ಷಾಗಮಃ ಪ್ರಾಗ್ನಿಶಾ ||
ಮಧ್ಯಂ ನಕ್ತ ಮುದಾಹೃತಂ ಶರದೀತಿ ಪ್ರತ್ಯೂಷಕಾಲೋ ಹಿಮೋ |
ನಿತ್ಯಂ ವತ್ಸರವತ್ಕಮಾತ್ ಪ್ರತಿದಿನಂ ಷಣ್ಣಾಂ ಋತುನಾಂ ಗತಿಃ ||
(ಕ.ಅ.೪, ಶ್ಲೋಕ.೭)
 
[2] ಗ್ರೀಷ್ಮಾ ಕುಪ್ಯತಿ ಸದ್ವಸಂತಸಮಯ ಹೇಮಂತ ಕಾಲಾರ್ಜಿತಃ |
ಪ್ರಾವೃಷ್ಯೇವ ಹಿ ಮಾರುತ ಪ್ರತಿಧಿನಂ ಗ್ರೀಷ್ಮೆ ಸದಾ ಸಂಚಿತಃ ||
ಪಿತ್ತಂ ತಚ್ಛರದಿ ಪ್ರತೀತ ಜಲದವ್ಯಾಪಾರತೊತ್ಸ್ಯುತ್ಕಟಂ |
ತೇಷಾಂ ಸಂಚಯಕೋಪಲಕ್ಷಣ ವಿಧರ್ದೋಷಾಂಸ್ತದಾ ನಿರ್ಹರೇತ್ ||
(ಕ.ಅ.೪, ಶ್ಲೋಕ-೮)]
ಜೈನ ವೈದ್ಯಕೀಯ ಪರಂಪರೆ: ೧೦. ಮಗುವಿನ ಪಾಲನೆ ಪೋಷಣೆ
ಗರ್ಭಾವಕ್ರಾಂತಿ
ಗರ್ಭಧಾರಣವಾದ ೧೦ನೇ ದಿವಸ ಗರ್ಭವು ಕಲಲ ರೂಪದಲ್ಲಿರುವುದು. ಮುಂದಿನ ಹತ್ತು ದಿವಸಗಳಲ್ಲಿ ಅದು ಸ್ಥಿರವಾಗುವುದು. ಮುಂದಿನ ಒಂದು ತಿಂಗಳಿನಲ್ಲಿ ಹನಿ-ಹನಿ ಸೇರಿ ಗಟ್ಟಿಯಾಗುತ್ತ ಹೋಗುವುದು. ಈ ಪ್ರಕಾರ ತನ್ನ ಕಾರ್ಯಾನುಸಾರ ಕ್ರಮವಾಗಿ ಬೆಳೆದು ಐದನೆಯ ತಿಂಗಳಿನಲ್ಲಿ ಮಾಂಸಪೇಶಿಗಳು ವಿಶಾಲವಾಗುವುವು. ಆರನೆಯ ತಿಂಗಳಿನಲ್ಲಿ ಪ್ರತ್ಯೇಕ ಅವಯವಗಳ ರಚನೆ ಆಗುವುದು. ಏಳನೆಯ ತಿಂಗಳಿನಲ್ಲಿ ಚರ್ಮ, ಉಗುರು, ಕೂದಲುಗಳು ಹುಟ್ಟುವುವು. ತದನಂತರ ಎಂಟನೆಯ ತಿಂಗಳಿನಲ್ಲಿ ಮಸ್ತಕ ಭಾಗದ ರಂಧ್ರವು ಸರಿಯಾಗಿ ವ್ಯಕ್ತವಾಗುತ್ತ ಸ್ಫುರಣಗೊಳ್ಳತೊಡಗುವುದು. ೯-೧೦ನೇ ತಿಂಗಳಿನಲ್ಲಿ ಮಗು ಹೆರಿಗೆಯಾಗಿ ತಾಯಿಯಿಂದ ಹೊರಬರುವುದು. ಈ ಅವಧಿಯಾದ ಬಳಕವೂ ಮಗು ಹೊರಬರದಿದ್ದರೆ ಅದಕ್ಕೆನೋ ವಿಕಾರವಾಗಿದೆ ಎಂದು ತಿಳಿಯಬೇಕೆಂದು ಆಚಾರ್ಯರು ಹೇಳಿದ್ದಾರೆ.(ಕಲ್ಯಾಣಕಾರಕ ಅಧ್ಯಾಯ -೨, ಶ್ಲೋಕ ೫೩-೫೪) ಆಯುರ್ವೇದದಲ್ಲಿ ಮಕ್ಕಳ ಶೈಶವಸ್ಥಾಯನ್ನು ಈ ಕೆಳಗಿನಂತೆ ವಿಂಗಡಿಸಲಾಗಿದೆ.
೧. ಗರ್ಭಸ್ಥ ಶಿಶು- ತಾಯಂದಿರಿಂದ ಪೋಷಣೆ.
೨. ಕ್ಷೀರಾದ – ಮಗುವು ಕೇವಲ ತಾಯಿಯ ಹಾಲನ್ನು ಸೇವಿಸುವ ಆರು ತಿಂಗಳವರೆಗಿನ ಹಂತ.
೩. ಕ್ಷೀರಾದ – ಹಾಲು ಹಾಲು ಇತರ ಆಹಾರ ಪದಾರ್ಥಗಳನ್ನು ತಿನ್ನುವ ಆರು ತಿಂಗಳುಗಳಿಂದ ೨ ವರ್ಷಗಳ ವರೆಗಿನ ಹಂತ.
೪. ಅನ್ನಾದ- ಮುಖ್ಯವಾಗಿ ಹಾಲವನ್ನು ಬಿಟ್ಟು ಇತರ ಆಹಾರ ಪದಾರ್ಥಗಳ ಮೇಲೆಯೇ ಅವಲಂಬಿತವಾಗುವ ಹಂತ – ಎರಡು ವರ್ಷಗಳಿಂದ ೧೬ ವರ್ಷಗಳವರೆಗೆ
ಎರಡರಿಂದ ೫ ವರ್ಷಗಳ ವರೆಗಿನ ಅವಧಿಯನ್ನು ಬಾಲ್ಯಾವಸ್ಥೆ (preschool age) ಎಂದೂ ೬ ರಿಂದ ೧೬ ವರ್ಷಗಳ ಅವಧಿಯನ್ನು ಕುಮಾರಾವಸ್ಥೆ ಎಂದೂ ವಿಭಾಗಿಸಲಾಗಿದೆ.
ಆಯುರ್ವೇದ ಶಾಸ್ತ್ರದಲ್ಲಿ ಮಕ್ಕಳ ಆರೋಗ್ಯದ ಕುರಿತು ಪ್ರತ್ಯೇಕ ಶಾಸ್ತ್ರಗಳಿಲ್ಲ. ಜೈನಾಚಾರ್ಯರು ಮಕ್ಕಳ ಆರೋಗ್ಯದ ಬಗೆಗೆ ಪ್ರತ್ಯೇಕ ಗ್ರಂಥ ರಚಿಸಿರುವ ವಿಷಯ ದೊರಕುತ್ತದಾದರೂ ಗ್ರಂಥ ಲಭ್ಯವಿಲ್ಲ. ಇದು ಪ್ರತ್ಯೇಕ ವಿಷಯವಾಗಿ ಬೆಳೆದಿರದೇ ಪ್ರಸೂತಿ ತಂತ್ರ (obsetrics) ದೊಡನೆ ಬೆಳೆದು ಬಂದಿದೆ. ಮಗುವಿನ ಜನ್ಮ ಗರ್ಭಧಾರಣೆಯೊಂದಿಗೆ ತಾಯಿಯ ಗರ್ಭದಲ್ಲಿ ಪ್ರಾರಂಭವಾಗುವುದು. ಆದ್ದರಿಂದ ಗರ್ಭಸ್ಥ ಶಿಶುವಿನ ಆರೈಕೆಯು ತಾಯಿಯ ಆರೋಗ್ಯವನ್ನೂ ರೂಪಿಸುವುದರೊಂದಿಗೆ ಪ್ರಾರಂಭವಾಗುವುದು. ಏಕೆಂದರೆ ಗರ್ಭದಲ್ಲಿಯೇ ಜೀವಂತ ವ್ಯಕ್ತಿಯ ಅನೇಕ ಜೈವಿಕ ವ್ಯಾಪಾರಗಳು ಗರ್ಭಸ್ಥ ಪಿಂಡದಲ್ಲಿ ನಡೆಯುತ್ತಿರುತ್ತದೆ. ಹೃದಯ ಬಡಿತ, ಕೈ ಕಾಲುಗಳು ಅಲುಗಾಡುವುದು, ಪ್ರಚೋದನೆಗೆ ಭ್ರೂಣ ಪ್ರತಿಕ್ರಿಮಿಸುವುದು, ರಕ್ತ ಪರಿಚಲನೆ, ಈ ಎಲ್ಲ ಕ್ರಿಯೆಗಳು ನಡೆಯುತ್ತವೆ.
ಮಕ್ಕಳ ಆರೋಗ್ಯ ಕುರಿತಾಗಿ ಹೇಳುವ ಕೌಮಾರ ಭೃತ್ಯದಲ್ಲಿ ಈ ಕೆಳಕಂಡ ವಿಷಯಗಳ ಬಗೆಗೆ ಚರ್ಚಿಸಲಾಗಿದೆ.
೧. ಕುಮಾರಭರಣ: ಶಿಶು ಹುಟ್ಟಿದಾರಭ್ಯ ಅದರ ಪಾಲನೆ ಪೋಷಣೆಯನ್ನು ಯಾವ ಪ್ರಕಾರ ಮಾಡಬೇಕೆನ್ನುವುದರ ಕುರಿತು.
೨. ಧಾತ್ರಿ, ಶಿಶುವಿನ ಪಾಲನೆ ಮಾಡುವ ತಾಯಿ(ಧಾತ್ರೀ) ತಾಯಿಗೆ ಎದೆ ಹಾಲು ಇಲ್ಲದಾಗ ಬೇರೊಬ್ಬ ತಾಯಿಯ ಈ ಕೆಲಸಕ್ಕೆ ನಿಯಮಿಸಿದಾಗ ಅವಳು ‘ಧಾತ್ರಿ’ ಎನಿಸುತ್ತಾಳೆ. ಇವಳ ಗುಣ ದೋಷಗಳು ಹಾಗೂ ಎಂತಹ ಧಾತ್ರಿಯನ್ನು ಈ ಕೆಲಸಕ್ಕೆ ನಿಯಮಿಸಿಕೊಳ್ಳಬೇಕೆಂಬ ವಿಚಾರ.
೩.ಕ್ಷೀರದೋಷ ಸಂಶೋಧನ: ಧಾತ್ರಿಯ ಎದೆ ಹಾಲಿನಲ್ಲಿ ಇಲ್ಲವೆ ಇತರ ಸಸ್ತನಿ ಪ್ರಾಣಿಗಳಿಂದ ಕೊಡಬಹುದಾದ ಹಾಲಿನಲ್ಲಿ ಎಂತಹ ದೋಷಗಳು ಸೇರಿರಬಹುದು ಹಾಗೂ ಅವುಗಳ ನಿವಾರಣಾರ್ಥ ಏನು ಕ್ರಮ ತೆಗೆದುಕೊಳ್ಳಬೇಕೆಂಬ ವಿಚಾರ.
೪. ಅಶುದ್ಧ ಹಾಲಿನಿಂದ ಉದ್ಭವಿಸುವ ರೋಗಗಳು : ಅಶುದ್ಧ ಹಾಲು, ನೀರು, ಆಹಾರಗಳಿಂದ ಹುಟ್ಟುವ ರೋಗಗಳ ವಿಚಾರ ಹಾಗೂ ಅವುಗಳ ನಿವಾರಣೋಪಾಯಗಳು.
೫. ಗ್ರಹದೋಷಗಳಿಂದ ಬರುವ ರೋಗಗಳು (ಮನೋರೋಗಗಳು: ಗ್ರಹ ದೋಷ ಹಾಗೂ ಉಪಸರ್ಗಗಳಿಂದ ಬರುವ ಮನೋ ವ್ಯಾಧಿಗಳು ಹಾಗೂ ಅವುಗಳ ನಿವಾರಣೋಪಾಯಗಳು.
ಇಚ್ಛಿತ ಮಗು
ಆಯುರ್ವೇದದಲ್ಲಿ ಯೋಜಿತ ರೀತಿಯಲ್ಲಿ ಮಗುವನ್ನು ಪಡೆಯುವ ಅನೇಕ ವಿಚಾರಗಳನ್ನೂ ಹೇಳಲಾಗಿದೆ. ಕೇಲವ ಲೈಂಗಿಕ ತೃಷೆಯಿಂದ ಆಕಸ್ಮಿಕವೆಂಬಂತೆ ಮಗುವಾಗುವುದನ್ನು ಮಾತ್ರ ಈ ಶಾಸ್ತ್ರ ಖಂಡಿಸುತ್ತದೆ. ಮಗುವಿನ ಜನನವೆಂಬುದು ಒಂದು ಘಟನೆ ಎನಿಸಿರಬಹುದು. ಆದರೆ ದೈಹಿಕ, ಮಾನಸಿಕವಾಗಿ ಆರೋಗ್ಯವಂತನಾದ ಮಗುವಿನ ಹುಟ್ಟು ಹಾಗೂ ವೆಳವಣಿಗೆಗಳಲ್ಲದೇ ಅದಕ್ಕೆ ಮುಂದೆ ತನ್ನ ಜೀವನದಲ್ಲಿ ಎದುರಾಗುವ ಸಮಸ್ಯೆಗಳನ್ನು ಧೈರ್ಯ ಹಾಗೂ ಸಮಯೋಚಿತ ಬುದ್ಧಿಯಿಂದ ನಗುನಗುತ್ತ ಪರಿಹರಿಸಿಕೊಳ್ಳವಂತಹ ಪ್ರೇರಣಾ ಶಕ್ತಿಯನ್ನು ನಾವು ತುಂಬಬೇಕಾಗುತ್ತದೆ.
ಒಳ್ಳೇ ಮಗುವನ್ನೇ ಹೆರಬೇಕೆಂದು ಎಲ್ಲ ತಾಯಂದಿರು ಇಚ್ಚೆಪಡುವುದು ಸಹಜವಲ್ಲವೇ? ಆದರೆ ಇದಕ್ಕೆ ಪೂರ್ವಸಿದ್ಧತೆ ಮಾಡಬೇಕಾಗುತ್ತದೆ. ಈ ಶಾಸ್ತ್ರದಲ್ಲಿ ವಧು ವರರು ಒಂದೇ ಕುಟುಂಬಕ್ಕೆ ಸೇರಿದವರಾಗಿರಬಾರದು. ಅವರ ವಂಶ, ಗೋತ್ರಗಳು ಬೇರೆ ಬೇರೆಯಾಗಿರಬೇಕು ಎಂದು ಹೇಳಿದ್ದಾರೆ. ಇನ್ನೂ ಒಂದು ಮಹತ್ವದ ಅಂಶವೆಂದರೆ ಏಳು ಸಂಗತಿಗಳಿಂದ ಹೆಣ್ಣು-ಗಂಡುಗಳು ಪರಸ್ಪರ ಸಂಬಂಧಿಗಳಾಗಿರಬಾರದು ಎಂದು ಅಭಿಪ್ರಾಯಪಡಲಾಗಿದೆ. ಇವರ ಪ್ರಕೃತಿಭೇದಗಳು ಕೂಡ ಬೇರೆ ಬೇರೆಯಾಗಿರಬೇಕು. ನಿಮಗೆ ಬೇಕೆಂದ ಗಂಡು ಇಲ್ಲವೇ ಹೆಣ್ಣು ಮಗುವನ್ನು ಪಡೆಯುವ ಯೋಜನೆಗಳಿವೆ. ನಿಮಗೆ ಅತೀ ಬುದ್ಧಿವಂತ, ವಿದ್ಯಾವಂತ ಮಗುವು ಬೇಕೆ? ಸುಂದರ ಮಗು ಬೇಕೆ? ಇವೆಲ್ಲಕ್ಕೆ ಈ ಶಾಸ್ತ್ರದಲ್ಲಿ ಉತ್ತರವಿದೆ. ಪುಂಸವನ ವಿಧಿ(ಐಚ್ಛಿಕ ಮಗುವನ್ನು ಪಡೆಯುವ ಬಗೆ)ಯನ್ನು ಶಾಸ್ತ್ರದಲ್ಲಿ ಹೇಳಲಾಗಿದೆ. ಈ ವಿಧಾನವು ಪೂರ್ವಕಾಲದಲ್ಲಿ ತುಂಬ ಪ್ರಚಲಿತವಾಗಿದ್ದಿತು. ಪುಂಸವನ ವಿಧಿಯನ್ನು ಒಮ್ಮೆ ಮಾತ್ರ ಪ್ರಯೋಗಿಸಬೇಕೆಂದು ಆಚಾರ್ಯರು ಹೇಳಿದ್ದಾರೆ.
ಗರ್ಭಿಣಿ ಸೇವಿಸುವ ಅನ್ನ-ಪಾನಗಳಿಗನುಸರಿಸಿ ರಸ ಧಾತುವಿನ ಅಂಶಗಳು ಉತ್ಪನ್ನವಾಗುತ್ತವೆ. ಈ ರೀತಿಯಲ್ಲಿ ಉತ್ಪನ್ನವಾದ ರಸಧಾತುವಿನಿಂದ ಮಾತ್ರ ಪುಷ್ಟಿಯೂ, ಗರ್ಭಪುಷ್ಟಿಯೂ, ಸ್ತನಪುಷ್ಟಿ(ಒಳ್ಳೆಯ ಎದೆಹಾಲು)ಯು ಉಂಟಾಗಿ ಗರ್ಭ ಪೋಷಣೆ ಆಗಬೇಕು. ಗರ್ಭಸ್ಥ ಶಿಶುವಿಗೆ ತಾಯಿಯಿಂದ ಸಕಾಲಕ್ಕೆ ಪೌಷ್ಟಿಕ ಆಹಾರಗಳು ದೊರಕದಿದ್ದಲ್ಲಿ ಅದರ ಬೆಳವಣಿಗೆ ಸರಿಯಾಗಿ ಆಗುವುದಿಲ್ಲವೆಂದೂ ಉಪವಿಷ್ಟಕ, ಉಪಶುಷ್ಕಲ, ಲೀನಗರ್ಭ ಮೊದಲಾದ ವಿಕೃತಿಗಳುಂಟಾಗುವುವು ಎಂದು ಶಾಸ್ತ್ರದಲ್ಲಿ ಹೇಳಲಾಗಿದೆ.
ಅದೇ ಜನಿಸಿದ ಮಗು: ಅದೇ ಆಗ ಜನಿಸಿದ ಮಗುವಿಗೆ ಈ ಪ್ರಪಂಚ ಒಂದು ಹೊಸ ಅನುಭವ. ಅದೊಂದು ಪೂರ್ಣವಾಗಿ ಬೆಳೆದ ಚಿಕ್ಕ ಮಾನವ ಜೀವಿಯಾದರು ಹೊಸ ಪರಿಸರಕ್ಕೆ ಹೊಂದಿಕೊಳ್ಳಲು ೩-೪ ಗಂಟೆಗಳನ್ನು ತೆಗೆದುಕೊಳ್ಳುತ್ತದೆ. ಈವರೆಗೆ ಅದಕ್ಕೆ ಉಸಿರಾಟದ ಅವಶ್ಯಕತೆಯೇ ಇಲ್ಲದಿದ್ದುದರಿಂದ ತಾಯಿಯಿಂದ ನೇರವಾಗಿ ರಕ್ತದೊಡನೆ ಆಮ್ಲಜನಕ ದೊರಕುತ್ತಿದ್ದುದರಿಂದ ಆ ಅಂಗಗಳು ಆಹಾರ ಸೇವನೆಯೇ ಇಲ್ಲದಿದ್ದುದರಿಂದ ಪಾಚಕಾಂಗಗಳು ಹಾಗೂ ವಿಸರ್ಜಕಾಂಗಗಳು ಕೆಲಸವಿಲ್ಲದೇ ಕುಳಿತುಕೊಂಡಿದ್ದವು. ಆಗ ಅದು ತನ್ನ ಕೆಲಸಗಳನ್ನು ತಾನು ಮಾಡಿಕೊಳ್ಳಬೇಕಾಗುತ್ತದೆ. ಹೊರಗೆ ಬಂದೊಡನೆ ಪರಿಸರದ ಉಷ್ಣತೆ ಹಾಗೂ ಗಾಳಿಯಿಂದ ಉತ್ತೇಜನಗೊಳ್ಳುವುದರಿಂದ ಅದರ ಸಂವೇದನೆ ಮೆದುಳಿಗೆ ತಲುಪಿ ಉಸಿರೆಳೆದುಕೊಳ್ಳುವುದಕ್ಕೆ ಕಾರಣವಾಗುವುದೆಂದು ತಜ್ಞರು ಅಭಿಪ್ರಾಯ ಪಡುತ್ತಾರೆ. ಇದರಂತೆ ಮಗುವನ್ನು ಪರಿಚಾರಿಕೆಯರು ಇಲ್ಲವೇ ವೈದ್ಯರು ಹೆರಿಗೆ ಆಗುವಾಗ ಹಿಡಿದುಕೊಳ್ಳುವುದರಿಂದ ಚರ್ಮವು ಉತ್ತೇಜಿತಗೊಂಡು ಮೆದುಳಿಗೆ ಸಂವೇದನೆ ತಲುಪಿ ನಿಃಶ್ವಾಸಕ್ಕೆ ಕಾರಣವಾಗಿ ಒಟ್ಟಾರೆ ಉಸಿರಾಟವು ಪ್ರಾರಂಭವಾಗುವುದು.
ಮಗುವಿನ ಸುವರ್ಣ ಪ್ರಾಶನವಿಧಿ
ಮಗುವಿನ ದೈಹಿಕ ಮಾನಸಿಕ ಬೆಳವಣಿಗೆಗೆ ನಾವು ಕೊಡುವ ಆಹಾರ – ಔಷಧಿಗಳಲ್ಲಿ ಪೋಷಕಾಂಶಗಳಿರಬೇಕು. ಅದಕ್ಕಾಗಿ ನಮ್ಮ ಹಿರಿಯ ಆಚಾರ್ಯರು ಈ ಬಗ್ಗೆ ಯೋಚಿಸಿ ಮಗು ಚಿಕ್ಕಿದಿರುವಾಗಲೇ ಅದಕ್ಕೆ ‘ಸುವರ್ಣ ಪ್ರಾಶವಿಧಿ’ಯನ್ನು ಯೋಜಿಸಿದ್ದಾರೆ. ಸುವರ್ಣ ಪತ್ರವನ್ನು ಬಜೆ, ಬ್ರಾಹ್ಮಿ, ಶಂಕಪುಷ್ಟಿ, ಶತಾವರಿ, ಅನಂತಮೂಲ, ತ್ರಿಫಲಾ, ಬಲಾ, ಹಿಪ್ಪಲಿ, ಜೀವಂತಿ ಮೊದಲಾದವುಗಳೊಡನೆ ಕೊಟ್ಟರೆ ಮಗುವಿನ ದೈಹಿಕ-ಮಾನಸಿಕ ಬೆಳವಣಿಗೆಗಳು ಸರಿಯಾಗಿ ಆಗುವುದಲ್ಲದೇ ರೋಗ ನಿರೋಧಕ ಶಕ್ತಿಯೂ ಬರುವುದೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
ತಾಯಿಯ ಹಾಲು: ಆಯುರ್ವೇದದ ಪ್ರಕಾರ ತಾಯಿಯ ಹಾಲು ರಸಧಾತುವಿನಿಂದಲೇ ಹುಟ್ಟುವುದು. ತಾಯಿ ತೆಗೆದುಕೊಳ್ಳುವ ಆಹಾರ ಜೀರ್ಣವಾಗಿ ಧಾತುಗತವಾಗುವ ಮೊದಲ ಹಂತದಲ್ಲೇ ‘ರಸಧಾತು’ವಾಗುವುದು ಹಾಗೂ ಇಡೀ ದೇಹದ ತುಂಬ ಸಂಚರಿಸುವುದು. ಆಗ ಸ್ತನಗಳ ಭಾಗದಲ್ಲಿ ಬಂದಾಗ ಅಲ್ಲಿಯ ಎಂಜೈಮುಗಳು ಅದನ್ನು ಹಾಲನ್ನಾಗಿ ಪರಿವರ್ತಿಸುವವು. ಆದ್ದರಿಂದ ಹಾಲು ರಸ ಧಾತುವಿನ ಉಪಧಾತುವಾಗಿದೆ. ಕಾರಣ ತಾಯಿ ಸೇವಿಸುವ ಆಹಾರ ಪಾನೀಯಗಳು ವೇಗವಾಗಿ ಹಾಲಿನ ಉತ್ಪತ್ತಿಗೆ ಕಾರಣವಾಗುವುವು.
“ಮಾತು ರೇವ ಪಿಬೇತ್ ಸ್ತನ್ಯಂ ತತ್ಪರಂ ದೇಹವೃದ್ಧಯೋ” ಎಂದರೆ ಮಗುವಿನ ದೈಹಿಕ ಬೆಳವಣಿಗೆಯು ಚೆನ್ನಾಗಿ ಆಗಲು ಕೇವಲ ತಾಯಿಯ ಹಾಲನ್ನೇ ಕೊಡಬೇಕೆಂದು ಹಾಗೂ ಅದೇ ಹಾಲು ಶ್ರೇಷ್ಠ ಆಹಾರವೆಂದು ಹೇಳಲಾಗಿದೆ.
ಯಾವ ಹಾಲನ್ನು ಕುಡಿಸಿದರೆ ಶಿಶುವು ರೋಗವಿಲ್ಲದೆ ಬಲ, ದೇಹ, ಆಯಷ್ಯಗಳ ವೃದ್ಧಿ ಹೊಂದಿ ಶಿಶುವಿಗೂ, ತಾಯಿ ಇಲ್ಲವೇ ಧಾತ್ರಿಗೂ ಯಾವ ತೊಂದರೆಗಳು ಉಂಟಾಗುವುದಿಲ್ಲವೋ ಆ ಹಾಲು ಪೂರ್ಣ ಶುದ್ಧವೆಂದು ತಿಳಿಯಬೇಕೆಂದು ಹೇಳಿದ್ದಾರೆ.
ಆಯುರ್ವೇದದ ಪ್ರಕಾರ ತಾಯಿಯ ಹಾಲು ಮಾತ್ರ ಮಗುವಿಗೆ ತುಂಬ ಒಳ್ಳೆಯದು. ಹಾಲಿನಲ್ಲಿ ಈ ಕೆಳಕಂಡ ಗುಣಗಳು ಕಂಡುಬರುತ್ತಿರುವುದರಿಂದ ಅದೇ ಹಾಲು ಶ್ರೇಷ್ಠವೆಂದು ಅಭಿಪ್ರಾಯಪಡಲಾಗಿದೆ.
೧. ಜೀವನ (Life)
೨. ಬೃಂಹಣ (Roborant)
೩. ಸಾರ್ತ್ಯ(Assimable)
೪. ಸ್ನೇಹನ (Rich in Fat)
೫. ಸ್ಥೈರ್ಯಕರ (Stabilising)
೬. ಶೀತಲ (Cool)
೭. ಕಣ್ಣುಗಳಿಗೆ ಹಿತಕರವಾದದ್ದು
೮. ಬಲವರ್ಧಕ(Energesic)
೯. ಲಘು (Light in Digestion)
೧೦. ದೀಪನಕರ (Digestive)
೧೧. ಪಥ್ಯ (Fit for Babies)
೧೨. ಪಾಚಕ ಹಾಗೂ ರೋಚಕ(Appetiser)
ಈ ಎಲ್ಲ ಉತ್ತಮ ಗುಣಗಳು ತಾಯಿಯ ಎದೆಯ ಹಾಲಿನಲ್ಲಿವೆ ಎಂಬುದು ಆಯುರ್ವೇದದ ಅಭಿಪ್ರಾಯ
ಎದೆಯ ಹಾಲು ಏಕೆ ಕಡಿಮೆ ಆಗುವುವು?: ಕೋಧ, ಶೋಕ, ಮಗುವಿನಲ್ಲಿ ಪ್ರೀತಿ ಇಲ್ಲದಿರುವಿಕೆ, ಒಣಗಿದ- ಪೌಷ್ಠಿಕಾಂಶಗಳಿಲ್ಲದ ಆಹಾರ – ಪಾನೀಯಗಳ ಸೇವನೆ ಅಪತರ್ಪಣ, ಕಾಮ, ಉಪವಾಸವಿರುವುದು, ಆಯಾಸ, ಭಯ, ಪುನಃ ಗರ್ಭಧರಿಸುವಿಕೆ ಈ ಮೊದಲಾದ ಕಾರಣಗಳಿಂದ ‘ತಾಯಿ’ಯ ಎದೆ ಹಾಲು ಕಡಿಮೆ ಆಗುವುವು.
ಈ ಮೇಲ್ಕಂಡ ಕಾರಣಗಳಿಲ್ಲದೆ ಮೊಲೆಗಳಲ್ಲಿ ವಿದ್ರಧಿ (Mummary Abscess)ಯಾಗುವುದು, ಮೊಲೆಯ ತೊಟ್ಟುಗಳು ಸೀಳುವುದು, ತಾಯಿಯಲ್ಲಿನ ಅತಿಯಾದ ಅಶಕ್ತತನ, ಹೆರಿಗೆಯಾದ ಬಳಿಕ ಮಗು ೮-೧೦ ದಿವಸಗಳಾದರೂ ಮೇಲೆ ಹಾಲನ್ನು ಚೀಪದಿದ್ದರೆ, ಈ ಕಾರಣಗಳಿಂದಲೂ ಎದೆ ಹಾಲು ಕಡಿಮೆ ಆಗುವುವು.
ಎದೆ ಹಾಲು ಹೆಚ್ಚು ಮಾಡುವ ಕ್ರಮ
· ಮನಸ್ಸನ್ನು ಸಿಟ್ಟು, ಶೋಕ, ಭಯ, ಆಯಾಸಗಳಿಂದ ದೂರಮಾಡಿ ಶಾಂತಚಿತ್ತದಿಂದ ಇರುವುದು.
· ಹಾಳು, ಹಸಿ ಕಾಯಿಪಲ್ಯ, ಬೇಳೆ, ಕಾಳು, ಹಣ್ಣು ಹಂಪಲುಗಳನ್ನು ಆಹಾರದಲ್ಲಿ ವಿಶೇಷವಾಗಿ ಸೇವಿಸುವುದು.
· ತಾಯಿಯು ಮಗುವಿಗೆ ವೇಳೆಗೆ ಸರಿಯಾಗಿ ಮೊಲೆಗಳು ಪೂರ್ತಿ ಖಾಲಿ ಆಗುವಂತೆ ಹಾಲನ್ನು ಕುಡಿಸಬೇಕು. ಇದರಿಂದ ಹಾಲು ಸರಿಯಾಗಿ ಉತ್ಪತ್ತಿಯಾಗಲು ಕಾರಣವಾಗುವುದು.
· ಆಹಾರದಲ್ಲಿ ಎಳ್ಳ ಚಿಗಳಿ, ತಾವರೆದಂಟು, ನೆಲಗುಂಬಳ, ಜೇಷ್ಠಮಧು, ಶತಾವರಿ, ಸೊರೆಕಾಯಿ, ಕರಿಬೇವುಗಳನ್ನು ವಿಶೇಷವಾಗಿ ತೆಗೆದುಕೊಳ್ಳಬೇಕು.
· ಮೆಂತೆಗಳನ್ನು ನೆನೆಸಿ, ರುಬ್ಬಿ ಹಾಲನ್ನು ತೆಗೆದು ಕುಡಿಸುವುದು, ಇಲ್ಲವೆ ಮೆಂತೆಗಳನ್ನು ಅನ್ನದಲ್ಲಿ ಹಾಕಿ ಕೊಡುವುದು. ಇಲ್ಲವೆ ಮೆಂತೆ ಹಾಕಿದ ಉಂಡಿಗಳನ್ನೂ ತಯಾರಿಸಿ ನಿತ್ಯ ತಿನ್ನಲು ಕೊಡುವುದರಿಂದ ಎದೆ ಹಾಲು ಚೆನ್ನಾಗಿ ಬರುವುವು.
· ಇದೇ ರೀತಿ ಹತ್ತಿಕಾಳುಗಳನ್ನು ನೆನೆಸಿ, ರುಬ್ಬಿಕೊಂಡು ಹಾಲನ್ನು ಕುಡಿದರೂ ಎದೆ ಹಾಲು ಹೆಚ್ಚಾಗಿ ಬರುವುವು. ಇವುಗಳಲ್ಲಿ ವಾಜೀಕರಣ ದ್ರವ್ಯಗಳು, ವಟಾದಿ ಪಂಚವಲ್ಕಗಳಿಂದ ಸೇರಿಸಿ ಪಾಕ ಮಾಡಿದ ಹಾಲು ಇಲ್ಲವೇ ಷಷ್ಠಿಕ ಶಾಲಿ, ದರ್ಬೆ, ಕುಶ, ಕಬ್ಬುಗಳ ಬೇರು, ಸೊಗದೆ ಬೇರು, ಲಾವಂಚ ಇವುಗಳ ಕಷಾಯದೊಡನೆ ಹಾಲನ್ನು ಸೇರಿಸಿ ಪಾಕ ಮಾಡಿದ ಹಾಲನ್ನು ಕುಡಿಯುವುದರಿಂದ ಸ್ವಾಭಾವಿಕವಾಗಿ ಕಡಿಮೆಗೊಂಡ ಎದೆ ಹಾಲು ಹೆಚ್ಚುವುವು.
ಒಟ್ಟಾರೆ ತಾಯಿಗೆ ಎದೆ ಹಾಲು ಬರದಿದ್ದರೆ: ಇದೀಗ ತಾಯಿಗೆ ಎದೆ ಹಾಲು ಇರದಿದ್ದರೆ ಕಡಿಮೆ ಇದ್ದರೆ ನೇರವಾಗಿ ಆಕಳ ಹಾಲು ಇಲ್ಲವೇ ಎಮ್ಮೆ ಹಾಲನ್ನು ಇಲ್ಲವೆ ಪುಡಿ ಹಾಲನ್ನು ಸಿದ್ದಪಡಿಸಿ ಮಗುವಿಗೆ ಕುಡಿಸುವುದು ವಾಡಿಕೆ. ಇದರಿಂದ ಮಗುವಿಗೆ ಅನೇಕ ತೊಂದರೆಗಳು ಕಾಣಿಸಿಕೊಳ್ಳವುದು ಕಂಡುಬಂದಿದೆ. ಈ ಸಮಸ್ಯೆಗಳು ಉದ್ಭವಿಸದಂತೆ ಆಯುರ್ವೇದದಲ್ಲಿ ಒಂದು ಒಳ್ಳೇ ಪರಿಹಾರವನ್ನು ಕಂಡುಹಿಡಿಯಲಾಗಿದೆ. ಅದೇನೆಂದರೆ ಮಗುವಿಗೆ ಹಾಲನ್ನು ಕುಡಿಸಲು ಇನ್ನೊಬ್ಬ ಎದೆ ಹಾಲು ಇರುವ ತಾಯಿಯನ್ನು ನಿಯಮಿಸಿಕೊಳ್ಳುವುದು. ಇಂಥವಳಿಗೆ ‘ಧಾತ್ರಿ’ ಎಂದು ಕರೆಯಲಾಗಿದೆ.
ಮಗುವಿನ ಬಗ್ಗೆ ಪ್ರೀತಿ ಹೊಂದಿದ, ಪತಿ ಸಂಗವನ್ನು ಬಿಟ್ಟ, ಸಮಾನ ಪ್ರಕೃತಿವುಳ್ಳ, ಪಥ್ಯದ, ಆಹಾರ ತೆಗೆದುಕೊಳ್ಳುತ್ತಿರುವ, ಸಮದೇಹದವಳೂ, ರೋಗರಹಿತಳೂ, ಸದಾಚಾರಿಯೂ ಆದ, ಮೊಲೆ ತುಂಬುಗಳು ಮಗುವಿನ ಹಿಡಿಯಲು ಅನುಕೂಲವಾಗಿರುವಂತಹ ‘ಧಾತ್ರಿ’ಯನ್ನೇ ನಿಯಮಿಸಿಕೊಳ್ಳಬೇಕೆಂದು ಆಚಾರ್ಯರು ಹೇಳಿದ್ದಾರೆ.
ಅಶುದ್ಧವಾದ ಎದೆ ಹಾಲು: ಅಜೀರ್ಣ, ಅಸಾತ್ಮ್ಯ, ಭೋಜನ, ವಿಷಮ ಭೋಜನ, ಅಭಷ್ಯಂದಿ ಆಹಾರ, ಮಿಥ್ಯಾಹಾರ, ಶಾರೀರಿಕ ವೇಗಗಳನ್ನು ತಡೆಹಿಡಿಯುವುದು ಇಲ್ಲವೇ ಒತ್ತಾಯದಿಂದ ಹೊರಹಾಕುವುದು. ಅತಿಯದ ಶ್ರಮ, ಪೆಟ್ಟು ಇಲ್ಲವೇ ಆಘಾತಗಳು, ಕ್ರೋಧ, ಮನಃ ಸಂತಾಪ, ಅನಿದ್ರೆ, ಚಿಂತೆ, ಸಿಟ್ಟು, ಅನ್ಯಮನಸ್ಕತೆ – ಈ ಮೊದಲಾದ ಶಾರೀರಿಕ – ಮಾನಸಿಕ ಕಾರಣಗಳಿಂದ ಎದೆ ಹಾಲು ದೂಷಿತಗೊಳ್ಳುವುದು. ಇಂತಹ ಹಾಲನ್ನು ಮಗು ಕುಡಿಯುವುದಿಲ್ಲ. ಕುಡಿದರೆ ಅದರ ಆರೋಗ್ಯವೂ ಕೆಡುವುದು.
ಇಂಥ ದೋಷ ಹೊಂದಿದ ಹಾಲು ವಿವರ್ಣತ್ವ (Dis Colouration)ದ ವಿಗಂಧತ್ವ (Sink) ವಿರಸತಾ (Dis Taste) ಪಿಚ್ಚಿಲತಾ (Slinunen)ಛೇನ ಸಂಘಾತ (Frothiness) ರೂಕ್ಷ (Dry/Less Fat Content) ಗೌರವ (Highion Specipic Gravity) ಅತೀ ಸ್ನಿಗ್ಧಿತಾ (Excessive Fat), ಈ ಲಕ್ಷಣಗಳನ್ನು ಹೊಂದಿರುವುದು. ಈ ತಾಯಿಗೆ ಅವಶ್ಯಕತೆಗನುಸರಿಸಿ ಪಂಚಕರ್ಮ ಚಿಕಿತ್ಸೆ ಕೊಟ್ಟು, ದೇಹ ಶುದ್ಧಿಮಾಡಿ ಅವಶ್ಯಕ ಚಿಕಿತ್ಸೆ ಕೊಡಬೇಕಾಗುವುದು.
ಇತರ ಹಾಲುಗಳು: ಒಂದು ವೇಳೆ ಮೇಲ್ಕಂಡ ಯಾವ ಪ್ರಯತ್ನಗಳು ಫಲಿಸದಿದ್ದ ಪಕ್ಷಕ್ಕೆ ಮಗುವಿಗೆ ಆಡು, ಆಕಳುಗಳ ಹಾಲನ್ನು ಕೊಡಬೇಕೆಂದು ಆಚಾರ್ಯರು ಹೇಳಿದ್ದಾರೆ. ಇವೆರಡು ಮಾತ್ರ ತಾಯಿಯ ಹಾಲಿನಂತೆ ಮಗುವಿಗೆ ಯೋಗ್ಯವಾಗಿದೆ. ಇನ್ನಿತರ ಹಾಲುಗಳಲ್ಲಿ ಬೇರೆ ಬೇರೆ ದೋಷಗಳಿರುವುದರಿಂದ ಅವು ಒಳಿತಲ್ಲವೆಂದು ಹೇಳಲಾಗಿದೆ.
ಹಲ್ಲುಗಳು ಹುಟ್ಟುವುದು: ಮಗು ಸೇವಿಸುವ ಆಹಾರ ಪದಾರ್ಥಗಳು ಪಚನಕ್ಕೆ ಸುಲಭವಾಗುವಂತೆ ಸಣ್ಣ ಸಣ್ಣ ಕಣಗಳನ್ನಾಗಿಸಲು ಬಾಯಿಯಲ್ಲಿ ಹಲ್ಲುಗಳು ಅವಶ್ಯ. ಮಗು ಸ್ವಲ್ಪ ಸ್ವಲ್ಪವಾಗಿ ಗಟ್ಟಿ ಆಹಾರಗಳನ್ನು ಸೇವಿಸುತ್ತಿದ್ದಂತೆ ಮಗುವಿಗೆ ೭ ರಿಂದ ೮ನೇ ತಿಂಗಳಿನಲ್ಲಿ ಹಲ್ಲುಗಳು ಹುಟ್ಟಿ ಬರಲಾರಂಭಿಸುತ್ತವೆ. ೨೦ ರಿಂದ ೨೪ ತಿಂಗಳುಗಳ ಅವಧಿಯಲ್ಲಿ ಎಲ್ಲ ಹಾಲು ಹಲ್ಲುಗಳು ಬರುವುವು. ಶಾಶ್ವತವಾದ ಹಲ್ಲುಗಳು ೬-೭ ವರ್ಷಗಳಿಂದ ಬರಲಾರಂಭಿಸಿ ಎಲ್ಲ ಹಲ್ಲುಗಳು ಬರಬೇಕಾದರೆ ೧೭ ರಿಂದ ೨೧ ವರ್ಷಬೇಕು.
ದಂತ ಸಂಪತ್ : (ಆರೋಗ್ಯಕರ ಹಲ್ಲುಗಳ ಲಕ್ಷಣಗಳು)
ಹಲ್ಲುಗಳು ಪೂರ್ಣವಾಗಿರುತ್ತವೆ.
ಹಲ್ಲುಗಳು ನೇರವಾಗಿರುತ್ತವೆ.
ಹಲ್ಲುಗಳು ದಪ್ಪವಾಗಿರುತ್ತವೆ.
ಹಲ್ಲುಗಳು ಬೆಳ್ಳಗಾಗಿರುತ್ತವೆ.
ಹಲ್ಲುಗಳು ಮಿಂಚುತ್ತಿರುತ್ತವೆ ಹಾಗೂ ನುಣುಪಾಗಿರುತ್ತವೆ.
ಹಲ್ಲುಗಳು ಕೊಳೆರೋಗದಿಂದ ಕೂಡಿರುವುದಿಲ್ಲ.
ಹಲ್ಲುಗಳು ಸ್ವಲ್ಪ ಮೇಲಕ್ಕೊತ್ತಿಕೊಂಡಿರುತ್ತವೆ.
ಒಸಡುಗಳು ಸಮವಾಗಿಯೂ, ಕೆಂಪಗಾಗಿಯೂ, ಜಿಡ್ಡುಳ್ಳದದ್ದಾಗಿಯೂ, ಒಸಡು ಚಪ್ಪಗಾಗಿಯೂ, ಬಿಗಿದಾಗಿಯೂ ಇರುತ್ತವೆ.
ಇವುಗಳಿಗೆ ಹೊರತಾಗಿರುವ ಹಲ್ಲುಗಳು ಆರೋಗ್ಯಪೂರ್ಣವಾಗಿಲ್ಲವೆಂದೂ ತಿಳಿಯಬೇಕು. ಅವುಗಳ ಲಕ್ಷಣಗಳನ್ನೂ ಶಾಸ್ತ್ರದಲ್ಲಿ ವಿವರವಾಗಿ ಹೇಳಲಾಗಿದೆ.
ಹಲ್ಲುಗಳು ಹುಟ್ಟುವಾಗ್ಗೆ ಮಗುವಿಗಾಗುವ ತೊಂದರೆಗಳು: ಮಕ್ಕಳಿಗೆ ಹಲ್ಲುಗಳು ಹುಟ್ಟುವ ಕಾಲದಲ್ಲಿ ಜ್ವರ, ಅತಿಸಾರ, ಕೆಮ್ಮು, ವಾಂತಿ, ತಲೆ ನೋವು, ಮೈ ಅದರುವುದು, ಕಣ್ಣು ಬೇನೆಗಳು ಹಾಗೂ ವಿಸರ್ಪರೋಗ ವಿಶೇಷವಾಗಿ ಕಾಣಿಸಿಕೊಳ್ಳುವುವು. ಇವು ಸ್ವಾಭಾವಿಕವಾಗಿ ಕಂಡುಬರುವ ತೊಂದರೆಗಳು ಹಾಗೂ ವಿಶೇಷ ಚಿಕಿತ್ಸೆ ಅವಶ್ಯಕತೆಯು ಇರುವುದಿಲ್ಲ. ಹೀಗೆಂದು ಅಲಕ್ಷಿಸಬಾರದು.
ಮಗುವಿಗೆ ಸಾಮಾನ್ಯವಾಗಿ ಹಲ್ಲುಗಳು ಬರುವಾಗ ಇನ್ನೂ ಕೆಲ ತೊಂದರೆಗಳು ಕಾಣಿಸಿಕೊಳ್ಳುತ್ತವೆ. ಮಗು ಹಗಲು – ರಾತ್ರಿ ಎನ್ನದೆ ಮೇಲಿಂದ ಮೇಲೆ ಅಳಲಾರಂಭಿಸುತ್ತದೆ. ಕೈಗೆ ಸಿಕ್ಕದ ಯಾವುದೇ ವಸ್ತುಗಳನ್ನು ಬಾಯಿಯಲ್ಲಿಟ್ಟುಕೊಳ್ಳಲು ಪ್ರಯತ್ನಿಸುತ್ತದೆ. ಒಮ್ಮೊಮ್ಮೆ ಮಗುವನ್ನು ಎತ್ತಿಕೊಂಡವರ ಬೆರಳುಗಳನ್ನಾಗಲಿ ಇಲ್ಲವೆ ತನ್ನ ಬೆರಳುಗಳನ್ನಾಗಲೀ ಅಥವಾ ತಾಯಿಯ ಮೊಲೆ ತೊಟ್ಟುನ್ನಾಗಲೀ ಕಚ್ಚಬಹುದು. ಇದಕ್ಕೆ ಒಸಡುಗಳಲ್ಲಿ ಹಲ್ಲುಗಳು ಬರುವ ಮುನ್ನ ಕಂಡುಬರುವ ಒಂದು ವಿಧ ಉಬ್ಬು ಹಾಗೆ ಒತ್ತುವಿಕೆಗಳು ಕಾರಣ. ಮೊಲೆಯನ್ನೂ ಚೀಪುವಾಗ ಮಗುವಿಗೆ ವಸಡುಗಳಲ್ಲಿ ನೋವು ಕಂಡುಬರುವುದರಿಂದ ಅದು ಚೆನ್ನಾಗಿ ಹಾಲನ್ನು ಕುಡಿಯುವುದಿಲ್ಲ. ಹೀಗಾಗಿ ಮೇಲಿಂದ ಮೇಲೆ ಅದಕ್ಕೆ ಹಸಿವಾಗಿ ಅಳತೊಡಗುವುದು. ಒಮ್ಮೊಮ್ಮೆ ಮಗುವಿನ ಮೈ ಬಿಸಿಯಾದಂತೆ ತೋರುತ್ತದೆ. ಆದರೆ ಉಷ್ಣಮಾಪಕವನ್ನು ಹಚ್ಚಿ ನೋಡಿದರೆ ಜ್ವರ ಹೆಚ್ಚಾಗಿರುವುದಿಲ್ಲ.
ಹಲ್ಲುಗಳು ಬರುವಾಗ ಮಗುವಿಗೆ ಕಚ್ಚಿ ಹಿಡಿಯಲು ಅನುಕೂಲವಾದಂತಹ ಜಿಲ್ಲಿಬಲ್ಲಿ, ಕರಗದಿರುವ, ಚೂರು-ಚೂರಾದ, ಚೂಪಾಗಿರದ ರಬ್ಬರ್, ಪ್ಲಾಸ್ಟಿಕ್ ಅಟಿಕೆ ಸಾಮಾನುಗಳನ್ನು ಕೊಡಬೇಕು.
ಹಲ್ಲುಗಳು ಹುಟ್ಟುವ ಕಾಲದಲ್ಲಿ ಕಾಣಿಸಿಕೊಳ್ಳುವ ವಿಕಾರಗಳಿಗೆ ಅತಿಯಾದ ಔಷಧೋಪಚಾರಗಳ ಅವಶ್ಯಕತೆ ಇರುವುದಿಲ್ಲ. ಇವುಗಳು ತಮ್ಮಷ್ಟಕ್ಕೆ ತಾವೇ ಉಪಶಮನ ಹೊಂದುತ್ತವೆ ಎಂದು ಆಚಾರ್ಯರು ಹೇಳಿದ್ದಾರೆ. ಅವರು ಈ ಕಾಲಕ್ಕೆ ಉಂಟಾಗುವ ತೊಂದರೆಗಳನ್ನು ನಿವಾರಿಸಲು ಹಿಪ್ಪಲಿ ಪುಡಿ, ನೆಲ್ಲಿಕಾಯಿಯ ಪುಡಿಯನ್ನು ತುಪ್ಪದಲ್ಲಿ ಸೇರಿಸಿ ನಿತ್ಯ ೨-೩ ಸಾರೆ ವಸಡುಗಳಿಗೆ ಹಚ್ಚಿ ಮೃದುವಾಗಿ ತಿಕ್ಕಬೇಕು. ಬಜೆ, ಬೃಹತಿ, ಅಗಳು ಶುಂಠಿ, ಅತಿ ವಿಷ, ಮುಸ್ತಾ ಹಾಗು ಮಧುರ ಗಣದ ಔಷಧಿಗಳನ್ನು ಹಾಕಿ ಸಿದ್ಧಪಡಿಸಿದ ಘೃತವನ್ನು ಮಕ್ಕಳಿಗೆ ಕೊಡುವುದರಿಂದ ಯಾವ ತೊಂದರೆಗಳು ಉಂಟಾಗುವುದಿಲ್ಲ. ಇದರೊಡನೆ ಪ್ರವಾಳ ಪಂಚಾಮೃತ, ಮುಕ್ತಾಶಕ್ತಿ, ಕಪ್ಪೆಚಿಪ್ಪು ಮೊದಲಾದ ಭಸ್ಮಗಳನ್ನು ಸುಣ್ಣದ ತಿಳಿನೀರು ಕೊಡುವುದರಿಂದ ನೈಸರ್ಗಿಕ ಸುಣ್ಣದಂಶ ದೊರಕಿದಂತಾಗಿ ಹಲ್ಲುಗಳು ಚೆನ್ನಾಗಿ ಬರಲು ಸಾಧ್ಯವಾಗುವುದು.
ಸ್ತನಪಾನ ನಿಲ್ಲಿಸಿ: ಮಗುವಿಗೆ ಹಲ್ಲುಗಳು ಬಹುತೇಕ ಬಂದ ಬಳಿದ ಎಂದರೆ ೧೮ ತಿಂಗಳುಗಳಾದ ಮೇಲೆ ಎದೆ ಹಾಲು ಕೊಡುವುದನ್ನು ನಿಲ್ಲಿಸಿ ಸಂಪೂರ್ಣ ಮೇಲಿನ ಆಹಾರ, ಹಾಲು, ಹಣ್ಣುಗಳನ್ನು ಕೊಡಬೇಕು. ಹಾಲು ಕೊಡುವುದನ್ನು ಬಿಡಿಸಿದ ನಂತರ ಮಕ್ಕಳಿಗೆ ಪೌಷ್ಟಿಕವಾದ ಕೆಲ ಯೋಗಗಳನ್ನು ಶಾಸ್ತ್ರದಲ್ಲಿ ಹೀಗೆ ಹೇಳಿದ್ದಾರೆ.
· ಪ್ರಿಯಲ ಮಜ್ಜು (ಜಾರುಸೊಪ್ಪು),ಜೇಷ್ಠ ಮಧುಮ ಅರಳ ಹಿಟ್ಟು, ಸಕ್ಕರೆ, ತುಪ್ಪಗಳನ್ನು ಸೇರಿಸಿ ತಯಾರಿಸಿದ ಕಡಬುಗಳು.
· ಬಿಲಪತ್ರಿಯ ಹೀಚು, ಏಲಕ್ಕಿ, ಸಕ್ಕರೆ, ಅರಳು ಹಿಟ್ಟುಗಳಿಂದ ಕಡಬುಗಳನ್ನು ತಯಾರಿಸಿ ಮಕ್ಕಳಿಗೆ ಕೊಡುವುದರಿಂದ ಮಕ್ಕಳಿಗೆ ಅಗ್ನಿದೀಪ್ತಿ ಉಂಟಾಗುವುದು.
· ಧಾತಕೀ ಕುಸುಮ, ಸಕ್ಕರೆ ಅರಳು ಹಿಟ್ಟು ಹಾಕಿ ಸಿದ್ಧಪಡಿಸಿದ ಮೇದಿಕ ತಿನ್ನಿಸಿದರೆ ಸುಲಭವಾಗಿ ಪಚನವಾಗುವುದಲ್ಲದೇ ಮಲಮೂತ್ರಗಳು ಸರಿಯಾಗಿ ಹೋಗುವುವು.
· ಬೆಳಿಗ್ಗೆ ಬೇಗನೆ ಎಬ್ಬಿಸಿರಿ.
· ನಂತರ ನಿಮ್ಮ ಇಷ್ಟ ದೇವತೆಗಳ ದರ್ಶನ ಮಾಡಿಸಿರಿ.
· ಬಚ್ಚಲು ಕಕ್ಕಸುಗಳಿಗೆ ಕರೆದುಕೊಂಡು ಹೋಗಿ ಮಲಮೂತ್ರ ವಿಸರ್ಜನೆ, ಹಲ್ಲು ತೊಳೆಯುವುದು, ಮುಖಮಾರ್ಜನ ಮುಂತಾದವುಗಳನ್ನು ಮಾಡಿಸಿರಿ.
· ಮಗುವಿಗೆ ಅದು ಹುಟ್ಟಿದಾರಭ್ಯ ೮-೧೦ ವಾರಗಳವರೆಗೆ ಮೈ ಕೈಗಳಿಗೆ ಎಣ್ಣೆ ಹಚ್ಚಿ ತಿಕ್ಕುವುದೇ ಸಾಕಷ್ಟು ವ್ಯಾಯಾಮವಾಗುವುದು. ಎದೆ, ಹೊಟ್ಟೆ, ಬಾಹುಗಳು, ಕುತ್ತಿಗೆ ಮೊದಲಾದ ಭಾಗಗಳಿಗೂ ಚೆನ್ನಾಗಿ ಎಣ್ಣೆ ಹಚ್ಚಿ ತಿಕ್ಕಬೇಕು. ಮಗು ಬೆಳೆಯುತ್ತ ಹೋದಂತೆ ಕೆಲ ವಿಧ ವ್ಯಾಯಾಮಗಳನ್ನು ಸೌಮ್ಯವಾಗಿ ಮಾಡುತ್ತಿರಬೇಕು.
ಸ್ನಾನ : ಸ್ನಾನವು ಶರೀರದ ದಾಹ, ಶ್ರಮ, ಬೆವರು, ಮೈ ಕೆರೆತ ಹಾಗೂ ಬಾಯಾರಿಕೆಗಳನ್ನೂ ಕಡಿಮೆ ಮಾಡುವುದು. ಹೃದಯವನ್ನು ಪ್ರಸನ್ನವಾಗಿಸಿ ಕೊಳೆ, ಇಂದ್ರಿಯಗಳ ಶೋಧನೆ ಮಾಡುವುದು. ರಕ್ತ ಶುದ್ಧಿ ಹಾಗೂ ಅಗ್ನಿದೀಪ್ತಿಯನ್ನುಂಟು ಮಾಡುವುದು. ಇದು ಪವಿತ್ರವಾದದಾದ್ದರಿಂದ ನಿತ್ಯ ಮಾಡಿಸಬೇಕು.
ಅಭ್ಯಂಗ: ಆಯುರ್ವೇದದಲ್ಲಿ ಕೇವಲ ಸ್ನಾನಕ್ಕಿಂತ ಎಣ್ಣೆ ಸ್ನಾನಕ್ಕೆ ಹೆಚ್ಚಿನ ಮಹತ್ವ ಕೊಟ್ಟಿದ್ದಾರೆ. ಮಗುವಿನ ತಲೆ , ಮೈ ಕೈ ಅಂಗಾಂಗಗಳಿಗೆಲ್ಲ ತೈಲ (ಎಳ್ಳೆಣ್ಣೆ, ಕೊಬ್ಬರಿಎಣ್ಣೆ ತುಪ್ಪ) ಲೇಪಿಸಿ, ಮೈಗೆಲ್ಲ ಪಸರಿಸುವಂತೆ ಚೆನ್ನಾಗಿ ಉಜ್ಜಿ ನಂತರ ಹೆಚ್ಚು ಬಿಸಿ ಇಲ್ಲದ ನೀರಿನಿಂದ ತಲೆ ಮೇಲೆ ಸ್ನಾನ ಮಾಡಿಸಬೇಕು.
ನಿತ್ಯವೂ ಮಕ್ಕಳಿಗೆ ಎಣ್ಣೆ ಸ್ನಾನ ಮಾಡಿಸುವುದರಿಂದ ವಯಃ ಸ್ಥಾಪನವಾಗುವುದು. ಬಳಲಿಕೆ, ವಾತ ವಿಕಾರಗಳಾಗುವುದಿಲ್ಲ ದೃಷ್ಟಿ ಶಕ್ತಿ ಬಲಗೊಳ್ಳುವುದು. ಶರೀರ ಬಲವುಳ್ಳದ್ದಾಗುವುದೆಂದು ಆಚಾರ್ಯರು ಹೇಳಿದ್ದಾರೆ.
ತಲೆಗೆ ಅತಿ ಬಿಸಿಯಾದ ಎಣ್ಣೆ ಹಚ್ಚಬಾರದು. ಅಲ್ಲದೆ ಅತಿ ಬಿಸಿಯಾದ ನೀರನ್ನು ಹಾಕಬಾರದು.
ಅನುಲೇಪನ:ಸ್ನಾನವಾದ ಬಳಿಕ ಮಗುವಿನ ಮೈಯನ್ನು ಮೃದುವಾದ ಅರಳಿಯ ಬಟ್ಟೆಯಿಂದ ಒರೆಸಿಕೊಂಡು ನಂತರ ಕರ್ಪುರ, ಚಂದನ, ಅಗರು, ಕೇಶರ ಮೊದಲಾದ ದ್ರವ್ಯಗಳನ್ನು ಸೇರಿಸಿದ ಪುಡಿಯನ್ನು ಮೈಗೆಲ್ಲ ಧೂಳಿಸಬೇಕು. ಇವು ಸುವಾಸನೆಯನ್ನು ಕೊಡುವುದರೊಡನೆ ಪ್ರೀತಿ, ತೇಜಸ್ಸುಗಳನ್ನು ಹೆಚ್ಚಿಸಿ ಚರ್ಮದ ವರ್ಣವಿಕಾವಾಗದಂತೆ ನೋಡಿಕೊಂಡು ಶರೀರದ ಶ್ರಮವನ್ನು ಪರಿಹರಿಸುವವು ಎಂದಿದ್ದಾರೆ.
ಕಣ್ಣಗಳಿಗೆ ಅಂಜನ: ಕಣ್ಣುಗಳಿಗೆ ಔಷಧಿ ದ್ರವ್ಯಗಳನ್ನು ಪ್ರಯೋಗಿಸುವುದಕ್ಕೆ ‘ಅಂಜನ’ ಎನ್ನುವರು. ಕಣ್ಣುಗಳು ಆಯುರ್ವೇದ ಪ್ರಕಾರ ಆಲೋಚಕ ಪಿತ್ತದಿಂದ ದೃಷ್ಟಿಶಕ್ತಿಯನ್ನು ಹೊಂದಿರುತ್ತದೆ. ಕಣ್ಣುಗಳಲ್ಲಿ ಕಫ ದೋಷಗಳು ಹೆಚ್ಚಾದರೆ ಆಲೋಚಕ ಪಿತ್ತವು ದುರ್ಬಲವಾಗಿ ದೃಷ್ಟಿ ರೋಗಗಳು ಹುಟ್ಟಿಕೊಳ್ಳುವುವು. ಆದ್ದರಿಂದ ಕಣ್ಣುಗಳಿಗೆ ಈ ತೊಂದರೆ ಆಗಬಾರದೆಂದು ಅಂಜನವನ್ನು ಹಾಕಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. ನಿತ್ಯ ಸ್ರೋತಾಂಜನವನ್ನು, ವಾರಕ್ಕೊಮ್ಮೆ ರಸಾಂಜನವನ್ನು ಹಾಕಬೇಕು. ಕಣ್ಣು ಶುದ್ಧಿಗೊಳಿಸಿದ ಬಳಿಕ ಚಿನ್ನ, ಬೆಳ್ಳಿ, ತಾಮ್ರದಿಂದ ತಯಾರಿಸಿದ ಶಲಾಕೆಗಳಿಂದ ಅಂಜನವನ್ನು ಹಚ್ಚಬೇಕು. ಶಲಾಕೆಗೆ ಅಂಜನವನ್ನು ಹಚ್ಚಿ ನಂತರ ಅದನ್ನು ಎರಡು ರೆಪ್ಪೆಗಳ ಮಧ್ಯೆ ಇಟ್ಟು ಕಣ್ಣು ಮುಚ್ಚಿ ಶಲಾಕೆಯನ್ನು ಈಚೆಗೆ ತೆಗೆದುಕೊಳ್ಳಬೇಕು.
ಆಹಾರ: ನಾವು ಬದುಕಲು ಗಾಳೀ ನೀರುಗಳು ಅವಶ್ಯವಾಗಿರುವಂತೆ ಆಹಾರವೂ ಅಷ್ಟೇ ಅವಶ್ಯವಾಗಿದೆ. ನಮ್ಮ ದೇಹದಲ್ಲಿಯ ಶರೀರೇಂದ್ರಿಯ ಸತ್ವಗಳು ಸತತವಾಗಿ ಕ್ರೀಯಾಶೀಲವಾಗಿರುತ್ತವೆ. ಆದ್ದರಿಂದ ಎಲ್ಲೆಡೆಗೂ ಘರ್ಷಣೆ ನಡೆದು ತನ್ಮೂಲಕ ಶಾಖ ಉತ್ಪತ್ತಿಯಾಗಿ ಕ್ರಿಯೆಯು ನಡೆಯುವುದು. ಮಗು ಹೆಚ್ಚು ಹೆಚ್ಚು ಕ್ರಿಯಾಶೀಲವಾದಂತೆ ಕ್ಷಯಿಸುವ ಪ್ರಮಾಣವೂ ಹೆಚ್ಚುತ್ತಲಿರುವುದು. ಈ ಕ್ರಿಯೆಯು ಹಗಲು ರಾತ್ರಿ ಒಂದೇ ಸಮನೆ ದೇಹದಲ್ಲಿ ನಡೆಯುತ್ತಿರುವುದು. ಈ ಕ್ಷಯಿಸುವಿಕೆಯನ್ನು ತುಂಬಲು ಹಾಗೂ ಮಗುವಿನ ಬೆಳವಣಿಗೆಯನ್ನು ಲಕ್ಷ್ಯದಲ್ಲಿಟ್ಟುಕೊಂಡು ಯೋಜಿಸಬೇಕಾಗುತ್ತದೆ.
ಶರೀರದ ಬಣ್ಣ, ಪ್ರಸನ್ನಭಾವ, ಜೀವಂತತನ, ಪ್ರತಿಭೆ, ಸುಖ, ತುಷ್ಟಿ, ಪುಷ್ಟಿ, ಬಲ, ಬುದ್ಧಿ, ಶಕ್ತಿಗಳೆಲ್ಲ ಆಹಾರವನ್ನೇ ಅವಲಂಬಿಸಿವೆ. ಆಹಾರವು ಜೀವಿಗಳಿಗೆ ಸರಿಯಾಗಿ ಪೂರೈಸಲ್ಪಡದಿದ್ದರೆ ಈ ಅಂಶಗಳಲ್ಲಿ ಹೀನಮಯವಾಗಿ ಜೀವಿಸುವುದೇ ಅಸಾಧ್ಯವಾಗುವುದು. ಕಾರಣ ಮಗುವಿನ ಬೆಳವಣಿಗೆಯನ್ನು ಗಮನಿಸುತ್ತ ಈ ಮೊದಲು ಕೊಟ್ಟಂತೆ ಕೇವಲ ಹಾಲನ್ನು ಅಷ್ಟೇ ಕೊಡದೇ ಗಟ್ಟಿ೯ ಆಹಾರಗಳನ್ನು ತರಕಾರಿಗಳು, ಹಣ್ಣು ಹಂಪಲುಗಳನ್ನು ಕೊಡಬೇಕಾಗುತ್ತದೆ. ಇವುಗಳ ದ್ರವಾಹಾರಗಳನ್ನು ಬಾಟಲಿಗೆ ಹಾಕಿ ಕುಡಿಸದೇ ಒಳಲಿಯಿಂದ ಇಲ್ಲವೇ ಚಮಚದಿಂದ ಹಾಕಬೇಕು. ಮಗು ಆರು ತಿಂಗಳಾದ ಬಳಿಕ ಮೇಲಿನ ಹಾಲಿನ ನೀರನ್ನು ಸೇರಿಸದೇ ಕೊಡಬೇಕು. ಮೊದಮೊದಲು ಗಂಜಿಯನ್ನು ಕುಡಿಸುತ್ತ ಕ್ರಮೇಣ ಗಟ್ಟಿ ಆಹಾರವನ್ನು ರೂಢಿ ಮಾಡಿಸಬೇಕು. ಇದಕ್ಕೊಂದು ನಿಯಮಿತ ವೇಳೆಯನ್ನಿಟ್ಟುಕೊಳ್ಳಬೇಕು. ಮೇಲಿಂದ ಮೇಲೆ ಆಹಾರ ಇಲ್ಲವೇ ಹಾಲುಗಳನ್ನು ಕೊಡುವುದರಿಂದ ಅಜೀರ್ಣ ವಿಕಾರಗಳು ಕಂಡುಬರುವುವು. ಮೊದಲು ಚೆನ್ನಾಗಿ ಬೇಯಿಸಿದ, ಮೆತ್ತಗಿರುವ ಧಾನ್ಯದ ಆಹಾರವನ್ನು ಸ್ವಲ್ಪ ಹಾಲಿನ ಜೊತೆ ಕಲಿಸಿ ಕೊಡಬೇಕು. ಮೆಂತೆ ಪಲ್ಯ, ಕಿರಕಸಾಲಿ, ಹೀರೆಕಾಯಿ, ಸವತೆಕಾಯಿ, ಬೀನ್ಸ್, ಬೇಳೆಕಟ್ಟು, ಟೋಮ್ಯಾಟೋರಸಗಳನ್ನು ಮೆತ್ತನ್ನ ಅನ್ನಕ್ಕೆ ತುಪ್ಪ ಹಾಲು ಸೇರಿಸಿ ಕೊಡಬೇಕು.
ಮಗು ದೊಡ್ಡದಾಗುತ್ತ ಹೋದಂತೆ ಮನೆಯಲ್ಲಿ ನಿತ್ಯ ತಯಾರಿಸಿದ ಆಹಾರ ಪದಾರ್ಥಗಳನ್ನೇ, ಕೊಡುತ್ತ ಹೋಗಬೇಕು. ಆದರೆ ಬೆಳೆಯುವ ಮಕ್ಕಳಿಗೆ ಪೌಷ್ಠಿಕ ಆಹಾರಗಳೂ ಬೇಕು. ಜೋಳದ ರವೆ ಉಪ್ಪಿಟ್ಟು, ಮೊಳಕೆಯೊಡೆದ ಕಾಳುಗಳು, ಕಿಚಡಿ, ತರಕಾರಿಗಳನ್ನು ಹಾಕಿ ಸಿದ್ಧಪಡಿಸಿದ ರೊಟ್ಟಿ, ಅನ್ನ, ಗೋಧಿ ಹಲ್ವ, ಗೋಧಿ ಉಂಡೆ ಮುಂತಾದವುಗಳನ್ನು ಕೊಡಬೇಕು. ಮನೆಯಲ್ಲಿ ಬಡತನವಿದ್ದರೂ ರಾಗಿ ಹಿಟ್ಟಿನ ಸಜ್ಜಿಗೆ, ಕಾಯಿಪಲ್ಲೆಗಳ ಕಟ್ಟು, ಹೆಸರು ಬೇಳೆ, ಗೋಧಿ ಸೇರಿಸಿದ ಅಕ್ಕಿ ಗಂಜಿ, ಹಸಿಪಲ್ಲೆ, ಸಾರು, ಗೋಧಿ ಹಿಟ್ಟಿನ ಬಿಸ್ಕತ್, ಹೆಸರು ಬೇಳೆ ಪಾಯಸ, ಗೋಧಿ ಅನ್ನ, ರಾಗಿ ಅಂಬಲಿ, ರಾಗಿ ಮಾಲ್ಟ, ಜೋಳದ ಇಡ್ಲಿ ಮುಂತಾದವುಗಳನ್ನು ಸಿದ್ದಪಡಿಸಿಕೊಡಬಹುದು. ಸಿರಿವಂತರ ಮಕ್ಕಳೂ ಸಹ ಸರಿಯಾದ ಆಹಾರ ಯೋಜನೆ ಇಲ್ಲದೇ ಆಹಾರ ಕೊರತೆಯಿಂದ ಬಳಲುತ್ತಿರುತ್ತಾರೆ ಎಂಬಂಶವನ್ನೂ ಇಲ್ಲಿ ನೆನಪಿನಲ್ಲಿಟ್ಟುಕೊಳ್ಳಬೇಕು.
ನಿದ್ರೆ: ನಮ್ಮ ದಿನನಿತ್ಯದ ಕೆಲಸಗಳಿಂದ ಮನಸ್ಸು ಹಾಗೂ ಕರ್ಮೆದ್ರಿಯಗಳು ಬಳಲಿ, ಸೋತು ಬಂದಾಗ ಅವುಗಳಿಗೆ ವಿಶ್ರಾಂತಿ ದೊರಕಲೆಂದು ಪ್ರಕೃತಿಯು ಬರಿಸುವುದು. ಸುಖವಾದ ನಿದ್ರೆಯಿಂದ ಆರೋಗ್ಯ ಶಕ್ತಿ, ಪುಷ್ಟಿ, ಜ್ಞಾನ ವೀರ್ಯವಂತಿಕೆಗಳು ಲಭಿಸುವುವು. ನಿದ್ರೆ ಇರದಿದ್ದರೆ ದುಃಖ(ನೋವು)ಸೊರಗುವಿಕೆ, ದೌರ್ಬಲ್ಯ, ವೀರ್ಯಹೀನತೆ, ಅಜ್ಞಾನಗಳುಂಟಾಗುವುವು. ಮುಖ್ಯವಾಗಿ ಪೂರ್ಣಆರೋಗ್ಯದ ಸುಖಾನುಭವವು ಸುಖವಾದ ನಿದ್ರೆಯಿಂದ ಮಾತ್ರ ಸಾಧ್ಯ. ಈ ಮಾತಿಗೆ ಮಕ್ಕಳು ಹೊರತಾಗಿಲ್ಲ.
ನಿದ್ರೆ ಚಿಕ್ಕಮಕ್ಕಳಿಗೆ ವಯಸ್ಸಿಗನುಸಾರ ಕಫದ ಪ್ರಾಮುಖ್ಯತೆ ಹೆಚ್ಚಾಗಿರುವುದರಿಂದ ಹೆಚ್ಚು ಹೊತ್ತ ಮಲಗಿಕೊಳ್ಳುವರು. ಸಾಮಾನ್ಯವಾಗಿ ಮಗುವಿಗೆ ಒಂದು ತಿಂಗಳಾಗುವ ಹೊತ್ತಿಗೆ ಸುಮಾರು ೨೨ ತಾಸುಗಳ ಕಾಲ ನಿದ್ರೆ ಇರುತ್ತದೆ. ಮಗು ಬೆಳೆಯುತ್ತ ಹೋದಂತೆಲ್ಲ ಇದರ ಪ್ರಮಾಣವು ಕಡಿಮೆಯಾಗುತ್ತ ಹೋಗುವುದು. ಅದಕ್ಕೆ ಆರು ತಿಂಗಳುಗಳಾದಾಗ ೨೦ ಗಂಟೆಗಳಿದ್ದು, ಕ್ರಮೇಣ ಒಂದು ವರ್ಷದ ವೇಳೆಗೆ ೧೬ ಗಂಟೆಗಳಿಗೆ ನಿಲ್ಲುವುದು. ಮಗು ಬೆಳೆಯುತ್ತ ಹೋದಂತೆ ಬೆಳಿಗ್ಗೆ ಹಾಗೂ ಸಾಯಂಕಾಲ ಒಂದೆರಡು ಗಂಟೆಗಳಷ್ಟು ಮಲಗಿಕೊಳ್ಳುವುದು.
ಮಗುವನ್ನು ಚೆನ್ನಾಗಿ ಗಾಳಿ ಬೆಳಕುಗಳು ಬರುವ ಕೋಣೆಯಲ್ಲಿ ಮಲಗಿಸಬೇಕು. ಆದರೆ ಗಾಳಿ ಹೆಚ್ಚಿ ಬೀಸುತ್ತಿರಬಾರದು. ಮಗುವಿಗೆ ಭಾರವಾದ ಕಂಬಳಿ ರಗ್ಗುಗಳನ್ನು ಹೊದ್ದಿಸಬಾರದು, ಉಸುರು ಕಟ್ಟುವಂತೆ ಹೊದ್ದಿಸಬಾರದು. ಸೊಳ್ಳೆ ಪರದೆ ಹಾಕಬೇಕು. ಗಲಾಟೆ ಆಗದಂತೆ ನೋಡಿಕೊಳ್ಳಬೇಕು. ತೊಟ್ಟಿಲು ಇಲ್ಲವೆ ಜೋಳಿಗೆಯಲ್ಲಿ ಮಗುವನ್ನು ಮಲಗಿಸಬೇಕು. ನಿದ್ರೆಬಾರದಿರುವ ಮಗುವನ್ನು ಒತ್ತಾಯದಿಂದ ಮಲಗಿಸಬಾರದು. ಹಾಗೆನೇ ನಿದ್ರೆ ಮಾಡುತ್ತಿದ್ದ ಮಗುವನ್ನು ಎಚ್ಚರಿಸಬಾರದು.
ಮಕ್ಕಳ ಗ್ರಹಬಾಧೆಗಳು
ಮಕ್ಕಳ ಆಕಾರ ಮತ್ತು ಶರೀರ ಚೇಷ್ಟೆಗಳನ್ನು ನೋಡಿಕೊಂಡು ಮತ್ತು ಅದರ ವಿಷಯದಲ್ಲಿ ಸರಿಯಾಗಿ ಕೇಳಿಕೊಂಡು ಬಾಲಗ್ರಹ ಇಲ್ಲವೆ ಭೂತಚೇಷ್ಟೆಯನ್ನು ಪರೀಕ್ಷೆ ಮಾಡಬೇಕು. ಒಂದು ವೇಳೆ ಇದು ಬಾಲಗ್ರಹವೇ ಆಗಿದ್ದರೆ ಅದಕ್ಕೆ ಹೋಮ, ಧೂಮಬಲಿ (ಪ್ರಾಣಿಬಲಿ ಅಲ್ಲ) ಮಂಡಲ, ಯಂತ್ರ, ಹಾಗೂ ಭೂತ ತಂತ್ರೋಕ್ತ ಭೂತವಿಕಾರಗಳನ್ನು ದೂರಮಾಡುವ ಔಷಧಗಳಿಂದ ಉಪಶಮನ ಮಾಡಬೇಕೆಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ. (ಕ.ಅ–೧೨, ಶ್ಲೋಕ.೭೯,೮೦)
ಮನೆಯಲ್ಲಿರುವವರು ಮಕ್ಕಳು ಹಟ ಮಾಡಿದಾಗಲೆಲ್ಲ ಹೆದರಿಸುವುದು (ಭೂತದ ಕೈಗೆ ಕೊಡುತ್ತೇನೆ ಇತ್ಯಾದಿ) ಹೊಡೆಯುವುದು, ಕಷ್ಟಕೊಡುವುದ ಹಾಗೂ ಅಸ್ವಚ್ಛವಾದ, ಶೂನ್ಯಮನೆಯಲ್ಲಿ (ಹೆದರಿಕೆಯಾಗುವ, ಯಾರೂ ವಾಸಿಸದಿರುವ) ಇರುವುದು ಇಂತಹ ವಾತಾವರಣದಲ್ಲಿ ಬೆಳೆದ ಮಕ್ಕಳಿಗೆ ಗ್ರಹಗಳು ಕಷ್ಟವನ್ನುಂಟು ಮಾಡುತ್ತವೆ. (ಕ.ಅ.೧೮, ಶ್ಲೋಕ–೬೯)
ಶಾಸ್ತ್ರದಲ್ಲಿ ಕಿನ್ನರ ಗ್ರಹ, ಕಿಂಪುರುಷ ಗ್ರಹ, ಗರುಡ ಗ್ರಹಮ, ಗಂಧರ್ವಗ್ರಹ, ರೇವತಿಗ್ರಹ, ಪೂನತಾಗ್ರಹ, ಅನುಪೂತನಾಗ್ರಹ, ಶೀತಪೂತನಾಗ್ರಹ, ಪಿಶಾಚಗ್ರಹ, ರಾಕ್ಷಸಗ್ರಹ – ಹೀಗೆ ಹತ್ತು ವಿಧ ಗ್ರಹದೋಷಗಳು ಮಕ್ಕಳನ್ನು ಪೀಡಿಸುತ್ತವೆ ಎಂದು ಹೇಳಲಾಗಿದೆ. ಇವುಗಳಲ್ಲಿ ಕಂಡುಬರುವ ಲಕ್ಷಣಗಳನ್ನು ವಿಶ್ಲೇಷಿಸಿದಾಗ ಆಹಾರ-ವಿಹಾರಗಳಲ್ಲಿ ಕಂಡುಬರುವ ದೋಷಗಳಿಂದಾಗುವ ಅಜೀರ್ಣ, ಜ್ವರ, ಬಿಕ್ಕು, ವಾಂತಿ, ಭೇದಿ, ಕಾಮಾಲೆ, ಶರೀರ ಕ್ಷೀಣತೆ, ಮೈಯಲ್ಲಿ ಹುಣ್ಣು, ಪಾಂಡುವಿಕಾರ, ಅಪಸ್ಮಾರ, ಜಂತುವಿಕಾರ, ಭಯ-ಹೆದರಿಕೆಗಳಿಂದಾಗುವ ಮಾನಸಿಕ ವಿಕಾರಗಳು – ಇವೇ ಮುಖ್ಯವಾಗಿವೆ. ಜ್ವರ ಹೆಚ್ಚಿಗೆ ಬಂದಾಗ ಕಂಡುಬರುವ ಮಿದುಳಿನ ಬಾವು ಇತ್ಯಾದಿಗಳೆಲ್ಲ ಇವಕ್ಕೆ ಮಾಡುವ ವಿಧಾನಗಳೊಡನೆ ರೋಗಕ್ಕೆ ಅವಶ್ಯಕ ಔಷಧಿ ಚಿಕಿತ್ಸೆಯನ್ನು ಮಾಡಬೇಕು. ಮನೆಯಲ್ಲಿರುವ ದೇವರಿಗೆ ನಿತ್ಯ ಗಂಧ, ಪುಷ್ಟ, ನೈವೇದ್ಯಗಳಿಂದ ಪೂಜೆ ಮಾಡುತ್ತಲಿದ್ದರೆ ಇಂತಹ ಗ್ರಹ ದೋಷಗಳಿಂದ ಮಕ್ಕಳಿಗೆ ರಕ್ಷಣೆ ದೊರಕುತ್ತದೆ ಎಂದು ಅಧ್ಯಾಯದ ಕೊನೆಗೆ ಹೇಳಿದ್ದಾರೆ. (ಕ.ಅ.೧೮, ಶ್ಲೋಕ-೧೧೪)
ಜೈನ ವೈದ್ಯಕೀಯ ಪರಂಪರೆ: ೧೧. ಆಯುರ್ವೇದ ಮೂಲ ಸಿದ್ಧಾಂತಗಳು (೧)
ತ್ರಿದೋಷಗಳು
ಎಲ್ಲ ಶಾಸ್ತ್ರಗಳು ತಮ್ಮ ತಮ್ಮ ಧೋರಣೆಗಳನ್ನು ಸಹಾಯಕವಾಗುವಂತೆ ಕೆಲವು ತತ್ವಗಳನ್ನು ಮೂಲವಾಗಿಟ್ಟುಕೊಂಡು ತನ್ಮೂಲಕ ಅನೇಕ ವಿಷಯಗಳನ್ನು ಮಂಡಿಸುತ್ತ ಹೋಗುತ್ತವೆ. ಆಯುರ್ವೇದವು ‘ತ್ರಿದೋಷ ಸಿದ್ಧಾಂತ’ವನ್ನೇ ಮೂಲವನ್ನಾಗಿಸಿಕೊಂಡಿದೆ. ಚಂದ್ರ, ಸೂರ್ಯ, ಅನಿಲರು ಈ ವಿಶ್ವವನ್ನು ವಿಸರ್ಗ, ಅದಾನ, ವಿಪೇಕ್ಷಗಳಿಂದ ರಕ್ಷಿಸುವಂತೆ ಕಫ, ಪಿತ್,ತ ಹಾಗೂ ವಾತಗಳು ನಮ್ಮ ಶರೀರವನ್ನು ರಕ್ಷಿಸುತ್ತವೆ.
ಮಾನವ ಪ್ರಕೃತಿ
ಸಾಮಾನ್ಯವಾಗಿ ಪ್ರಕೃತಿ ಎಂದರೆ ನಮ್ಮ ಶರೀರಗುಣವೆಂದು ಅಭಿಪ್ರಾಯಪಡುತ್ತೇವೆ. ಸ್ಥೂಲವಾಗಿ ನೋಡಿದರೆ ಇದೇ ಮಾತು ಸತ್ಯವೆನಿಸುತ್ತದೆ. ಈ ಪ್ರಕೃತಿಯನ್ನು ಬದಲಾಯಿಸಲು ಯಾರಿಂದಲೂ ಸಾಧ್ಯವಿಲ್ಲ. ಆಹಾರ, ವಿಹಾರ ಔಷಧಿಗಳಿಂದಲೂ ಸಹ ಕೃಶಪ್ರಕೃತಿಯವನಿಗೆ ಅದೆಷ್ಟು ಊಟ, ಹಾಲು, ಹಣ್ಣು ಹಂಪಲು, ಔಷಧಿಕ, ರಸಾಯನಗಳನ್ನು ಕೊಟ್ಟರೂ ಅವನು ದಪ್ಪನಾಗುವುದಿಲ್ಲ. ಹಾಗೆನೇ ಸ್ಥೂಲ ಪ್ರಕೃತಿಯವರನ್ನು ಕೆಲ ದಿವಸ ಉಪವಾಸ ಹಾಕಿದರೂ (ಕೇವಲ ನೀರಿನ ಮೇಲಿಟ್ಟು) ಅವರ ತೂಕ ಬೇಗನೇ ಇಳಿಯುವುದಿಲ್ಲ. ದಂಪತಿಗಳಿಗೆ ಹುಟ್ಟಿದ ಕೆಲ ಮಕ್ಕಳಲ್ಲಿ ಎಲ್ಲರೂ ಒಂದೇ ರೂಪ, ನಡೆ, ನುಡಿ, ಸ್ವಭಾವ ಇತ್ಯಾದಿ ಅಂಶಗಳನ್ನು ಹೊಂದಿರುವುದಿಲ್ಲ. ಒಬ್ಬನಿಗೆ ಒಂದು ಪದಾರ್ಥ ಇಷ್ಟವಾದರೆ ಇನ್ನೊಬ್ಬನಿಗೆ ಅದು ಆಗುವುದಿಲ್ಲ. ಒಬ್ಬನಿಗೆ ಚಳಿ ಇಷ್ಟವಾದರೆ ಇನ್ನೊಬ್ಬನು ಒಳಗೆ ಹೋಗಿ ಬೆಚ್ಚಗೆ ಮಲಗಿಬಿಡುತ್ತಾನೆ. ಊಟದಲ್ಲೂ ಹೀಗೆ, ಆಟದಲ್ಲೂ ಹೀಗೆ, ಪಾಠದಲ್ಲೂ ಹೀಗೆ. ಇದಕ್ಕೆಲ್ಲ ಅವರವರ ಪ್ರಕೃತಿ ಗುಣವೇ ಕಾರಣ.
ಪ್ರಕೃತಿ ಹುಟ್ಟುವಿಕೆ: ಗರ್ಭಾಶಯದಲ್ಲಿ ಢಿಂಬಾಣು-ವೀರ್ಯಾಣುಗಳು ಅದೆ ಸಮ್ಮಿಳಿತವಾಗಿ ಗರ್ಭಧಾರಣೆಯಾದಾಗ ಅದಕ್ಕೆ ಆತ್ಮ ಸೇರಿ ಜೀವಸಂಚಾರ ಪ್ರಾರಂಭವಾಗುವುದು. ಅದೇ ಕಾಲದಲ್ಲಿ ಆ ಪಿಂಡದಲ್ಲಿ ಸೇರಿದ ವಾತ, ಪಿತ್ತ, ಕಫಾದಿ ಗುಣಗಳ ಮೇಲೆ ಪ್ರಕೃತಿ ಹುಟ್ಟಿಕೊಳ್ಳುವುದು. ವಾತದೋಷ ಪ್ರಧಾನವಾಗಿದ್ದರೆ ವಾತಪ್ರಕೃತಿ, ಪಿತ್ತದೋಷ ಪ್ರಧಾನವಾಗಿದ್ದರೆ ಪಿತ್ತ ಪ್ರಕೃತಿ-ಹೀಗೆ ತ್ರಿದೋಷಗಳೂ ಸಮವಾಗಿದ್ದರೆ ‘ಸಮಪ್ರಕೃತಿ’ ಎನಿಸುವುದು. ಮುಂದೆ ಆಯಾ ಪ್ರಕೃತಿಯವರಿಗೆ ಜನಿಸುವ ಮಕ್ಕಳು ಸಹ ಅದೇ ಪ್ರಕೃತಿಯ್ನನು ಪಡೆಯುತ್ತಾರೆ.
ಸ್ಥೂಲ – ಕೃಶ ಶರೀರಗಳು
ಶರೀರದಲ್ಲಿ ಕೃಶ -ಸ್ಥೂಲ ಹಾಗೂ ಮಧ್ಯಮಗಳೆಂದು ಮೂರು ವಿಧ. ಇದರಲ್ಲಿ ಮಧ್ಯಮ ಶರೀರವೇ ಪ್ರಧಾನವೆನಿಸಿದೆ. ಸ್ಥೂಲ ಹಾಗೂ ಕೃಶ ಇವೆರಡು ಶರೀರ ಅತಿಯಾದ ಕೆಲಸ, ವಾಹನ ಸವಾರಿ ಇತ್ಯಾದಿ ಎಲ್ಲ ಕೆಲಸಗಳಲ್ಲಿ ಉಪಯೋಗವಿಲ್ಲದವೆನಿಸಿವೆ. ಆದ್ದರಿಂದ ಸರ್ವದೃಷ್ಟಿಯಿಂದ ನೋಡಿದರೂ ಮಧ್ಯಮ ಶರೀರವೇ ಯೋಗ್ಯವೆನಿಸಿದೆ.
ಸ್ಥೂಲನಾದವನಿಗೆ ಯಾವಾಗಲೂ ಒಣ ಔಷಧಿ, ಆಹಾರವನ್ನು ಕೊಟ್ಟು ಕೃಶನನ್ನಾಗಿ ಮಾಡಬೇಕು. ಕೃಶನಾದವನಿಗೆ ಸ್ನಿಗ್ದವಾದ ಔಷಧಿ, ಆಹಾರ, ಅನ್ನಗಳನ್ನು ಕೊಟ್ಟು ಮಧ್ಯಮ ಶರೀರ ಆಗುವ ಹಾಗೆ ಯತ್ನಿಸುತ್ತಿರಬೇಕು. ಮಧ್ಯಮ ಶರೀರಿಯಾದವನು ಸದಾ ಪಥ್ಯವನ್ನೆ ಮಾಡುತ್ತ ದೇಹ ಕೃಶ ಇಲ್ಲವೆ ದಪ್ಪವಾಗದಂತೆ ಎಚ್ಚರಿಕೆ ವಹಿಸಬೇಕೆಂದು ಹೇಳಿದ್ದಾರೆ.
ಕೃಶ ಶರೀರದಲ್ಲಿ ದೋಷಗಳಿಂದಾದ ಹಾಗೂ ಸ್ವಾಭಾವಿಕ ಕೃಶನಾದ ಎಂದು ಎರಡು ಭೇದವಿದೆ. ದೋಷಗಳಿಂದ ಕೃಶನಾದವನನ್ನು ಮತ್ತೆ ಸರಿಪಡಿಸಬಹುದು. ಆದರೆ ಪ್ರಕೃತಿಯಿಂದಲೇ ಸ್ವಾಭಾವಿಕವಾಗಿ ಕೃಶನಾದವನನ್ನು ಮಧ್ಯಮ ಶರೀರಿಯನ್ನಾಗಿ ಮಾಡಲು ಸಾಧ್ಯವಾಗುವುದಿಲ್ಲ.
ಸ್ಥೂಲ ಶರೀರಿಯಾದವರಿಗೆ ಕೃಶತೆ ಉಂಟಾಗಲು ನಾನಾ ಪ್ರಕಾರಗಳ ವಿರೇಚನ ಯೋಗಗಳನ್ನು, ರೂಕ್ಷ, ಕಷಾಯ, ಕಟು ಔಷಧಿ-ಆಹಾರಗಳನ್ನು ಸದಾ ಕೊಡುತ್ತಿರಬೇಕು.
ಮಧ್ಯಮ ಶರೀರವನ್ನು ಸದಾ ರಕ್ಷಿಸಿಕೊಳ್ಳಲು ವಸಂತ ಋತು ಕಾಲದಲ್ಲಿ ವಾಂತಿ ಪ್ರಯೋಗ, ವರ್ಷಾ ಋತುವಿನಲ್ಲಿ ಬಸ್ತಿ ಪ್ರಯೋಗ ಹಾಗೂ ಶರತ್ಕಾಲದಲ್ಲಿ ವಿರೇಚನದಲ್ಲಿ ಕೊಡಬೇಕು. ಇದರಿಂದ ಮಧ್ಯಮ ಶರೀರದವರ ಸ್ವಾಸ್ಥ್ಯವು ಚೆನ್ನಾಗಿ ರಕ್ಷಿಸಲ್ಪಡುವುದು. (ಕ.ಅ-೩, ಶ್ಲೋಕ. ೩೯-೪೫)
ಸಾತ್ಮ್ಯ ವಿಚಾರ
ಯಾವ ಆಹಾರ ಪದಾರ್ಥಗಳನ್ನು ಸೇವಿಸುವುದರಿಂದ ಮಾನವನಿಗೆ ಸುಖ, ಸಮಾಧಾನಗಳೆನಿಸುವವೋ ಅಂತಹ ಔಷಧಿ, ಸಾಧಾರಣ ದೇಶ(ಪ್ರದೇಶ)ನೀರು,ರೋಗ, ಶರೀರ ಹಾಗೂ ಸುಖಕಾರಕ ಪದಾರ್ಥಗಳೆ ಸಾತ್ಮ್ಯವೆನಿಸಿಕೊಳ್ಳುತ್ತವೆ. ಇವುಗಳ ವಿರುದ್ದ ಆಚರಣೆಯಿಂದ ದುಃಖ ಅಥವಾ ಕಷ್ಟವೆನಿಸುತ್ತದೆ., ಅಂಥವಕ್ಕೆ ಅಸಾತ್ಮ್ಯಗಳು ಎನ್ನುತ್ತಾರೆ.
ಪ್ರತಿದಿನ ಸ್ವಲ್ಪ-ಸ್ವಲ್ಪವಾಗಿ ಸೇವಿಸಿದ ವಿಷವು ಕೂಡ ಮನುಷ್ಯನಿಗೆ ಪಚನವಾಗಿ ಒಗ್ಗಿಕೊಳ್ಳುತ್ತದೆ. ಇಂಥ ವಿಷದ ದುಷ್ಟರಿಣಾಮವಾಗುವುದಿಲ್ಲ. ಇದೇ ರೀತಿ ಸ್ವಲ್ಪ-ಸ್ವಲ್ಪವಾಗಿ ಸೇವಿಸಿದ ಯಾವುದೇ ಪದಾರ್ಥ ಅಪಾಯವನ್ನುಂಟು ಮಾಡುವುದಿಲ್ಲ. ಯಾವುದೇ ಪದಾರ್ಥವನ್ನು ಒಂದು ವಾರದವರೆಗೆ ನಿತ್ಯ ಸೇವಿಸುತ್ತಿದ್ದರೆ ಅದು ಶರೀರಕ್ಕೆ ಒಗ್ಗಿ ಹೋಗುತ್ತದೆ ಎಂದರೆ ಸಾತ್ಮ್ಯವಾಗುತ್ತದೆ. (ಕ.ಅ-೨, ಶ್ಲೋಕ. ೩೯-೪೦)
ತ್ರಿಧಾತುಗಳು: ಈ ವಿಶ್ವದ ಸೃಷ್ಟಿ, ಸ್ಥಿತಿ, ಲಯಗಳಿಗೆ ಪಂಚಮಹಾಭೂತಳು ಕಾರಣವಾಗಿರುವಂತೆ ಸಂಗ್ರಹ, ಸಾತ್ಮೀಕರಣ ಹಾಗೂ ಮಲವಿಸರ್ಜನ ಕ್ರಿಯೆಗಳಿಗೂ ಇವೇ ಕಾರಣವಾಗಿವೆ. ಹೀಗೆಂದರೆ ಪ್ರಥ್ವಿ, ಅಪ್‌ತತ್ವಗಳು, ಘಟಕಗಳು ಸಂಗ್ರಹ ಹಾಗೂ ಧಾರಣಕ್ಕೆ ಕಾರಣಗಳಾಗಿ ಸೃಷ್ಟಿಗೆ ಕಾರಣವೆನಿಸುತ್ತವೆ. ತೇಜಸ್ ತತ್ವವು ಸಂಗ್ರಹಿತ ಘಟಕಗಳನ್ನು ಪಾಕ ಮಾಡಿ ಸಾರಭಾಗವನ್ನು ಶರೀರೇಂದ್ರಿಯ ಸತ್ವಗಳ ಸ್ವರೂಪಕ್ಕೆ ಪರಿವರ್ತಿಸುವ ಕೆಲಸವನ್ನು ಮಾಡುತ್ತದೆ. ಹೀಗೆ ಸಾತ್ಮೀಕರಣ ಕ್ರಿಯೆ ನಡೆಯುತ್ತದೆ. ವಾಯು ಆಕಾಶ ತತ್ವಗಳು ಆಸಾರವಾದ ಅಂಶಗಳನ್ನು ಶರೀರೇಂದ್ರಿಯ ಸತ್ವಗಳಿಂದ ಬೇರ್ಪಡಿಸಿ ಹೊರಹಾಕುವ ಕೆಲಸಕ್ಕೆ (ಮಲವಿಸರ್ಜನೆ ಕ್ರಿಯೆಗೆ) ಸಹಾಯಕವಾಗುತ್ತವೆ. ಇವೇ ಶರೀರದಲ್ಲಿ ಕಫ, ಪಿತ್ತ ಹಾಗೂ ವಾತಗಳನ್ನಾಗಿ ಮಾಡಿದ್ದಾರೆ. ಇವು ದೇಹ ಧಾರಣೆ ಮಾಡುವುದರಿಂದ ‘ಧಾತು’ ಎನ್ನಲಾಗಿದೆ.
ತ್ರಿದೋಷಗಳು: ಆಯುರ್ವೇದದಲ್ಲಿ ವಾತ, ಪಿತ್ತ ಹಾಗೂ ಕಫಗಳಿಗೆ ಧಾತುಗಳೆಂದು ಕರೆದಿದ್ದರೂ ಅವುಗಳು ನಾವು ಸೇವಿಸುವ ಆಹಾರ ವಿಹಾರ ಕ್ರಮಗಳಿಂದ ದೂಷಿತಗೊಂಡಾಗ ರೋಗಗಳಿಗೆ ಕಾರಣವಾಗುತ್ತವಾದ್ದರಿಂದ ‘ದೋಷಗಳು’ ಎಂದು ಕರೆದಿದ್ದಾರೆ. ಜೀವನ ಕ್ರಿಯೆಯಲ್ಲಿ ಶರೀರೇಂದ್ರಿಯಗಳ ಒಳಗೂ-ಹೊರಗೂ ಸದಾ ಕಾಲ ಘರ್ಷಣ ಕ್ರಿಯೆ ನಡೆದಿರುವುದರಿಂದ ದೇಹಸ್ಥವಾದ ಈ ವಾತ ಪಿತ್ತ ಕಫಗಳ ಮೇಲೆಯೂ ಅದರ ಪರಿಣಾಮವಾಗಿ ಅವು ಶರೀರಕ್ಕೆ ಅಪಾಯವನ್ನುಂಟು ಮಾಡುವ ಹಂತಕ್ಕೆ ತಿರುಗುತ್ತವೆ. ಆದ್ದರಿಂದ ಇವು ದೋಷಗಳೇ ಶರೀರದಲ್ಲಿರುವ ಸಪ್ತ ಧಾತುಗಳಿಗೂ ಧಾತುಗಳೆಂದು ವಾತ, ಪಿತ್ತ, ಕಫಗಳಿಗೂ ಧಾತುಗಳೆಂದು ಕರೆದರೆ ಸಮಂಜಸವಾಗಲಿಕ್ಕಿಲ್ಲವೆಂದು ಹಾಗೂ ಕೆಲ ವೇಳೆ ಓದುಗರಿಗೆ ಕೆಲ ಸಂದರ್ಭಗಳಲ್ಲಿ ಅಪಾರ್ಥವಾಗಬಾರದೆಂದೂ ಅವುಗಳಿಗೆ ‘ತ್ರಿದೋಷ’ಗಳೆಂದು ಕರೆದಿದ್ದಾರೆ.
ಮಾನವನಿಗೆ ಬರುವ ಸಕಲ ರೋಗಗಳಿಗೂ ಈ ದೂಷಿತ ತ್ರಿದೋಷಗಳೇ ಕಾರಣವೆಂದೂ, ಈ ದೋಷಗಳ ಸಾಮ್ಯಾವಸ್ಥೆಯೇ ಆರೋಗ್ಯಕ್ಕೆ ಕಾರಣವೆನ್ನಲಾಗಿದೆ. ಆರೋಗ್ಯ ಹಾಗೂ ಅನಾರೋಗ್ಯಗಳಿಗೆ ಈ ತ್ರಿದೋಷಗಳೇ ಕಾರಣವಾಗುತ್ತವೆ ಎಂದ ಮೇಲೆ ಆಯುರ್ವೇದ ಶಾಸ್ತ್ರವನ್ನು ಅಭ್ಯಸಿಸುವಾಗ ಇವುಗಳ ಸೂಕ್ಷ್ಮ ತಿಳುವಳಿಕೆ ಮಾಡಿಕೊಳ್ಳಬೇಕಾದುದು ತುಂಬ ಅವಶ್ಯವೆನಿಸಿದೆ.
ವಾತ ದೋಷ: ಶರೀರದಲ್ಲಿ ಈ ವಾತವು ಶರೀರೇಂದ್ರಿಯ ಸತ್ವಗಳ ಸರ್ವ ವಿಧ ಚೇಷ್ಟೆಗಳಿಗೂ ಮುಖ್ಯವಾಗಿದ್ದು ಶರೀರದ ಸರ್ವಕ್ರಿಯೆಗಳು ನಡೆಯಲು ಒಂದು ಪ್ರೇರಕ ಶಕ್ತಿಯಂತೆ ಕೆಲಸ ಮಾಡುವುದರಿಂದ ಇದಕ್ಕೆ ವಿಶೇಷ ಪ್ರಾಮುಖ್ಯತೆ ಇದೆ.
ದೇಹದಲ್ಲಿ ವಾತವು ಸರ್ವ ವ್ಯಾಪ್ತಿಯಾಗಿದ್ದರೂ ನಡ, ಗುದ ಭಾಗಗಳಲ್ಲಿ (ಹೊಕ್ಕುಳದ ಕೆಲಭಾಗದಲ್ಲಿ)ವಿಶೇಷವಾಗಿ ಸ್ಥಾನ ಪಡೆದಿರುತ್ತದೆ.
ಈ ವಾತವು ಒಣಸ್ವಭಾವದ್ದು, ಹಗುರವಾದದ್ದು, ತಂಪುಗುಣವುಳ್ಳದ್ದು, ಒರಟಾಗಿರುವುದು ಹಾಗೂ ತುಂಬ ಸೂಕ್ಷ್ಮವಾಗಿದ್ದು ಗತಿಯುಳ್ಳದ್ದಾಗಿದೆ.
ವಾತದೋಷದ ಅಧಿಕ್ಯತೆಯಿಂದ ಒಬ್ಬನ ಪ್ರಕೃತಿ ಹುಟ್ಟಕೊಂಡರೆ ಅವನಲ್ಲಿ ವಿಶೇಷ ವಾತದ ಸ್ವಭಾವ ಗುಣಗಳು ಕಂಡುಬರುತ್ತವೆ. ವಾತದಿಂದ ಶರೀರದಲ್ಲಿ ರೂಕ್ಷತೆಯು ಉಂಟಾದುದರ ಪರಿಣಾಮವಾಗಿ ಧಾತುಗಳಿಗೆ ಪೋಷಣೆ ಕಡಿಮೆ ಆಗಿ ರೋಗ ನಿರೋಧಕ ಶಕ್ತಿಯು ಕುಗ್ಗುತ್ತದೆ. ಅದೇ ರೂಕ್ಷತೆಯು ಮನಸ್ಸಿನಲ್ಲಿ ಸ್ನೇಹದ ಅಭಾವವನ್ನುಂಟು ಮಾಡುತ್ತದೆ. ವ್ಯಕ್ತಿಯು ಸಂಕುಚಿತ ಭಾವನೆ, ಕಲಾದೃಷ್ಟಿ ಹೀನತೆಯನ್ನೂ ಹೊಂದಿರುತ್ತಾನೆ. ವಾತದ ಲಘುಗುಣದಿಂದ ದೇಹದಲ್ಲಿ ಒಲವು ಇಲ್ಲದಾಗಿ ಮನಸ್ಸಿನಲ್ಲಿ ಅಸ್ಥಿರತೆಯು ಕಂಡುಬರುವುದು. ಶೀತಗುಣದಿಂದ ದೇಹದಲ್ಲಿ ಚಳಿಯನ್ನು ಸಹಿಸುವ ಶಕ್ತಿಯು ಇಲ್ಲದಾಗುವುದು. ಮನಸ್ಸಿನಲ್ಲಿ ಔದಾರ್ಯಹೀನತೆ ಉಂಟಾಗುವುದು. ಒರಟು ಗುಣದಿಂದ ದೇಹ, ಮನಸ್ಸುಗಳಲ್ಲಿ ಒರಟುತನ ಬರುವುದು. ಸೂಕ್ಷ್ಮ ಗುಣದಿಂದ ದೇಹವು ಸುಲಭವಾಗಿ ರೋಗಕ್ಕೆ ಬಲಿ ಬೀಳುವುದು. ಮನಸ್ಸಿನಲ್ಲಿ ಜಿಪುಣತನ ಉಂಟಾಗುವುದು. ಚಲ ಗುಣದಿಂದ ಶರೀರವು ತೂಕ ತಪ್ಪಿ ಚಲಿಸುವುದು, ಮನಸ್ಸಿನಲ್ಲಿ ಚಾಂಚಲ್ಯವುಂಟಾಗುವುದು. ಈತನು ಗಿಡ್ಡಾಗಿ, ತೆಳ್ಳಗೆ, ಕಪ್ಪಾಗಿರುವನು. ನಿದ್ರೆ ಹೆಚ್ಚುಬಾರದು. ಮಲಗಿದಾಗ್ಗೆ ಹಾರಿ ಹೋದಂತೆ ಎನಿಸುವುದು. ಕನಸುಗಳು ಹೆಚ್ಚು. ಚಾಂಚಲ್ಯ ಸ್ವಭಾವದವ ಹಾಗೂ ಅಸಂಬದ್ಧ ವಿಚಾರಿ. ಮಿತಾಹಾರಿ, ಕಷಾಯ, ಕಟು, ತಿಕ್ತ ರಸಗಳಲ್ಲಿ ಹೆಚ್ಚು ಆಸಕ್ತನಾಗಿರುವುದಿಲ್ಲ. ವಿಷಮಾಗ್ನಿ ಇರುತ್ತದೆ. ಆದ್ದರಿಂದ ಇವನದು ‘ಹೀನ ಪ್ರಕೃತಿ’ (ಕಲ್ಯಾಣಕಾರಕ – ಎಂಟನೆಯ ಅಧ್ಯಾಯ– ವಾತರೋಗಾಧಿಕಾರ)
ವಾತದ ಕಾರ್ಯಗಳು: ಸ್ವಸ್ಥವಾಗಿರುವ ವಾತವು ತನು ಮನಗಳ ಉತ್ಸಾಹ, ಉಚ್ಚಾಸ -ನಿಶ್ವಾಸ, ತನು ಮನಗಳ ಚಲನವಲನ, ಮಲ ಮೂತ್ರ ಸ್ವೇದಾದಿ ಮಲಗಳನ್ನು ಪ್ರೇರೇಪಿಸುವ ಕಾರ್ಯ, ಸಪ್ತಧಾತುಗಳು ಸಮರ್ಪಕ ರೀತಿಯಲ್ಲಿ ತಮ್ಮ ಕರ್ತವ್ಯಗಳನ್ನು ನಿರ್ವಹಿಸುವುದಕ್ಕೆ ಪ್ರೇರೇಪಿಸುವಿಕೆ, ಇಂದ್ರಿಯಗಳಲ್ಲಿ ಚುರುಕನ್ನುಂಟು ಮಾಡುವುದು- ಇತ್ಯಾದಿ ಕೆಲಸಗಳನ್ನು ಮಾಡುತ್ತದೆ.
ವಾತದ ಭೇದಗಳು: ಶರೀರದಲ್ಲಿ ಎಲ್ಲ ಕ್ರಿಯೆಗಳು ಸಮರ್ಪಕವಾಗಿ ನಡೆದುಕೊಂಡು ಹೋಗಲು ಐದು ಭೇದಗಳನ್ನು ಮಾಡಿಕೊಂಡಿದೆ. ಇವುಗಳು ತಮ್ಮ ಸ್ಥಾನದಲ್ಲಿದ್ದುಕೊಂಡು ಶರೀರವನ್ನು ರಕ್ಷಿಸುತ್ತವೆ.
೧. ಪ್ರಾಣ ವಾಯು : ಅಶುದ್ಧಮಯವಾಗಿ ಪುಪ್ಪುಸಕ್ಕೆ ಬರುವ ರಕ್ತದಲ್ಲಿ ಹೊರಗಿನ ಶುದ್ಧ ಹವೆಯು ಶ್ವಾಸನಲಿಕೆಗಳ ಮೂಲಕ ಪ್ರವಹಿಸಿ ಬಂದು ಈ ರಕ್ತವನ್ನು ಶುದ್ಧ ಮಾಡಿ  ಅಶುದ್ದಾಂಶವನ್ನು ಮರಳಿ ಹೊರಗೆ ಹಾಕುವ ಕೆಲಸವನ್ನು ಈ ಪ್ರಾಣವಾಯು ಮಾಡುವುದು. ಇದು ತಲೆಯಲ್ಲಿದ್ದುಕೊಂಡು ಎದೆ, ಕಂಠಗಳಲ್ಲಿ ಸಂಚಾರ ಮಾಡುತ್ತದೆ. ಬುದ್ಧಿ, ಹೃದಯ, ಪಂಚೇಂದ್ರಿಯಗಳು ಮತ್ತು ಚಿತ್ತ ಶಕ್ತಿಗಳ ಮೇಲೆ ತನ್ನ ಅಧಿಕಾರವನ್ನು ನಡೆಸುತ್ತದೆ. ಉಗುಳುವುದು, ಶೀನುವುದು, ತೇಗುವುದು, ಉಸಿರಾಡಿಸುವುದು, ಆಹಾರ ಸೇವನೆ, ನುಂಗುವುದು, ಮೊದಲಾದ ಕೆಲಸಗಳನ್ನು ಮಾಡುವುದು. ಪ್ರಾಣವಾಯು ಸ್ವಸ್ಥವಾದಾಗ ಈ ಮೇಲ್ಕಂಡ ಎಲ್ಲ ಕೆಲಸಗಳನ್ನು ಮಾಡಲು ಸಮರ್ಥವಾದರೆ ಅಶುದ್ಧವಾದಾಗ ಬಿಕ್ಕಳಿಕೆ, ದಮ್ಮು ರೋಗಗಳನ್ನುಂಟು ಮಾಡುವುದು.
೨. ಉದಾನ ವಾಯು: ಇದು ಎದೆಯಲ್ಲಿದ್ದು ಕೊಂಡು ಮೂಗು, ನಾಭಿ ಕುತ್ತಿಗೆಗಳಲ್ಲಿ ಸಂಚಾರ ಮಾಡುತ್ತದೆ. ಮುಖ್ಯವಾಗಿ ವಾಕ್ ಪ್ರವೃತ್ತಿಗೆ ಸಹಾಯಕವಾಗಿದ್ದುಕೊಂಡು ಪ್ರಯತ್ನ, ಉತ್ಸಾಹ, ಬಲ ವರ್ಣಗಳಿಗೆ ಕಾರಣವಾಗುವುದು. ಇದು ದೂಷಿತವಾದರೆ ಕುತ್ತಿಗೆ ಮೇಲ್ಭಾಗದ ರೋಗಗಳು ಬರುವುವು.
೩. ಸಮಾನ ವಾಯು: ಇದು ಪಾಚಕಾಗ್ನಿಯ ಪ್ರದೇಶದಲ್ಲಿದ್ದುಕೊಂಡು ಪಾಚಕಾಂಗಗಳಾದ ಜಠರ, ಸಣ್ಣಕರುಳು ಮೊದಲಾದೆಡೆಗಳಲ್ಲೆಲ್ಲ ಓಡಾಡುವುದು. ಆಹಾರವನ್ನು ತೆಗೆದುಕೊಳ್ಳುವುದು, ಒಟ್ಟು ಕಲೆ ಹಾಕುವುದು ಹಾಗೂ ಪಚಿಸುವುದು ಇದರ ಕೆಲಸ ಅನಂತರ ಉಳಿದ ಅಸಾರಾಂಶಗಳನ್ನೂ ಹೊರಕ್ಕೆ ತಳ್ಳುವ ಕೆಲಸ ಮಾಡುವುದು ಇದು ದೋಷಿತವಾದರೆ ಅಗ್ನಿಮಾಂದ್ಯ, ಗುಲ್ಮ ಅತಿಸಾರ ವಿಕಾರಗಳುಂಟಾಗುತ್ತವೆ.
೪. ಅಪಾನವಾಯು: ಇದು ಗುದ ಪ್ರದೇಶದಲ್ಲಿದ್ದುಕೊಂಡು ಶ್ರೋಣಿ, ಬಸ್ತಿ, ಜನನೇಂದ್ರಿಯ, ತೊಡೆ ಮೊದಲಾದ ಅಂಗಗಳಲ್ಲಿ ವ್ಯಕ್ತವಾಗುವುದು ಹಾಗೂ ಚಲನಶಕ್ತಿಯುಳ್ಳದ್ದಾಗಿದೆ. ಶುಕ್ರಾರ್ತವಗಳನ್ನು, ಮಲಮೂತ್ರ, ಗರ್ಭಗಳನ್ನೂ ಕಾಲಕಾಲಕ್ಕೆ ಹೊರಹಾಕುವ ಕೆಲಸ ಮಾಡುತ್ತದೆ.
ಇದು ದೂಷಿತಗೊಂಡರೆ ಬಸ್ತಿ ಹಾಗು ಗುದ ಪ್ರದೇಶಗಳಲ್ಲಿ ಭೀಕರ ರೋಗಗಳನ್ನುಂಟು ಮಾಡುವುದು.
೫. ವ್ಯಾನ ವಾಯು: ಇದು ಹೃದಯದಲ್ಲಿದ್ದುಕೊಂಡು ಸಮಗ್ರ ಶರೀರದಲ್ಲಿ ಸಂಚರಿಸುತ್ತದೆ. ತೀವ್ರ ವೇಗವುಳ್ಳದ್ದಾಗಿದೆ. ಶರೀರದ ಗತಿ, ಅಂಗಾಂಗಗಳ ಅಲುಗಾಟ ಮತ್ತು ನೆಗೆದಾಟ, ರೆಪ್ಪೆಗಳನ್ನು ಮುಚ್ಚುವುದು, ತೆಗೆಯುವುದು ಮೊದಲಾದ ಶರೀರದ ಎಲ್ಲ ಕ್ರಿಯೆಗಳು ಸ್ವಸ್ಥವಾದ ವ್ಯಾನವಾಯುವಿನಿಂದಲೇ ಸಾಧ್ಯವಾಗುತ್ತವೆ. ಅಲ್ಲದೆ ರಸ-ರಕ್ತಾದಿಗಳ ಪರಿಚಲನ, ಸ್ವೇದಾದಿ ಮಲಗಳ ಸ್ರಾವಕ್ಕೂ ಕಾರಣವೆನಿಸುತ್ತದೆ. ಇದು ದೂಷಿತಗೊಂಡರೆ ಸರ್ವಶರೀರವ್ಯಾಪ್ತ ರೋಗಗಳನ್ನುಂಟು ಮಾಡುವುದು.
ಈ ಮೇಲ್ಕಂಡ ಪಂಚವಿಧ ವಾತ ಸ್ವರೂಪಗಳು ಶರೀರದಲ್ಲಿರುವ ಅನೇಕ ಮುಖ್ಯ ಕ್ರಿಯೆಗಳಿಗೆ ಸಹಾಯಕವಾಗಿರುವುದರಿಂದ ಇದಕ್ಕೆ ಪ್ರಾಮುಖ್ಯತೆಯನ್ನು ಕೊಡಲಾಗಿದೆ. ನಮ್ಮ ದೇಹದಲ್ಲಿ ಅನುಗಾಲವೂ ನಡೆವ ಉಸಿರಾಟ, ಮಾತು, ಜೀರ್ಣಕ್ರಿಯೆ, ಮಲಮೂತ್ರ, ವಿಸರ್ಜನ, ರಕ್ತ ಸಂಚಲನ ಮೊದಲಾದ ಕ್ರಿಯೆಗಳನ್ನು ಮಾಡುವುದು. ಅನೇಕ ವೇಳೆ ನಮ್ಮ ನರಮಂಡಳ ಮಾಡದಂತಹ ಕೆಲಸಗಳನ್ನೂ ಈ ವಾತ ನಮ್ಮ ಶರೀರದಲ್ಲಿ ಮಾಡುತ್ತದೆ.
ವಾತ ಕ್ಷಯ : ದೇಹದಲ್ಲಿಯ ವಾತದ ಪ್ರಮಾಣ ಕ್ಷಯಿಸಿದರೆ ಅಂಗಾಂಗಗಳಲ್ಲಿ ಆಯಾಸ, ದಣಿವು, ಸ್ಪರ್ಷಜ್ಞಾನವಾಗದಿರುವುದು, ಎಚ್ಚರ ತಪ್ಪುವುದು ಈ ಲಕ್ಷಣಗಳುಂಟಾಗುವುವಲ್ಲದೇ ಕಫ ವೃದ್ಧಿಯ ಅಗ್ನಿ ಮಾಂದ್ಯ, ಜೊಲ್ಲು ಹೆಚ್ಚಾಗಿ ಬೀಳುವುದು, ಅಲಸ್ಯ, ಮೈ ಭಾರ, ಶರೀರವು ಬಳುಚುವಿಕೆ, ಛಳಿ, ಅವಯವಗಳು ಸಡಿಲಾಗುವುದು, ಉಬ್ಬುಸ, ಕೆಮ್ಮು, ಅತಿನಿದ್ರೆ – ಈ ಮೊದಲಾದ ಲಕ್ಷಣಗಳುಂಟಾಗುವುವು.
ವಾತಪ್ರಕೋಪದ ಲಕ್ಷಣಗಳು: ಇದು ಪ್ರಕೋಪಗೊಂಡರೆ ಅಂಗಾಂಗಗಳು ಸ್ಥಾನಚ್ಯುತವಾಗುವುದು, ಸೆಳೆತ, ಚುಚ್ಚುವಿಕೆ, ಜೋಮು ಹಿಡಿಯವುದು, ಕೈಕಾಲುಗಳು, ಸೋತು ಬರುವುದು, ನೋವು, ದೇಹದಲ್ಲಿ ಕತ್ತರಿಸಿದಂತೆ ಚುಚ್ಚಿದಂತೆ ನೋವು, ಮಲಮೂತ್ರ ಬದ್ಧತೆ, ಗುದ್ದಿದಂತೆ ನೋವು, ಸಂಕೋಚತೆ, ರೋಮಾಂಚನ, ಬಾಯಾರಿಕೆ, ನಡುಕ, ವರಟುತನ, ರಂಧ್ರ ಬೀಳುವುದು, ಸೊರಗುವಿಕೆ, ನಡುಕ ಹಿಡಿದಂತಾಗುವಿಕೆ, ಶರೀರ ಮುದ್ದೆಯಾದಂತೆ ಅನುಭವ, ಸೆಟೆಯುವಿಕೆ, ಬಾಯಿಯಲ್ಲಿ ಒಗರು ರುಚಿ, ಕಪ್ಪು ಮತ್ತು ನಸುಗೆಂಪು ಬಣ್ಣ ಮೊದಲಾದ ಲಕ್ಷಣಗಳು ತೋರಿ ಬರುವವು.
ವಾತ ಪ್ರಕೋಪಕ್ಕೆ ಕಾರಣ: ಬಲವಂತರೊಡನೆ ಗುದ್ದಾಟ, ಅತಿಯಾದ ದೇಹದಣಿಕೆ, ಮೈಥುನ, ಅಧ್ಯಯನ, ಬೀಳುವುದು, ಓಟ ಪೀಡಿಸುವುದು, ಪೆಟ್ಟು, ಹಾರುವಿಕೆ, ದೂರ ಓಟ, ಈಜು ರಾತ್ರಿ ಜಾಗರಣೆ, ಭಾರ ಹೋಗುವುದು, ವಾಹನ ಸವಾರಿ, ವಾತಕಾರಕ ಪದಾರ್ಥಗಳ ಅತಿಯಾದ ಸೇವನೆ, ಹಸಿವೆ ತಡೆಯುವುದು, ವಿಷಮವಾದ ಊಟ, ಅತಿಯಾದ ಊಟ, ಅಪಾನವಾತ, ಮಲ-ಮೂತ್ರ-ಶುಕ್ರ-ವಾಂತಿ-ಬಿಕ್ಕಳಿಕೆ-ತೇಗು-ಕಣ್ಣೀರು- ಅಳುಗಳನ್ನು ತಡೆಯುವುದು ಈ ಮೊದಲಾದ ಕಾರಣಗಳಿಂದ ವಾತವು ಪ್ರಕೋಪಗೊಳ್ಳುವುದು.
ವಾತ ಪ್ರಕೋಪ ಕಾಲ: ಹವೆಯು ಶೀತವಾದಾಗ್ಗೆ, ಮೋಡ ಮುಸುಕಿದಾಗ, ವಿಶೇಷವಾಗಿ ಗಾಳಿ ಬೀಸುವ ಸಮಯದಲ್ಲಿ, ಸೆಕೆ ಕಾಲದ ಅಂತ್ಯದಲ್ಲಿ ರಾತ್ರಿಯ ಕಡೆ ಜಾವದಲ್ಲಿ, ಅಪರಾಹ್ನ, ಅನ್ನವು ಜೀರ್ನವಾದಾಗ್ಗೆ ವಾಯು ಪ್ರಕೋಪಗೊಳ್ಳುವುದು.
ವಾತದ ರೋಗಗಳು : ೮೦ ವಿಧ
೮೦ ವಿಧ ವಾತ ರೋಗಗಳು
ಸಂಪೂರ್ಣ ಶರೀರವನ್ನು ಮೇಲಿಂದ ಮೇಲೆ ಕಂಪನಕ್ಕೊಳಪಡಿಸುವ ಆಕ್ಷೇಪ ವಾತ, ಚಂಚಲ ಸ್ವಭಾವದ ಅಪತಾನಕ, ಅರ್ಥಮುಖವನ್ನೇ ಸೊಟ್ಟು ಮಾಡುವ ಅರ್ದಿತವಾತ, ಇಡೀ ಶರೀರದ ಅರ್ಧಭಾಗವನ್ನು ಚೇಷ್ಟಾಹೀನಗೊಳಿಸುವ ಪಕ್ಷಾಘಾತ, ಗೃಧ್ರಸೀ, ಕಲಾಯ ಖಂಡ, ಪಂಗು, ಉರುಸ್ತಂಭ, ವಾತಕಂಟಕ, ಪಾದ ಹರ್ಷ, ಆಕ್ಷೇಪಕ, ಗುದಭ್ರಂಶ, ಉದಾವರ್ತ, ಕುಬ್ಜತ್ವ, ತ್ರಿಕಗ್ರಹ, ಪಾರ್ಶ್ವಾವರ್ಮರ್ದ, ಹೃದ್ದ್ರವ, ಗ್ರೀವಾ ಸ್ಥಂಭ, ಮನ್ನಾಸ್ತಂಭ, ಹನುಸ್ತಂಭ, ಮುಖಶೋಷ, ಕರ್ಣಶೂಲ, ಘ್ರಾಣನಾಶ, ಬಾಧಿರ್ಯ, ಸರ್ವಾಂಗ ರೋಗಕ, ಅತಿ ಪ್ರಲಾಪ, ಗ್ಲಾನಿ, ಅಸ್ಪಪ್ನ ಮೊದಲಾದ ೮೦ ವೀದ ವಿಕಾರಗಳು ವಾತದೋಷ ಪ್ರಕೋಪದಿಂದ ಉಂಟಾಗುತ್ತವೆ. ಇವುಗಳಲ್ಲಿ ಕೆಲ ಮಗತ್ವದ ವಾತವಿಕಾರಗಳ ಬಗೆಗೆ ೧೮ ನೇ ವಾತರೋಗಧಿಕಾರ ಅಧ್ಯಾಯದಲ್ಲಿ ವಿವರಿಸಿದ್ದಾರೆ.
ವಾತಕಾರಕ ದ್ರವ್ಯಗಳು: ತಿಕ್ತ, ಕಟು, ಕಷಾಯರಸ ಪ್ರಧಾನವುಳ್ಳ ದ್ರವ್ಯಗಳನ್ನು ಸೇವಿಸುವುದರಿಂದ ಶರೀರಸ್ಥವಾದ ವಾಯುವು ತನ್ನ ಪ್ರಮಾಣದಲ್ಲಿ ಹೆಚ್ಚಳವನ್ನು ತೋರುತ್ತದೆ. ಅವು ಯಾವುವೆಂದರೆ, ಕಹಿಪಡವಲ, ಲಾಮಂಚ, ಶ್ರೀಗಂಧ, ನೆಲಬೇವು, ಕಟುಕರೋಹಿಣಿ, ಅರಿಷಿಣ, ಮರದರಿಷಿಣ, ಅಡುಸೊಗೆ, ಅಮೃತಬಳ್ಳಿ, ಬಜೆ, ಹಿಂಗು, ಮೆಣಸು, ವಾಯುವಿಡಂಗ, ಕಾಮಕಸ್ತೂರಿ, ಈಚಲು, ನೈದಿಲೆ, ಲೋಧ್ರ, ತಾರೆ, ಬಾರೆ ಮೊದಲಾದವುಗಳು.
ವಾತವನ್ನು ಕಡಿಮೆ ಮಾಡುವ ದ್ರವ್ಯಗಳು: ಸ್ವಾದು, ಆಮ್ಲ, ಲವಣ ರಸ ಪ್ರಧಾನವಾದ ದ್ರವ್ಯ ಸೇವಿಸುವುದರಿಂದ ವಾತವು ಕಡಿಮೆ ಆಗುವುದು. ತುಪ್ಪ, ಬಾಳೇಹಣ್ಣು, ಕಾಡ ಖರ್ಜೂರ, ಜೇಷ್ಠ ಮಧು , ಕಬ್ಬು, ದ್ರಾಕ್ಷಿ, ನೆಲ್ಲಿಕಾಯಿ, ಹುಣಸೆಹಣ್ಣು, ಮಜ್ಜಿಗೆ ಮಾವು, ಬೇಲ, ಸೈಂಧವ ಲವಣ, ಯುವಕ್ಷಾರ, ಟಂಕಣ ಮುಂತಾದವುಗಳು.
ಈ ಮೇಲ್ಕಂಡ ವಾತಕಾರಕ, ವಾತಕಾರಕ ದ್ರವ್ಯಗಳನ್ನು ತಿಳಿಯುವುದರಿಂದ ಚಿಕಿತ್ಸೆಗೆ ತುಂಬ ಅನುಕೂಲವಾಗುವುದು. ಶರೀರದಲ್ಲಿ ವಾತದೋಷಗಳು ಹೆಚ್ಚಾದರೆ ವಾತಹರ ದ್ರವ್ಯಗಳ ಸೇವನೆಯಿಂದ ಕಡಿಮೆಯಾಗಿ ರೋಗವು ಗುಣವಾಗುವುದು. ಇದರಂತೆ ದೇಹದಲ್ಲಿ ವಾತವು ಕಡಿಮೆಯಾದಾಗ ಅದನ್ನು ಮತ್ತೆ ಸಮಸ್ಥಿತಿಗೆ ತರಲು ವಾತಕಾರಕ ದ್ರವ್ಯಗಳನ್ನು ಸೇವಿಸಬೇಕಾಗುತ್ತದೆ.
ವಾತರೋಗಗಳ ಚಿಕಿತ್ಸಾ ಸೂತ್ರ: ತ್ರಿದೋಷಗಳಲ್ಲಿ ಎಲ್ಲಕ್ಕಿಂತಲೂ ಹೆಚ್ಚು ರೋಗಗಳು ಈ ವಾತದಿಂದಾಗುತ್ತವೆ ಎಂದು ಈಗಾಗಲೇ ತಿಳಿದಿದ್ದೇವೆ. ಇವಕ್ಕೆ ಸಾಮಾನ್ಯವಾಗಿ ತೈಲ ಪ್ರಯೋಗವೇ ಹೆಚ್ಚು ಪ್ರಯೋಜನಕಾರಿ ಎನಿಸಿದೆ. ಬಸ್ತಿ ಮೂಲಕ ತಯಲ ಪ್ರಯೋಗ ಮಾಡಿದರೆ ಹೆಚ್ಚು ಉಪಯುಕ್ತ. ಈ ವಿಕಾರಗಳಿಗೆ ಸಿಹಿ, ಹುಳಿ, ಉಪ್ಪು, ಸ್ನಿಗ್ಧ, ಉಷ್ಣವಾದ ಉಪಚಾರಗಳಿಂದ ಉಪಚರಿಸಬೇಕಾಗುತ್ತದೆ. ಬೆವರಿಸುವುದು, ಸ್ನೇಹನ ಆಸ್ಥಾಪನ ಅನುವಾಸಗಳೆಂಬ ಬಸ್ತಿ ವಿಧಾನಗಳನ್ನು ಅನುಸರಿಸುವುದು, ನಸ್ಯ ಕರ್ಮ ಭೋಜನ, ಅಭ್ಯಂಗ, ತಿಕ್ಕುವುದು, ಸ್ನಾನ ಮೊದಲಾದ ಆಹಾರ-ವಿಹಾರ ಕರ್ಮಗಳನ್ನು ಪ್ರಮಾಣ ಹಾಗು ಕಾಲಗಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ಚಿಕತ್ಸೆ ಮಾಡಬೇಕಾಗುತ್ತದೆ.
ಪಿತ್ತ – ದೋಷ
ಪಿತ್ತ ಧಾತುವು ‘ತೇಜಸ್’ ಪ್ರಧಾನವಾಗಿದೆ. ತೇಜಸ್ ಎಂದರೆ ಪ್ರಖರತೆ, ಉಷ್ಣತೆ, ಅಗ್ನಿ ಎಂದು ಅರ್ಥವಾಗುತ್ತದೆ. ಈ ಅಂಶಗಳಿಂದ ಕೂಡಿದ ಅಂಶಕ್ಕೇನೇ ‘ಪಿತ್ತ’ ಎನ್ನುತ್ತಾರೆ. ಶರೀರೇಂದ್ರಿಯ ಸತ್ವಗಳ ರಚನೆಯಲ್ಲಿ ಪಿತ್ತವು ಒಂದು ಮಹತ್ವವಾದ ಪಾತ್ರವಹಿಸುತ್ತದೆ. ಹಾಗೂ ಅದು ಸಾತ್ಮೀಕರಣ ಕ್ರಿಯೆಗೆ ಅಧಪತಿಯಾಗಿದೆ.
ಪಿತ್ತವು ಜಿಡ್ಡುವುಳ್ಳದ್ದು, ಉಗ್ರ ಪರಿಣಾಮಕಾರಿ, ಉಷ್ಣ, ಲಘು, ದುರ್ಗಂಧ ವಾಸನೆಯುಳ್ಳದ್ದು. ಮಲವಿಸರ್ಜಕ ಗುಣವುಳ್ಳದ್ದು ಹಾಗೂ ನೀರಿನಂತಿರುವುದು. ಈ ಸ್ವಭಾವಗಳನ್ನು ಹೊಂದಿದೆ. ಸಾಮಾನ್ಯ ಜನ ತಿಳಿದಿರುವಂತೆ ಹಸಿರು ಹಳದಿ ವರ್ಣದ ವಾಂತಿಯಾಗುವ ಪಿತ್ತವಲ್ಲ.
ಸ್ಥಾನ: ಶರೀರದಲ್ಲಿ ಪಿತ್ತವು ಮಧ್ಯಭಾಗದಲ್ಲಿರುತ್ತದೆ. ಇದರ ಮುಖ್ಯ ಕಾರ್ಯವು ಜೀರ್ಣತೆ ಹಾಗು ಆಹಾರಾಂಶಗಳ ಸಾರಾಸಾರ ವಿಭಜನೆ ಎಂದ ಬಳಿಕ ಜಠರ, ಸಣ್ಣ ಕರುಳು, ಯಕೃತ್, ಪ್ಲೀಹ, ಹೃದಯ, ದೃಷ್ಟಿ, ಚರ್ಮ, ಸ್ವಾದುಗ್ರಂಥಿ- ಜಠರಾಮ್ಲ ಸ್ವರೂಪ ಜೀರ್ಣರಸ ಮೊದಲಾದ ಭಾಗದಲ್ಲಿರುವುದು ಎಂದರ್ಥವಾಗುವುದು.
ಪಿತ್ತ ಪ್ರಕೃತಿ ಲಕ್ಷಣಗಳು: ಪಿತ್ತದ ಸ್ನೇಹಗುಣದಿಂದ ಶರೀರದಲ್ಲಿರುವ ಮೃದುತನ, ಎಣ್ಣೆಯ ಜಿಡ್ಡಿನಂತಹ ಗುಣ, ಮನಸ್ಸಿನಲ್ಲಲಿ ಸ್ನೇಹ ಸಂಪಾದಿಸುವ ಸ್ವಭಾವಗಳಿರುತ್ತವೆ. ತೀಕ್ಷ್ಣ ಗುಣದಿಂದ ಕಣ್ಣಿನಲ್ಲಿ ತೇಜಸ್ಸು, ಪಾಚಾಕಾಗ್ನಿಯ ಪ್ರಖರತೆಗಳುಂಟಾಗುತ್ತವೆ. ಮನಸ್ಸಿನಲ್ಲಿ ಆಳವಾಗಿ ಯೋಚಿಸುವ ಶಕ್ತಿಯು, ದೂರದರ್ಶಿತ್ವ ಗುಣವು ಬರುತ್ತದೆ. ಉಷ್ಣಗುಣದಿಂದ ಶರೀರದ ಪರಿಚಲನಾತ್ಮಕ ದ್ರವ್ಯಗಳು ತಕ್ಕಷ್ಟು ಉಷ್ಣವಾಗಿದ್ದು ಅವುಗಳ ಹರಿದಾಟಕ್ಕೆ ಅನುಕೂಲವಾಗುವುದು. ಶರೀರದ ನೈಜೋಷ್ಣವು ಪಿತ್ತದಿಂದಲೇ ಸಮಪ್ರಮಾಣದಲ್ಲಿರಲು ಸಾಧ್ಯವಾಗುವುದು. ಮನಸ್ಸಿನಲ್ಲಿಲ ಧಾರಾಳತನವಿರುವುದು. ಲಘು ಗುಣದಿಂದ ಶರೀರವು ಹಗುರವಾಗಿಯೂ, ಕರ್ಮ ಪ್ರವೃತ್ತವೂ ಆಗಿರುವುದು. ಮನಸ್ಸಿನಲ್ಲಿ ವಿಚಾರ ಮತ್ತು ಗ್ರಹಣ ಶಕ್ತಿಗಳು ತೀವ್ರವಾಗಿರುವುವು. ವಿಪ್ರ ಎಂದರೆ ದುರ್ಗಂಧ ಗುಣದಿಂದ ಶರೀರದಲ್ಲಿರವು ಸ್ವೇದ ಮೊದಲಾದ ವಿಸರ್ಜನಗಳು ಸ್ವಲ್ಪ ದುರ್ಗಂಧವಾಗಿರುವುವು. ಮನಸ್ಸಿನಲ್ಲಿ ಅಸಹನ ಸ್ವಭಾವವುಂಟಾಗುವುದು. ಸರಗುಣದಿಂದ ಪಾಚಕ ರಸಗಳ ಮತ್ತು ಮಲಗಳ ವಿಸರ್ಜನೆ ಸುಲಭವಾಗಿ ಆಗುವುದು. ಮನಸ್ಸಿನಲ್ಲೆ ಕಾರ್ಯದ ಪ್ರವೃತ್ತಿಯು ಸಕಾಲದಲ್ಲಿ ಆಗುವುದು. ದ್ರುವಗುಣದಿಂದ ದೇಹದ, ಜಲರೂಪದಲ್ಲಿರುವ ಸಾಮಗ್ರಿಗಳು ದ್ರವರೂಪದಲ್ಲಿ ಉಳಿಯಲು ಸಹಾಯವಾಗುವುದು. ಮನಸ್ಸಿನಲ್ಲಲಿ ದಯಾಗುಣವೂ, ಸಹಾನುಭೂತಿಯೂ ಹುಟ್ಟುವುವು. (ಕಲ್ಯಾಣಕಾರಕ ೯ನೇ ಅಧ್ಯಾಯ – ಪಿತ್ತರೋಗಾಧಿಕಾರ)
ಪಿತ್ತ ಪ್ರಕೃತಿಯ ಮನುಷ್ಯನು ಗೌರವರ್ಣವುಳ್ಳವನೂ, ತೇಜಸ್ವಿಯೂ ದೂರದೃಷ್ಟಿಯುಳ್ಳವನೂ, ಮೇಧಾವಿಯೂ, ಆಗಿರುವನು. ಅವನಿಗೆ ಹಸಿವು ಹೆಚ್ಚು, ಆಹಾರವು ಹೆಚ್ಚು ಬೇಕಾಗುವುದು. ಜೀರ್ಣಶಕ್ತಿಯು ಅಧಿಕವಾಗಿರುವುದು. ಸುಲಭವಾದ ವಿರೇಚನೌಷಧಗಳಿಂದಲೂ ಸದಹ ಭೇದಿ ಆಗುವುದು ಎಂದರೆ ಹಾಲು, ದ್ರಾಕ್ಷಿ, ಬಾಳೇಹಣ್ಣು, ಕರಿದ ಪದಾರ್ಥಗಳು, ಹೆಚ್ಚು ಕಾರದ ಪದಾರ್ಥಗಳನ್ನು ತಿನ್ನುವುದರಿಂದ ಒಂದೆರಡು ಸಾರೆ ಮಲವಿಸರ್ಜನೆ ಆಗುವುದು. ಅವನ ಚರ್ಮವು ಮೃದುವಾಗಿರುವುದು. ಇವರಿಗೆ ಕೂದಲುಗಳು ಬೇಗನೆ ಬಿಳುಪಾಗುವುವು. ಇವನಿಗೆ ಉಷ್ಣ ಜನಕಗಳಾದ ಆಹಾರ ಪಾನೀಯಗಳನ್ನು ವಿಶೇಷ ಆಸಕ್ತಿ ಇರುವುದಿಲ್ಲ. ತಂಪು ಆಹಾರ ಪಾನೀಯ ವಿಹಾರಗಳಲ್ಲಿ ವಿಶೇಷ ಆಸಕ್ತಿ ಇರುವುದು. ಶರೀರದ ಗಾತ್ರವೂ ಅಷ್ಟೊಂದು ಎತ್ತರವೂ ಗಡುತರವೂ ತೆಳ್ಳಗೂ, ಅನ್ನಿಸದ ಮಧ್ಯಮವಾಗಿರುತ್ತದೆ. ಈಗನಿಗೆ ಅಗ್ನಿ ತೀಕ್ಷವಾಗಿರುತ್ತದೆ.
ಪಿತ್ತದ ಕಾರ್ಯಗಳು:ಪಿತ್ತವು ಸ್ವಸ್ಥವಾಗಿದ್ದಾಗ ಪಚನಕ್ರಿಯೆಯನ್ನು ಸರಿಯಾಗಿ ಮಾಡಿಸುತ್ತದೆ. ಧಾತ್ವಗ್ನಿಗಳು ಉಜ್ವಲವಾಗಿರುತ್ತವೆ. ಶರೀರದ ಸಹಜೋಷ್ಣತೆ ಸರಿಯಾಗಿರುತ್ತದೆ. ದೃಷ್ಟಿ ಚೆನ್ನಾಗಿರುತ್ತದೆ. ಹಸಿವು ಚೆನ್ನಾಗಿರುವಂತೆ ಮಾಡಿ ಬಾಯಾರಿಕೆಯನ್ನು ಹುಟ್ಟಿಸುತ್ತದೆ. ಶರೀರಕ್ಕೆ ಕಾಂತಿ, ತೇಜಸ್ಸುಗಳನ್ನು ಕೊಡುವುದು. ಗಹನವಾಗಿ ಯೋಚಿಸತಕ್ಕ ಶಕ್ತಿ ಕೊಡುವುದು. ಯೋಗ್ಯಾಯೋಗ್ಯಾ ವಿವೇಚನ ಶಕ್ತಿಯನ್ನು ತನು ಮನುಗಳಲ್ಲಿ ಶೌರ್ಯವನ್ನು ಹುಟ್ಟಿಸುವುದು. ಶರೀರದಲ್ಲಿ ಅದರಲ್ಲಿಯೂ ವಿಶೇಷವಾಗಿ ಚರ್ಮ, ಕೂದಲುಗಳನ್ನು ಮೃದುವಾಗಿಸುವುದು.
ಪ್ರಕೋಪಕಾಲ: ಬಿಸಿಪದಾರ್ಥ, ಉಷ್ಣಕಾಲ, ಶರದೃತು, ಮಧ್ಯಾಹ್ನ, ಅರ್ಧರಾತ್ರಿ, ಅನ್ನ ಜೀರ್ಣವಾಗುವಾಗ್ಗೆ ಪ್ರಕೋಪಗೊಳ್ಳುವುದು. ಯೌವನ ಕಾಲ, ಮಧ್ಯಾಹ್ನ ಪಿತ್ತಕಾಲಗಳು.
ಪಿತ್ತದ ಭೇದಗಳು : ೫ ವಿಧ
೧. ಪಾಚಕ ಪಿತ್ತ: ಪಕ್ವಾಶಯ-ಅಮಾಶಯಗಳ ನಡುವೆ ಇರುವುದು ಇದು ಆಹಾರ ಪಚನಕ್ಕೆ ಕಾರಣವಾಗಿದೆ. ಆಹಾರದ ಸಾರಾ ಸಾರ ವಿಭಜನೆ ಮಾಡಿ ಸಾರಾಂಶವನ್ನು ದೇಹದ ಸಪ್ತ ಧಾತುಗಳಿಗೂ, ಆಸಾರವಾದುದನ್ನು ಶರೀರದ ಹೊರಗೂ ಕಳುಹಿಸುವ ಕೆಲಸ ಮಾಡುತ್ತದೆ. ಅಲ್ಲದೇ ಸಾರವಾದ ಭಾಗವು ಸಪ್ತಧಾತುಗಳಾಗಿ ಪರಿಣಮಿಸಬೇಕಾದರೆ ಅವಶ್ಯವಿರುವ ಸಪ್ತ ಧಾತ್ವಗ್ನಿಗಳ ಸ್ವರೂಪವೂ ಈ ಪಾಚಕ ಪಿತ್ತವೇ ಆಗಿದೆ.
೨. ಸಾಧಕ ಪಿತ್ತ: ಹೃದಯದಲ್ಲಿದ್ದ ಬುದ್ಧಿ, ಗಹನ, ವಿಚಾರ, ಅಭಿಮಾನ ಮೊದಲಾದ ಗುಣ ವಿಶೇಷಗಳಿಂದ ಧ್ಯೇಯವನ್ನು ಸಾಧಿಸಲು ಅನುಕೂಲವಾಗಿದ್ದಕ್ಕೆ ಇದಕ್ಕೆ ಈ ಹೆಸರು.
೩. ರಂಜಕ ಪಿತ್ತ: ಯಕೃತ ಮತ್ತು ಪ್ಲೀಹಗಳಲ್ಲಿ ಸ್ಪಷ್ಟವಾಗಿ ವ್ಯಕ್ತವಾದರು ಅದು ಅಮಾಶಯ ಪ್ರದೇಶ(ಗೃಹಣಿ ಸ್ಥಾನ ಸಹಿತ)ದಲ್ಲಿ ನಾಭಿಯಿಂದ ಎದೆಯವರೆಗಿನ ಹೃದಯ ಪ್ರದೇಶದಲ್ಲಿ ತನ್ನ ಕೆಲಸವನ್ನು ಮಾಡುತ್ತದೆ. ರಂಜಕ ಪಿತ್ತದ ಕೆಲಸವೇನೆಂದರೆ ಕೋಷ್ಟಕದಲ್ಲಿ ಜೀರ್ಣವಾದ ಆಹಾರವು ರಸಧಾತುವಿಗೆ ರಕ್ತ ಸ್ವರೂಪವನ್ನು ಕೊಡುವುದಾಗಿದೆ. ಇದರ ಸಹಾಯದಿಂದಲೇ ಅದು ಕೆಂಪು ಬಣ್ಣಕ್ಕೆ ತಿರುಗಲು ಸಾಧ್ಯವಾಗುವುದು.
೪. ಆಲೋಚಕ ಶಕ್ತಿ: ಕಣ್ಣುಗಳಲ್ಲಿದ್ದು ವ್ಯಕ್ತಿಯು ನೋಡುವುದಕ್ಕೆ ಸಹಕಾರಿಯಾಗಿದೆ. ವಸ್ತುವಿನ ಮೇಲೆ ಪ್ರಕಾಶಬಿದ್ದು ಪ್ರತಿಫಲಿತವಾಗಿ ನಯನೇಂದ್ರಿಯಕ್ಕೆ ತಲುಪಿದರೆ ಮಾತ್ರ ರೂಪ ಗ್ರಹಣವೂ ಸಾಧ್ಯವಾಗುವುದು.
೫. ಭ್ರಾಜಕ ಪಿತ್ತ: ಇದು ಚರ್ಮದಲ್ಲಿರುವುದು. ಚರ್ಮಕ್ಕೆ ಕಾಂತಿಯನ್ನು, ತೇಜಸ್ಸನ್ನು ಕೊಡುತ್ತದೆ. ಚರ್ಮದಲ್ಲಿರುವ ಭ್ರಾಜಕ ಪಿತ್ತವು ಅಭ್ಯಂಗ, ಸ್ನಾಲೇಪಾದಿಗಳಿಂದ, ಪಡೆದ ದ್ರವ್ಯಗಳನ್ನು ಜೀರ್ಣಿಸಿ ಚರ್ಮಕ್ಕೆ ಬಣ್ಣವನ್ನು ಕೊಡುವುದು. ಇದರಿಂದ ಸ್ವೇದ ಗ್ರಂಥಿಗಳು ಉದ್ದೀಪಿತವಾಗಿ ಹೆಚ್ಚು ಬೆವರನ್ನುಂಟು ಮಾಡುವುದು. ಬೆವರು ಹೊರ ಹೋಗುವುದರಿಂದ ಶರೀರದ ಉಷ್ಣತೆಯು ಶಮನವಾಗುವುದು. ಇದು ಚರ್ಮದ ಹೊರಪದರಿನಲ್ಲಿ ತೀವ್ರವಾದ ರಕ್ತಪರಿಚಲನೆಗೆ ಕಾರಣವಾಗುವುದರಿಂದ ತತ್ವರಿಣಾಮವಾಗಿ ಚರ್ಮಕ್ಕೆ ಬಣ್ಣವನ್ನು ಕೊಡುವ ವಿಶಿಷ್ಟ ಅಂಶಗಳು ಸಂಗ್ರಹವಾಗುತ್ತವೆ. ಹೀಗಾಗಿ ಭ್ರಾಜಕ ಪಿತ್ತವು ಚರ್ಮಕ್ಕೆ ಕಾಂತಿಯನ್ನು ಕೊಡಲು ಸಮರ್ಥವಾಗುವುದು.
ಪಿತ್ತವೃದ್ಧಿಯ ಲಕ್ಷಣಗಳು: ಪಿತ್ತವು ತನ್ನ ನೈಜ ಪ್ರಮಾಣಕ್ಕಿಂತ ಹೆಚ್ಚಾದಾಗ ಮಲ, ಮೂತ್ರ, ಕಣ್ಣು ಚರ್ಮಗಳು ನಸು ಹಳದಿ ವರ್ಣಕ್ಕೆ ತಿರುಗುವುವು. ಅತಿಯಾಗಿ ಹಸಿವೆ, ಬಾಯಾರಿಕೆ, ನಿದ್ರೆ ಕಡಿಮೆ ಆಗ ಹತ್ತುವುವು.
ಪಿತ್ತ ಕ್ಷಯದ ಲಕ್ಷಣಗಳು: ಪಿತ್ತವು ಕ್ಷಯಿಸಿದರೆ ಅಗ್ನಿಮಾಂದ್ಯ ಶರೀರದಲ್ಲಿ ಶೀತವೃದ್ಧಿ, ಕಾಂತಿಹೀನತೆಗಳುಂಟಾಗುವುವು.
ಪಿತ್ತ ಪ್ರಕೋಪದ ಲಕ್ಷಣಗಳು: ಪಿತ್ತವು ಪ್ರಕೋಪಗೊಂಡರೆ ಉರಿ, ಕೆಂಪು ಬಣ್ಣದಿಂದ ಕೂಡಿದ ನೋವುಳ್ಳ ಬಾವು, ಬಿಸಿತನ, ಹುಣ್ಣಾಗುವಿಕೆ, ಬೆವರು, ಸ್ನಿಗ್ಧತೆ, ಸ್ರಾವಗಳು, ಕೊಳೆಯುವಿಕೆ, ನಿಃಶಕ್ತಿ, ಮೂರ್ಛೆ, ಅರೆ ಎಚ್ಚರಿಕೆ, ಸಿಹಿ ಹುಳಿಕಾರಗಳ ರುಚಿ, ಬಿಳಿ ಮತ್ತು ನಸುಗೆಂಪು ಬಣ್ಣಗಳ ಹೊರತಾಗಿ ಬಣ್ಣಗಳು ಈ ರೀತಿ ಲಕ್ಷಣಗಳು ಕಾಣಿಸಿಕೊಳ್ಳುವುವು.
ಪಿತ್ತದ ರೋಗಗಳು: ೪೦ ವಿಧ ರೋಗಗಳಾಗುವುವು. ಮೈ ಸುಡುವುದು, ಜ್ವಾಲೆ, ಹೆಚ್ಚು ಬೆವರು, ಮೈ ವಾಸನೆ, ರಕ್ತ ನೀರಾಗುವುದು, ಮಾಂಸ ಕರಗುವುದು, ಚರ್ಮದ ಉರಿ, ರಕ್ತಪಿತ್ತ, ಕಾಮಾಲೆ, ಹೆಚ್ಚು ಬಾಯಾರಿಕೆ, ಬಾಯಿಹುಣ್ಣು, ಗಂಟಲ ಹುಣ್ಣು, ಕಣ್ಣುಗಳಿಗೆ ಕತ್ತಲುಗೂಡಿಸಿದಂತಾಗುವುದು, ಹಳದಿ ವರ್ಣದ ಮೂತ್ರ, ಕಣ್ಣು ಮೊದಲಾದ ವಿಕಾರಗಳನ್ನುಂಟು ಮಾಡುತ್ತದೆ.
ಪಿತ್ತ ವಿಕಾರಗಳಿಗೆ ಚಿಕತ್ಸೆ: ಸಿಹಿ, ಕಹಿ, ಒಗರು, ಶೀತವಾದ ಔಷಧೋಪಚಾರ, ಸ್ನೇಹನ ವಿರೇಚನ, ಲೇಪನ, ಪರಿಷೇಕ, ಅಭ್ಯಂಗ, ಸ್ನಾನ ಮೊದಲಾದ ಕ್ರಮಗಳಿಗಿಂತ ಪಿತ್ತಕ್ಕೆ ವಿರೇಚನಕ್ಕೆ ಶ್ರೇಷ್ಠವೆಂದು ಅಭಿಪ್ರಾಯವಾಗಿದೆ.
ಹಾಲು, ಅತಿಮಧುರ, ಕಬ್ಬು, ದ್ರಾಕ್ಷಿ, ಎಳೆತೆಂಗು, ಖರ್ಜೂರ, ಬಾಳೆಹಣ್ಣು, ತುಪ್ಪ, ಬೆಲ್ಲ, ಜೀವಕ ಮೊದಲಾದ ಸಿಹಿ ವರ್ಗದ ದ್ರವ್ಯಗಳು, ಅರಿಷಿಣ, ಮರದರಶೀನ, ಅಮೃತ ಬಳ್ಳಿ, ಶ್ರೀಗಂಧ, ಬೇವು, ಕಟುಕರೋಹಿಣಿ, ಲಾಮಂಚ, ಕಹಿ ಪಡವಲು, ಕೊಡಸೀಗೆ ಬೇಲದ ಕಾಯಿ, ಲೋಧ್ರ ಮೊದಲಾದ ಕಷಾಯ ವರ್ಗದ ದ್ರವ್ಯಗಳನ್ನು ಉಪಯೋಗಿಸುವುದರಿಂದ ಪಿತ್ತವಿಕಾರಗಳು ಗುಣವಾಗುತ್ತವೆ.
ಇವೆಲ್ಲವಗಳಲ್ಲಿ ತುಪ್ಪವನ್ನು ವಿಶೇಷವಾಗಿ ಉಪಯೋಗಿಸುವುದರಿಂದ ಪಿತ್ತವಿಕಾರಗಳು ಬೇಗನೇ ಹತೋಟಿಗೆ ಬರುವುವು.
ಜೈನ ವೈದ್ಯಕೀಯ ಪರಂಪರೆ: ೧೧. ಆಯುರ್ವೇದ ಮೂಲ ಸಿದ್ಧಾಂತಗಳು (೨)
ಕಫ ದೋಷ
ಪ್ರಕೃತಿಯಲ್ಲಿ ಪೃಥ್ವಿ + ಅಪ್ ತತ್ವಗಳು ಸೇರಿ ಆಗಿರುವ ಅಂಶಕ್ಕೆ ‘ಕಪದೋಷ’ ಎನ್ನುತ್ತಾರೆಂದೂ ಇವೇ ತತ್ವಗಳು ಸಂಗ್ರಹಣ ಕ್ರಿಯೆಗೆ, ತನ್ಮೂಲಕ ಸೃಷ್ಟಿಗೆ ಕಾಣರವಾಗುತ್ತವೆಂದೂ ಈಗಾಗಲೇ ತಿಳಿದಿದ್ದೇವೆ. ಕಫ ದೋಷವು ತುಂಬ ಸೌಮ್ಯ ಸ್ವಾಭಾವುಳ್ಳದ್ದಾಗಿದೆ. ಸಮಾಧಾನ ಗುಣವನ್ನು ಹೊಂದಿದೆ. ಇದು ಶರೀರೇಂದ್ರಿಯ ಸತ್ವಾತ್ಮಗಳೊಡನೆ ಸಮರಸವಾಗಿ ಹೊಂದಿಕೊಂಡಿದ್ದರೂ ಇವರ ಪ್ರಾಬಲ್ಯವನ್ನು ಜೀವಿತದ ಶೈಶವಸ್ಥಾಯಲ್ಲಿ ಎಂದರೆ ಬಾಲ್ಯಾವಸ್ಥೆಯಲ್ಲಿ ಹೆಚ್ಚು ಆಹಾರದ ಪ್ರಥಮ ಹಂತ ಹಾಗೂ ಮುಂಜಾವಿನ ವೇಳೆ ಇವು ಕಥಾಧಿಕ್ಯವಿರುವ ಕಾಲಗಳು. ಜನ ಸಾಮಾನ್ಯರು ತಿಳಿದಂತೆ ಕೆಮ್ಮು ಬಂದು ಕೇಕರಿಸಿ ಉಗುಳುವುದು ಕಫ ಅಲ್ಲ.
ಕಫದ ಸ್ವಭಾವ: ಸ್ನಿಗ್ಧ, ಶೀತ, ಗುರು, ಮಂದ, ನುಣುಪು ಹಾಗೂ ಜಾರುವ ಸ್ವಭಾವವುಳ್ಳದ್ದು. ಕರಣಿ-ಕರಣೀಯವಾಗಿರುವುದು. ಸ್ಥಿರಗುಣವುಳ್ಳದ್ದಾಗಿದೆ. ಇದು ತನ್ನ ಸಂಪರ್ಕದಲ್ಲಿ ಬರುವ ಇನ್ನಿತರ ಧಾತು, ಮಲ, ಇಂದ್ರಿಯಗಳಿಗೆ ಶೈತ್ಯ, ಜಡತ್ವ, ಸ್ಥಿರತ್ವಗಳನ್ನು ಕೊಡುವುದು.
ಸ್ಥಾನ: ಕಫವು ವಿಶೇಷವಾಗಿ ಎದೆ, ಗಂಟಲು ಕುತ್ತಿಗೆ, ಭಾಗಗಳಲ್ಲಿರುತ್ತದೆ.
ಕಫ ಪ್ರಕೃತಿಯ ಲಕ್ಷಣಗಳು: ಕಫದ ಸ್ನಿಗ್ಧಗುಣದಿಂದ ಶರೀರದಲ್ಲಿ ಜಿಗಟು, ಮಾರ್ದವತೆ, ಮನಸ್ಸಿನಲ್ಲಿ ದಯಾಭಾವ, ಅನುಕಂಪ ಈ ಗುಣಗಳು ಬರುತ್ತವೆ. ಶೀತಗುಣದಿಂದ ಶರೀರದಲ್ಲಿ ಉಷ್ಣತೆ ಉಷ್ಣವಾದ ಆಹಾರ-ವಿಹಾರಗಳ ಬಯಕೆ, ಕಟು, ತಿಕ್ತ, ಕಷಾಯ ರಸಗಳಲ್ಲಿ ಅಭಿರುಚಿ ಉಂಟಾಗಿ ಮನಸ್ಸಿನಲ್ಲಿ ಶಾಂತಿ ಸಮಾಧಾನಗಳಿರುತ್ತವೆ. ಗುರುಗುಣದಿಂದ ಶರೀರದ ತೂಕವು ಹೆಚ್ಚಾಗಿ ಮನಸ್ಸಿನಲ್ಲಿ ಭದ್ರವಾದ ಗಂಭೀರವಾದ ವಿಚಾರಗಳು ಹುಟ್ಟಿಕೊಳ್ಳುವುವು. ಮಂದ ಗುಣದಿಂದ ಶರೀರದಲ್ಲಿ ಮಂದಗತಿ, ಮನಃಕ್ಷೇತ್ರದಲ್ಲಿ ವಿಚಾರ ಮಾಂ‌ದ್ಯಗಳುಂಟಾಗುತ್ತವೆ. ಮಂದಾಗ್ನಿ ಇರುತ್ತದೆ. ಶ್ಲಕ್ಷ ಗುಣದಿಂದ ಶರೀರದ ಚರ್ಮ, ಕೇಶಗಳು ನುಣಪಾಗಿಯೂ, ಸಂಧಗಳು ಸುಲಭವಾಗಿ ಕೆಲಸ ಮಾಡುವಂಥವೂ, ಮನಸ್ಸು ವಿಘ್ನವಿದ್ದಾಗಲೂ ದಿಕ್ಕುಗೆಡದೆ ಸರಳವಾದ ಮಾರ್ಗವನ್ನು ಅನುಸರಿಸುವಂತಹದೂ, ತಾನು ತಿಳಿದ ವಿಚಾರಗಳನ್ನೂ ಚೆನ್ನಾಗಿ ಹೇಳುವ ಗುಣವೂ ಬರುವುದು. ಮೃತ್ಸ್ನ ಗುಣದಿಂದ (ಕರಣಿಗಟ್ಟುವ) ಶರೀರಕ್ಕೆ ಪ್ರಮಾಣಬದ್ದವಾದ ರೂಪವೂ, ಮನಸ್ಸಿನಲ್ಲಿ ನಿಷ್ಕ್ರಷ್ಟವಾದ ವಿಚಾರಗಳು ಬರುವುವು. ಸ್ಥಿರ ಗುಣದಿಂದ ಶರೀರದ ಕಾರ್ಯಗಳಲ್ಲಿ ಸ್ಥೈರ್ಯವೂ, ಮನಸ್ಸಿನ ಧ್ಯೇಯ ವಿಚಾರಗಳಲ್ಲಿ ಸಾತತ್ಯ, ಸ್ಥಿರತೆ ಹಾಗೂ ಒಳ್ಳೆ ನೆನಪಿನ ಶಕ್ತಿಗಳುಂಟಾಗುವುವು. (ಕಲ್ಯಾಣಕಾರಕ ೧೦ನೇ ಅಧ್ಯಾಯ – ಕಫರೋಗಾಧಿಕಾರ)
ಈ ಪ್ರಕೃತಿವುಳ್ಳವನು ವಿಶೇಷವಾಗಿ ಬಿಳಿ ವರ್ಣದವನೂ, ಸ್ಥೂಲಶರೀರಿಯೂ, ತನುಮನಗಳಲ್ಲಿ ಮಂದಗತಿವುಳ್ಳವನೂ, ಕಷಾಯ-ಕಟು-ತಿಕ್ತರಸಗಳಲ್ಲಿ ಆಸಕ್ತಿವುಳ್ಳವನೂ, ಶಾಂತಸ್ವಭಾವದವನೂ, ಬಹುಮಟ್ಟಿಗೆ ನಿರೋಗಿಯೂ ಆಗತಿರುವನು.
ಮಂದಾಗ್ನಿ: ಇವರಲ್ಲಿ ಮಂದಾಗ್ನಿ ಇರುವುದರಿಂದ ಹಸಿವು, ಪಚನ ಶಕ್ತಿಗಳು ಮಂದವಾಗಿರುತ್ತವೆ. ಇವನು ಸ್ವಭಾವತಹ ಅಲ್ಪ ಆಹಾರ ಸೇವಿಸುವನು. ಅದು ತೃಪ್ತಿಕರವಾಗಿ ಜೀರ್ಣವಾಗುವುದು, ತತ್ಪರಿಣಾಮವಾಗಿ ಮಂದಾಗ್ನಿ ಕಫವುಳ್ಳ ಪ್ರಕೃತಿಯವರು ‘ಉತ್ತಮ’ ಪ್ರಕೃತಿ ಪುರುಷರೆನಿಸಿಕೊಳ್ಳುತ್ತಾರೆ. ಇವರಲ್ಲಿ ಲಯ ಕ್ರಿಯೆಯೂ ಮಂದವಾಗಿರುವುದರಿಂದ ದೀರ್ಘಾಯುಷಿಗಳಾಗಿರುತ್ತಾರೆ.
ಮಧ್ಯಕೋಷ್ಠ: ಕಫ ಪ್ರಕೃತಿಯಿಂದ ಕೋಷ್ಠವು ತನ್ನ ಕಾರ್ಯದಲ್ಲಿ ಸ್ಥಿರವಾಗಿ ಆದರು ಮಂದವಾಗಿ ಕೆಲಸ ಮಾಡುವುದು. ತತ್ಪರಿಣಾಮವಾಗಿ ಮಲ ಘನರೂಪವಾಗಿ ತೊಂದರೆ ಇಲ್ಲದೆ ಆಗುವುದು. ಆದ್ದರಿಂದ ಇದಕ್ಕೆ ‘ಮಧ್ಯಕೋಷ್ಠ’ ಎನ್ನುವರು.
ಸಾಮಾನ್ಯ ಕರ್ಮಗಳು: ಸ್ವಸ್ಥಸ್ಥಿತಿಯಲ್ಲಿದ್ದಾಗ ಶರೀರಕ್ಕೆ ಸ್ನಿಗ್ಧತೆ, ಮನಸ್ಸಿಗೆ ಸ್ನೇಹ ಪೂರ್ಣತೆಗಳನ್ನುಂಟು ಮಾಡುವುದು. ಶರೀರದ ಮೂಳೆಗಳು ಪರಸ್ಪರ ಸಂಧಿಸುವ ಸ್ಥಾನದಲ್ಲಿರುವ ಸ್ನಾಯುವಿನ ಕಟ್ಟುಗಳನ್ನು ಭದ್ರವಾಗಿರಿಸುವುದು. ಶರೀರದ ಆಂತರಿಕ ಅಥವಾ ಬೌದ್ಧಿಕ ಅಘಾತಗಳನ್ನು ಸಹಿಸುವಂತಹ ಶಕ್ತಿ ಕೊಡುವುದು. ಇದೇ ಗುಣದಿಂದ ಮನಃಶಾಂತಿ, ಶರೀರ-ಮನಗಳಲ್ಲಿ ಸ್ಥಿರತೆಗಳುಂಟಾಗುವುವು.
ಪ್ರಕೋಪತೆ: ಕಫವು ಪ್ರಕೋಪಗೊಂಡಾಗ ಎದೆಯಲ್ಲಿದ್ದರೂ ಕಂಠ, ತಲೆ, ಕ್ಲೋಮ(ಬಾಯಾರಿಕೆಯ ಸ್ಥಾನ) ಸಂದುಗಳು, ಅಮಾಶಯ, ರಸ, ಮೇದಸ್ಸು, ಮೂಗು, ನಾಲಗೆ, ಈ ಸ್ಥಾನಗಳಲ್ಲಿ ವಿಶೇಷವಾಗಿ ಪ್ರಕಟಗೊಳ್ಳುತ್ತದೆ.
ಕಫದ ಭೇದಗಳು: ಇದರಲ್ಲಿ ೫ ಭೇದಗಳಿವೆ.
೧. ಅವಲಂಬಕ ಕಫ : ಇದು ಎದೆಯ ಪ್ರದೇಶದಲ್ಲಿದ್ದು ಆಹಾರ ರಸದಿಂದ ಉಂಟಾಗುವುದು. ಇಲ್ಲಿದ್ದುಕೊಂಡು ಬೆನ್ನು ಹುರಿಯ ಸಂಧಿ, ಹೃದಯ ಪುಪ್ಪುಸಾವರಣಗಳಲ್ಲಿ ನೈಸರ್ಗಿಕ ಜಲಸ್ರಾವಗಳನ್ನುಂಟು ಮಾಡಿ ಈ ಪ್ರದೇಶದ ಅಂಗಗಳಿಗೆ ಅವಲಂಬನವನ್ನು ಎಂದರೆ ಕಾರ್ಯ ಸಾಮರ್ಥ್ಯವನ್ನು ಕೊಡುವುದು. ಇದರ ಸಹಾದಿಂದಲೇ ಈ ಅಂಗಾಂಗಗಳು ಅಕುಂಚನ – ಪ್ರಸರಣ ಹೊಂದಲು ಸಹಾಯಕವಾಗುವುದು. ಈ ಅವಲಂಬಕ ಕಫವು ತನ್ನ ಸ್ಥಾನದಲ್ಲಿಟ್ಟುಕೊಂಡೇ ಇನ್ನುಳಿದ ನಾಲ್ಕು ಕಫ ಭೇದಗಳಿಗೆ ಕಾರ್ಯ ಶಕ್ತಿಯನ್ನುಂಟು ಮಾಡುವುದು.
೨. ಕ್ಲೇದಕ ಕಫ: ನಾವು ಸೇವಿಸಿದ ಆಹಾರವನ್ನು ಪಚನಕ್ಕೆ ಅನುಕೂಲವಾಗುವಷ್ಟರ ಮಟ್ಟಿಗೆ ದ್ರವೀಕರಣವನ್ನು ಈ ಕ್ಲೇದಕ ಕಫ ಮಾಡುವುದು. ಪಿತ್ತರಸಕ್ಕೆ ಅನ್ನದ್ರವ್ಯದ ಅಣು-ಅಣುಗಳಲ್ಲಿಯೂ ಪ್ರವೇಶಿಸಲು ಅನುಕೂಲವನ್ನುಂಟು ಮಾಡಿ ಜೀರ್ಣ ಕ್ರಿಯೆಯು ಸರಳವಾಗಿ ನಡೆಯುವಂತೆ ಮಾಡುವುದು.
೩. ಬೋಧಕ ಕಫ: ಆಹಾರ ರುಚಿ ಗ್ರಹಿಸಲು, ಸಹಾಯಕವಾದ ಕಫಾಂಶಕ್ಕೆ ಬೋಧಕ ಕಫವೆಂದು ಹೆಸರು. ಇದು ನಾಲಿಗೆಯಲ್ಲಿರುತ್ತದೆ. ಇದರಿಂದ ಆಹಾರ ಪದಾರ್ಥದ ರುಚಿ ಗೊತ್ತಾಗುವುದು.
೪. ತರ್ಪಕ ಕಫ: ಇಂದ್ರಿಯಗಳು ತರ್ಪಣ, ಆರೋಗ್ಯ ಮತ್ತು ಕ್ರಿಯಾಶೀಲತೆಗೆ ಕಾರಣವಾಗಿದೆ. ತರ್ಪಕ ಕಫವು ತಲೆಯಲ್ಲಿದ್ದುಕೊಂಡು ಪಂಚೇಂದ್ರಿಯಗಳಿಗೆ ಕ್ರಿಯಾಸತ್ವವನ್ನು ಸುಖವನ್ನು ಕೊಡುತ್ತದೆ.
೫. ಶ್ಲೇಷಕ ಫಲ: ಶರೀರದ ಸಂಧಿಗಳಲ್ಲಿ ಬಿಗುವನ್ನು, ಸುಲಭ ಕ್ರಿಯಾಶೀಲತೆಗಳನ್ನು ಕೊಡುವುದು. ಇದು ಶರೀರದ ಸಕಲ ಸಂದುಗಳಲ್ಲಿ ಇರುತ್ತದೆ. ಇದು ಸ್ನಿಗ್ಧಗುಣವುಳ್ಳದ್ದಾದ್ದರಿಂದ ಚಲನೆಗೆ ಎಣ್ಣೆಯಂತೆ ಕೆಲಸ ಮಾಡುತ್ತದೆ.
ಕಫ ವೃದ್ಧಿಯ ಲಕ್ಷಣ: ಕಫವು ತನ್ನ ನೈಜ ಪ್ರಮಾಣಕ್ಕಿಂತ ವೃದ್ಧಿಯಾದರೆ ಅಗ್ನಿಮಾಂದ್ಯ ಜೊಲ್ಲು ಹೆಚ್ಚಾಗುವಿಕೆ, ಅಲಸ್ಯ, ಮೈಭಾರ, ಶರೀರ ಬಿಳಿದಾಗುವಿಕೆ, ಛಳಿ, ಅವಯಗಳು ಸಡಿಲಾದಂತೆ ಎನಿಸತೊಡಗುವುವು. ಉಬ್ಬುಸ, ಕೆಮ್ಮು, ಅತಿ ನಿದ್ರೆ ಮೊದಲಾದ ವಿಕಾರಗಳುಂಟಾಗುವುವು.
ಕಫ ಕ್ಷಯದ ಲಕ್ಷಣಗಳು: ಕಫವು ಕ್ಷಯಿಸಿದರೆ ಭ್ರಮೆ ಮತ್ತು ಕಫ ಸ್ಥಾನಗಳಲ್ಲಿ ಶೂನ್ಯತ್ವ, ಹೃದಯವು ಹೆಚ್ಚು ಬಡಿದುಕೊಳ್ಳುವಂತೆ ಎನ್ನಿಸುವುದು. ಈ ಲಕ್ಷಣಗಳು ಕಾಣಸಿಕೊಳ್ಳುವುವು.
ಕಫ ಪ್ರಕೋಪ ಕಾಲ: ಕಫವು ಶೀತವಾದ ದ್ರವ್ಯ, ಶೀತಕಾಲ ಮುಖ್ಯವಾಗಿ ವಸಂತ ಋತುವಿನಲ್ಲಿ ಹಗಲಿನಲ್ಲಿ ಪೂರ್ವಾಹ್ನದಲ್ಲಿಯೂ, ರಾತ್ರಿಯಲ್ಲಿ ಪ್ರದೋಷ ಕಾಲದಲ್ಲಿಯೂ, ಊಟ ಮಾಡಿದ ಮೇಲೆಯೂ ಪ್ರಕೋಪಗೊಳ್ಳುತ್ತದೆ.
ಕಫ ಪ್ರಕೋಪದ ಲಕ್ಷಣಗಳು: ಕಫ ಪ್ರಕೋಪಗೊಂಡರೆ ಅಂಗಾಂಗಗಳಲ್ಲಿ ಸ್ನಿಗ್ಧತೆ, ಬಿರುಸತನ, ನವೆ, ಛಳಿ, ತಂಪು, ಭಾರ, ಸ್ರೋತಸ್ಸುಗಳ ತಡೆ, ಜಿಗುಟತನ, ನಿಶ್ಚಿಲತೆ, ಬಾವು, ಅಜೀರ್ಣ, ಅತಿ ನಿದ್ರೆ, ಬಿಳಿವರ್ಣ, ಬಾಯಿಯಲ್ಲಿ ಸಿಹಿ-ಉ‌ಪ್ಪುಗಳ ರುಚಿ – ಈ ಲಕ್ಷಣಗಳು ಇರುವುದಲ್ಲದೇ ರೋಗಗಳು ವಿಧಾನವಾಗಿ ಬೆಳೆದು ರೋಗಿಯನ್ನು ತುಂಬ ದಿವಸಗಳವರೆಗೆ ಸತಾಯಿಸುವವು.
ಕಫ ರೋಗಗಳು: ಕಫದ ಒಟ್ಟು ರೋಗಗಳು ಕೇವಲ ೨೦ ಮಾತ್ರ.
ತೃಪ್ತಿ, ನಿಃಚೈತನ್ಯ, ಅತಿನಿದ್ರೆ, ಜಡತೆ, ಭಾರವಾದ ಶರೀರ,ಮ ಅಲಸ್ಯ, ಬಾಯಿ ಸಿಹಿ ಎನಿಸುವುದು. ಬಾಯಿಯಲ್ಲಿ ನೀರೂರುವುದು, ತೇಗು, ಬಾಯಿಯಲ್ಲಿ ಕಫ ಬರುವುದು, ಹೆಚ್ಚು ಪ್ರಮಾಣದಲ್ಲಿ ಮಲಾಂಶ ಕಂಡಲ್ಲಿ ಲೇಪಗೊಂಡಿರುವುದು, ಕಫ, ಹೃದಯದಲ್ಲಿ ಲೇಪ, ಧಮನಿಗಳ ಬಂಧ, ಗಲಗಂಡ, ಅತಿಸ್ಥೂಲತೆ, ಶೀತಾಗ್ನಿ, ಉದರ್ದ, ಶರೀರ ವರ್ಣ-ಮೂತ್ರ-ಕಣ್ಣು-ಚರ್ಮಗಳೆಲ್ಲವೂ ಬಿಳಿಯ ಬಣ್ಣಕ್ಕೆ ತಿರುಗುವುದು – ಇವುಕ ಒಟ್ಟು ೨೦ ವಿಕಾರಗಳು.
ಕಫ ರೋಗಗಳಿಗೆ ಸಾಮಾನ್ಯ ಉಪಚಾರ ಕ್ರಮ: ಕಾರ, ಕಹಿ, ಒಗರು, ತೀಕ್ಷ್ಣ, ಉಷ್ಣ ರೂಪಗುಣವುಳ್ಳವುಗಳಾದ ಉಪಚಾರಗಳಿಂದಲೂ, ಸ್ವೇದನ, ವಮನ, ಶಿರೋವಿರೇಚನ, ವ್ಯಾಯಾಮ, ಮೊದಲಾದ ಕಫ ಹರವಾದ ಕ್ರಮಗಳಿಂದಲೂ ಚಿಕಿತ್ಸಿಸಬೇಕು. ಇದಕ್ಕೆ ವಾಂತಿಯೇ ಶ್ರೇಷ್ಠ. ಇದರಿಂದ ಅಮಾಶಯದಲ್ಲಿ ಸಂಗ್ರಹವಾದ ಕಫವು ಹೊರಹೋಗಿ ಬೇಗ ಗುಣವಾಗುವುದು.
ಕಹಿಪಡವಲ, ಮುಡಿವಾಳ, ಲಾಮಂಚ, ಶ್ರೀಗಂಧ, ಬೇವು, ನೆಲಬೇವು, ಅರಿಷಿಣ, ಅಡಸಾಲ, ಅಮೃತಬಳ್ಳಿ, ಬಜೆ, ಮೆಣಸು, ವಿಡಂಗ, ಪಂಚಕೋಲ, ಕಾಮಕಸ್ತೂರಿ, ಗೋರೋಚನ, ನೈದಿಲೆ, ಲೋಧ್ರ ಮೊದಲಾದ ಕಹಿ, ಕಾರ, ಒಗರು ರಸ ಪ್ರಧಾನ ದ್ರವ್ಯಗಳನ್ನು ಔಷಧ ರೂಪವಾಗಿ ಕೊಡುವುದರಿಂದ ಕಫದ ವಿಕಾರಗಳು ದೂರವಾಗುತ್ತವೆ.
ಜಠರಾಗ್ನಿಗಳು
ಚಿಕಿತ್ಸೆ ಮಾಡುವಾಗ ರೋಗಿಯ ಅಗ್ನಿಬಲವನ್ನು ನೋಡಬೇಕಾಗುತ್ತದೆ. ವಾತದೋಷ ಪ್ರಕೋಪದಿಂದ ವಿಷಮಾಗ್ನಿ. (ಯೋಗ್ಯ ಪ್ರಮಾಣದಲ್ಲಿ ಹಿಂದೆ ಆಹಾರವು ಒಮ್ಮೆ ಪಚನವಾದರೆ ಇನ್ನೊಮ್ಮೆ ಪಚನವಾಗುವುದಿಲ್ಲ) ಪಿತ್ತದೋಷ ಪ್ರಕೋಪದಿಂದ ತೀಕ್ಷ್ಣಾಗ್ನಿ (ಹೆಚ್ಚಿನ ಪ್ರಮಾಣದಲ್ಲಿ ತಿಂದ ಆಹಾರವು ಕೂಡ ಬೇಗನೆ ಪಚನವಾಗಿ ಬಿಡುವುದು) ಹಾಗೂ ಮಂದಾಗ್ನಿ ಕಫದೋಷ ಪ್ರಕೋಪದಿಂದ (ಅಲ್ಪ ಪ್ರಮಾಣದಲ್ಲಿ ಸೇವಿಸಿದ ಆಹಾರ ಕೂಡ ಸರಿಯಾಗಿ ಪಚನವಾಗದು) ಮೂರು ವಿಧ ಅಗ್ನಿಗಳು ಇರುತ್ತವೆ. ಇವು ಮೂರು ಕೂಡ ಶ್ರೇಷ್ಠವಲ್ಲ. ಇದನ್ನು ವಾತದೋಷವನ್ನು ಬಸ್ತಿಕರ್ಮದಿಂದ, ಪಿತ್ತದೋಷವನ್ನು ವಿರೇಚನದಿಂದ ಹಾಗೂ ಕಫ ದೋಷವನ್ನು ವಮನ ಮಾಡಿಸಿ ಸರಿಪಡಿಸಬೇಕು. ಋತು ಕಾಲಕ್ಕನುಸರಿಸಿ ಆಯಾ ಕಾಲಕ್ಕೆ ಸಂಚಿತವಾದ ದೋಷಗಳನ್ನು ಹೊರಹಾಕುತ್ತ ಆಹಾರ-ವಿಹಾರ ಕ್ರಮಗಳನ್ನನುಸರಿಸಿದರೆ ‘ಸಮಾಗ್ನಿ’ ಇರುವುದು. ಇದನ್ನು ಆರೋಗ್ಯಕ್ಕಾಗಿ ರಕ್ಷಿಸಿಕೊಳ್ಳಬೇಕು. (ಕ.ಅ.೨, ಶ್ಲೋಕ ೧೧–೧೪)
ಸಪ್ತ ಧಾತುಗಳು
ತ್ರಿದೋಷಗಳು ಶರೀರಧಾರಣೆಗಾಗಿ ನಡೆಸುವ ಸಂಗ್ರಹಣ, ಸಾತ್ಮೀಕರಣ ಕ್ರಿಯೆಗಳ ಮೂಲಕ ಶರೀರದಲ್ಲಿ ಅನೇಕ ಘಟಕಗಳು ಹುಟ್ಟಿಕೊಳ್ಳುತ್ತವೆ. ಶರೀರದ ಗಾತ್ರ, ತೂಕ, ಚಲನಶೀಲತೆ ಮೊದಲಾದ ಕ್ರಿಯೆಗಳಿಗೆ ಕೆಲ ಅಂಗಗಳನ್ನೂ ತ್ರಿದೋಷಗಳು ಸೃಷ್ಟಿಸಿ ಅವುಗಳ ಕೆಲಸಗಳಿಗನುಸಾರವಾಗಿ ಅವನ್ನು ಏಳು ವಿಭಾಗಗಳನ್ನಾಗಿ ಎಂದರೆ ರಸ, ರಕ್ತ, ಮಾಂಸ, ಮೇದಸ್ಸು, ಅಸ್ಥಿ, ಮಜ್ಜ, ಶುಕ್ರ ಎಂಬ ಸಪ್ತ ಧಾತುಗಳನ್ನು ಹುಟ್ಟಿಸಿದೆ. ಈ ಏಳು ಅಂಗಗಳು ಶರೀರ ಧಾರಣೆಗೆ ಅವಶ್ಯವಾಗಿರುವುದರಿಂದ ಇವುಗಳಿಗೆ ‘ಧಾತು’ ಗಳೆಂದು ಕರೆದಿದ್ದಾರೆ.
ನಾವು ಸೇವಿಸಿದ ಆಹಾರದಿಂದ ಆಹಾರ ರಸ – ಆ ಆಹಾರ ರಸದಿಂದಲೇ ಈ ಸಪ್ತ ಧಾತುಗಳ ಪೋಷಣೆ ಆಗುತ್ತದೆ. ಅದಕ್ಕೆ ಆಯಾ ಧಾತ್ವಗ್ನಿಗಳು ಆಹಾರ ರಸದಿಂದ ತಮ್ಮ ತಮ್ಮ ಅಂಶಗಳನ್ನು ತೆಗೆದುಕೊಂಡು ಆಯಾ ಧಾತುಗಳನ್ನು ಪೋಷಿಸಿಕೊಳ್ಳುತ್ತವೆ.
೧. ರಸ ಧಾತು: ಇದು ಶರೀರದಲ್ಲಿ ಸ್ವಸ್ಥ ಸ್ಥಿತಿಯಲ್ಲಿದ್ದಾಗ ಶರೀರೇಂದ್ರಿಯಗಳಲ್ಲಿ ಪ್ರೀಣನವನ್ನು ಎಂದರೆ ಸಮಾಧಾನ, ಸಂತೋಷ, ತೃಪ್ತಿಗಳನ್ನುಂಟು ಮಾಡುವುದು. ಮಾನಸ ಕ್ಷೇತ್ರವು ಕೂಡ ರಸಭರಿತವಾಗಿರುವುದು. ಅಲ್ಲದೇ ಇದು ಮುಂದಿನ ಧಾತುವಾದ ರಕ್ಕಕ್ಕೆ ಪುಷ್ಟಿಕೊಡುವುದು.
ಇದು ತನ್ನ ಪ್ರಮಾಣಕ್ಕಿಂತ ಹೆಚ್ಚಾದರೆ ಕಫ ವೃದ್ಧಿಯ ಲಕ್ಷಣಗಳು ಕಾಣಿಸಿಕೊಳ್ಳುತ್ತವೆ. ಅಗ್ನಿಮಾಂದ್ಯ, ಜೊಲ್ಲು ಸುರಿಯುವುದು, ಅಲಸ್ಯ, ಮೈಭಾರ ಶರೀರವು ಬಿಳಿದಾಗುವಿಕೆ, ಛಳಿ, ಅವಯಗಳು ಸಡಿಲಗೊಳ್ಳುವುದು, ದಮ್ಮು, ಕೆಮ್ಮು, ಅತಿನಿದ್ರೆ ಮೊದಲಾದ ಲಕ್ಷಣಗಳು ಕಾಣಿಸಿಕೊಳ್ಳುವುವು.
೨. ರಕ್ತ ಧಾತು: ಶರೀರದಲ್ಲಿ ಪುಷ್ಟಿ ಹಾಗೂ ಸತ್ವಗಳು ಸಾಕಷ್ಟು ಪ್ರಮಾಣದಲ್ಲಿರುವಂತೆ ಮಾಡುವ ಕೆಲಸವನ್ನು ಈ ರಕ್ತ ಧಾತುವು ಮಾಡುತ್ತದೆ. ಸಮಗ್ರ ಶರೀರಕ್ಕೆ ಬೇಕಾಗುವ ಪೋಷಕಾಂಶಗಳು ಈ ರಕ್ತ ಧಾತುವಿನ ಮೂಲಕವೇ ತಲುಪುವುದು. ಶುದ್ಧ ರಕ್ತವು ಜೀವನವೆನಿಸಿಕೊಳ್ಳುವುದು. ಇದರಲ್ಲಿರುವ ಆಮ್ಲಜನಕದ ಅಂಶದಿಂದಲೇ ಪ್ರತಿಯೊಂದು ಜೀವಧಾತುಗಳು ಬದುಕಲು ಸಾಧ್ಯವಾದ್ದರಿಂದ ಪರಿಚಲನ ಕ್ರಿಯೆಯು ಸದಾ ನಡೆಯುತ್ತಲೇ ಇರಬೇಕಾದುದು. ಜೀವನಿರ್ವಹಣೆಗೆ ಅನಿವಾರ್ಯ. ದೇಹದಿಂದ ಸ್ವಲ್ಪ ರಕ್ತ ಹೋದಾಗ ನಮಗೆ ತಲೆಗೆ ಚಕ್ಕರ ಬರುವುದು. ಆದ್ದರಿಂದಲೇ ಇದಕ್ಕೆ ‘ಜೀವ’ ಎನ್ನುವರು. ರಕ್ತದಲ್ಲಿ ರಕ್ತ ಗೋಲಕ, ರಕ್ತ, ರಕ್ತದ್ರವ, ಲೋಹಾಂಶಗಳಿರುತ್ತವೆ. ಆಹಾರ ರಸದಲ್ಲಿಯ ರಸಾಂಶವು ಯಕೃತ್-ಪ್ಲೀಹಗಳಲ್ಲಿ ಹರಿದು ಬರುವಾಗ ಅದಕ್ಕೆ ವರ್ಣ ಬಂದು ರಕ್ತವೆನಿಸುವುದು ಎಂದು ಕೆಲವರು ಆಹಾರ ರಸದಲ್ಲಿಯ ರಕ್ತಧಾತ್ವಾಂಶವನ್ನು ರಕ್ತಧಾತ್ವಗ್ನಿಯು ಹೀರಿಕೊಂಡು ಮುಂದಿನ ಧಾತುವಾದ ಮಾಂಸಕ್ಕೆ ಪುಷ್ಠಿಯನ್ನೀಯಲು ಸಹಕರಿಸುತ್ತದೆ ಎನ್ನುವರು.
ದೇಹದಲ್ಲಿ ರಕ್ತಧಾತು ಹೆಚ್ಚಾದರೆ ವಿಸರ್ಪ, ಪ್ಲೀಹವೃದ್ಧಿ, ಕುರುಗಳು, ಚರ್ಮ ರೋಗಗಳು, ವಾತರಕ್ತ, ರಕ್ತಪಿತ್ತ, ಗುಲ್ಮ, ಉಪಕುಶವೆಂಬ ದಂತರೋಗ, ಬಂಗು, ಅಗ್ನಿನಾಶ, ಮಂಕುತನ, ಕಾಮಣಿ, ಅಲ್ಲದೆ ಕಣ್ಣು, ಮೂತ್ರ ತ್ವಚೆಗಳೂ ಆರಕ್ತವಾಗುವಿಕೆ ಈ ಮೊದಲಾದ ಲಕ್ಷಣಗಳು ಕಂಡುಬರುತ್ತವೆ.
ರಕ್ತಧಾತುವು ಕ್ಷಯಿಸಿದರೆ ಆಮ್ಲರಸದಲ್ಲಿ ಅಭಿರುಚಿ, ನಾಡಿಗಳಲ್ಲಿ ಶಿಥಿಲತೆ, ರೂಕ್ಷತೆ ಮತ್ತು ತಂಪಿನ ಆಶೆಗಳುಂಟಾಗುತ್ತವೆ.
೩. ಮಾಂಸಧಾತು: ಸ್ವಸ್ಥವಾಗಿರುವ ಮಾಂಸ ಧಾತು ಶರೀರದಲ್ಲಿರುವ ಅಂಗಾಂಗಗಳನ್ನು, ಧಾತುಗಳನ್ನು ಆಶಯಾದಿಗಳನ್ನು ಒಂದಕ್ಕೊಂದು ಅಂಟಿಸುವ ಕೆಲಸವನ್ನು ಮತ್ತು ಪ್ರಾಮುಖ್ಯವಾಗಿ ಎಲುಬುಗಳನ್ನು ಅಂಟಿಕೊಂಡು ಸಂಚಲನ ಮಾಡುವ ಕೆಲಸವನ್ನು ಮಾಡುವುದು. ಇದರಿಂದಲೇ ಮಾನವನಿಗೆ ಒಂದು ಸ್ಥಿತಿಯೂ, ರೂಪವೂ, ಬರುವುವು. ಅಂಗಾಂಗಗಳಿಗೆಲ್ಲ ಒಂದು ರೀತಿಯ ಬಿಗುವು ಒಂದು ಅವು ಸಡಿಲಾಗದಂತೆ ಆಗುವುದು. ಇದು ಆಹಾರ ರಸದಿಂದ ಮಾಂಸ ಧಾತ್ವಗ್ನಿಯ ಮೂಲಕ ಸ್ವೀಕೃತಗೊಂಡು ತನ್ನ ಮುಂದಿನ ಧಾತುವಾದ ಮೇದೋ ಧಾತುವಿಗೆ ಪುಷ್ಟಿ ಕೊಡುವುದು.
ಈ ಧಾತು ಶರೀರದಲ್ಲಿ ವೃದ್ಧಿಗೊಂಡರೆ ಗಂಡಮಾಲೆ, ಕುರುಗಳು, ಗಂಟುಗಳು, ಕೆನ್ನೆ ತೊಡೆ ಹೊಟ್ಟೆಗಳ ಬಾವು; ಕುತ್ತಿಗೆ, ಗುದದ್ವಾರ, ಮೂಗು ಮೊದಲಾದ ಭಾಗಗಳಲ್ಲಿ ಮಾಂಸದ ಬೆಳವಣಿಗೆ ಇತ್ಯಾದಿ ಲಕ್ಷಣಗಳು ಕಾಣಿಸಿಕೊಳ್ಳುವುದು.
ಮಾಂಸಧಾತುವು ಕ್ಷಯಿಸಿದರೆ ಇಂದ್ರಿಯಗಳಿಗೆ ಬೇಗ ದಣಿವಾಗುವಿಕೆ, ಶರೀರಸ್ಥ ಮಾಂಸಭಾಗಗಳು ಒಣಗುವಿಕೆ, ಸಂಧಿಗಳಲ್ಲಿ ನೋವು- ಈ ಲಕ್ಷಣಗಳು ಕಂಡುಬರುವುವು.
೪. ಮೇದೋ ಧಾತು: ಇದು ಸ್ವಸ್ಥವಾಗಿರುವಾಗ ಶರೀರದ ಅಂಗಾಂಗಗಳಲ್ಲಿ ಸರಿಯಾದ ಪ್ರಮಾಣದಲ್ಲಿ ಸ್ನಿಗ್ಧತೆಯನ್ನುಂಟು ಮಾಡುವುದು ಮತ್ತು ಅಸ್ಥಿಗಳ ಸಂಯೋಜನೆಯಿಂದ ಮೊನಮೊನಚಾಗಿ ಕಾಣಬಹುದಾದ ಶರೀರಕ್ಕೆ ಒಂದು ಸುಂದರವಾದ ಆಕಾರವನ್ನು ಕೊಡುವುದು. ಸ್ವೇದಗ್ರಂಥಿಗಳಿಗೆ ಜೈತನ್ಯಕೊಟ್ಟು ಮುಂದಿನ ಧಾತುವಾದ ಅಸ್ಥಿಧಾತುವಿಗೆ ಪುಷ್ಟಿಯನ್ನೀಯುವುದು.
ಮೇದಸ್ಸು ಶರೀರದಲ್ಲಿ ತನ್ನ ಪ್ರಮಾಣಕ್ಕಿಂತ ವೃದ್ಧಿಗೊಂಡರೆ ಸ್ವಲ್ಪ ಕೆಲಸ ಮಾಡಿದರೂ ಉಬ್ಬುಸ, ಹೊಟ್ಟೆ, ನಿತಂಬ, ಎದೆ ಭಾಗಗಳಲ್ಲಿ ವಿಶೇಷ ಕೊಬ್ಬು ಶೇಖರಣೆ ಹಾಗೂ ನೇತಾಡಿದಂತಾಗುವಿಕೆ ಈ ಲಕ್ಷಣಗಳು ಕಂಡುಬರುವುವು. ಮೇದೋಧಾತ್ವಗ್ನಿಯು ದುಷ್ಟಗೊಂಡು ಆಹಾರದಲ್ಲಿಯ ಹೆಚ್ಚು ಅಂಶವನ್ನು ತಾನೆ ತೆಗೆದುಕೊಂಡು ಮೇದಸ್ಸಿನ ಬೆಳವಣಗೆಗೆ ಕಾರಣವಾಗುವುದರಿಂದ ಸ್ಥೂಲತ್ವ ಬರುವುದೆಂದು ಶಾಸ್ತ್ರವು ಹೇಳುತ್ತದೆ. ಶರೀರ ಲಿಂಗ, ವಯಸ್ಸು, ಅನುವಂಶಿಕತೆ, ಅಂತಃಸ್ರಾವಿ ಗ್ರಂಥಿಗಳು , ಹವಾಮಾನ, ಪ್ರದೇಶ ಹಾಗೂ ಪರಿಸರ, ಸಿರಿವಂತಿಕೆಗಳೂ ಸ್ಥೂಲತೆ ಬರಲು ಕಾರಣವಾಗುತ್ತವೆ.
ಮೇದಸ್ಸು ಕ್ಷಯಿಸಿದರೆ ದೇಹ ಸೊರಗುವುದು. ಪ್ಲೀಹವು ವೃದ್ಧಿಯಾಗುವುದು. ಸೊಂಟ ಪ್ರದೇಶದಲ್ಲಿ ಸ್ಪರ್ಷಜ್ಞಾನಿವಿಲ್ಲದಿರುವುದು – ಈ ಲಕ್ಷಣಗಳು ಕಂಡು ಬರುವುವು.
೫. ಅಸ್ಥಿಧಾತು: ಇದು ಸ್ವಸ್ಥವಾಗಿರುವಾಗ ಶರೀರಕ್ಕೆ ಸದೃಢತೆ, ಸ್ಥಿರತೆ ಕೊಡುವುದಲ್ಲದೇ ತನ್ನ ಮುಂದಿನ ಮಜ್ಜಾಧಾತುವಿಗೆ ಪುಷ್ಟಿ ಕೊಡುವುವು.
ಅಸ್ಥಿ ಧಾತುವು ವೃದ್ಧಿಗೊಂಡರೆ ಮೂಳೆಯ ಮೇಲೆ ಮೂಳೆಯೂ, ಹಲ್ಲಿನ ಮೇಲೆ ಹಲ್ಲೂ ಬೆಳೆಯುವವಲ್ಲದೇ ಅಸ್ಥಿಗಳು ಪ್ರಮಾಣ ಮೀರಿ ಬೆಳೆಯುವುವು. ಅಸ್ಥಿ ಧಾತುವು ಕ್ಷಯಿಸಿದರೆ ದೇಹವು ಸೊರಗುವುದು. ಪ್ಲೀಹವು ವೃದ್ಧಿಯಾಗುವುದು. ಸೊಂಟದ ಪ್ರದೇಶದಲ್ಲಿ ಸ್ಪರ್ಷಜ್ಞಾನವಿಲ್ಲದಿರುವುದು. ಈ ಮೊದಲಾದ ಲಕ್ಷಣಗಳು ಕಾಣಿಸಿಕೊಳ್ಳುವುವು.
೬. ಮಜ್ಜಾಧಾತು: ಇದು ಸ್ವಸ್ಥವಾಗಿರುವಾಗ ಅಸ್ಥಿರಂಧ್ರಗಳನ್ನು ತುಂಬುವ ಕೆಲಸವನ್ನು ಮಾಡುತ್ತದೆ. ಅಲ್ಲದೇ ಸ್ವಸ್ಥಾನದಲ್ಲಿದ್ದುಕೊಂಡು ಸಮಗ್ರ ಶರೀರದ ಸ್ನಿಗ್ಧತೆಗೂ ಬಲಕ್ಕೂ ಸಹಾಯಕವಾಗುತ್ತದೆ. ಅಲ್ಲದೇ ತನ್ನ ಮುಂದಿನ ಧಾತುವಾದ ಶುಕ್ರಧಾತುವಿಗೆ ಪುಷ್ಟಿಯನ್ನು ಕೊಡುತ್ತದೆ.
ಮಜ್ಜಾಧಾತುವು ವೃದ್ಧಿಗೊಂಡರೆ ಕಣ್ಣುಗಳ ಕಾರ್ಯದಲ್ಲಿ ಮತ್ತು ಸರ್ವಾಂಗಗಳ ಚಲನ-ವಲನಗಳಲ್ಲಿ ಜಡತೆಯ ಅನುಭವವಾಗುವುದು. ಸಂದುಗಳಲ್ಲಿ ಅಗಲವಾದ ಬುಡವಿರುವ ತೀಕ್ಷ್ಣವಾದ ಗುಳ್ಳೆಗಳು ಉಂಟಾಗುವುವು.
ಮಜ್ಜಾಧಾತು ಶರೀರದಲ್ಲಿ ಕ್ಷಯಿಸಿದರೆ ಅಸ್ಥಿಗಳಲ್ಲಿ ರಂಧ್ರವುಂಟಾಗುವಿಕೆ, ಬುದ್ಧಿಯ ಮಂಕುತನ, ಕಣ್ಣು ಕತ್ತಲುಗೂಡುವಿಕೆ – ಈ ಲಕ್ಷಣಗಳುಂಟಾಗುವುವು.
೭. ಶುಕ್ರಧಾತು: ಇದು ಸ್ವಸ್ಥವಾಗಿರುವಾಗ ಗರ್ಭೋತ್ಪಾದನೆಗೆ ಕಾರಣವಾದ ಸ್ತ್ರೀಯರ ರಜಸ್ಸನ್ನು ಪುರುಷರ ವೀರ್ಯವನ್ನು ಸರಿಯಾದ ಪ್ರಮಾಣದಲ್ಲಿ, ನಿರ್ಮಲ ರೀತಿಯಲ್ಲಿ ಉತ್ಪಾದಿಸುವುದಕ್ಕೆ ಕಾರಣವಾಗುವುದು. ಇದರ ಪರಿಣಾಮವಾಗಿ ಸ್ತ್ರೀ-ಪುರಷರಲ್ಲಿ ರಜೋ-ವೀರ್ಯಗಳು ಸಮ ಪ್ರಮಾಣದಲ್ಲಿ ಹುಟ್ಟಿಕೊಂಡು ಗರ್ಭ ಸ್ಥಾಪನೆಗೆ ಕಾರಣವಾಗುವುದು.
ಶುಕ್ರಧಾತು ಕ್ಷಯಿಸಿದರೆ ವೀರ್ಯ, ರಜಸ್ಸುಗಳ ಸ್ರಾವವು ಕಡಿಮೆ ಆಗುವುವು. ಎರಡು ಸ್ರಾವಗಳ ನಡುವಿನ ಅಂತರ ಹೆಚ್ಚಬಹುದು. ತೀರ ಕ್ಷಯಿಸಿದಾಗ ಇವುಗಳ ಬದಲಾಗಿ ರಕ್ತಸ್ರಾವವಾಗಬಹುದು.
ಶುಕ್ರಧಾತು ವೃದ್ಧಿಗೊಂಡರೆ ಸ್ತ್ರೀ-ಪುರಷರಲ್ಲಿ ಮಿರಿಮೀರಿದ ಪರಸ್ಪರ ಕಾಮಾಕರ್ಷಣೆ ಆಗುವುದಲ್ಲದೇ ಪುರುಷರಲ್ಲಿ ಶುಕ್ರಾಶ್ಮರಿ, ಸ್ತ್ರೀಯರಲ್ಲಿ ರಜಸ್ರಾವಕ್ಕೆ ತಡೆ, ತೊಂದರೆಗಳುಂಟಾಗುವುವು.
ಓಜಸ್ಸು: ಇದು ಸಪ್ತಧಾತುಗಳ ಸಾರಸ್ವರೂಪದ್ದಾಗಿದೆ. ಮುಖದಲ್ಲಿ ಕಾಂತಿ ಅಥವಾ ಕಳೆ ಕಾಣಿಸುವುದಕ್ಕೆ ‘ಓಜಸ್ಸು’ ಎನ್ನಬಹುದು. ಇದು ಸೋಮಾತ್ಮಕವಾಗಿದ್ದು ಸ್ನಿಗ್ಧ, ಶೀತಗುಣವುಳ್ಳದ್ದಾಗಿ ತನು ಮನಗಳ ಸ್ಥೈರ್ಯಕ್ಕೆ ಕಾರಣವುಳ್ಳದ್ದಾಗಿ ಪ್ರಾಣಕ್ಕೆ ಆಧಾರವಾಗಿದೆ. ಇದು ಕೂಡ ಶುಕ್ರಧಾತುವು ಪಾಕಗೊಂಡು ಉಂಟಾಗುವುದು. ಓಜಸ್ಸನ್ನು ಕೆಲವರು ಪರ ಹಾಗೂ ಅಪರಗಳೆಂದು ಎರಡು ಭಾಗಗಳಾಗಿ ವಿಂಗಡಿಸಿರುತ್ತಾರೆ. ಹೃದಯದಲ್ಲಿದ್ದುಕೊಂಡು ಜೈತನಕ್ಕೆ ಕಾರಣವಾದ ಓಜಸ್ಸು ಪರವೆಂತಲೂ, ಶುಕ್ರಧಾತುವಿನ ಪಾಕಸ್ವರೂಪವಾದ ಓಜಸ್ಸಿಗೆ ‘ಓಜಸ್ಸು’ ಎಂತಲೂ ಕರೆಯುತ್ತಾರೆ.
ಓಜಸ್ಸು ಸಪ್ತಧಾತುಗಳ ಸಾರಸ್ವರೂಪವಾದುದರಿಂದ ಎಲ್ಲ ಧಾತುಗಳಿಗೂ ಜೈತನ್ಯ ಹಾಗೂ ಸ್ಥೈರ್ಯಗಳನ್ನು ಕೊಡುವುದು. ಜೀವಧಾರಣೆಗೆ ಸಪ್ತಧಾತುಗಳು , ತ್ರಿದೋಷಗಳು ಮುಖ್ಯ ಕಾರಣಗಳಾಗಿದ್ದರೂ ಅವೆಲ್ಲಕ್ಕೂ ಪ್ರಚೋದನೆಯನ್ನು ಓಜಸ್ಸೇ ಕೊಡುವುದು.
ಮಲಗಳು
ತ್ರಿದೋಷಗಳು ಸಪ್ತಧಾತುಗಳ ಮೂಲಕ ಜೀವನ ಧಾರಣೆಯ ಕಾರ್ಯವನ್ನು ಮುನ್ನಡೆಸುತ್ತಿರುವಾಗ ಆಯಾ ಧಾತುಗಳ ಸ್ಥಾನಗಳಲ್ಲಿ ಸವಕಳಿ ಉಂಟಾಗುವುದರಿಂದ ಶರೀರಕ್ಕೆ ಬೇಡವಾದ ಕೆಲ ದ್ರವ್ಯಗಳು ಹುಟ್ಟಿಕೊಳ್ಳುವುವು. ಇವೊಂದು ನಿರ್ದಿಷ್ಟ ಪ್ರಮಾಣದಲ್ಲಿ ಶರೀರದಲ್ಲಿದ್ದರೆ ಅಪಾಯ ಮಾಡವು. ಆದರೆ ಪ್ರಮಾಣ ಮೀರಿದರೆ ಅಪಾಯ ಖಂಡಿತ. ಆದ್ದರಿಂದ ಅವನ್ನು ಕಾಲಕಾಲಕ್ಕೆ ಹೊರಹಾಕಬೇಕಾಗುತ್ತದೆ. ಇವಕ್ಕೆನೇ ‘ಮಲ’ಗಳೆನ್ನುತ್ತಾರೆ. ಇದು ಸ್ವೇದ, ಮೂತ್ರ ಮಲಗಳಲ್ಲದೇ ಕಣ್ಣೀರು, ಸಿಂಬಳ, ಕೂಕಣಿ, ಪಿಚ್ಚು ಮೊದಲಾದ ಇನ್ನಿತರ ಮಲಗಳು ಇವೆ. ಆದರೆ ಸ್ವೇದ, ಮೂತ್ರ ಹಾಗೂ ಮಲಗಳಿಗೆ ಮಾತ್ರ ‘ಮಲ’ ಗಳೆಂದು ಶಾಸ್ತ್ರದಲ್ಲಿ ಹೇಳಲಾಗಿದೆ.
ಈ ಮಲಗಳು ಸ್ವಸ್ಥ ಪ್ರಮಾಣದಲ್ಲಿ ಶರೀರದಲ್ಲಿದ್ದರೆ ಧಾರಣತೆಯನ್ನು ಮಾಡುತ್ತದೆ. ಮೂತ್ರವು ಶರೀರದಲ್ಲಿಯ ಮಿರಿಮೀರಿದ ಜಲಾಂಶವನ್ನು ಹೊರಹಾಕುವುದು. ಸ್ವೇದವು ಶರೀರಕ್ಕೆ ಅತ್ಯವಶ್ಯವಾದ ಜಲಾಂಶ ಪ್ರಮಾಣದಲ್ಲಿ ಆಯಾ ಅಂಗಾಂಗಗಳಲ್ಲಿ ಹಿಡಿದಿಡುವುದು. ಅತಿ ಮೂತ್ರ ವಿಸರ್ಜನೆ ಇಲ್ಲವೆ ಅತಿಯಾಗಿ ಬೆವರು ಬಂದರೆ ದೈಹಿಕ ಸತ್ವಗಳು ಕದಡಲ್ಪಡುವುವು. ಅದರಂತೆ ಮಲಾಂಶವು ಕೂಡ ಹೆಚ್ಚಿಗೆ ಹೊರಹೋಗ ತೊಡಗಿದರೆ ಕೈಕಾಲುಗಳು ಸೋತು ಬರುವುವು. ಸುಸ್ತು ಅನುಭವಕ್ಕೆ ಬರುವುದು. ಆದ್ದರಿಂದ ಶರೀರಧಾರಣೆಗೆ ಈ ಮಲಗಳು ಶರೀರಕ್ಕೆ ಅವಶ್ಯವೆಂದು ನಮ್ಮ ಆಚಾರ್ಯರು ಕಂಡುಕೊಂಡು ಅವನ್ನು ‘ಧಾತು’ ಗಳೆಂದು ಕರೆಯುತ್ತಾರೆ.
ಶರೀರದಲ್ಲಿ ಮಲವು ಸಹಜ ಪ್ರಮಾಣಕ್ಕಿಂತ ಹೆಚ್ಚಾದರೆ ಹೊಟ್ಟೆಯುಬ್ಬರ, ಶಬ್ದ, ಭಾರ, ತಲೆನೋವುಗಳುಂಟಾಗುವುವು. ಮೂತ್ರವು ಹೆಚ್ಚಾದರೆ ಮೂತ್ರಾಶಯ, ಕಟೀ ಪ್ರದೇಶಗಳಲ್ಲಿ ನೋವುಂಟಾಗುವುದು. ಅಲ್ಲದೇ ಮೂತ್ರ ಮಾಡಿದರೂ ಇನ್ನೂ ಮೂತ್ರವಿದ್ದಂತೆ ಭಾಸವಾಗುವುದು. ಸ್ವೇದವು ಹೆಚ್ಚಾದರೆ ಅತಿಯಾಗಿ ಬೆವರುವಿಕೆ, ಮಯಗೆ ದುರ್ಗಂಧ, ತುರಿಕೆಗಳುಂಟಾಗುವುವು.
ಮಲೋತ್ಪತ್ತಿ: ಆಹಾರ ಪಚನಕ್ರಿಯೆಯು ಕೋಷ್ಠ ಭಾಗದಲ್ಲೆಲ್ಲ ಸಾಗುತ್ತಿರುವಾಗ ಅದರಿಂದ ಬೇರ್ಪಟ್ಟ ಅಸಾರ ಭಾಗವು ಸಮಾನಾವಾಯುವಿನಿಂದ ಘನಾಂಶ ದ್ರವಾಂಶವೆಂದು ಎರಡು ಭಾಗಗಳಲ್ಲಿ ವಿಂಗಡಿಸಲ್ಪಟ್ಟು ಘನಾಂಶವು ದೊಡ್ಡ ಕರುಳಿನ ಕೊನೆಯ ಭಾಗಕ್ಕೆ ತಳ್ಳಲ್ಪಟ್ಟು ಅಲ್ಲೆ ಪುಷ್ಟವಾಗಿ ಮಲರೂಪವಾಗಿ ಹೊರಹೋಗುವುದು. ಇನ್ನುಳಿದ ಅಸಾರಾಂಶವು ಅಪಾನವಾಯುವಾಗಿ ಹೊರಕ್ಕೆ ಹೋಗುವುದು.
ಅಸಾರಭಾಗದ ದ್ರವಾಂಶವು ಸ್ರೋತ್ರಸ್ಸುಗಳಿಂದ ಹೀರಲ್ಪಟ್ಟು ಸ್ವೇದಾಂಗ ಹಾಗೂ ಮೂತ್ರಾಂಶಗಳಿಗೆ ಹೋಗಿ ಅದರಲ್ಲಿಯ ಧಾತ್ವಂಶಗಳು ಶೋಧಿಸಲ್ಪಟ್ಟು ಇನ್ನುಳಿದ ಮಲಾಂಶಗಳು ಸ್ವೇದ ಹಾಗೂ ಮೂತ್ರಗಳಾಗಿ ಹೊರ ಹೋಗುವುವು.
ಮೂತ್ರೋತ್ಪತ್ತಿ: ಅಮಾಶಯದ ಸಮೀಪದಲ್ಲಿರುವ ಪ್ರೋತಸ್ಸುಗಳಿಂದ ಆಹಾರಕ್ಕಿಟ್ಟದ ಜಲಾಂಶವು ಹೀರಲ್ಪಟ್ಟು ಮೂತ್ರ ಪಿಂಡಗಳಿಗೆ ಸಾಗಿಸಲ್ಪಡುವುದು. ಅಲ್ಲಿ ಲೆಕ್ಕವಿಲ್ಲದಷ್ಟು ಹರಡಿರುವ ಮೂತ್ರಜನಕನಾಡಿಗಳಲ್ಲಿ ಆ ಜಲಾಂಶದಲ್ಲಿಯ ತ್ಯಾಜ್ಯಭಾಗವು ಮೂತ್ರ ರೂಪಕ್ಕೆ ಪರಿವರ್ತಿಸಲ್ಪಡುತ್ತದೆ. ಪ್ರತಿಯೊಂದು ವೃಕ್ಕದಿಂದ ಒಂದೋಂದು ಗವೀನೀ ಎಂಬ ಹೆಸರಿನ ಮೂತ್ರನಾಳವು ಹೊರಟು ಪಕ್ವಾಶಯದ ಸಮೀಪಸ್ಥವಾದ ಮೂತ್ರಾಶಯಕ್ಕೆ ತಲುಪುತ್ತದೆ. ಮೂತ್ರಪಿಂಡಗಳಲ್ಲಿ ಸಿದ್ಧವಾದ ಮೂತ್ರವು ಗವೀನೀಗಳ ಮೂಲಕ ಕ್ಷಣ ಕ್ಷಣಕ್ಕೂ ಬಿಂದು ಬಿಂದುಗಳಾಗಿ ಬಂದು ಮೂತ್ರಾಶಯದಲ್ಲಿ ಸಂಚಿತಗೊಳ್ಳುತ್ತಿರುತ್ತದೆ. ಇದು ತುಂಬಿದ ಬಳಿಕ ಅಪಾನವಾಯುವಿನ ಪ್ರೇರಣೆಯಿಂದ ಮೂತ್ರ ಮಾರ್ಗದ ಮೂಲಕ ಮೂತ್ರವು ವಿಸರ್ಜಿಸಲ್ಪಡುತ್ತದೆ. ದಿನಕ್ಕೆ ಸಾಮಾನ್ಯವಾಗಿ ಆಯಾ ವ್ಯಕ್ತಿಯು ತನ್ನ ನಾಲ್ಕು ಬೊಗಸೆಗಳಷ್ಟು ಮೂತ್ರ ವಿಸರ್ಜನೆ ಮಾಡುತ್ತಾನೆ.
ಸ್ವೇದೋತ್ಪತ್ತಿ: ಸ್ವೇದವಹ ಸ್ರೋತಸ್ಸುಗಳೆಂದರೆ ರಸ, ರಕ್ತಾದಿ ಧಾತುಗಳಲ್ಲಿರುವ ಜಲಸ್ವರೂಪಕ್ಕೆ ಪರಿವರ್ತಿಸಲು ತೆಗೆದುಕೊಂಡು ಹೋಗುವ ಸ್ರೋತಸ್ಸುಗಳಾಗಿವೆ. ಈ ಸ್ವೇದದಲ್ಲಿ ಈ ಜಲಾಂಶ ಮೆದಸ್ಸಿನ ಅಂಶಗಳೂ ಸೇರಿರುತ್ತವೆ. ಈ ಸ್ವೇದವು ಶರೀರದಲ್ಲಿಯ ಕ್ಲೇದಾಂಶವನ್ನು ಹೊರಗೆ ಹಾಕಲು, ಚರ್ಮಕ್ಕೆ ಮಾರ್ದವತೆ ಕೊಡಲು ಸಹಾಯವಾಗುತ್ತದೆ.
ಆರೋಗ್ಯ ಸಾಧನೆ ಹಾಗೂ ರೊಗ ಚಿಕಿತ್ಸೆಯಲ್ಲಿ ಈ ಮಲಗಳ ಮಾತ್ರ ತುಂಬ ಮಹತ್ವದ್ದಾಗಿದೆ. ಆದ್ದರಿಂದಲೇ ಚಿಕಿತ್ಸೆಗೆ ಮೊಲದು ಈ ವಿಷಯದ ಕಡೆಗೆ ಗಮನ ಹರಿಸಬೇಕಾಗುವುದು. ಆಯುರ್ವೇದವು ಚಿಕಿತ್ಸೆಗೆ ಮೊದಲು ಶರೀರ ಶುದ್ಧಿ ಹೇಳುತ್ತದೆ. ಇದರಲ್ಲಿ ಶರೀರಕ್ಕೆ ಅನವಶ್ಯವಾದ ಈ ಅಂಶಗಳನ್ನು ಹೊರಹಾಕಲಾಗುತ್ತದೆ. ಪಂಚಕರ್ಮ ಎಂದು ಪ್ರಸಿದ್ಧವಾದ ಈ ಚಿಕಿತ್ಸಾ ವಿಧಾನದಲ್ಲಿ ಸ್ವೇದನ (ಬೆವರಿಸುವುದು) ವಿರೇಚನ (ಭೇದಿ ಮಾಡಿಸುವುದು) ಈ ಮಲಗಳಿಗೆ ಸಂಬಂಧಿಸಿವೆ.
ಆಧಾರ
೧. ನಿರ್ದಿಶ್ಯ ಜಾತಿಸ್ಮರಣ ಲಕ್ಷಣತ್ವಂ ವಕ್ಷ್ಯಾಮಹೆ ಸತ್ಪ್ರಕೃತಿಂ ಯಥಾಕ್ರಮಂ ರಕ್ತಾನ್ವಿತೇ ರೇತಸಿ ಜೀವಸಂಚರೆ ದೋಷೋತ್ಕಟೋತ್ಥಾ ಪ್ರಕೃತಿನೃಣೌಂಭಿವೇತ್ || (ಕ.ಅ.೨, ಶ್ಲೋಕ.೧೭)
೨.ಕಲ್ಯಾಣಕಾರಕ ಅ. ೩, ಶ್ಲೋಕಗಳು ೧೮-೨೭
೩. ಕಲ್ಯಾಣಕಾರಕ ಅ.೩, ಶ್ಲೋಕಗಳು, ೪೭-೬೯
೪. ಕಲ್ಯಾಣಕಾರಕ ಅ.೨೦, ಶ್ಲೋಕ-೨
ಜೈನ ವೈದ್ಯಕೀಯ ಪರಂಪರೆ: ೧೨. ದ್ರವ್ಯಗಳ ರಸ, ವೀರ್ಯ, ವಿಪಾಕ, ಪ್ರಭಾವ
ರಸಗಳು
‘ರಸ’ವೆಂದರೆ ನಾವು ಯಾವುದಾದರೊಂದು ದ್ರವ್ಯವನ್ನು ನಾಲಗೆಯ ಮೇಲೆ ಇಟ್ಟುಕೊಂಡಾಗ ಅಲ್ಲಿಯ ದ್ರವಾಂಶದ ಮೂಲಕ ಅದರ ಅಂಶಗಳು ಹೀರಲ್ಪಟ್ಟು ಯಾವುದೊಂದು ರುಚಿಯ ಅನುಭವವಾಗುವುದೋ ಅದಕ್ಕೆ ‘ರಸ’ ಎನ್ನುತ್ತೇವೆ. ಇದು ಪಂಚಮಹಾಭೂತಗಳಲ್ಲಿಯ ಜಲಕ್ಕೆ ಸಂಬಂಧಿಸಿದುದ್ದಾಗಿದೆ. ಇದು ಮೋಡಗಳ ಘರ್ಷಣೆಯಿಂದ ಭೂಮಿಯ ಮೇಲೆ ನೀರು ಬೀಳುತ್ತಿರುವಾಗ ಪಂಚಭೂತಾತ್ಮಕವಾದ ಸ್ಥಾವರ ಜಂಗಮ ವಸ್ತುಗಳ ಮೇಲೆ ಬಿದ್ದು, ಆಯಾ ದ್ರವ್ಯಗಳ ಗುಣಗಳಿಗೆ ತಕ್ಕಂತೆ ರೂಪಾಂತರಹೊಂದಿ ಆರು ವಿಧವಾಗಿ ಪರಿಣಾಮ ಹೊಂದುತ್ತವೆ. ಸ್ವಾಭಾವಿಕವಾಗಿ ನೀರಿಗೆ ಯಾವುದೇ ರುಚಿ ಇರುವುದಿಲ್ಲ. ಆದ್ದರಿಂದ ಅದರ ಸಂಪರ್ಕಕ್ಕೆ ಬರುವ ವಸ್ತುವಿನ ರಸಗುಣಗಳೇ ನೀರಿಗೆ ಬಂದು, ವಸ್ತುವಿಗು ಅದರ ರುಚಿಯು ಬರುವುದು.
ಇಂತಹ ರಸಗಳು ಒಟ್ಟು ಆರು. ಸಿಹಿ, ಹುಳಿ, ಉಪ್ಪು, ಕಹಿ, ಕಾರ ಹಾಗೂ ಒಗರುಗಳೆಂದು.
ಈ ರಸಗಳ ಪ್ರಾಮುಖ್ಯತೆಯು ಚಿಕಿತ್ಸೆಯಲ್ಲಿ ತುಂಬ ಮಹತ್ವದ ಪಾತ್ರವಹಿಸುತ್ತದೆ. ನಾವು ಚಿಕಿತ್ಸೆಗಾಗಿ ಯಾವುದೇ ಒಂದು ದ್ರವ್ಯವನ್ನು ಆರಿಸಿಕೊಳ್ಳುವಾಗ ಅದರ ರಸವನ್ನು ಮುಖ್ಯವಾಗಿ ಗಮನಿಸಬೇಕಾಗುತ್ತದೆ. ಅದರ ರಸದ ಮೂಲಕ ಅದನ್ನು ಯಾವರೋಗಕ್ಕೆ ಯೋಜಿಸಬಹುದು ಎಂದು ಗೊತ್ತಾಗುತ್ತದೆ. ಹಿಂದಿನ ಋಷಿಮುನಿಗಳು ಅರಣ್ಯದಲ್ಲಿ ಹೀಗೆಯೇ ಪರೀಕ್ಷಿಸಿ ರೋಗಿಗಳ ಚಿಕಿತ್ಸೆ ಮಾಡುತ್ತಿದ್ದರು.
ಈ ರಸಗಳಿಗೆ ಅಪ್ ಮೂಲ ಕಾರಣವಾದರು ಇವೂ ಪಂಚಭೌತಿಕಗಳೇ.
	ಪ್ರಥ್ವಿ + ಆಪ್ – ಸಹಿರಸ
	ವಾತನಾಶಕಗಳೂ, ಕಫವನ್ನು ಬೆಳೆಸುವುವು

	ಪ್ರಥ್ವಿ + ಅಗ್ನಿ – ಹುಳಿರಸ
	

	ಜಲ + ಅಗ್ನಿ – ಉಪ್ಪುರಸ
	

	ವಾಯು + ಅಗ್ನಿ – ಕಾರರಸ
	ಕಫ ನಾಶಕಗಳೂ, ವಾತವನು ಬೆಳೆಸುವುವು

	ವಾಯು + ಆಕಾಶ – ಕಹಿ ರಸ
	

	ಪ್ರಥ್ವಿ + ವಾಯು – ಒಗರು ರಸ
	


ಕಹಿ, ಒಗರು, ಸಿಹಿರಸಗಳು – ಪಿತ್ತಹರಗರ
ಹುಳಿ, ಉಪ್ಪು, ಕಾರಗಳು – ಪಿತ್ತಕರಗಳು.
ಚಿಕಿತ್ಸೆಗಾಗಿ ನಾವು ಯಾವುದೋ ದ್ರವ್ಯವನ್ನು ಆರಿಸಿಕೊಳ್ಳುವಾಗ ರಸಗಳನ್ನು ನೋಡುವಂತೆ ಆ ದ್ರವ್ಯ ಹೊಂದಿರುವ ಗುಣಗಳನ್ನು ಲಕ್ಷಿಸಬೇಕಾಗುತ್ತದೆ. ಏಕೆಂದರೆ ಪಿತ್ತಹರಗಳಾದ ಕಷಾಯ, ತಿಕ್ತ, ಮಧುರ ರಸಗಳು ತೀಕ್ಷ್ಣ, ಲಘು ಗುಣಾಧಿಕ್ಯ ಹೊಂದಿದ್ದರೆ ಅವು ಪಿತ್ತಕಾರಕವೆನಿಸುತ್ತವೆ. ಕಫ ಹರಗಳಾದ ತಿಕ್ತ, ಕಟು, ಕಷಾಯ ರಸಗಳಲ್ಲಿ ಸ್ನೇಹ, ಗುರುತ್ವ ಶೈತ್ಯಾದಿ ಗುಣಗಳು ಸಮಾವೇಶಗೊಂಡಿದ್ದರೆ ಅವು ಕಫಕಾರಕಗಳಾಗಿ ಪರಿಣಾಮವೆನಿಸುತ್ತವೆ.
ರಸಗಳನ್ನು ತಿಳಿಯುವ ಬಗೆ
೧. ಯಾವ ರಸವು ಸಂತೋಷ, ಆನಂದ, ತೃಪ್ತಿ, ಜೀವನ, ಬಾಯಿಯಲ್ಲಿ ಒಂದು ವಿಧದ ಲೇಪನವನ್ನುಂಟು ಮಾಡುವುದೋ ಹಾಗೂ ಕಫಕರವಾಗಿದೆಯೋ ಅದು ಸಿಹಿ.
೨. ಹಲ್ಲುಗಳು ಜುಮ್ಮು ಹಿಡಿದು ಬಾಯಿಯಲ್ಲಿ ನೀರುತರುವಂತೆ ಮಾಡಿ ರುಚಿಯನ್ನುಂಟು ಮಾಡುವುದೋ ಅದು ಹುಳಿ.
೩. ಯಾವ ರಸವು ಆಹಾರ ರುಚಿಯನ್ನುಂಟು ಮಾಡಿ, ಕಫ ಸುರಿಯುವ ಹಾಗೆ ಮಾಡಿ ಬಾಯಿಯನ್ನು ಮೃದುಗೊಳಿಸುವುದೋ ಅದು ಉಪ್ಪು.
೪. ಯಾವುದು ನಾಲಗೆಯ ತುದಿಯನ್ನು ಬಾಧಿಸಿ ಅಸಂತೋಷ, ಅಮಲೇರುವಿಕೆ, ಮೂಗಿನಲ್ಲಿ ದ್ರವ ಸುರಿಯುವಂತೆ, ಮೈಯಲ್ಲಿ ಉರಿಯಾದಂತೆ, ತಲೆಗೇರಿದಂತೆ ಮಾಡುವುದೋ ಅದು ಕಾರ.
೫. ಗಂಟಲನ್ನು ಒಣಗಿಸುವ, ಬಾಯಲ್ಲಿ ರುಚಿಯನ್ನುಂಟು ಮಾಡುವ ಆಹಾರವು ರುಚಿಯಾಗುವಂತೆ ಸಹಕರಿಸುವುದು ಕಹಿ ರಸ.
೬. ಯಾವುದು ಬಾಯಿಯನ್ನು ಒಣಗಿಸಿ, ನಾಲಿಗೆಯನ್ನು ಜಡಮಾಡಿಸಿ ಕಂಠವನ್ನು ಕಟ್ಟಿಸಿ, ಹೃದಯವನ್ನು ಸೆಳೆದು ಪೀಡಿಸುವುದೋ ಅದು ಒಗರು.
೧. ಮಧುರ ರಸ: ಇದು ಎಲ್ಲರಿಗೂ ಜನ್ಮಧಾರಭ್ಯಸಾತ್ಮ್ಯವಾಗಿರುವುದರಿಂದ ರಸಾದಿ ಧಾತುಗಳಿಗೆ ಬಲದಾಯಕವಾಗಿರುತ್ತದೆ. ಬಾಲಕರು, ವೃದ್ಧರು, ಕ್ಷತ ಕ್ಷೀಣರಿಗೆ ಹಿತಕಾರವಾಗಿದೆ. ಶರೀರದ ವರ್ಣ, ತಲೆಗೂದಲು, ಇಂದ್ರಿಯಗಳು, ಓಜಸ್ಸುಗಳ ವೃದ್ಧಿಗೆ, ಸ್ಥೂಲತ್ವಕ್ಕೆ, ಕಂಠಮಾಧುರ್ಯಕ್ಕೆ, ಸ್ತನ್ಯ ವೃದ್ಧಿಗೆ ಸಹಾಯಕವಾಗಿದೆ. ಸ್ನಿಗ್ಧ ಹಾಗೂ ಗುರುವುಳ್ಳ ಇದು ದೀರ್ಘಾಯುಷ್ಯಕ್ಕೆ ಪಿತ್ತ, ವಾಯು ಹಾಗೂ ವಿಷಹರಣಕ್ಕೆ ಕಾರಣವಾಗುತ್ತದೆ. ಬಾಯಾರಿಕೆ, ಮೂರ್ಛೆ, ಉರಿ, ತಾಪಗಳನ್ನು ದೂರ ಮಾಡಿ ಪಂಚೇದ್ರಿಯಗಳನ್ನು ಶುದ್ಧಿ ಮಾಡುವ ಗುಣವುಳ್ಳದ್ದಾಗಿದೆ.
ಮಧುರ ರಸವನ್ನು ಅತಿಯಾಗಿ ಸೇವಿಸಿದರೆ ಕೆಮ್ಮು, ಉಬ್ಬುಸ, ಹೊಟ್ಟೆಯುಬ್ಬರ, ವಾಂತಿ, ಬಾಯಿ ಸಿಹಿಯಾಗುವಿಕೆ, ಸ್ವರಬೀಳುವುದು, ಕ್ರಿಮಿ, ಗಲಗಂಡಿ – ಈ ಲಕ್ಷಣಗಳುಂಟಾಗುವುವು. ಹಾಗೆಯೇ ಅರ್ಬುದ, ಆನೇಕಾಲು ರೋಗಗಳನ್ನು ಮತ್ತು ಬಸ್ತಿ, ಗುದಭಾಗಗಳಲ್ಲಿ ಮಲಲೇಪ ಮತ್ತು ಸ್ರಾವವನ್ನುಂಟು ಮಾಡುವುದು.
ದ್ರವ್ಯಗಳು – ತುಪ್ಪ, ಬೆಲ್ಲ, ಆಕ್ರೋಟ, ಬಾಳೇಹಣ್ಣು, ಕಾಡ ಖರ್ಜೂರ, ಅಷಾಡೀ ಬೇರು, ಕಾಕೋಳಿ, ಹಲಸಿನ ಹಣ್ಣು, ಎಳೆ ತೆಂಗಿನ ತಿರುಳು, ಕಳ್ಳಂಗಡಲೆ, ಒಂದೆಲೆ ಹೊನ್ನೆ, ಹೆಗ್ಗುಳ್ಳ, ನೆಲಗುಳ್ಳ, ಸಿಹಿಹಾಲೆ, ಜೀವಕ, ಜೇಷ್ಠ ಮಧು, ನೆಲಗುಂಬಳ, ಬಿದುರುಪ್ಪು, ಶಿವನಿಹಣ್ಣು, ಕಾಡುಉದ್ದು, ಕಾಡಹೆಸರು, ಕಬ್ಬು, ನೆಗ್ಗಿಲು, ದ್ರಾಕ್ಷಿ, ಸಿಹಿ ದಾಳಿಂಬೆ, ತಾವರೆ ಬೀಜ, ಅಶ್ವಗಂಧ, ಖರ್ಜೂರ, ಸೇಬು ಹಣ್ಣು , ತಾಳೆ ಹಣ್ಣು -ಇವುಗಳಲ್ಲಿ ವಿಶೇಷವಾಗಿ ಸಿಹಿ ರಸವಿರುತ್ತದೆ.
೨. ಹುಳಿರಸ: ಅಗ್ನಿ ದೀಪನಕಾರಿ, ಸ್ನಿಗ್ಧ, ಗುಣವುಳ್ಳದ್ದು, ಹೃದಯಕ್ಕೆ ಹಿತವಾದದ್ದು, ಅನುಪಾಚಕವು, ರುಚಿಕಾರಿ, ಉಷ್ಣ ವೀರ್ಯವುಳ್ಳದ್ದು, ಸ್ಪರ್ಷಕ್ಕೆ ಶೀತಲವಾದದ್ದು, ತೃಪ್ತಕರವು, ಗಟ್ಟಿಯಾದ ಮಲವನ್ನು ಭೇದಿಸುವಂತಹದು, ಲಘುಗುಣವುಳ್ಳದ್ದು, ಕಫ, ಪಿತ್ತ, ರಕ್ತರೋಗಗಳನ್ನುಂಟು ಮಾಡುತ್ತದೆ. ಹೊಟ್ಟೆಯುಬ್ಬರವನ್ನು ಅನುಲೋಮನ ಮಾಡಿಸುವುದು. ಅತಿಯಾಗಿ ಸೇವಿಸಿದರೆ ಅಂಗ ಶೈಥಿಲ್ಯ, ತಿಮಿರ ಎಂಬ ನೇತ್ರ ರೋಗ, ಭ್ರಾಂತಿ, ನವೆ, ಬಿಳುಪು, ಬಾವು, ಮೈಮೇಲೆ ದಪ್ಪವಾದ ಗುಳ್ಳೆಗಳೇಳುವುದು, ನೀರಡಿಕೆ, ಜ್ವರ ಮೊದಲಾದ ವಿಕಾರಗಳುಂಟಾಗುತ್ತದೆ.
ದ್ರವ್ಯಗಳು- ನೆಲ್ಲಿಕಾಯಿ, ಹುಣಸೇಹಣ್ಣು, ಮಾದಳ ಹಣ್ಣು, ಹುಳಿ, ಹುಳಿದಾಳಿಂಬೆ, ಬೆಳ್ಳಿ, ಮಜ್ಜಿಗೆ, ಮೊಸರು, ಮಾವು, ಅಮಟಿ, ಬೇಲ, ಬಾರೆಹಣ್ಣು, ಕಿರುನೆಲ್ಲಿ, ಕಲಗಚ್ಚು ಮುಂತಾದವುಗಳು ಹುಳಿ ರಸ ಪ್ರಧಾನ ದ್ರವ್ಯಗಳಾಗಿವೆ. ಇವುಗಳಲ್ಲಿ ದಾಳಿಂಬ ಮತ್ತು ನೆಲ್ಲಿಕಾಯಿಗಲ ಹೊರತಾಗಿ ವಿಶೇಷವಾಗಿ ಪಿತ್ತವನ್ನುಂಟು ಮಾಡುತ್ತವೆ.
೩. ಉಪ್ಪು ರಸ: ಅಗ್ನಿವರ್ಧಕವಾಗಿದ್ದು ಮೈ ಬಿಗಿತ, ಮಲ ಮೂತ್ರಾದಿಗಳ ತಡೆಯನ್ನು ನಿವಾರಿಸುವುದು. ಸ್ನೇಹನ-ಸ್ವೇದಕಲ ಗುಣವುಳ್ಳದ್ದು ರುಚಕರವಾಗಿದೆ. ಸ್ರೋತೋರೋಧವನ್ನು ದೂರ ಮಾಡುತ್ತದೆ. ಇದನ್ನು ಅತಿಯಾಗಿ ಸೇವಿಸಿದರೆ ವಾತರಕ್ತ, ಬೋಳು ತಲೆ, ಕೂದಲ ನರೆ, ಚರ್ಮದ ಸುಕ್ಕು, ಬಾಯಾರಿಕೆ, ಕುಷ್ಠ, ವಿಷದೋಷ, ವಿಸರ್ಪ, ಶಕ್ತಿ ಹಾನಿಯನ್ನುಂಟು ಮಾಡುತ್ತದೆ.
ದ್ರವ್ಯಗಳು – ಸೈಂಧವ, ಸೌವರ್ಚಲ, ಕೃಷ್ಣಲವಣ, ಬಿಡ, ಸಮುದ್ರ ಉದ್ಭವ, ಗೋಮಕ, ಸೌಳುಪ್ಪು, ಸೀಸ ಸರ್ಜಕ್ಷಾರ, ಯವಕ್ಷಾರ, ಟಂಕಣ ಕ್ಷಾರ – ಇವು ಉಪ್ಪು ರಸ ಪ್ರಧಾನವುಳ್ಳ ದ್ರವ್ಯಗಳಾಗಿವೆ. ಇವುಗಳಲ್ಲಿ ಸೈಂಧವ ಲವಣವೇ ಉತ್ತಮವಾದ್ದು. ಕಣ್ಣುಗಳಿಗೆ ಹಿತಕರವಾಗಿದೆ. ಇನ್ನುಳಿದವುಗಳು ಕಣ್ಣುಗಳಿಗೆ ಅಹಿತವನ್ನುಂಟು ಮಾಡುತ್ತವೆ.
೪. ಕಹಿರಸ: ಅಹಿತರುಚಿವುಳ್ಳದ್ದಾದರೂ ಅರೋಚಕತೆಯನ್ನೂ, ಕ್ರಿಮಿ, ನೀರಡಿಕೆ, ವಿಷ ದೋಷ, ಕುಷ್ಠ, ಮೂರ್ಛೆ, ಜ್ವರ, ಬಾಯಿಯಲ್ಲಿ ನೀರು ಸುರಿಯುವುದು, ಉರಿ, ಪಿತ್ತ, ಕಫಗಳ ಪ್ರಕೋಪಾದಿಗಳನ್ನು ನಿವಾರಿಸುತ್ತದೆ. ಮೈಯಿಂದ ದ್ರವಜಿನುಗುವುದನ್ನೂ ಮೇದಸ್ಸು, ವಸೆ, ಮಚ್ಚೆ, ಮಲಮೂತ್ರಗಳನ್ನೂ ಒಣಗಿಸುತ್ತದೆ. ಲಘುವಾಗಿದ್ದ ಬುದ್ಧಿ ಚುರುಕನ್ನುಂಟು ಮಾಡುವುದು. ಶೀತ ವೀರ್ಯವಾಗಿದ್ದು ಸ್ತನ್ಯ ಶುದ್ದಿ, ಸ್ವರಶುದ್ಧಿಗಳನ್ನುಂಟು ಮಾಡುವುದು ಒಣ ಸ್ವಭಾವದ್ದಾಗಿದೆ. ಈ ರಸವನ್ನು ವಿಶೇಷವಾಗಿ ಸೇವಿಸಿದರೆ ಧಾತು ಕ್ಷೀಣಿತೆ, ವಾತ ರೋಗಗಳನ್ನುಂಟು ಮಾಡುತ್ತದೆ. ಗಾತ್ರ ಸ್ತಂಭತೆ, ಮನ್ಯಾಸ್ತಂಭ, ನಡುಕ, ಅರೆ ತಲೆ ನೋವು, ತಲೆ ಶೂಲೆ, ಭ್ರಮೆ, ನೋವು, ಮೈ ಒಡೆತ, ತುಂಡಾಗುವಿಕೆ, ಬಾಯಿ ರುಚಿ ಕೆಡುವುದು – ಈ ಲಕ್ಷಣಗಳನ್ನುಂಟು ಮಾಡುತ್ತದೆ.
ದ್ರವ್ಯಗಳು : ಕಹಿಪಡವಲ, ಮುಡಿವಾಳ, ಲಾಮಂಚ, ಶ್ರೀಗಂಧ, ನೆಲಬೇವು, ಕಟುಕ ರೋಹಿಣಿ, ಗ್ರಂಥಗತಗರ, ಅಗಿಲು, ಗಂಧ, ಕೊಡಸೀಗೆ ತೊಗಟೆ, ಹೊಂಗೆ, ಅರಿಷಿಣ, ಮರದರಿಶನ, ಅಡಸಾಲ, ಉತ್ತರಾಣಿ, ಕಂಚು ಕಬ್ಬಿಣ, ಅಮೃತಬಳ್ಳಿ, ಮಹಾಪಂಚಮೂಲ, ಹೆಗ್ಗುಳ್ಳ, ನೆಲಗುಳ್ಳ, ಮೆಕ್ಕೆ, ಅತಿ ಬಜೆ ಮುಂತಾದವುಗಳು ತಿಕ್ತ ಪ್ರಧಾನ ದ್ರವ್ಯಗಳಾಗಿವೆ. ಇವುಗಳಲ್ಲಿ ಅಮೃತಬಳ್ಳಿ, ಕಹಿಪಡವಲಗಳ ಹೊರತಾಗಿ ಇನ್ನುಳಿದ ದ್ರವ್ಯಗಳು ವಾತಪ್ರಕೋಪವನ್ನುಂಟು ಮಾಡುವುವು.
೫. ಕಾರ ರಸ: ಇದು ಗಳರೋಗ, ಪಿತ್ತ ಗಂಧ, ಕುಷ್ಠರೋಗ, ಅಲಸಕವೆಂಬ ಅಜೀರ್ಣ ವಿಕಾರ, ಮೈಬಾವುಗಳನ್ನಿಳಿಸುತ್ತದೆ. ವ್ರಣಗಳನ್ನು ಮಾಯಿಸುತ್ತದೆ. ಸ್ನೇಹ, ಮೇದಸ್ಸು, ಧಾತು. ಸ್ರಾವಾದಿಗಳನ್ನು ಒಣಗಿಸುತ್ತದೆ. ಅಗ್ನಿದೀಪನ, ಅಮರಸಪಾಚನವನ್ನುಂಟು, ಮಾಡಿ ನಾಲಗೆಗೆ ರುಚಿಯನ್ನು ಕೊಟ್ಟು ಮುಖಶೋಧನೆಯನ್ನುಮಟು ಮಾಡುತ್ತದೆ. ಅನ್ನಶೋಷನೇ ಮಾಡುತ್ತದೆ. ಸ್ರೋತೋಮುಖಗಳನ್ನು ಅಗಲಿಸುತ್ತದೆ. ಕಫಹರವಾಗಿದೆ. ಕಟುರಸವನ್ನು ಅತಿಯಾಗಿ ಸೇವಿಸಿದರೆ ನೀರಡಿಕೆ, ಶುಕ್ರ-ಬಲಗಳ ಕ್ಷಯ, ಮೂರ್ಛೆ, ಅವಯವಗಳ ಸೆಳೆದುಕೊಳ್ಳುವಿಕೆ, ನಡುಕ, ಸೊಂಟ, ಬೆನ್ನುಗಳಲ್ಲಿ ನೋವುಗಳುಂಟಾಗುತ್ತವೆ.
ದ್ರವ್ಯಗಳು: ಹಿಂಗು, ಮೆಣಸು, ವಿಡಂಗ, ಪಂಚಕೋಲ, ಕಾಮಕಸ್ತೂರಿ, ಗೋರೋಚನ, ಕೇರು, ಮನಃಶಿಲೆ, ಸಾಸಿವೆ, ಚಂಗಲ್ಕೋಷ್ಠ ಮೊದಲಾದವುಗಳು ಕಾರರಸ ಪ್ರಧಾನವಾಗಿವೆ. ಹಿಪ್ಪಲಿ ಹೊರತಾಗಿ ಇನ್ನಿರತ ಕಾರದ್ರವ್ಯಗಳು ಸಂತಾನಶಕ್ತಿಯನ್ನು ಕಡಿಮೆ ಮಾಡುವವು.
೬. ಕಷಾಯ ರಸ: ಗುರು, ಶೀತವೀರ್ಯ, ಸಿಹಿ ಮತ್ತು ರೂಪ ಗುಣವುಳ್ಳದ್ದು, ಪಿತ್ತ ಕಫ ಹರವಾಗಿದ್ದು ರಕ್ತಶುದ್ಧಿಯನ್ನುಂಟು ಮಾಡುವುದು. ಪೀಡನ ಕಾರಿ. ವ್ರಣ ರೋಪಕಗುಣವುಳ್ಳದ್ದು, ಕಫ-ಮೇದಸ್ಸುಗಳನ್ನು ಒಣಗಿಸುತ್ತದೆ. ಆಮರಸವನ್ನು ಮುಂದೆ ಹೋಗದಂತೆ ತಡೆಯುತ್ತದೆ. ಚರ್ಮದ ಕೊಳೆಯನ್ನು ಹೋಗಲಾಡಿಸಿ ಹೊಳಪನ್ನುಂಟು ಮಾಡುವುದು. ಕಷಾಯ ರಸವನ್ನು ಹೆಚ್ಚಾಗಿ ಸೇವಿಸಿದರೆ ಮಲ ಮೂತ್ರಗಳ ತಡೆ, ಹೊಟ್ಟೆಯುಬ್ಬರ, ಎದೆನೋವು, ನೀರಡಿಕೆ, ಕೃಶತ್ವ, ಶುಕ್ರನಾಶ, ಸ್ರೋತೋಮುಖಗಳ ಬಂಧನವನ್ನುಂಟು ಮಾಡುತ್ತದೆ. ಕ್ಷಯ ರೋಗ, ಮಾತಿನ ತಡೆ, ಕುತ್ತಿಗೆ ನೋವು, ಶರೀರದಲ್ಲಿ ಸಿಡಿತ, ಚುಮುಗುಟ್ಟುವುದು, ನಡುಕ, ಮುದುರುವಿಕೆ ಮೊದಲಾದ ವಿಕಾರಗಳುಂಟಾಗುತ್ತವೆ.
ದ್ರವ್ಯಗಳು: ಈಚಲು, ತಾರೆ, ಬಾಗೆ, ಕಗ್ಗಲಿ, ಮುತ್ತು, ಹವಳ, ಸ್ರೋತೊಂಜನ, ಕಾವಿ, ಎಳೆಯ ಬೇಲದ ಕಾಯಿ, ಖರ್ಜೂರ, ತಾವರೆಯದಂಟು, ನೈದಿಲೆ, ಪ್ರಿಯಂಗು, ಲೋಧ್ರ, ಹೆಮ್ಮರ ಮುಂತಾದವುಗಳು ಕಷಾಯ ರಸ ಪ್ರಧಾನ ದ್ರವ್ಯಗಳಾಗಿವೆ.
ವೀರ್ಯ
ಕೆಲವು ದ್ರವ್ಯಗಳು ರಸದ ಬಲದಿಂದ, ಕೆಲ ದ್ರವ್ಯಗಳು ರಸದ ವಿಪಾಕ ವಿಶೇಷದಿಂದ ಕೆಲವು ವೀರ್ಯ ವಿಶೇಷದಿಂದ ಇನ್ನೂ ಕೆಲವು ಪ್ರಭಾವದಿಂದ ಕಾರ್ಯ ಮಾಡುತ್ತವೆ. ದ್ರವ್ಯಗಳಲ್ಲಿರುವ ರಸಾದಿಗಳಲ್ಲಿ ಯಾವುದು ಬಲವಾಗಿರುವುದೋ ಅದು ಇತರ ಗುಣಳನ್ನು ಜಯಿಸಿ ಕೆಲಸ ಮಾಡುವ ಶಕ್ತಿಯುಳ್ಳದ್ದಾಗಿದೆ.
ಯಾವುದೊಂದು ಕೆಲಸವು ಯಾವುದರಿಂದ ಮಾಡಲ್ಪಡುವುದೋ ಅದೇ ವೀರ್ಯ. ಈ ವೀರ್ಯ ಗುಣವಿಲ್ಲದೇ ಯಾವ ಕಾರ್ಯವೂ ಸಾಧಿಸುವುದಿಲ್ಲ. ಈ ಜಗತ್ತನ್ನು ಅಗ್ನಿ ಮತ್ತು ಚಂದ್ರಗಳ ವಿಶೇಷ ಪ್ರಭಾವದಿಂದ ಕೂಡಿದೆಯಾದ್ದರಿಂದ ವೀರ್ಯಗಳು ಉಷ್ಣ ಶೀತಗಳೆಂದು ಎರಡು ಭೇದ.
ಉಷ್ಣ ವೀರ್ಯವುಳ್ಳ ದ್ರವ್ಯಗಳ ಸೇವನೆಯಿಂದ ಶೀರೋಭ್ರಮಣ, ಜ್ಞಾನನಾಶ, ನೀರಡಿಕೆ, ಮೈ ಬೆವರುವುದು, ಮೈ ಉರಿಯುವುದು, ಶೀಘ್ರ ಕಾಲದಲ್ಲಿ ಆಹಾರವು ಪಾಕವಾಗದಿರುವಿಕೆ. ಶೀತವೀರ್ಯ ದ್ರವ್ಯಗಳನ್ನು ಸೇವಿಸಿದರೆ ಮನಸ್ಸಿಗೆ ಆಹ್ಲಾದಕತೆ, ಜೀವನ, ಜೈತನ್ಯವೃದ್ಧಿ, ಸ್ಥೈರ್ಯ ಪ್ರಕುಪಿತ ರಕ್ತ-ಪಿತ್ತಗಳ ಶಮನವುಂಟಾಗುವುದು.
ವಿಪಾಕ
ನಾವು ಸೇವಿಸಿದ ಯಾವುದೇ ರಸ ಪ್ರಧಾನವಾದ ದ್ರವ್ಯಗಳಾಗಿರಲಿ ಅವು ಜೀರ್ಣವಾದ ಮೇಲೆ ಮತ್ತೊಂದು ತರಹದ ಪಾಕವಾಗಿ ಬೇರೊಂದು ರೀತಿಯ ಗುಣವನ್ನು ಹೊಂದುವುದಕ್ಕೆ ‘ವಿಪಾಕ’ ಎನ್ನುತ್ತಾರೆ. ವಿಶ್ವದಲ್ಲಿರುವ ಪಂಚಭೂತಾತ್ಮಕವಾದ ದ್ರವ್ಯಗಳಲ್ಲಿ ಗುರುತ್ವ ಹಾಗೂ ಲಘೂತ್ವ ಎಂಬ ಎರಡೇ ಗುಣಗಳು ಪ್ರಧಾನವಾಗಿರುತ್ತವೆ. ಅದರಲ್ಲಿ ಮಧುರ ರಸವು ಗುರುವಾಗಿದ್ದರೆ ಕಾರವು ಹಗರುವಾಗಿದೆ. ಮಿಕ್ಕ ತೇಜಸ್ಸು, ವಾಯು, ಆಕಾಶ ತತ್ವಗಳು ಲಘುವಾಗಿವೆ. ಆದ್ದರಿಂದ ವಿಪಾಕಗಳು ಮಧುರ ಹಾಗೂ ಕಾರಗಳೆಂದು ಎರಡು ವಿಧ.
ಪ್ರಭಾವ
ಸಮಾನವಾದ ರಸ, ವೀರ್ಯ, ವಿಪಾಕವುಳ್ಳ ವಸ್ತುಗಳು ತಮ್ಮ ಸ್ವಭಾವಗುಣಗಳಲ್ಲದೇ ಬೇರೆ ರೀತಿಯ ವಿಶೇಷ ಕಾರ್ಯಗಳನ್ನು ಶರೀರದಲ್ಲಿ ವ್ಯಕ್ತಗೊಳಿಸುವ ಗುಣಾಂಶಕ್ಕೆ ‘ಪ್ರಭಾವ’ ಎನ್ನುತ್ತಾರೆ. ಉದಾ: ಚಿತ್ರ ಮೂಲವು ಕಾರರಸವುಳ್ಳದ್ದು, ವಿಪಾಕವೂ ಕಾರ, ವೀರ್ಯವೂ ಉಷ್ಣವಾದರೂ ವೀರೇಚಕ ಗುಣವನ್ನು ಹೊಂದಿಲ್ಲ. ಆದರೆ ದಂಡಿಯಲ್ಲಿ ಅವೇ ಗುಣಗಳಿದ್ದರೂ ಅದು ವಿರೇಚಕ ಗುಣವನ್ನು ಹೊಂದಿದೆ. ಹೀಗೆ ದ್ರವ್ಯಗಳು ತಮ್ಮ ಪ್ರಭಾವ ಗುಣ ವಿಶೇಷಗಳಿಂದ ಅನೇಕ ವಿಧದ ಅನ್ಯಕಾರ್ಯಗಳನ್ನುಂಟು ಮಾಡಲು ಸಮರ್ಥವಾಗುತ್ತವೆ.
ಒಂದು ದ್ರವ್ಯದಲ್ಲಿ ಅನೇಕ ರಸಗಳು ಕೂಡಿರುವುದರಿಂದ ಪ್ರಧಾನ ರಸವೇ ಮೊದಲು ವ್ಯಕ್ತವಾಗುವುದು. ಅದರಲ್ಲಿಯೇ ದ್ರಾಕ್ಷಿ, ಹಾಲು, ಕಬ್ಬಿನ ರಸಗಳು ಮಧುರವಾಗಿದ್ದರೂ ಅವುಗಳ ರುಚಿಗಳು ಭಿನ್ನವಾಗಿವೆ. ಅದರಂತೆಯೇ ನೆಲ್ಲಿಕಾಯಿ, ಹುಣಸೆ ಹಣ್ಣು, ದಾಳಿಂಬೆಗಳು, ಹುಳಿ ರಸದವುಗಳಾದರೂ ಅಸ್ವಾದನೆಯಲ್ಲಿ ಅವು ಒಂದೊಂದು ರೀತಿಯ ರುಚಿಯನ್ನು ಕೊಡುತ್ತವೆ. ದ್ರವ್ಯಗಳು ಅನೇಕ ಭೂತಗಳ ಸಂಘಾತದಿಂದ ಉತ್ಪನ್ನವಾಗುವುದರಿಂದ ಅನೇಕ ರಸಗಳಿಂದ ಕೂಡಿರುವ ಹಾಗೆ ರೋಗಗಳು ಒಂದೇ ದೋಷದಿಂದ ಉಂಟಾಗುವುದಿಲ್ಲ. ಈ ದ್ರವ್ಯಾಶ್ರಿತ ರಸಗಳಲ್ಲಿ ಅಧಿಕ ಪ್ರಮಾಣವುಳ್ಳ ರಸಕ್ಕೆ ತಕ್ಕಂತೆ ದ್ರವ್ಯವನ್ನೂ ವಿಂಗಡಿಸುತ್ತಾರಲ್ಲದೆ ಅಸ್ಪಷ್ಟವಾಗಿ, ಕೊನೆ ಕೊನೆಗೆ ತೋರುವ ರಸಕ್ಕೆ ‘ಅನುರಸ’ ಎಂದು ಕರೆಯುತ್ತಾರೆ.
ದ್ರವ್ಯಗಳು ರಸಗಳಿಗೆ ಆಶ್ರಯವಿತ್ತರುವಂತೆ ಗುರು-ಲಘ್ವಾದಿ ಗುಣಗಳೂ ದ್ರವ್ಯಗಳನ್ನೇ ಆಶ್ರಯಿಸಿರುತ್ತದೆ. ಒಂದು ದ್ರವ್ಯದಲ್ಲಿ ಮಧುರ ರಸ ಪ್ರಧಾನವಾಗಿದ್ದರೆ ಅದರೊಡನೆ ಗುರು ಗುಣವೂ ಸೇರಿಕೊಂಡಿರುತ್ತದೆ. ಆದ್ದರಿಂದ ಮಧುರ ರಸದಲ್ಲಿ ಗುರು ಗುಣವೂ ಹಾಸು ಹೊಕ್ಕಾಗಿ ಕೂಡಿಕೊಂಡಿರುತ್ತದೆ. ಆದರೆ ಮಧುರ ರಸದಲ್ಲಿ ಪಾರಿಮಾರ್ಥಿಕ ದೃಷ್ಟಿಯಿಂದ ನೋಡುವುದಾದರೆ ಗುರು ಆದಿಗುಣಗಳಿರುವುದಿಲ್ಲ.
ದ್ರವ್ಯಗಳಲ್ಲಿ ಒಟ್ಟು ೨೦ ಗುಣಗಳು ಆಶ್ರಯ ಹೊಂದಿರುತ್ತವೆ. ಗುರು, ಲಘು, ಮಂದ, ತೀಕ್ಷ್ಣ, ಹಿಮ, ಉಷ್ಣ, ಸ್ನಿಗ್ಧ, ರೂಕ್ಷ, ಶ್ಲಕ್ಷ್ಣ, ಖರ, ಸಾಂದ್ರ, ದ್ರವ, ಮೃದು, ಕಠಿಣ, ಸ್ಥಿರ – ಸರ, ಸೂಕ್ಷ್ಮ, ಸ್ಥೂಲ, ವಿಶದ, ಪಿಚ್ಚಲ, ಈ ಇಪ್ಪತ್ತು ಗುಣಗಳು ಪರಸ್ಪರ ವಿರುದ್ಧವಾಗಿವೆ. ಉದಾ: ಗುರು ಲಘು, ಹಿಮ-ಉಷ್ಣ ಹೀಗೆ.
ಈ ವರೆಗೆ ನಾವು ತಿಳಿದ ರಸ, ವೀರ್ಯ, ವಿಪಾಕ, ಪ್ರಭಾವ ಗುಣಗಳು ವಿಚಾರಗಳು ರೋಗಿ ಚಿಕತ್ಸೆಗಾಗಿ ಔಷಧಿ ಆಯ್ಕೆ ಮಾಡುವಾಗ್ಗೆ ಪ್ರಯೋಜನಕ್ಕೆ ಬರುತ್ತವೆ.
(ಆಧಾರ – ಕಲ್ಯಾಣಕಾರಕ, ಅಧ್ಯಾಯ–೫, ಶ್ಲೋಕ.೨)
ಜೈನ ವೈದ್ಯಕೀಯ ಪರಂಪರೆ: ೧೩. ಕೆಲ ಉಪಯುಕ್ತ ಮನೆಮದ್ದುಗಳು (೧)
೧. ಅಮೃತಬಳ್ಳಿ (ಗುಡೂಚಿ) (Tinespora cordifolia)
ಆಯುರ್ವೇದದಲ್ಲಿ ‘ಅಮೃತ’ ಎನ್ನುವ ಹೆಸರನ್ನು ಹಲವಾರು ಮೂಲಿಕೆಗಳಿಗೆ ಬಳಸಿದ್ದಾಗಿದ್ದರೂ ವಿಶೇವಾಗಿ ಆ ಹೆಸರನ್ನು ವತ್ಸನಾಭ ಹಾಗೂ ಅಮೃತ ಬಳ್ಳಿಗಳಿಗೆ ಬಳಸಲಾಗಿದೆ. ವತ್ಸನಾಭಿ ಒಂದು ವಿಷಪದಾರ್ಥವಾಗಿದ್ದು ಅದರ ಬಳಕೆಯು ಕಡಿಮೆ ಇರುವುದರಿಂದ ಅಮೃತ ಬಳ್ಳಿಗೆ “ಅಮೃತ” ವೆಂದು ಕರೆಯುವುದು ಸೂಕ್ತವೆನಿಸುತ್ತದೆ. ಕನ್ನಡದಲ್ಲಿ ಇದಕ್ಕೆ ಕಪಿಹಂಬು, ಕಪಿ ಉಡಿದಾರವೆಂದೂ ಕರೆಯುತ್ತಾರೆ. ಅಂಗಳದಲ್ಲಿ ಸುಲಭವಾಗಿ ಬೆಳೆಸಬಹುದಾಗಿದ್ದು ಸಾಮಾನ್ಯ ರೋಗಗಳಿಗೆ ಸಂಜೀವಿನಿ ಎನಿಸಿದೆ.
ಅಮೃತಬಳ್ಳಿಯು ದೊಡ್ಡದಾಗಿ ಹರಡುವುದು. ಆಲದ ಮರದಲ್ಲಿ ಕಂಡುಬರುವಂತೆ ಇದರಲ್ಲು ಬಿಳಿಲು ಬಿಟ್ಟಿರುತ್ತವೆ. ಕಾಂಡಗಳು ಬಿಳಿದಾದ ಗ್ರಂಥಿಗಳಿಂದ ತುಂಬಿರುತ್ತವೆ. ಎಲೆಗಳು ಹಸಿರಾಗಿದ್ದು ೫ ರಿಂದ ೧೦ ಸೆಂಟಿ ಮೀಟರ್ ಉದ್ದವಾಗಿದ್ದು ೭ ರಿಂದ ೯ ನರಗಳಿಂದ ಕೂಡಿರುತ್ತವೆ. ಹೃದಯದ ಆಕಾರದಂತಿರುತ್ತವೆ ಹೂವುಗಳು ಸಣ್ಣಗಿರುತ್ತವೆ. ಕಾಯಿಗಳು ಕೆಂಪು ಬಣ್ಣವಾಗಿದ್ದು, ಕಡಲೇಕಾಳಿನ ಗಾತ್ರವಿರುವುವು. ಇದರ ಕಾಂಡವನ್ನು ಮಾತ್ರ ಔಷಧಕ್ಕಾಗಿ ಉಪಯೋಗಿಸುತ್ತಾರೆ. ಹಸಿ ಇದ್ದಾಗಲೇ ಉಪಯೋಗಿಸಬೇಕು.
ಭಾರತದ ಉಷ್ಣ ಪ್ರದೇಶದಲ್ಲಿ ಸಮುದ್ರ ಮಟ್ಟಕ್ಕಿಂತ ೧೦೦೦ ಅಡಿ ಎತ್ತರ ಪ್ರದೇಶಗಳಲ್ಲಿ ಹಾಗೂ ಅಂಡಮಾನ ದ್ವೀಪಗಳಲ್ಲಿ ಅಮೃತಬಳ್ಳಿಯು ವಿಶೇಷವಾಗಿ ಬೆಳೆಯುವುದು. ಇದು ಕರ್ನಾಟದಕಲ್ಲಿಯೂ ಹೆಚ್ಚಾಗಿ ಬೆಳೆಯುವುದು. ಬಳ್ಳಿಯನ್ನು ಸಿಂಬೆಸುತ್ತಿ ಮಣ್ಣಿನಲ್ಲಿ ಹೂರು ನೀರು ಹಾಕುತ್ತಿದ್ದರೆ ಹುಲುಸಾಗಿ ಬೆಳೆಯುವುದು.
ಆಯುರ್ವೇದದಲ್ಲಿ ಅಮೃತಬಳ್ಳಿಗೆ ಹೆಚ್ಚಿನ ಮಹತ್ವವನ್ನು ಕೊಡಲಾಗಿದ್ದು, ಇದು ಆಯುಷ್ಯವನ್ನು ಹೆಚ್ಚಿಸುವುದರಿಂದ ಹಾಗೂ ಅಮೃತ ಸಮಾನವಾದ ಗುಣಗಳನ್ನು ಹೊಂದಿರುವುದರಿಂದ ಇದಕ್ಕೆ “ಅಮೃತಬಳ್ಳಿ” ಎಂದು ಹೆಸರಿಸಲಾಗಿದೆ. ಇದು ಸ್ವರಸ, ಕಷಾಯ, ಸತ್ವಗಳನ್ನು ಔಷಧಿ ರೂಪದಲ್ಲಿ ಉಪಯೋಗಿಸಲಾಗುತ್ತದೆ.
ಗುಣ – ಗುರು, ಸ್ನಿಗ್ಧ
ರಸ-ತಿಕ್ತ, ಕಷಾಯ
ವಿಷಾಕ-ಮಧುರ
ವೀರ್ಯ-ಉಷ್ಣ
ಇದು ಮುಖ್ಯವಾಗಿ ತ್ರಿದೋಷನಾಶಕವೆನಿಸಿದೆ. ತುಪ್ಪದೊಡನೆ ಹಿಪ್ಪಲಿ ಕೊಡುವುದರಿಂದ ವಾತವನ್ನು, ಸಕ್ಕರೆಯೊಡನೆ ಕೊಡುವುದರಿಂದ ಪಿತ್ತವನ್ನು ಹಾಗೂ ಶುಂಠಿಯೊಡನೆ ಕೊಡುವುದರಿಂದ ಕಫವನ್ನು ಕಡಿಮೆ ಮಾಡುವುದು. ಸ್ನಿಗ್ಧ- ಉಷ್ಣವಿರುವುದರಿಂದ ವಾತ, ತಿಕ್ತ – ಕಷಾಯ ರಸಗಳಿರುವುದರಿಂದ ಕಫ ಹಾಗೂ ಪಿತ್ತಗಳನ್ನ ಶಮನಗೊಳಿಸುವುದು. ನೀರಡಿಕೆಯನ್ನು ಕಡಿಮೆ ಮಾಡುವುದು, ವಾಂತಿಯನ್ನು ನಿಲ್ಲಿಸುವುದು. ದೀಪಕ-ಪಾಚಕವಾಗಿದೆ. ಆಮ್ಲಪಿತ್ತವನ್ನು ಮಾಡುವುದು. ಕ್ರಿಮಿದೋಷವನ್ನು ನಿವಾರಿಸುವುದು, ವಿಕಾರಗಳಲ್ಲಿ ಇದನ್ನು ವಿಶೇಷವಾಗಿ ಪ್ರಯೋಗಿಸಲಾಗುವುದು. ಇದರ ಪಿಷ್ಟ ಪದಾರ್ಥವು ಅತಿಸಾರ, ಆಮಶಂಕೆ ರೋಗಗಳಲ್ಲಿ ಗುಣಕಾರಿಯಾಗಿದೆ. ದೌರ್ಬಲ್ಯ, ಕ್ಷಯ, ಕ್ಷೀಣತೆಗಳಲ್ಲಿ ಇದು ರಸಾಯನವಾಗಿ ಉಪಯೋಗವಾಗುವುದು.
ಇತ್ತೀಚೆಗೆ ನಡೆದ ಸಂಶೋಧನೆಗಳಿಂದ ಇದು ಜೀವಾಣು ಸಾಂಕರ್ಯ ರೋಗಗಳನ್ನು ನಿವಾರಿಸುವುದು ಎಂದು ಕಂಡುಬಂದಿದೆ.
ಯೋಗಗಳು
· ಪುಡಿಯನ್ನು ಬಿಸಿನೀರಿನೊಡನೆ ತೆಗೆದುಕೊಂಡರೆ ಹಳನೆಗಡಿ, ಗಂಟಲು ಬಾವು, ಕೆಮ್ಮುಗಳು ಗುಣವಾಗುತ್ತವೆ.
· ಅಮವಾತಕ್ಕೆ ಶುಂಠಿಯೊಡನೆ ಸೇವಿಸಿದರೆ ಉತ್ತಮ ಗುಣಕೊಡುವುದು.
· ಕೆಂಪು ಕಲ್ಲುಸಕ್ಕರೆ ಪುಡಿಯೊಡನೆ ತಗೆದುಕೊಂಡರೆ ತಲೆಸುತ್ತುವಿಕೆ, ವಾಂತಿ, ಹೊಟ್ಟೆಯಲ್ಲಿ ಸಂಕಟಗಳು ದೂರವಾಗುತ್ತವೆ.
· ಜಠರವ್ರಣ, ಸಣ್ಣ ಹಾಗೂ ದೊಡ್ಡ ಕರುಳಿನ ವ್ರಣಗಳಿಗೆ ಇದೊಂದು ಪರಿಣಾಮಕಾರಿ ಔಷಧಿ ಎನಿಸಿದೆ. ಪಥ್ಯದೊಡನೆ ಒಂದುವರೆಯಿಂದ ಎರಡು ತಿಂಗಳು ತೆಗೆದುಕೊಳ್ಳಬೇಕು.
· ಇದರ ಸೇವನೆಯಿಂದ ರಕ್ತದಲ್ಲಿನ ಕೆಂಪು ಜೀವಾಣುಗಳು ಬೆಳೆಯುವುದಾದ್ದರಿಂದ ಪಾಂಡು ರೋಗದಲ್ಲಿ ಉಪಯುಕ್ತವೆನಿಸಿದೆ.
ಪ್ರಮಾಣ:
ಕಷಾಯ ೫೦ ರಿಂದ ೧೦೦ ಮಿ.ಲಿ
ಚೂರ್ಣ- ೩ ರಿಂದ ೬ ಗ್ರಾಂ. ಸತ್ವ -೧/೨ ರಿಂದ ೧ ಗ್ರಾಮು
ವಿಶಿಷ್ಟ ಯೋಗಗಳು – ಗುಡುಚ್ಯಾದಿ ಚೂರ್ಣ, ಗುಡುಚ್ಯಾದಿ ಕ್ವಾಥ, ಅಮೃತಾರಿಷ್ಟ, ಅಮೃತ ಸತ್ವ, ಅಮೃತ ತೈಲ, ಅಮೃತ್ಯಾದಿ ಘೃತ, ಅಮೃತ ಹರೀತಕಿ
೨. ಅಡಸಾಲ (Adhatoda Vasica Nees)
ಇದಕ್ಕೆ ವಾಸಾ, ವಾಸಕ, ವಾಸಿಕಾ ಎಂತಲೂ ಕರೆಯುತ್ತಾರೆ. ಇದನ್ನು ಕೆಮ್ಮಿನ ಔಷಧಿಗಳಲ್ಲೆಲ್ಲ ವಿಶೇಷವಾಗಿ ಬಳಸಲಾಗುತ್ತಿದೆ. ಕಫನಾಶಕ ಗುಣವು ಅಡಸಾಲಕ್ಕಿದೆ. ಹೊಲ-ತೋಟಗಳ ದಂಡೆಗುಂಟ ವಿಪುಲವಾಗಿ ಬೆಳೆಯುವ ಈ ಅಡಸಾಲದ ಮಹತ್ವ ಈಗ ದೇಶ-ವಿದೇಶಗಳಿಗೆ ಹಬ್ಬಿದೆ. ಇತ್ತೀಚೆಗೆ ಇದರಿಂದ ಹೊರತಂದ ಸತ್ವ “ಬ್ರೋಮೋಗ್ಜಿನ್”ವು ಅತ್ಯುತ್ತಮ ಕೆಮ್ಮಿನ ಔಷಧವೆನಿಸಿದೆ. ಕಫವನ್ನು ನೀರು ಮಾಡಿ ಕೆಮ್ಮಿನ ವೇಗವನ್ನು ಕಡಿಮೆ ಮಾಡುವ ಗುಣವು ಇದರಲ್ಲಿದೆ.
ಈ ಸಸ್ಯವು ಮೂಲತಃ ಚೈನಾ ದೇಶದ್ದಾಗಿದ್ದು ಭಾರತದಲ್ಲೆಲ್ಲಾ ಬೇಲಿಯ ಗಿಡ ಅಥವಾ ಸಣ್ಣ ಮರಂದತೆ ಬೆಳೆಯುತ್ತಿದ್ದ ಇದರ ಎಲೆ, ಬೇರು, ಚಿಗುರುಗಳೆಲ್ಲ ಉಪಯುಕ್ತವೆನಿಸಿದೆ. ೩ ರಿಂದ ೫ ಅಡಿ ಎತ್ತರ ಬೆಳೆಯುವ ಈ ಗಿಡದ ಎಲೆಗಳು ಅಗಲ ಹಾಗೂ ಮೊನಚಾಗಿದ್ದು ಹೂಗಳು ಹಳದಿ ಇಲ್ಲವೆ ಬಿಳಿಯಾಗಿರುತ್ತವೆ. ಇದರಲ್ಲಿ ವಿಶಿಷ್ಟ ತೈಲಾಂಶಗಳ ವಾಸನೆಯಿಂದ ರೋಗಾಣುಗಳು ನಾಶಗೊಂಡು ರೋಗ ಪ್ರಸಾರವನ್ನು ತಡೆಯಲು ಶಕ್ಯವಾಗುವುದು.
ಗುಣ – ರೂಕ್ಷ, ಲಘು
ರಸ – ತಿಕ್ತ, ಕಷಾಯ
ವಿಪಾಕ – ಕಟು
ವೀರ್ಯ- ಶೀತ
ಅಡಸಾಲವು ಕಫ, ಶೀತ ಹಾಗೂ ಪಿತ್ತವಿಕಾರಗಳನ್ನು ನಾಶಪಡಿಸುವುದು, ಇದರ ಎಲೆಗಲ ಲೇಪನದಿಂದ ಬಾವು ನೋವುಗಳು ಕಡಿಮೆಯಾಗುವವಲ್ಲದೆ ಕ್ರಿಮಿಘ್ನಗುಣ ಕೂಡ ಇದಕ್ಕಿದೆ. ರಕ್ತಶೋಧಕ -ಸ್ತಂಭಕ ಗುಣಗಳೂ ಇವೆ. ಕಫಹರಣ ಮಾಡಿ ಕೆಮ್ಮು ಕಡಿಮೆ ಮಾಡುವುದರೊಡನೆ ಒಡೆದ ಧ್ವನಿಯನ್ನು ಸರಿಪಡಿಸುವುದು ಹಾಗೂ ದಮ್ಮನ್ನು ಕೂಡ ಕಡಿಮೆ ಮಾಡುವುದು.
ಕೆಲ ಪ್ರಯೋಗಗಳು: ಆ ಕೆಮ್ಮಿಗೆ ಅಡಸಾಲದ ಹಣ್ಣೆಲೆಗಳನ್ನು ತೆಗೆದುಕೊಂಡು ಸ್ವಲ್ಪ ಬೆಚ್ಚಗೆ ಮಾಡಿ ಜಜ್ಜಿ ರಸ ತೆಗೆದು ಅದಕ್ಕೆ ಕಲ್ಲುಸಕ್ಕರೆ ಸೇರಿಸಿ ತೆಗೆದುಕೊಳ್ಳಬೇಕು. ಇದಕ್ಕೆ ೧೨೫ ರಿಂದ ೨೫೦ ಮಿಲಿಗ್ರಾಂ ಹಿಪ್ಪಲಿ ಪುಡಿಯನ್ನು ಸೇರಿಸಿ ತೆಗೆದುಕೊಂಡರೆ ಹೆಚ್ಚು ಉಪಯುಕ್ತ.
· ಹಳೆಯ ಕೆಮ್ಮು, ದಮ್ಮು, ಕ್ಷಯಕ ಕೆಮ್ಮಿನ ರೋಗಿಗಳು ಒಣಗಿದ ಅಡಸಾಲ ಹಾಗು ಮದಗುಣಿಕೆಯ ಎಲೆಗಳನ್ನು ಪುಡಿಮಾಡಿ ಚಿಲುಮೆಯಲ್ಲಿ ಹಾಕಿ ಸೇದುವರಿಂದ ಕೆಮ್ಮಿನ ವೇಗ ಕಡಿಮೆ ಆಗಿ ಕಫ ಕರಗಿ ಹೊರಬರಲು ಸಹಾಯಕವಾಗುತ್ತದೆ.
· ಚಿಕ್ಕ ಮಕ್ಕಳ ಕೆಮ್ಮಿಗೆ ಕೂಡ ಇದು ತುಂಬ ಒಳ್ಳೆಯ ಔಷಧಿ. ಅಡಸಾಲದ ರಸಕ್ಕೆ ಕೆಲ್ಲುಸಕ್ಕರೆ ಸೇರಿಸಿ ಕೊಟ್ಟರೆ ಮಕ್ಕಳಿಗೆ ತೆಗೆದು ಕೊಳ್ಳಲು ಅನುಕೂಲವಾಗುವುದು.
· ಕಫದ ಜೊತೆ ರಕ್ತ ಬೀಳುತ್ತಿದ್ದರೆ ರಕ್ತ ಮಿಶ್ರಿತ ಆಮಶಂಕೆ, ಸ್ತ್ರೀಯರಲ್ಲಿ ರಕ್ತಪ್ರದರ, ಅತ್ಯಾರ್ತವ ವಿಕಾರಗಳಲ್ಲಿ ಅಡಸಾಲದ ಸ್ವರಸವನ್ನು ನಿತ್ಯ ಬೆಳಿಗ್ಗೆ – ರಾತ್ರಿ ತೆಗೆದುಕೊಳ್ಳುವುದರಿಂದ ರಕ್ತಸ್ರಾವ ನಿಲ್ಲುವುದು.
· ಹುರುಕು, ಕಜ್ಜಿ, ಗಜಕರ್ಣ, ಇಸಬು ಮೊದಲಾದ ಚರ್ಮ ವಿಕಾರಗಳಲ್ಲಿ ಉಪಯುಕ್ತವೆನಿಸಿದೆ.
· ಮಲೇಸಿಯಾದಲ್ಲಿ ಅಡಸಾಲವನ್ನು ಮತಿಭ್ರಮಣೆ ತಡೆಯಲು, ನಿತ್ರಾಣ ಕಡಿಮೆ ಮಾಡಲು ವಿಷಪ್ರಾಣಿ ಕಡಿತದ ವಿಷವನ್ನು ಕಡಿಮೆ ಮಾಡಲು ಉಪಯೋಗಿಸುವರು.
ಪ್ರಮಾಣ :
ಎಲೆಸ್ವರಸ ೧೦ ರಿಂದ ೨೦ ಮಿ.ಲಿ.
ಮೂಲ ಕಷಾಯ ೪೦ ರಿಂದ ೫೦ ಮಿ.ಲಿ.
ವಿಶಿಷ್ಟ ಯೋಗ: ವಾಸಾವಲೇಹ್ಯ, ವಾಸಾರಿಷ್ಟ, ವಾಸಾಚಂದನಾದಿ ತೈಲ.
೩. ಅರಿಷಣ (Curcuma Long-Termeric)
ಅರಿಷಣವು ನಿತ್ಯ ಅಡಿಗೆಯಲ್ಲಿ ಉಪಯೋಗವಾಗುವ ಸಾಂಬಾರ ಪದಾರ್ಥ. ಅದರೊಡನೆ ಸೌಂದರ್ಯ ಸಾಧನವೆಂದೂ – ಔಷಧಿ ಎಂದೂ ಪ್ರಯೋಜಕವೆನಿಸಿದೆ. ಹಿಂದೂ ಸಂಪ್ರದಾಯದಲ್ಲಿ ಇದು ಸೌಭಾಗ್ಯ ಸಂಕೇತವೆನಿಸಿದೆ.
ಇದರ ಗಿಡವು ೨ ರಿಂದ ೩ ಪುಟ ಬೆಳೆಯುವುದು, ಪೆರಿನ್ನಿಯಲ್ ಗುಂಪಿಗೆ ಸೇರಿದೆ. ಚಿಕ್ಕ ಕಾಂಡ ಹಾಗು ಗೊಂಚಲುಗಳನ್ನು ಹೊಂದಿದೆ. ಹಳದಿ ವರ್ಣವು ವಿಶೇಷವಾಗಿ ಗಡ್ಡೆಗಳಲ್ಲಿರುತ್ತದೆ. ಗಡ್ಡೆಗಳಲ್ಲಿ ಚಿಕ್ಕವು ದೊಡ್ಡವುಗಳೆಂದು ಎರಡು ನಮೂನೆಗಳಿವೆ. ಅರಿಷಣವು ಎಲ್ಲ ಹವಾಮಾನಗಳಲ್ಲಿಯು ಬೆಳೆಯುತ್ತದೆ. ಭಾರತ, ಚೀನ, ಈಸ್ಟ ಇಂಡೀಸ್‌ಗಳಲ್ಲಿ ಹೆಚ್ಚು ಪ್ರಮಾಣದಲ್ಲಿ ಅರಿಷಣವನ್ನು ಬೆಳೆಯುತ್ತಾರೆ. ಇದರಲ್ಲಿ ೫% ರಿಂದ ೮% ಹಾರಿ ಹೋಗುವ ತೈಲಾಂಶ ಹಾಗೂ ಕುರ್ಕುಮಿನ್ ಎಂಬ ಹಳದಿ ರಂಜಕ ದ್ರವ್ಯಗಳು ವಿಶೇಷವಾಗಿವೆ.
ಗುಣ – ರೂಕ್ಷ, ಲಘು
ರಸ – ತಿಕ್ತ, ಕಟು
ವಿಷಾಕ- ಕಟು
ವೀರ್ಯ – ಉಷ್ಣ
ಅರಿಷಣವು ಉಷ್ಣವೀರ್ಯವಾಗಿರುವುದರಿಂದ ಕಫವಾತ ಶಾಮಕ, ಪಿತ್ತರೇಚಕನವೆನಿಸಿದೆ. ತಿಕ್ತ ರಸವಿರುವುದರಿಂದ ಪಿತ್ತ ಶಾಮಕವೆನಿಸಿದೆ. ಶೋಥವನ್ನು ಕಡಿಮೆ ಮಾಡುವುದು, ದೀಪಕವೆನಿಸಿದೆ. ಚರ್ಮವಿಕಾರಗಳನ್ನು ದೂರಗೊಳಿಸಿ ಚರ್ಮಕ್ಕೆ ಒಳ್ಳೆ ಕಾಂತಿಯನ್ನು ಕೊಡುವುದು. ವ್ರಣಶೋಧಕ-ರೋಪಕವಾಗಿದೆ. ಇದಲ್ಲದೆ ಸ್ತನ್ಯಶೋಧನ ಗುಣವನ್ನು ಇದು ಹೊಂದಿದೆ. ಪ್ರಮೇಹ ರೋಗಕ್ಕೆ ಇದು ಉಪಯುಕ್ತವೆನಿಸಿದೆ.
ಕೆಲ ಪ್ರಯೋಗಗಳು
· ಅರಿಷಣವು ಕೆಮ್ಮು-ನೆಗಡಿಗಳಿಗೆ ಒಂದು ಒಳ್ಳೆಯ ಔಷಧಿ ಎನಿಸಿದೆ. ನೆಗಡಿ ಬಂದಾಗ ಆಗುವುದು. ಅಲ್ಲದೇ ಬಿಸಿಹಾಲಿಗೆ ಅರಿಷಿಣ ಪುಡಿ, ಬೆಲ್ಲ, ಮೆಣಸುಗಳನ್ನು ಕೂಡಿಸಿ ಕುಡಿಯಬಹುದು. ಕೆಮ್ಮಿಗೂ ಇದು ಒಳ್ಳೆಯ ಔಷಧಿ ಎನಿಸಿದೆ.
· ಮೇಹ ರೋಗಗಳಲ್ಲಿ ಮೂತ್ರವು ಸರಿಯಾಗಿ ಹೋಗದೆ ಉರಿಯುತ್ತಿದ್ದರೆ ಅರಿಷಿಣ ನೆಲ್ಲಿಕಾಯಿ ಚೂರ್ಣದ ಕಷಾಯವನ್ನು ಮಾಡಿ ಕುಡಿಯಲು ಕೊಟ್ಟರೆ ಉರಪು ಕಡಿಮೆ ಆಗುವುದಲ್ಲದೆ ಮೂತ್ರವು ಸರಿಯಾಗಿ ಹೋಗುವುದು. ಮಧುಮೇಹಕ್ಕೆ -ನೆಲ್ಲಿಕಾಯಿ ಚೂರ್ಣಕ್ಕೆ ನಾಲ್ಕು ಪಟ್ಟು ಅರಿಷಿನ ಸೇರಿಸಿ ಒಣಗಿಸಿಟ್ಟುಕೊಂಡು ಬೆಳಿಗ್ಗೆ-ರಾತ್ರಿ ಊಟಕ್ಕೆ ಮೊದಲು ಸೇವಿಸಬೇಕು.
· ಕಾಮಾಲೆ ರೋಗಕ್ಕೆ ೧೦ ಗ್ರಾಂ ಅರಿಷಿಣ ಪುಡಿಯನ್ನು ಕೆನೆ ಇಲ್ಲವೆ ಮೊಸರಿನಲ್ಲಿ ಕದಡಿಕೊಂಡು ೮-೧೦ ದಿವಸಗಳವರೆಗೆ ನಿತ್ಯ ಸಾಯಂಕಾಲ ಸೇವಿಸಿದರೆ ರೋಗವು ಬೇಗನೆ ನಿಯಂತ್ರಣಕ್ಕೆ ಬರುವುದು.
· ಒಂದು ಅಂಗುಲದಷ್ಟು ಅರಿಷಿಣ ಬೇರನ್ನು ಪುರಿಮಾಡಿಕೊಂಡು ಮಜ್ಜಿಗೆಯಲ್ಲಿ ಹಾಕಿ ಒಂದು ವಾರದವರೆಗೆ ಕುಡಿದರೆ ಮೂಲವ್ಯಾದಿ, ಸಂಧಿವಾತ, ಅತಿಸಾರ ಹಾಗು ಹಳೆಯ ಚರ್ಮರೋಗಗಳು ಗುಣವಾಗುವುವು.
· ಮೈಕಾಂತಿ – ಸೌಂದರ್ಯ ಹೆಚ್ಚಲು ಅರಿಷಿಣಪುಡಿ + ಚಂದನಗಳನ್ನು ಎಣ್ಣೆಯಲ್ಲಿ ಬೆರಿಸಿ ಮೈಗೆಲ್ಲ ಹೆಚ್ಚಿಕೊಂಡ ನಂತರ ಸ್ನಾನ-ಅಭ್ಯಂಗ ಮಾಡುವ ರೂಢಿ ಇದೆ. ಇದು ಚರ್ಮ ರೋಗಗಳನ್ನು ನಿರೋಧಿಸುವುದಲ್ಲದೆ ಚರ್ಮಕ್ಕೆ ಒಳ್ಳೆಯ ಕಾಂತಿಯನ್ನು ಕೊಡುವುದು.
· ಮುಖದ ಮೇಲೆ ಮಡಿಬೊಕ್ಕೆಗಳಾಗಿ ಕಪ್ಪು ಕಲೆ ಕುಳಿತಿರುವವರಿಗೆ ಇದನ್ನು ನಿತ್ಯ ರಾತ್ರಿ ಮಲಗುವಾಗ್ಗೆ ಬೆಣ್ಣೆಯಲ್ಲಿ ಅರಿಷಣದ ತಿಳು ಬಟ್ಟೆಯಲ್ಲಿ ಶೋಧಿಸಿಕೊಂಡ ಪುಡಿಯನ್ನು ಸೇರಿಸಿ, ಕಲಿಸಿಕೊಂಡು ಮುಖ ತೊಳೆದುಕೊಂಡ ನಂತರ ಹಚ್ಚುತ್ತ ಹೋದರೆ ಒಂದೆರಡು ತಿಂಗಳುಗಳಲ್ಲಿ ಆ ಕಲೆಗಳು ಹೋಗಿ ಮುಖ ಸೌಂದರ್ಯ ಕೂಡ ಹೆಚ್ಚುವುದು.
ಇದಕ್ಕೆ ಕ್ರಿಮಿನಾಶಕ ಗುಣವಿದೆ. ಆದ್ದರಿಂದ ಗಾಯಗಳಿಗೆ ಉಪಯೋಗಿಸಬಹುದು. ಹೋಮ-ಹವನಗಳಲ್ಲಿ ಬಳಸಿದ ಅರಿಷಿಣದಿಂದ ಪರಿಸರ ಶುದ್ಧಿಯಾಗುತ್ತದೆ. ಆಹಾರದಲ್ಲಿ ಬಳಸಿದ ಅರಿಷಿಣದಿಂದ ಕ್ರಿಮಿಗಳು ನಾಶವಾಗುತ್ತವೆ.
ಸ್ತನ ಮತ್ತು ಗರ್ಭಕೋಶದ ಕ್ಯಾನ್ಸರ್ ರೋಗವ್ನನು ನಿಯಂತ್ರಣದಲ್ಲಿಡುವ ಗುಣ ಈ ಅರಿಷಿನಕ್ಕೆ ಇದೆ ಎಂದು ಸಂಶೋಧನೆಯಿಂದ ಕಂಡುಬಂದಿದ್ದು ಈ ಕಾರ್ಯ ಇನ್ನೂ ಮುಂದುವರೆದಿದೆ. ಬಾಣಂತಿಯರು ನಿತ್ಯ ಸೇವಿಸಿದರೆ ಅವರ ಎದೆಹಾಲು ಶುದ್ಧವಾಗಿ ಅದನ್ನು ಕುಡಿದ ಮಕ್ಕಳಿಗೆ ರೋಗ ನಿರೋಧಕ ಶಕ್ತಿ ಹೆಚ್ಚುತ್ತದೆ.
ಅರಿಷಿನ ಪುಡಿ, ಉಪ್ಪುಗಳನ್ನು ನಿಂಬೆ ರಸದಲ್ಲಿ ಸೇರಿಸಿ ಲೇಪ ಹಾಕದರೆ ಪೆಟ್ಟು ಹಾಗು ಸಂದು ಉಳುಕುಗಳು ನೋವು ಕಡಿಮೆ ಆಗುತ್ತದೆ. ಹೊಟ್ಟೆಯಲ್ಲಿ ನೋವಿದ್ದರೆ ಅರಿಷಿನ ಪುಡಿ ಹಾಲನ್ನು ತೆಗೆದುಕೊಂಡರೆ ನೋವು ಕಡಿಮೆ ಆಗುವುದು.
ಎಚ್ಚರಿಕೆ : ನೀವು ಈ ಅರಿಷಿಣವನ್ನು ಅಡಿಗೆ, ಔಷಧಿಯಾಗಿ ಇಲ್ಲವೆ ಸೌಂದರ್ಯ ಸಾಧನೆಗಾಗಿ ಉಪಯೋಗಿಸುವುದಿದ್ದಾಗ ಪೇಟೆಯಲ್ಲಿ ದೊರಕುವ ಪುಡಿಯನ್ನು ತೆಗೆದುಕೊಳ್ಳದ ಮನೆಯಲ್ಲಿಯೇ ಬೇರನ್ನು ಕುಟ್ಟಿ ಪುಡಿ ಮಾಡಿಟ್ಟುಕೊಳ್ಳಬೇಕು. ಹಾಗು ಅದನ್ನೇ ಉಪಯೋಗಿಸಬೇಕು.
ಪ್ರಮಾಣ: ೧ ರಿಂದ ೩ ಗ್ರಾಂ.
ವಿಶಿಷ್ಟ ಯೋಗ: ಹರಿದ್ರಾಖಂಡ, ನಿಶಾಮಲಕಿ, ಹರಿದ್ರಾಮಲಕಿ
೪. ಅಜವಾನ (ಒಮ)(Trachyspermum Ammlinn)
ಮನೆ ಔಷಧಿಗಳಲ್ಲಿ ಅಜವಾನಕ್ಕೊಂದು ತುಂಬ ಮಹತ್ವವಾದ ಸ್ಥಾನವಿದೆ. “ಅಜೀರ್ಣಕ್ಕೆ ಅಜವಾನ” ಎಂಬ ಮಾತೇ ಜನಜನಿತವಾಗಿದೆ. ಇದು ಟೊಂಗ ಟೊಂಗೆಗಾಗಿ, ಮೃದುವಾಗಿ ರೋಮುಗಳುಳ್ಳದ್ದಾಗಿ, ಎಲೆಮಯವಾಗಿ ೧ ರಿಂದ ೩ ಅಡಿಗಳವರೆಗೆ ಬೆಳೆಯುವುದು. ಇದು ಭಾರತಾದ್ಯಂತ ಬೆಳೆಯುವುದಾದರೂ ಇಂದೋರ, ಉಜ್ಜೈನಿ, ಗ್ವಾಲಿಯರುಗಳಲ್ಲಿ ಬೆಳೆಯುವ ಅಜವಾನಗಳು ಶ್ರೇಷ್ಠವೆನಿಸಿವೆ. ಇವು ಚಿಕ್ಕ ಹಾಗೂ ದೊಡ್ಡ ಪ್ರಮಾಣಗಳಲ್ಲಿ ಸಿಕ್ಕುತ್ತವೆ.
ಅಜವಾನಗಳಲ್ಲಿ ಸುಗಂಧಿತ ತೈಲಾಂಶವು ೨% ರಿಂದ ೪% ಇದ್ದು ಮುಖ್ಯವಾಗಿ ೩೫ ರಿಂದ ೬೫% ಥೈಮಾಲ್ ಇದೆ.
ಗುಣ : ಲಘು, ರೂಕ್ಷ, ತೀಕ್ಷ್ಣ
ರಸ: ಕಟು, ತಿಕ್ತ
ವಿಪಾಕ : ಕಟು
ವೀರ್ಯ: ಉಷ್ಣ
ಅಜವಾನವು ತೀಕ್ಷ್ಣ ಉಷ್ಣವಿರುವುದರಿಂದ ಕಫವಾತಶಾಮಕ ಹಾಗು ಪಿತ್ತ ವರ್ಧಕವೆನಿಸಿದೆ.
ಕೆಲ ಪ್ರಯೋಗಗಳು
೧. ಅಜೀರ್ಣ, ಅಪಾನ ವಾಯುಗಳಿಂದ ಹೊಟ್ಟೆ ನೋವು ಪ್ರಾರಂಭವಾಗಿದ್ದರೆ, ಅರ್ಧ ಚಮಚದಷ್ಟು ಅಜವಾನ ಪುಡಿಗೆ ೧-೨ಚಮಚ ಸೈಂಧವ ಲವಣವನ್ನು ಸೇರಿಸಿ ನೀರಿನಲ್ಲಿ ಹಾಕಿ ಕಲಿಸಿ ಕುಡಿಯಬೇಕು. ಅಲ್ಲದೇ ಮೇಲಿಮದ ಮೇಲೆ ಅಜೀರ್ಣ ವಾಯು ವಿಕಾರದವರು ನಿತ್ಯ ಊಟವಾದ ಬಳಿಕ ಅಜವಾನದ ಪುಡಿಯನ್ನು ತಿನ್ನುವುದೊಳಿತು.
೨. ಅಜೀರ್ಣ ಮೂಲದಿಂದ ವಾಂತಿ-ಭೇದಿ ವಿಕಾರದವರಿಗೆ ಅಜವಾನ ಕಷಾಯಕಕ್‌ಎ ಒಂದು ಗ್ರಾಂ ಪಚ್ಚಕರ್ಪೂರ ಸೇರಿಸಿ ಮೇಲಿಂದ ಮೇಲೆ ಕೊಡುತ್ತಿದ್ದರೆ ಗುಣ ಕಾಣುವುದು. ದೀಪನ-ಪಾಚನ ಕ್ರಿಯೆ ಆಗಿ ಹೊಟ್ಟೆ ಭಾರವೂ ಕಡಿಮೆ ಆಗುವುದು.
೩. ಅಮ, ರಕ್ತ ಮತ್ತು ಹೊಟ್ಟೆ ಮುರಿತಗಳಿಂದ ಆಮಶಂಕೆ ಭೇದಿ ಆಗುತ್ತಿರುವಾಗ ಅಜವಾನ+ಸೈಂಧವ ಲವಣ+ಜೇಷ್ಠ ಮಧಗಳ ಪ್ರಮಾಣಕ್ಕೆ ಮಜ್ಜಿಗೆಯೊಡನೆ ಮೇಲಿಂದ ಮೇಲೆ ಕೊಡುತ್ತಿದ್ದರೆ ತೊಂದರೆಗಳು ದೂರಾಗುವುವು.
೪. ಬಿಕ್ಕಳಿಕೆಗಳಿಗೆ ಒಂದು ಚಮಚೆ ಅಜವಾನದ ಪುಡಿಯನ್ನು ಬಿಸಿನೀರಿನಲ್ಲಿ ಹಾಕಿ ಮೇಲಿಂದ ಮೇಲೆ ತೆಗೆದುಕೊಳ್ಳುತ್ತಿರಬೇಕು.
೫. ಅಜಮೋದ ಯೋಗ:
ಹುರಿದ ಅಜವಾನ ೪ ಭಾಗ
ಶುಂಠಿ ಕಾಲು ಭಾಗ
ಸೈಂಧವ ಲವಣ ೧ ಭಾಗ
ಜಾಜಿಕಾಯಿ ಕಾಲು ಭಾಗ
ಈ ಔಷಧಿಯನ್ನು ಮನೆಯಲ್ಲಿಯೇ ಸಿದ್ಧಪಡಿಸಿಟ್ಟುಕೊಳ್ಳಬಹುದು. ಇದನ್ನು ಚಿಕ್ಕಮಕ್ಕಳಿಗೆ ದೊಡ್ಡವರಿಗೆ ಕೂಡ ಉಪಯೋಗಿಸಬಹುದು. ಇದು ಮೇಲಿಂದ ಮೇಲೆ ಮಕ್ಕಳಿಗಾಗುವ ಅಜೀರ್ಣ, ವಾಂತಿ, ಭೇದಿ, ವಿಕಾರ, ಹಲ್ಲು ಬರುವಾಗಿನ ತೊಂದರೆಗಳನ್ನು ನಿವಾರಿಸುವುದು.
೬. ಅಜವಾನ + ವಾಯುವಿಡಂಗ ಸಮಭಾಗ ಚೂರ್ಣವು ಕ್ರಿಮಿವಿಕಾರಗಳಲ್ಲಿ ಒಳ್ಳೆಯದು.
೭. ಅಜವಾನದಿಮದ ತಯಾರಿಸಿದ ತೈಲವನ್ನು ಸಂದಿಗೆ ಹಚ್ಚಿಕೊಂಡು ತಿಕ್ಕಿಕೊಂಡರೆ ಅಮವಾತವು ಕಡಿಮೆ ಆಗುತ್ತದೆ.
೮. ಹೆಚ್ಚಿನ ಪ್ರಮಾಣದಲ್ಲಿ ಅಜವಾನದ ಪುಡಿಯನ್ನು ತೆಗೆದುಕೊಳ್ಳಲು ಇಷ್ಟಡದವರಿಗೆ ಇದರ ಅರ್ಕವನ್ನು ಕೊಡಬಹುದು. ಇದು ಪೇಟೆಯಲ್ಲಿ ದೊರಕುವುದು.
ಪ್ರಮಾಣ:
ಚೂರ್ಣ : ೧ ರಿಂದ ೩ ಗ್ರಾಂ.
ತೈಲ : ೧ ರಿಂದ ೩ ಹನಿಗಳು
ಸತ್ವ: ೩೦ ರಿಂದ ೧೨೦ ಮಿಲಿ ಗ್ರಾಂ
ಅರ್ಕ ೨೦ ರಿಂದ ೪೦ ಮಿ.ಲಿ.
೫. ಅಶೋಕ (Saraca Asoca (Roxb) Dewilde)
ಮನೆ, ಅಂಗಳ, ತೋಟಗಳಲ್ಲಿ ಈ ಅಶೋಕ ಗಿಡಗಳು ಸಾಮಾನ್ಯವಾಗಿ ಬೆಳೆಯುವುದರಿಂದ ನಾವು ನೋಡುತ್ತೇವೆ. ಇವುಗಳಲ್ಲಿ ದುಂಡಗೆ, ಹಗುರವಾಗಿ ಗಿಡ್ಡವಾಗಿ ಬೆಳೆಯುವ ಜಾತಿ ಒಂದಾದರೆ ತಿಳುವಾಗಿ, ಎತ್ತರವಾಗಿ ಬೆಳೆಯುವ ಜಾತಿ ಇನ್ನೊಂದು ಇವೆರಡೂ ಗುಣಗಳಲ್ಲಿ ಒಂದೇ ತೆರನ. ಈ ಗಿಡಗಳು ಮಧ್ಯ ಹಾಗೂ ಪೂರ್ವ ಹಿಮಾಲಯ ಪ್ರದೇಶಗಳಲ್ಲಿ ವಿಶೇಷವಾಗಿ ಬೆಳೆಯುವುದು ಕಂಡುಬರುತ್ತದೆ.
ಗುಣ : ಲಘು, ರೂಕ್ಷ
ರಸ : ಕಷಾಯ, ತಿಕ್ತ
ವಿಷಾಕ : ಕಟು
ವೀರ್ಯ:ಶೀತ
ಅಶೋಕ ಗಿಡದ ಚೆಕ್ಕೆ, ಬೀಜ ಹಾಗೂ ಹೂವುಗಳು ಔಷಧಕ್ಕಾಗಿ ಉಪಯೋಗವಾಗುತ್ತವೆ.
ಅಶೋಕವು ಮುಖ್ಯವಾಗಿ ಸ್ತ್ರೀರೋಗಗಳಿಗೆ ಒಂದು ಅತ್ಯುಪಯುಕ್ತವಾದ ಔಷಧಿ ಎನಿಸಿದೆ. ಗರ್ಭಾಶಯ, ಢಿಂಬಾಶಯ ಸ್ನಾಯುಗಳಿಗೆ ಶಕ್ತಿಯನ್ನೀಯುವುದು, ಗರ್ಭಾಶಯ ಶೈಥಿಲ್ಯವನ್ನು ಹೋಗಲಾಡಿಸುವುದು. ವಿಶೇಷವಾಗಿ ಕಷ್ಟಾರ್ತವ, ಅಲ್ಪಾರ್ತವ, ರಕ್ತಪ್ರದರ, ಬಿಳಿಮುಟ್ಟು ಮುಂತಾದ ವಿಕಾರಗಳಲ್ಲಿ ಹೆಚ್ಚು ಉಪಯುಕ್ತವೆನಿಸಿದೆ. ಈ ಮೇಲ್ಕಂಡ ಕಾರಣಗಳಿಂದಾದ ಬಂಜೆತನವನ್ನು ಹೋಗಲಾಡಿಸುವುದು. ಸ್ತ್ರೀಯರ ಈ ಮೇಲ್ಕಾಣಿಸಿದ ಎಲ್ಲ ವಿಕಾರಗಳಲ್ಲಿ ಮುಖ್ಯವಾಗಿ ಅಂತಃಸ್ರಾವಿ ಗ್ರಂಥಿಗಳ ರಸ (Hormone) ಗಳನ್ನು ಬಳಸಲಾಗುತ್ತಿದೆ. ಅನೇಕ ವೇಳೆ ಈ ರಸಗಳು ಅಪಾಯವನ್ನುಂಟು ಮಾಡುವವು ಎಂಬ ಮಾತನ್ನು ಮರೆಯುವಂತಿಲ್ಲ. ಆದರೆ “ಅಶೋಕ” ದಂತಹ ದ್ರವ್ಯವು ಯಾವ ಅಪಾಯವನ್ನುಂಟು ಮಾಡದೆ ಒಳ್ಳೆ ಗುಣವನ್ನು ಕೊಡುವುದಂತಹುದಾಗಿದೆ ಎಂಬ ಮಾತನ್ನು ಮರೆಯಬಾರದು.
ಅಶೋಕ ಚಿಕ್ಕೆಯ ಕಷಾಯವನ್ನು ನಿತ್ಯ ಸೇವಿಸಿದರೆ ಸ್ತ್ರೀಯರಲ್ಲಾಗುವ ಅಧಿಕ ರಕ್ತಸ್ರಾವ, ಸರಿ ಇಲ್ಲದ ಋತುಸ್ರಾವ, ಹೊಟ್ಟೆನೋವುಗಳು ದೂರವಾಗುವುವು. ಈ ಕಷಾಯವು ಗಂಟಲ ನೋವಿಗೂ ಉಪಯುಕ್ತವಾಗಿದೆ ಎಂದು ಕಂಡುಬಂದಿದೆ.
ಅಶೋಕ ಹೂವುಗಳಿಂದ ಎಣ್ಣೆ ತಯಾರಿಸಿ ಮಕ್ಕಳ ಚರ್ಮರೋಗಗಳಲ್ಲಿ ಉಪಯೋಗಿಸಬಹುದು.
೨ ಚಮಚೆ ಹೂವುಗಳಿಗೆ ೩೨ ಚಮಚೆ ನೀರನ್ನು ಹಾಕಿ ೧೦-೧೫ ನಿಮಿಷಗಳವರೆಗೆ ಕುದಿಸಿದ ಕಷಾಯವು ರಕ್ತ ಭೇದಿ, ಅಮಶಂಕೆಗಳಿಗೆ ಉಪಯುಕ್ತವಾಗಿದೆ.
ವಿಶಿಷ್ಟ ಯೋಗ : ಅಶೋಕಾರಿಷ್ಟ, ಅಶೋಕ ಘೃತ.
ಪ್ರಮಾಣ: ಚೆಕ್ಕೆಯ ಕಷಾಯ : ೪೦ ಮಿ.ಲಿ
ಬೀಜಚೂರ್ಣ : ೩ ರಿಂದ ೬ ಗ್ರಾಂ.
ಹೂವಿನ ಚೂರ್ಣ : ೩ ರಿಂದ ೬ ಗ್ರಾಂ.
೬. ಅರ್ಜುನ (ಮತ್ತಿಗಿಡ) (Terminallia Arjun)
ಇದೊಂದು ಭಾರತಾದ್ಯಂತ ಅರಣ್ಯಗಳಲ್ಲಿ ಬೆಳೆಯುವ ಮರ, ೬೦ ರಿಂದ ೮೦ ಅಡಿಗಳಷ್ಟು ಎತ್ತರ ಬೆಳೆಯುವುದು. ಇದರ ಚಕ್ಕೆ ತುಂಬ ಮೃದು ಹಾಗೂ ಗುಲಾಬಿ ಇಲ್ಲವೆ ಧೂಳಿ-ಬಿಳಿ ಬಣ್ಣದ್ದಿರುವುದು ಹಾಗೂ ತಮ್ಮಷ್ಟಕ್ಕೆ ತಾವೇ ಉದುರಿ ಬೀಳುತ್ತಿರುತ್ತವೆ. ಇವೇ ಚಕ್ಕೆಗಳು ಔಷಧೋಪಯುಕ್ತವಾಗಿವೆ. ಇದರ ಕಷಾಯ ಹೃದಯ ರೋಗಗಳಿಗೆ ಸಂಜೀವಿನಿ ಎನಿಸಿದೆ.
ಚಕ್ಕೆಯಲ್ಲಿ ಕ್ಯಾಲ್ಸಿಯಂ ೨೫% ಟೆನಿಸ್ ೧೫.೮% ಅರ್ಜುನಾಯಿನ್, ಸಕ್ಕರೆ, ಮ್ಯಾಗ್ನಿಶಿಯಂ ಮುಂತಾದ ರಸಾಯನ ಸಂಘಟಕಗಳಿವೆ.
ಗುಣ – ಲಘು, ರೂಕ್ಷ
ರಸ-ಕಷಾಯ
ವೀರ್ಯ – ಶೀತ
ವಿಪಾಕ – ಕಟು
ಪ್ರಯೋಗಗಳು
ಹೃದಯ ವಿಕಾರ, ಎದೆಗಾದ ಪೆಟ್ಟು, ಕ್ಷಯ ರೋಗಗಳಲ್ಲಿ ಇದರ ಉಪಯೋಗ ವಿಶೇಷವಾಗಿ ಆಗುವುದು, ಹೃದಯಕ್ಕೆ ಸಂಬಂಧಿತ ಎಲ್ಲ ರೋಗಗಳಲ್ಲಿ ಇದರ ಚಕ್ಕೆಯ ಪುಡಿಯನ್ನು ಹಾಲಿನಲ್ಲಿ ಹಾಕಿ ಕುದಿಸಿ ಕುಡಿಯುವುದರಿಂದ ಒಳ್ಳೆ ಪರಿಣಾಮ ಆಗುವುದು.
ಅರ್ಜುನ ಮೂಲ ಚೂರ್ಣವನ್ನು ತೆಗೆದುಕೊಳ್ಳುವುದರಿಂದ ಮುರಿದ ಎಲುಬುಗಳು ಬೇಗನೆ ಕೂಡಿಕೊಳ್ಳುತ್ತವೆ. ಅಲ್ಲದೆ ಮೇಲ್ಬಾಗಕ್ಕೆ ಹಚ್ಚುವುದರಿಂದ ಪೆಟ್ಟಾದ ಭಾಗದಲ್ಲಿ ಸಂಗ್ರಹವಾದ ರಕ್ತವು ಕೂಡ ಕರಗಿ ಹೋಗುವುದು. ಎಲಬು ಮುರಿದ ಭಾಗದಲ್ಲಿ ಇದರ ಚೂರ್ಣವನ್ನು ತುಪ್ಪದಲ್ಲಿ ಕಲಿಸಿ ಲೇಪ ಹಾಕಿ ಬಿಗಿದಾಗಿ ಪಟ್ಟಿಕಟ್ಟಬೇಕು. ಅಲ್ಲದೆ ಚೂರ್ಣವನ್ನು ಸಕ್ಕರೆ ತುಪ್ಪಗಳೊಡನೆ ಸೇರಿಸಿ ಆಕಳ ಹಾಲಿನಲ್ಲಿ ಹಾಕಿಕೊಂಡು ಬೆಳಿಗ್ಗೆ ರಾತ್ರಿ ಒಂದು ಚಮಚದಷ್ಟು ತೆಗೆದುಕೊಳ್ಳಬೇಕು.
ಕಷಾಯವನ್ನು ಕುಡಿಯುವುದರಿಂದ ಜ್ವರ, ಮೂತ್ರಾವರೋಧಗಳು ದೂರವಾಗುವುವು.
ಚೂರ್ಣವನ್ನು ತಣ್ಣೀರಿನಲ್ಲಿ ಹಾಕಿ ಕುಡಿಯವುದರಿಂದ ಪಿತ್ತ ವಿಕಾರಗಳು ಶಮನವಾಗುವುವು.
ಪ್ರಮಾಣ : ಚೂರ್ಣ ೧ ರಿಂದ ೩ ಗ್ರಾಂ
ಸ್ವರಸ : ೧೦ ರಿಂದ ೨೦ ಮಿ.ಲೀ
ಕ್ಷೀರಪಾಕ: ೫ ರಿಂದ ೧೦ ಮಿ.ಲೀ
ವಿಶಿಷ್ಟಯೋಗಗಳು: ಅರ್ಜುನಾರಿಷ್ಟ, ಅರ್ಜನ ಘೃತ, ಕಕುಭಾದಿ ಚೂರ್ಣ.
ಜೈನ ವೈದ್ಯಕೀಯ ಪರಂಪರೆ: ೧೩. ಕೆಲ ಉಪಯುಕ್ತ ಮನೆಮದ್ದುಗಳು (೨)
೭. ಅಶ್ವಗಂಧ (Withania Somnifra (Linn) Dunal)
ನರ, ಮಾಂಸಖಂಡಗಳಿಗೆ ಶಕ್ತಿಯನ್ನೀಯುವು ಈ ಅಶ್ವಗಂಧವು ಭಾರತದ ಜಿನಸಿಂಗ್ ಎಂದೇ ಪ್ರಸಿದ್ಧವಾಗಿದೆ. ಇತ್ತೀಚೆಗೆ ಈ ದ್ರವ್ಯದ ಬಗ್ಗೆ ಸಾಕಷ್ಟು ಸಂಶೋಧನೆಗಳಾಗಿದ್ದು ಇದು ಬಲ್ಯಕಾರಕವಾಗಿ, ರಸಾಯನವಾಗಿ ಸೌಮ್ಯ ಮನಃಶಾಂತಿಕಾರಕವಾಗಿ, ನಿದ್ರೆಯನ್ನುಂಟು ಮಾಡುವ, ಸಂದು ವಿಕಾರಗಳನ್ನು ನಿವಾರಿಸುವ ಒಳ್ಳೆಯ ಔಷಧಿ ಎನಿಸಿದೆ.
ಇದು ಭಾರತದ ಪಶ್ಚಿಮೋತ್ತರ ಭಾಗ, ಮಹಾರಾಷ್ಟ್ರ, ಗುಜರಾತ, ರಾಜಸ್ಥಾನ, ಮಧ್ಯಪ್ರದೇಶ, ಉತ್ತರಪ್ರದೇಶ, ಪಂಜಾಬ ಮುಂತಾದ ಭಾಗಗಳೆಲ್ಲಲ್ಲ ವಿಶೇಷವಾಗಿ ಬೆಳೆಯುತ್ತದೆ. ಇದರಲ್ಲಿ ಮುಖ್ಯವಾಗಿ ಐದು ನಮೂನೆಗಳಿವೆ. ಇದು ಗಂಟು-ಗಂಟಾಗಿ ನಾರುಳ್ಳದ್ದಾಗಿ ಒಂದರಿಂದ ಐದು ಅಡಿಗಳವರೆಗೆ ಬೆಳೆಯುವುದು, ಇದರ ಬೇರುಗಳೇ ಔಷಧಕ್ಕಾಗಿ ಮಹತ್ವವೆನಿಸಿದೆ. ಈ ಬೇರುಗಳು ಒಳಗೆ ಬೆಳ್ಳಗೆ ಗಟ್ಟಿಯಾಗಿರುವುವು ಹಾಗೂ ಬೆರಳಿನಷ್ಟು ಗಾತ್ರದ್ದಿರುವುವು. ಭೂಮಿಯಲ್ಲಿ ೧ ರಿಂದ ೧ ೧/೨ ಅಡಿಗಳವರೆಗೆ ಇದ್ದು ಇದರಿಂದ ಕುದುರೆಯ ವಾಸನೆ ಬರುವುದರಿಂದ ಇದಕ್ಕೆ “ಅಶ್ವಗಂಧ” ಎಂದು ಹೆಸರು ಬಂದಿದೆ.
ಗುಣ : ಲಘು, ಸ್ನಿಗ್ಧ
ರಸ: ತಿಕ್ತಿ, ಕಟು, ಮಧುರ
ವಿಪಾಕ : ಮಧುರ
ವೀರ್ಯ: ಉಷ್ಣ
ಇದು ಮುಖ್ಯವಾಗಿ ಕಫ, ವಾತ ಶಾಮಕವೆನಿಸಿದೆ. ಶೋಫ, ವೇದನಾ ಶಾಮಕ, ರಕ್ತಭಾರಶಾಮಕ, ಗರ್ಭಾಶಯಶೋಥಹರ, ಮೂತ್ರ, ಬಲ್ಯ, ಬೃಂಹಣ, ರಸಾಯನವೆನಿಸಿದೆ.
ಕೆಲ ಪ್ರಯೋಗಗಳು
· ಸಣ್ಣ ಸಂದುಗತವಾತ (Rheumotoid Arthritis)ವೃದ್ಧರಲ್ಲಿ ಕಂಡಬರುವ ಅಸ್ಥಿಗತ ಸಂದುವಾತ (Osteo Arthritis) ಗಳಲ್ಲಿ ಅಶ್ವಗಂಧವನ್ನು ನಿತ್ಯ ಮೂರು ತಿಂಗಲವರೆಗೆ ಕೊಟ್ಟರೆ ಗುಣ ಕಂಡುಬರುವುದು.
· ಶಕ್ತಿ ವರ್ಧನೆಗಾಗಿ ನಪುಂಸಕತೆ ಹೋಗಲಾಡಿಸಲು ಅಶ್ವಗಂಧ ಚೂರ್ಣವನ್ನು ನಿತ್ಯ ಬೆಳಿಗ್ಗೆ – ರಾತ್ರಿ ಹಾಲು – ಸಕ್ಕರೆಗಳೊಡನೆ ಕೊಡಬೇಕು.
· ಗರ್ಭಿಣ್ಯಾವಸ್ಥೆಯಲ್ಲಿ ಅಶ್ವಗಂಧವು ಒಳ್ಳೆ ಶಕ್ತಿದಾಯವೆನಿಸಿದೆ. ಹೆರಿಗೆ ಆದ ಬಳಿಕವೂ ನಿತ್ಯ ಅಶ್ವಗಂಧವನ್ನು ಕೊಡುತ್ತಿದ್ದರೆ ಎದೆ ಹಾಲು ಚೆನ್ನಾಗಿ ಬರುವುವು.
· ಸಣ್ಣ ವಯಸ್ಸಿನ ಹೆಣ್ಣುಮಕ್ಕಳಲ್ಲಿ ಗರ್ಭಾಶಯವು ಸರಿಯಾಗಿ ಬೆಳವಣಿಗೆ ಆಗದಿದ್ದಾಗ ನಿತ್ಯ ಇದರ ಚೂರ್ಣ ಇಲ್ಲವೆ ರಸಾಯವನ್ನು ೨-೩ ತಿಂಗಳವರೆಗೆ ಕೊಡಬೇಕು.
· ಕೃಶರಾದ ಮಕ್ಕಳೀಗೆ ನಿತ್ಯ ಅಶ್ವಗಂಧ ರಸಾಯನವನ್ನು ಕೊಟ್ಟರೆ ಮೈತೂಕ ಹೆಚ್ಚುವುದು.
· ರಕ್ತದೊತ್ತಡ, ಸೌಮ್ಯಮನೋವಿಕಾರಗಳಲ್ಲಿ ಅಶ್ವಗಂಧವು ತುಂಬ ಉಪಯುಕ್ತವೆನಿಸಿದೆ.
ವಿಶಿಷ್ಟ ಯೋಗಗಳು: ಅಶ್ವಗಂಧಾದಿ ಚೂರ್ಣ, ಅಶ್ವಗಂಧ ರಸಾಯನ ಅಶ್ವಗಂಧಾದಿ ಘೃತ, ಬಲಾಶಚಗಂಧಾದಿ ತೈಲ, ಅಶ್ವಗಂಧಾರಿಷ್ಟ, ಅಶ್ವಗಂಧ ಕ್ಯಾಪ್ಯೂಲುಗಳು.
ಪ್ರಮಾಣ: ೧ ರಿಂದ ೨ ಗ್ರಾಂ
ಕ್ಷೀರ: ೧ ರಿಂದ ೨ ಗ್ರಾಂ
ರಸಾಯನ : ೧ ರಿಂದ ೨ ಚಮಚ ನಿತ್ಯ ೨ ಸಾರೆ
ಅಶ್ವಗಂಧಾರಿಷ್ಟ :೨ ಚಮಚ ನಿತ್ಯ ೨ ಸಾರೆ
ಕ್ಯಾಪ್ಸೂಲುಗಳು: ೩೦೦ ಮಿ.ಗ್ರಾಂ. ನಿತ್ಯ ೨ ಸಾರೆ
೮. ಅಳಲೆಕಾಯಿ (ಹರೀತಕಿ)(Terminalia Chebula Retz)
ಅಳಲೆಕಾಯಿಯ “ತ್ರಿಫಲಾ”ದಲ್ಲಿಯ ಒಂದು ದ್ರವ್ಯವಾಗಿದೆ. ಇದು ಭಾರತದಲ್ಲಿ ಎಲ್ಲೆಡೆ ಬೆಳೆಯುವುದಾದರೂ ಹಿಮಾಚಲ ಪ್ರದೇಶದ ಕೆಳಭಾಗ, ಆಸಾಮ್, ಪಶ್ಚಿಮ ಬಂಗಾಲಗಳಲ್ಲಿ ವಿಶೇಷವಾಗಿ ಬೆಳೆಯುವುದು. ಇದರ ಗಿಡವು ೫೦ ರಿಂದ ೮೦ ಅಡಿಗಳವರೆಗೆ ಬೆಳೆಯುವುದು. ಇದರ ಹಣ್ಣುಗಳೇ ವಿಶೇಷವಾಗಿ ಔಷಧರೂಪವಾಗಿ ಉಪಯುಕ್ತವೆನಿಸಿವೆ. ಹಣ್ಣು ೧ ರಿಂದ ೨ ಚಮಚಗಳವರೆಗೆ ಉದ್ದವಾಗಿದ್ದು ದುಂಡಗಿರುವುವು. ಹಾಗೂ ಗಟ್ಟಿಯಾಗಿರುವವು. ಇವುಗಳ ಬೆನ್ನು ಭಾಗದಲ್ಲಿ ಐದು ಗೆರೆಗಳಿರುವುವು. ಇವು ಕಾಯಿ ಇದ್ದಾಗ ಹಸಿರು ವರ್ಣದವಾಗಿ ಹಾಗೂ ಪಕ್ವಾದ ಮೇಲೆ ಹಳದಿ ವರ್ಣದ್ದಾಗಿರುವವು. ಈ ಅಳಲೆಕಾಯಿಗಳಲ್ಲಿ ಏಲು ನಮೂನೆಗಳಿವೆ ಎಂದು ಭಾವಪ್ರಕಾಶರು ಹೇಳಿದ್ದಾರೆ. ಹಣ್ಣಿನಲ್ಲಿ ೨೪.೬ ರಿಂದ ೩೨.೮% ಗಳಷ್ಟು ಟೆನಿನ್ ಅಂಶವಿದೆ. ಬೀಜದಲ್ಲಿ ೩೬.೪ ಹಳದಿ ತೈಲಾಂಶವಿದೆ.
ಗುಣ : ಲಘು, ರೂಕ್ಷ
ರಸ : ಲವಣ ಹೊರತಾಗಿ ಇನ್ನುಳಿದ ಐದು ರಸಗಳು ಕಷಾಯ ಪ್ರಧಾನ
ವಿಪಾಕ : ಮಧುರ
ವೀರ್ಯ : ಉಷ್ಣ
ಪ್ರಭಾವ : ತ್ರಿದೋಷಹರ
ಅಳಲೆಕಾಯಿಯು ತ್ರಿದೋಷಹಾರಕವಾಗಿದೆ. ಮಧುರ, ತಿಕ್ತ, ಕಷಾಯ ರಸಗಳಿಂದ ಪಿತ್ತವನ್ನು, ಕಟು – ತಿಕ್ತ ಕಷಾಯವಿರುವುದರಿಂದ ಕಫವನ್ನು ಹಾಗೂ ಆಮ್ಲ-ಮಧುರವಿರುವುದರಿಂದ ವಾತವನ್ನು ಶಮನ ಮಾಡುವುದು. ಇದು ವಿಶೇಷವಾಗಿ ವಾತಶಾಮಕವೆನಿಸಿದೆ. ಮೃದು ವಿರೇಚಕವೆನಿಸಿದೆ. ಕಣ್ಣುಗಳಿಗೆ ಹಿತಕರವೆನಿಸಿದೆ.
ಬಾಲಹರೀತಕಿ ಅಥವಾ ಬಾಲಹರಡವು ಮಕ್ಕಳಿಗೆ ಅಜೀರ್ಣದಿಂದಾಗುವ ಭೇದಿ, ಹಳೆಯ ಅತಿಸಾರ, ಪ್ಲೀಹ-ಗುಲ್ಮಗಳನ್ನು, ಮೂಲವ್ಯಾಧಿಯನ್ನು ಕಡಿಮೆ ಮಾಡುವುದು. ಸ್ರೋತೋಶೋಧನ ಕಾರ್ಯಕ್ಕಾಗಿ ಹರೀತಕಿಯು ಸರ್ವ ಶ್ರೇಷ್ಠವೆನಿಸಿದೆ.
ಕಫದ ತೊಂದರೆಗೆ ಸೈಂಧವ ಲವಣದೊಂದಿಗೆ, ಪಿತ್ತ ವಿಕಾರಗಳೀಗೆ ಸಕ್ಕರೆಯೊಡನೆ, ವಾತವಿಕಾರಗಳಿಗೆ ತುಪ್ಪದೊಡನೆ ಅಳಲೆಕಾಯಿಯ ಚೂರ್ಣವನ್ನು ಕೊಡಬೇಕು. ಬೆಲ್ಲದೊಡನೆ ಚೂರ್ಣವನ್ನು ಸೇರಿಸಿ ತೆಗೆದುಕೊಂಡರೆ ಎಲ್ಲ ವಿಧಡ ದೋಷಗಳು ನಿವಾರಣೆ ಆಗುತ್ತವೆ.
ನಿತ್ಯ ಆಹಾರದೊಂದಿಗೆ ಅಳಲೆಕಾಯಿ ಪುಡಿಯನ್ನು ತೆಗೆದುಕೊಂಡರೆ ಬುದ್ಧಿ, ಇಂದ್ರಿಯ ಬಲವರ್ಧನೆ ಹಾಗೂ ಮಲ-ಮೂತ್ರಗಳ ವಿಸರ್ಜನೆ ಸರಿ ಆಗುವುದು.
ಶುಕ್ಲಪಕ್ಷದ ಮೊದಲನೆಯ ದಿನ ಒಂದು ಸಣ್ಣ ಅಳಲೆಕಾಯಿ ತಿರುಳಿನ ಪುಡಿಯನ್ನು ಹಾಲಿನಲ್ಲಿ ಸೇವಿಸುತ್ತ ಹುಣ್ಣಿಮೆಯ ದಿನಕ್ಕೆ ೧೫ರಷ್ಟನ್ನು ಸೇವಿಸಬೇಕು. ನಂತರ ೧೬ನೇ ದಿವಸದಿಂದ ನಿತ್ಯ ಒಂದೊಂದು ಕಾಯಿಯನ್ನು ಕಡಿಮೆ ಮಾಡುತ್ತ ಅಮವಾಸ್ಯ ದಿವಸ ಕೊನೆಯ ಒಂದು ಕಾಯಿಯನ್ನು ಮಾತ್ರ ಸೇವಿಸಿ ನಿಲ್ಲಿಸಬೇಕು. ಇದರಿಂದ ಒಳ್ಳೆಯ ಆರೋಗ್ಯ ಹಾಗು ದೀರ್ಘಾಯುಷ್ಯವನ್ನು ಹೊಂದಬಹುದು.
ಪ್ರಮಾಣ : ೩ ರಿಂದ ೬ ಗ್ರಾಂ
ವಿಶಿಷ್ಟ ಯೋಗಗಳು: ಅಭಯಾಮೋದಕ, ಅಭಯಾರಿಷ್ಟ, ಹರೀತಕಿ ಖಂಡ, ಅಗಸ್ತ್ಯ ಹರೀತಕಿ.
೯. ಕಾಡಿಗ್ಗರಗು (ಭೃಂಗರಾಜ) Eclipta Alba/husk
ಇದೊಂದು ಜನಸಾಮಾನ್ಯರಿಗೂ ಗೊತ್ತಿದ್ದ ಔಷಧಿ, ಕೂದಲುಗಳು ಬೆಳ್ಳಗಾಗುವುದನ್ನು ತಡೆಯಲು ಹಾಗೂ ಬೆಳ್ಳಗಾದವುಗಳನ್ನು ಕಪ್ಪು ಮಾಡಲು ಉಪಯೋಗಿಸುವ ಭೃಂಗರಾಜ ತೈಲ, ಭೃಂಗಾಮಲಕ ತೈಲಗಳಲ್ಲಿ ಇದಂದು ಮುಖ್ಯ ಔಷಧಿ.
ಕಾಡಿಗ್ಗರಗು ಭಾರತಾದ್ಯಂತ ಬೆಳೆಯುತ್ತದೆ. ಇದು ಚಿಕ್ಕ ಪೊದೆಯಾ ಕಾರದಲ್ಲಿ ೧೦ ರಿಂದ ೧೨ ಅಂಗುಲಗಳಷ್ಟು ಎತ್ತರವಾಗಿದ್ದು ಭೂಮಿಯ ಮೇಲೆ ಹರಡಿಕೊಂಡಿರುವುದು. ಅನೇಕ ಶಾಖೆಗಳುಳ್ಳ, ಕಪ್ಪಾದ ರೋಮಗಳಿರುವ, ಕಾಂಡವು ಗಂಟು ಗಂಟಾಗಿರುವುದು. ಎಲೆಗಳು ೧ ರಿಂದ ೪ ಅಂಗುಲ ಉದ್ದ ೧/೨ ದಿಂದ ೧ ಅಂಗುಲ ಅಗಲವಾಗಿದ್ದು, ಆಯಾತಾಕಾರವಿದ್ದು, ಅಭಿಮುಖವಾಗಿರುತ್ತವೆ. ಇದಕ್ಕೆ ಬಿಳಿ, ಹಳದಿ ಹಾಗೂ ನೀಲಿ ಹೂವುಗಳಿರುತ್ತವೆ. ಬಿಳಿ ಹೂವುಗಳುಳ್ಳ ಕಾಡಿಗ್ಗರಗಿನ ವಿವರಣೆಯನ್ನು ವಿಶೇಷವಾಗಿ ದ್ರವ್ಯಗುಣ ವಿಜ್ಞಾನದಲ್ಲಿ ಮಾಡಲಾಗಿದೆ. ಔಷಧಕ್ಕಾಗಿ ಇದರ ಪಂಚಾಂಗಗಳನ್ನು ಬೀಜಗಳನ್ನು ಉಪಯೋಗಿಸಲಾಗುತ್ತದೆ.
ಈ ಕಾಡಿಗ್ಗರಗಿನಲ್ಲಿ ರಾಸಾಯನಿಕ ರಾಳ ಹಾಗು ಇಕ್ಲೆಪ್ಟಿನ್ ಎಂಬ ಕ್ಷೀರ ವಿಶೇಷವಾಗಿರುತ್ತದೆ.
ಗುಣ : ಕಟು, ಲಘು
ರಸ : ಕಟು, ತಿಕ್ತ
ವಿಪಾಕ: ಕಟು
ವೀರ್ಯ : ಉಷ್ಣ
ದೋಷಕರ್ಮ: ರೂಕ್ಷ, ಲಘು, ಕಟು, ತಿಕ್ತ ಹಾಗೂ ಉಷ್ಣವಾಗಿರುವುದರಿಂದ ಇದು ಕಫ ಹಾಗೂ ಉಷ್ಣವಿರುವುದರಿಂದ ವಾತ ದೋಷಗಳನ್ನು ಶಮನ ಮಾಡುವುದು.
ಶರೀರದ ಹೊರಗಿನಿಂದ ಉಪಯೋಗಿಸಿದಾಗ ಬಾವು, ನೋವುಗಳನ್ನು ಕಡಿಮೆ ಮಾಡುವುದು, ವ್ರಣಶೋಧನೆ- ರೋಪಣ ಮಾಡುವುದು ಕಣ್ಣುಗಳಿಗೆ ಹಿತಕರವಾಗಿದೆ. ಕೂದಲುಗಳನ್ನು ರಕ್ಷಿಸುವುದು ಹಾಗು ಬೆಳೆಸುವುದು. ಕಾಡಿಗ್ಗರಗು ಮುಖ್ಯವಾಗಿ ಯಕೃತ್ತಿನ ಸ್ರಾವ ಮಾಡಿಸುವ ಗುಣ ಹೊಂದಿರುವುದರಿಂದ ಯಕೃತ್ತಿನ ವಿಕಾರಗಳಲ್ಲಿ ಹಾಗೂ ಕಾಮಣಿ ರೋಗದಲ್ಲಿ ತುಂಬಾ ಪ್ರಯೋಜನಕಾರಿಯಾಗಿದೆ. ಸರಿಯಾಗಿ ಸಾಸಿವೆ ಆಗದೆ ಊಟ ಹೋಗದೆ ಅಶಕ್ತತನ ಬಂದಿರುವ ರೋಗಿಗಳಿಗೆ ವಿಶೇಷವಾಗಿ ಮಕ್ಕಳಿಗೆ ಕೆಲ ದಿಸವಗಳವರೆಗೆ ನಿತ್ಯ ಭೃಂಗರಾಜ ರಸವನ್ನು ಕೊಡುತ್ತಿದ್ದರೆ ಹಸಿವು ಪಚನಗಳು ಸುಧಾರಿಸುವುವಲ್ಲದೆ, ಇದು ರಸಾಯನವೆಂದು ಕೆಲಸ ಮಾಡುವುದರಿಂದ ಆರೋಗ್ಯವೂ ಸುಧಾರಿಸಿ ಮೈ ತೂಕವೂ ಏರುವುದು. ಭೃಂಗರಾಜಸ್ವರಸವನ್ನು ತೆಗೆದುಕೊಳ್ಳಲು ಸಾಧ್ಯವಾಗದಿದ್ದರೆ ಅದು ಮುಖ್ಯವಾಗಿ ಸೇರಿದ ಯಕೃತ್ ಪ್ರಚೋದಕ ಆಯುರ್ವೇದದ ಮಾತ್ರೆ ಇಲ್ಲವೆ ಸಿರಪುಗಳನ್ನು ತೆಗೆದುಕೊಳ್ಳಬಹುದು.
ಪ್ರಮಾಣ:
ಸ್ವರಸ ೫ ರಿಂದ ೧೦ ಮಿ.ಲಿ
ಯೋಗ : ಭೃಂಗರಾಜ ತೈಲ, ಷಡ್ ಬಿಂದು ತೈಲ, ಭೃಂಗರಾಜಾದಿ ಚೂರ್ಣ, ಭೃಂಗರಾಜ ಘೃತ.
೧೦. ಕುಟಜ (ಕೊಡಸೀಗೆ) (Holarrhena Antidysentrica Wall)
ಇದು ವಿಶೇಷವಾಗಿ ಹಿಮಾಲಯ ತಪ್ಪಲ ಪ್ರದೇಶಗಳಾದ ಹರಿದ್ವಾರ, ಡೆಹರಾಡೂನ, ಸಹಾರನಪುರಗಳ ಅಡವಿಗಳಲ್ಲಿ ಬೆಳೆಯುವುದು. ೧೫ ರಿಂದ ೨೦ ಅಡಿಗಳವರೆಗೆ ಎತ್ತರ ಬೆಳೆಯುವುದು. ಇವುಗಳಲ್ಲಿ ೨-೩ ಭೇದಗಳಿವೆ. ಕರಿ ಕುಟಜದ ಬೀಜಗಳು (ಇಂದ್ರಯವ) ಸಿಹಿಯಾಗಿವೆ, ಬೀಜಗಳು ಯಾವಾಕಾರವಾಗಿ ಐದು ಅಂಗುಲ ಉದ್ಧ, ರೇಖಾಕಾರ, ಆಯತಾಕಾರವಾಗಿದ್ದು ರೋಮಗುಚ್ಚಗಳಿಂದ ಕೂಡಿರುತ್ತವೆ. ಇವು ಕಾರವಾಗಿರುತ್ತವೆ. ಔಷಧಕ್ಕಾಗಿ ಚಕ್ಕೆ-ಬೀಜಗಳನ್ನು ಉಪಯೋಗಿಸಬೇಕು.
ಕುಟುಜದ ಚಕ್ಕೆ ಹಾಗೂ ಬೀಜಗಳು ಕ್ಷಾರೀಯವಾಗಿರುತ್ತವೆ. ಕೊನೆಸಾಯಿನ್, ಕುರ್ಚಿನ್, ಕುರ್ಚಿಸಿನ್, ಹೊಲೆರ್ಹನಾಯಿನ್ ಅಂಶಗಳು ಪ್ರಮುಖವಾಗಿರುತ್ತವೆ.
ಗುಣ: ರೂಕ್ಷ, ಲಘು
ರಸ – ಕಟು, ತಿಕ್ತ
ವಿಪಾಕ-ಕಟು
ವೀರ್ಯ- ಶೀತ
ಪ್ರಯೋಗಗಳು: ಕುಟಜವು ಮುಖ್ಯವಾಗಿ ರಕ್ತಾತಿಸಾರ, ಸಂಗ್ರಹಣಿ ಪ್ರವಾಹಿಕಾ, ಜ್ವರಾತಿಸಾರ, ಜೀರ್ಣಜ್ವರ, ಪಚನವಿಕಾರ, ಶ್ವಾಸ ಹಾಗೂ ವೃಕ್ಕ ಶೂಲಗಳಲ್ಲಿ ವಿಶೇಷವಾಗಿ ಪರಿಣಾಮಕಾರಿ ಎನಿಸಿದೆ.
· ಎಲ್ಲ ನಮೂನೆಯ ಅತಿಸಾರ ವಿಕಾರಗಳಲ್ಲಿ ಇದರ ಪ್ರವಾಹಸತ್ವ (Liguid Extract) ವನ್ನು ಸ್ವತಂತ್ರವಾಗಿ ಉಪಯೋಗಿಸಬಹುದು. ಇಲ್ಲವೆ ಇಸಬಗೋಲ್, ಏರಂಡ, ತೈಲ, ಇಂದ್ರಿಯವಗಳನ್ನು ಸೇರಿಸಿ ಕೊಡಬಹುದು.
· ಹೆರಿಗೆಯಾದ ಬಳಿಕ ಯೋನಿಮಾರ್ಗವು ಶಿಥಿಲಗೊಳ್ಳಬಾರದೆಂದು ಕುಟಜವನ್ನು ಕೊಡಬಹುದು. ಕುಟುಜ ಚೆಕ್ಕೆಯ ಕಷಾಯದಿಂದ ಯೋನಿ ಬಸ್ತಿಯನ್ನು ಕೊಡಬೇಕು.
· ಹಲ್ಲು ನೋವಿನಲ್ಲಿ ಇದರ ಕಷಾಯವನ್ನು ಮುಕ್ಕಳಿಸಬೇಕು.
ಪ್ರಮಾಣ:
ತ್ವಕ್ ಚೂರ್ಣ – ೨೫೦ ರಿಂದ ೫೦೦ ಮಿ.ಗ್ರಾಂ
ಕಷಾಯ – ೨ ರಿಂದ ೮ ಚಮಚೆಗಳು
ವಿಶಿಷ್ಟ ಯೋಗ: ಕುಟಜಾರಿಷ್ಟ, ಕುಟಜಾವಲೇಹ, ಕುಟಜ ಪರ್ಪಟಿ
೧೧. ತುಳಸಿ (Ocimum Santum Linn/Holy Basil)
ಹಿಂದುಗಳು ದೇವರೆಂದು ನಿತ್ಯ ಬೆಳಿಗ್ಗೆ ಪೂಜಿಸುವ ತುಳಸಿಯು ಅನೇಕ ರೋಗಗಳ ಚಿಕಿತ್ಸೆಗೆ ಉಪಯುಕ್ತವಾಗಿದೆ ಎಂಬುದು ಅನೇಕರಿಗೆ ತಿಳಿದಿಲ್ಲ. ಈ ತುಳಸಿಯು ಭಾರತಾದ್ಯಂತ ಬೆಳೆಯುತ್ತದೆ. ಹಿಮಾಲಯದಂತಹ ಆರು ಸಾವಿರ ಅಡಿ ಎತ್ತರ ಪ್ರದೇಶಗಳಲ್ಲಿಯೂ ಇದು ಬೆಳೆಯುವುದು. ಮನೆ ಅಂಗಳ ಕುಂಡಲೆಗಳಲ್ಲಿ ಹಾಕಿ ಇದನ್ನು ಬೆಳೆಸಬಹುದು. ಹೆಚ್ಚಿನ ಶ್ರಮವಿಲ್ಲದೆ ಪ್ರತಿಮನೆಯಲ್ಲಿಯೂ ತುಳಸಿಯನ್ನು ಬೆಳೆಸುವ ಪರಿಪಾಠ ಬಹು ಹಿಂದಿನ ಕಾಲದಿಂದಲೂ ಬೆಳೆದುಬಂದಿದ್ದು. ಬಹುಶಃ ಅದು ವಾತಾವರಣವನ್ನು ಶುದ್ಧಗೊಳಿಸುವುದಕ್ಕೆಂದೇ ಇರಬೇಕು. ಇತ್ತೀಚೆಗೆ ಸಂಶೋಧನೆಗಳಿಂದ ಈ ಅಂಶ ಕೂಡ ದೃಢಪಟ್ಟಿದೆ.
ತುಳಸಿಯಲ್ಲಿ ಕಪ್ಪು ಬಿಳುಪು ಕಾಡ ತುಳಸಿಗಳೆಂಬ ಪ್ರಕಾರಗಳಿವೆ. ಇವುಗಳಲ್ಲಿ ವಿಶೇಷವಾಗಿ ವ್ಯತ್ಯಾಸ ಕಂಡಬರದಿದ್ದರೂ ಕಪ್ಪು ತುಳಸಿಯು ಹೆಚ್ಚು ಉಷ್ಣವೆಂದು ಕಂಡಬಂದಿದೆ. ಆದ್ದರಿಂದ ಕಫ-ವಾತವಿಕಾರಗಳಲ್ಲಿ ಈ ತುಳಸಿಯನ್ನು ವಿಶೇಷವಾಗಿ ಉಪಯೋಗಿಸಲಾಗುತ್ತಿದೆ.
ತುಳಸೀ ಲಘುರುಷ್ಣಾ ಚ ರೂಕ್ಷಾ ಕಫನಾಶೀನೀ |
ಕ್ರಿಮಿ ದೋಷಂ ನಿಹಂ ತ್ಯೇಷಾ ರುಚಿಕೃದ್ವ ದೀಪನಿ ||
ಅಂದರೆ ತುಳಸಿಯು ಜೀರ್ಣಕ್ಕೆ ಲಘು, ಉಷ್ಣ, ಒಣಗಿಸುವ ಗುಣವುಳ್ಳುದು, ಕಫನಾಶಕ, ದೇಃದ ಒಳ-ಹೊರಗಿನ ಕ್ರಿಮಿಗಳನ್ನು ನಾಶಮಾಡುವಂತಹುದು. ಆಹಾರದಲ್ಲಿ ರುಚಿಯನ್ನು ಹುಟ್ಟಿಸಿ ಜೀರ್ಣ ಶಕ್ತಿಯನ್ನು ಹೆಚ್ಚಿಸುವುದೆಂದು ಧನ್ವಂತರಿ ನಿಘಂಟುವಿನಲ್ಲಿ ಹೇಳಲಾಗಿದೆ.
ತುಲಸೀ ಕಟುತಿಕ್ತಾ ಹೃದ್ಯೋಷ್ಣಾದಾಹ ಪಿತ್ತಕೃತ್ |
ದೀಪನೀ ಕುಷ್ಠಕೃಛಾಸ್ರಪಾರ್ಶ್ವರುಕ್ ಕಫವಾತಜಿತ್ ||
ಎಂದರೆ – ತುಳಸಿಯು ಕಾರ ಕಹಿರಸವುಳ್ಳದಾಗಿದೆ. ಹೃದಯ ರೋಗಗಳನ್ನು ಕಡಿಮೆ ಮಾಡುವುದು. ಉಷ್ಣಕಾರಿಯಾಗಿದ್ದು ಉರಿ-ಪಿತ್ತಗಳನ್ನುಂಟು ಮಾಡುವುದಾಗಿದೆ. ಅಗ್ನಿ ದೀಪಕವೂ, ಕುಷ್ಠ (ಚರ್ಮ ರೋಗಗಳು) ಮೂತ್ರಕೃಚ್ಛ್ರ, ರಕ್ತದೋಷ, ಪಕ್ಕೆಗಳ ನೋವು ಮತ್ತು ಕಫವಾತ ರೋಗಗಳ ನಾಶಕವೂ ಆಗಿದೆಯೆಂದು ಮದನಪಾಲ ನಿಂಘಟುವಿನಲ್ಲಿ ಹೇಳಲಾಗಿದೆ.
ಈಗ ಆಧುನಿಕ ವೈದ್ಯ ಸಂಶೋಧನೆಗಳಿಂದಲೂ ತುಳಸಿಯು ಒಂದು ಅಪೂರ್ವವಾದ ಔಷಧಿ ಎಂದು ಕಂಡುಬಂದಿದ್ದು ಕೆಮ್ಮು, ದಮ್ಮು, ರಕ್ತ ಶುದ್ಧಿ, ಧ್ವನಿವಿಕಾರ ಹಾಗೂ ಮಧುಮೇಹ, ರೋಗದಲ್ಲಿಯೂ ಉಪಯುಕ್ತವೆಂದು ಕಂಡುಬಂದಿದೆ. ಮಹಿಳೆಯರ ಸೌಂದರ್ಯ ಸಾಧನಗಳಲ್ಲಿಯೂ ತುಳಸಿಯನ್ನು ವ್ಯಾಪಕವಾಗಿ ಬಳಸಲಾಗುತ್ತಿದೆ. ಮುಖದ ಕಾಂತಿಯನ್ನು ಹೆಚ್ಚಿಸಲು ತುಳಸಿ ರಸಕ್ಕೆ ನಿಂಬೆಹಣ್ಣಿನ ರಸ ಸೇರಿಸಿ ಉಜ್ಜಿಕೊಳ್ಳಬೇಕು.
ತುಳಸಿಯಲ್ಲಿ ಮನಸ್ಸಿನ ಒತ್ತಡವನ್ನು ನಿವಾರಿಸುವ ಗುಣವಿದೆ ಎಂದು ಕಂಡುಹಿಡಿಯಲಾಗಿದೆ.
ಎಲೆಗಳ ರಸವು ಸುಕ್ಷ್ಮಾಣು ಜೀವನಾಶಕವೆನಿಸಿದೆ. ವೈರಲ್ ಜ್ವರಗಳಲ್ಲಿ ತುಂಬ ಉಪಯುಕ್ತವೆನಿಸಿದೆ. ಇತ್ತೀಚೆಗೆ ಕಂಡುಬಂದ ತುಂಬ ಆಪತ್ಕಾರಿಯಾದ ಸಾರ್ಸ ರೋಗಕ್ಕೂ ಕರಿ ತುಳಸಿ ಪರಿಣಾಮಕಾರಿ ಎಂದು ಸಂಶೋಧನೆಗಳಿಂದ ಕಂಡುಬಂದಿದೆ.
ಕೆಲ ಪ್ರಯೋಗಗಳು: ಉಬ್ಬುಸಕ್ಕೆ ತುಳಸಿ ೨೬೦ ಗ್ರಾಂ, ಜೇಷ್ಠ ಮಧು ೧೬೦ ಗ್ರಾಂ, ಲವಂಗ ೩೦ ಗ್ರಾಂ, ಕಲ್ಲು ಸಕ್ಕರೆ ೪೦ ಗ್ರಾಂ, ನೀರು ೯೪ ಗ್ರಾಂ.
ಮೊದಲು ಮೊದಲಿನ ನಾಲ್ಕು ಪದಾರ್ಥಗಳನ್ನು ಚೂರ್ಣಿಸಿಕೊಂಡು ಆಮೇಲೆ ನೀರಿನಲ್ಲಿ ಹಾಕಿ ೧/೪ ಪ್ರಮಾಣಕ್ಕೆ ಬರುವವರೆಗೆ ಕಾಯಿಸಿಕೊಳ್ಳಬೇಕು. ಅದನ್ನು ಸೋಸಿಟ್ಟುಕೊಂಡಿ ದಿನಕ್ಕೆ ೪ ರಿಂದ ೬ ಸಾರೆ ಒಂದೊಂದು ಚಮಚದಂತೆ ತೆಗೆದುಕೊಂಡರೆ ಉಬ್ಬಸ ವಿಕಾರವು ಕಡಿಮೆ ಆಗುವುದು. ಉಬ್ಬುಸ ಬರುವ ಮುನ್ನವೆ ಬೆಳಿಗ್ಗೆ ರಾತ್ರಿ ಒಂದೊಂದು ಚಮಚ ಕುಡಿಯುವುದರಿಂದ ದಮ್ಮಿನ ನಿಯಂತ್ರಣ ಸಾಧ್ಯ.
ಮೈ ಕೆರೆತಕ್ಕೆ: ಕಜ್ಜಿ ಮುಂತಾದ ಮೈಕೆರೆತ ವಿಕಾರಗಳಿಗೆ ತುಳಸಿ ಸ್ವರಸಕ್ಕೆ ಸ್ವಲ್ಪ ನಿಂಬೆಹಣ್ಣಿನ ರಸ ಹಾಗೂ ಉಳ್ಳಾಗಡ್ಡಿ ರಸ ಸೇರಿಸಿ ಮೈಗೆ ತಿಕ್ಕಿಕೊಂಡು ಒಂದು ತಾಸಿನ ನಂತರ ಸ್ನಾನ ಮಾಡಬೇಕು.
ರಕ್ತ ಶುದ್ಧಿಗಾಗಿ: ನಿತ್ಯ ಬೆಳಿಗ್ಗೆ ೮ ಚಮಚದಷ್ಟು ಬಿಳಿತುಳಸಿ ರಸಕ್ಕೆ ಸಮಪ್ರಮಾಣ ಮಜ್ಜಿಗೆ ಸೇರಿಸಿ ೧೫ ದಿವಸಗಳವರೆಗೆ ಕುಡಿದರೆ ಚರ್ಮ ವಿಕಾರಗಳು ಗುಣವಾಗುವುವು.
ಚಳಿಜ್ವರಕ್ಕೆ :
ತುಳಸಿ ರಸ ೮ ಚಮಚ
ಅಜವಾನಪುಡಿ ೧/೨ ಚಮಚ
ಜೇಷ್ಠ ಮಧು ೧/೨ ಚಮಚ
ನೀರು ೨೦೦ ಮಿ.ಲಿ
೧೫ ನಿಮಿಷಗಳವರೆಗೆ ಕುದಿಸಿಕೊಂಡು ಆರಿದ ನಂತರ ಸೋಸಿಕೊಂಡು ನಿತ್ಯ ನಾಲ್ಕು ಸಾರೆ ನಾಲ್ಕು ಚಮಚಗಳಂತೆ ಕೊಡಬೇಕು. ಮಲೇರಿಯಾ ಜ್ವರದ ಉಪದ್ರವಗಳನ್ನು ಕೂಡು ಇದು ಕಡಿಮೆ ಮಾಡುವುದು.
ವಾಂತಿಗೆ: ತುಳಸಿ ರಸದಲ್ಲಿ ೨ ಗ್ರಾಂ ಏಲಕ್ಕಿ ಪುಡಿಯನ್ನು ಹಾಕಿ ತೆಗೆದುಕೊಂಡರೆ ವಾಂತಿ ನಿಲ್ಲುವುದು.
ಮಕ್ಕಳಿಗೆ: ನಿತ್ಯ ಅರ್ಧ ಚಮಚದಷ್ಟು ತುಳಸಿ ರಸವನ್ನು ಕಲ್ಲುಸಕ್ಕರೆಯೊಡನೆ ಕುದಿಸಿದರೆ ನೆಗಡಿ, ಕಫ, ಗಂಡಲು ನೋವು, ಕೆಮ್ಮಿನ ವಿಕಾರಗಳು ದೂರವಾಗುವುವು. ಪಚನಶಕ್ತಿಯೂ ಸುಧಾರಿಸುವುದಲ್ಲದೆ ಕ್ರಿಮಿವಿಕಾರಗಳಾಗುವುದಿಲ್ಲ.
ತುಳಸಿ ರಸಕ್ಕೆ ಶುಂಠಿಚೂರ್ಣವನ್ನು ಸೇರಿಸಿಕೊಟ್ಟರೆ ಮಕ್ಕಳ ಜೀರ್ಣ ವಿಕಾರಗಳು ದೂರವಾಗುವುವು.
ಮಕ್ಕಳಿಗೆ ಬರುವ ಬಾಲಗ್ರಹ ವಿಕಾರಕ್ಕೆ ಬಜೆಯನ್ನು ತುಳಸಿ ರಸದಲ್ಲಿ ತೇಯ್ದು ಕುಡಿಸಬೇಕು.
ಬಾಯಿ ದುರ್ಗಂಧಕ್ಕೆ: ತುಳಸಿ ಎಲೆಗಳನ್ನು ನಿತ್ಯ ಬೆಳಿಗ್ಗೆ ತಿನ್ನುತ್ತಿದ್ದರೆ ಬಾಯಿ ದುರ್ಗಂಧ ದೂರವಾಗುವುದಲ್ಲದೆ ಬಾಯಿಯಲ್ಲಿಯ ವ್ರಣ, ಗಂಟಲು ನೋವುಗಳು ದೂರವಾಗುತ್ತವೆ.
ತುಳಸೀ ಚಹಾ: ಚಹದಂತೆಯೇ ನೀರನ್ನು ಕಾಸಿ ಅದರಲ್ಲಿ ತುಳಸೀ ಎಲೆ, ಹಸಿಶುಂಠಿ, ಕರಿಮೆಣಸು ಹಾಗೂ ಏಲಕ್ಕಿಗಳನ್ನು ಅವಶ್ಯಕ ಪ್ರಮಾಣದಲ್ಲಿ ಸೇರಿಸಿ ಬೆಲ್ಲ ಸಕ್ಕರೆ ಹಾಕಿ ಕುದಿಸಿ ಸೋಸಿಕೊಂಡು ಹಾಲು ಹಾಕಿ ಕುಡಿಯಬೇಕು.
ಸೊಳ್ಳೆಗಳ ನಾಶಕ್ಕೆ : ಮನೆ ಅಂಗಳದಲ್ಲಿ ತುಳಸಿ ಗಿಡ ಇದ್ದರೆ ಅದರ ವಾಸನೆಗೆ ಸೊಳ್ಳೆಗಳು ದೂರವಾಗುವುವು. ತುಳಸಿ ಎಲೆಗಳನ್ನು ಒಣಗಿಸಿ ರಾತ್ರಿ ವೇಳೆ ಹೊಗೆ ಹಾಕಿದರೆ ಸೊಳ್ಳೆಗಳು ಓಡಿ ಹೋಗುವುವು.
ಪ್ರಮಾಣ :
ಚೂರ್ಣ ೧ ರಿಂದ ೩ ಗ್ರಾಂ
ಸ್ವರಸ ೫ ರಿಂದ ೧೦ ಮಿ.ಲಿ
೧೨. ತಾರೀಕಾಯಿ (ವಿಭೀತ) (Terminalia Bellirica Roxb)
ತಾರೀಕಾಯಿಯು ಆಯುರ್ವೇದದ ಪ್ರಸಿದ್ಧ ತ್ರಿಫಲಾಗಳಲ್ಲಿ ಒಂದಾಗಿದೆ. ಇದು ಜ್ವರ ಹಾಗೂ ಶ್ವಾಸಕಾಂಗಗಳ ಮೇಲೆ ಕಾರ್ಯ ಮಾಡುವ ಪ್ರಮುಖ ದ್ರವ್ಯವಾಗಿದೆ. ತಾರೀಕಾಯಿ ಮರಗಳು ಭಾರತಾದ್ಯಂತ ಬೆಳೆಯುವುವಾದರೂ ಪರ್ವತ ಪ್ರದೇಶಗಳಲ್ಲಿ ವಿಶೇಷವಾಗಿ ಬೆಳೆಯುವುವು. ಈ ಗಿಡಗಳು ೬೦ ರಿಂದ ೮೦ ಅಡಿಗಳಷ್ಟು ಎತ್ತವಾಗಿ ಸಬಳವಾಗಿ ಬೆಳೆಯುವುವು ಹಾಗೂ ಗಟ್ಟಿಯಾಗಿರುವುವು. ಇವುಗಳಲ್ಲಿ ವಸಂತಕಾಲದಲ್ಲಿ ಬಿಳಿ-ಹಳದಿ ಹೂವುಗಳಾಗಿ ಫೆಬ್ರುವರಿ-ಮಾರ್ಚ್ ತಿಂಗಳುಗಳಲ್ಲಿ ೧/೨ ರಿಂದ ೩/೪ ಅಂಗುಲಕ ವ್ಯಾಸವಿರುವ, ದುಂಡಗಿನ, ಧೂಳ ರ್ವಣದ. ಹಗುರವಾದ, ಐದು ಕೋನಗಳಿಂದ ಕೂಡಿರುವ ಹಣ್ಣುಗಳಾಗುವುವು. ಇದರ ಒಳಗೊಂದು ಬೀಜವಿರುವುದು.
ತಾರೀಕಾಯಿನಲ್ಲಿ ಮುಖ್ಯವಾಗಿ ಟೈನಿನ್ ಅಂಶವು ೨೧.೪% ಇರುವುದು ಬೀಜಗಳಲ್ಲಿ ೭೮.೮೭% ಹಳದಿ ವರ್ಣದ ಹೊಳೆಯುವ ತೈಲಾಂಶವಿರುವುದು.
ಗುಣ: ರೂಕ್ಷ, ಲಘು
ರಸ: ಕಷಾಯ
ವಿಷಾಕ: ಮಧುರ
ವಿರ್ಯ: ಉಷ್ಣ
ದೋಷಕರ್ಮ: ತಾರೀಕಾಯಿಯು ಒಣ, ಲಘು ಕಷಾಯುವುಳ್ಳದ್ದಾಗಿರುವುದರಿಂದ ಕಫವನ್ನು, ಕಷಾಯ-ಮಧುರವುಳ್ಳದ್ದಾಗಿರುವುದರಿಂದ ಪಿತ್ತವನ್ನು ಹಾಗೂ ಉಷ್ಣವಾಗಿರುವುದರಿಂದ ವಾತವನ್ನು ಶಮನ ಮಾಡುತ್ತದೆ. ಹೀಗೆ ಇದು ತ್ರಿದೋಷ ಹರವಾದರೂ ವಿಶೇಷವಾಗಿ ಕಫದ ಮೇಲೆ ಕಾರ್ಯ ಮಾಡುತ್ತದೆ.
ಪ್ರಯೋಗಗಳು: ತಾರೀಕಾಯಿ + ಜೇಷ್ಠಮಧು + ಕಲ್ಲುಸಕ್ಕರೆಗಳ ಕಷಾಯವನ್ನು ತೆಗೆದುಕೊಂಡರೆ ಗಂಟಲು ನೋವು ಕಡಿಮೆ ಆಗುವುದು.
· ಕೆಮ್ಮು ವಿಶೇಷವಾದಾಗ ತಾರೀಕಾಯಿಯ ತುಣುಕು ಹಾಗು ಕಲ್ಲು ಸಕ್ಕರೆಗಳನ್ನು ಬಾಯಿಯಲ್ಲಿ ಹಾಕಿಕೊಂಡು ರಸ ನುಂಗುತ್ತಿದ್ದರೆ ಕಫವು ಕರಗುವುದು ಹಾಗೂ ಕೆಮ್ಮು ಕಡಿಮೆಯಾಗುವುದು.
· ಬಾಯಿ-ನೋವುಗಳಿದ್ದ ಭಾಗಕ್ಕೆ ತಾರೀಕಾಯಿಯನ್ನು ತೇಯ್ದು ರಸ ಇಲ್ಲವೆ ತೈಲ ಹಚ್ಚುವುದರಿಂದ ಗುಣಕಂಡುಬರುವುದು.
· ಚರ್ಮ ರೋಗಗಳಿಗೆ ತೈಲವನ್ನು ಹಚ್ಚಬಹುದು ಹಾಗು ಈ ತೈಲವು ಬಿಳುಪು, ತಲೆಬೋಳುಗಳಿಗೂ ಉಪಯುಕ್ತವೆನಿಸಿದೆ.
· ಅಗ್ನಿಮಾಂದ್ಯ, ಹೊಟ್ಟಯುಬ್ಬರ, ನೀರಡಿಕೆ, ವಾಂತಿ,; ಅರ್ಶಸ್ಸು ಹಾಗು ಕ್ರಿಮಿವಿಕಾರಗಳಲ್ಲಿ ಪ್ರಯೋಜನಕಾರಿಯಾಗಿದೆ.
· ರಕ್ತಸ್ತಂಭನ ಗುಣವಿರುವುದರಿಂದ ರಕ್ತಸ್ರವಗಳಲ್ಲಿ ಉಪಯುಕ್ತವೆನಿಸಿದೆ.
· ನೇತ್ರ ರೋಗಗಳಲ್ಲಿ ಹೊಟ್ಟೆಗೆ ತೆಗೆದುಕೊಳ್ಳಲು ಹಾಗು ತ್ರಿಫಲಾ ಕಷಾಯದಿಂದ ಕಣ್ಣುಗಳನ್ನು ತೊಳೆಯಲು ಬರುವುದು.
ಎಚ್ಚರಿಕೆ: ಇದು ಮದಕಾರಿಯಾಗಿರುವುದರಿಂದ ಹೆಚ್ಚಿಗೆ ಸೇವಿಸಬಾರದು.
ಪ್ರಮಾಣ: ಚೂರ್ಣ ೩ ರಿಂದ ೬ ಗ್ರಾಂ
ಯೋಗಗಳು: ವಿಭೀತಕ ತೈಲ, ತ್ರಿಫಲಾ ಚೂರ್ಣ, ತಾಲೀಸಾದಿ ಚೂರ್ಣ, ಲವಂಗಾದಿ ವಟಿ.
೧೩. ದಾಳಿಂಬ ಹಣ್ಣು (Punica Garnatum Linn)
ದಾಳಿಂಬರ ಹಣ್ಣು ಭಾರತದಾದ್ಯಂತ ಬೆಳೆಯುತ್ತದೆ. ಜಮ್ಮು ಭಾಗದಲ್ಲಿ ವಿಶೇಷವಾಗಿ ಬೆಳೆಯುತ್ತದೆ. ಅಫಘಾನಿಸ್ಥಾನ, ಬಲುಚಿಸ್ಥಾನ ಹಾಗು ಇರಾಣದಲ್ಲಿ ಹೆಚ್ಚಾಗಿ ಬೆಳೆಯುವುದು. ತಮಿಳುನಾಡಿನ ಕೊಡೈಕೆನಾಲ್‌ಪ್ರದೇಶದಲ್ಲಿ ಬೆಳೆಯುವ ದಾಳಿಂಬರ ಹಣ್ಣುಗಳು ತುಂಬ ದೊಡ್ಡವು ಹಾಗು ಸಿಹಿಯಾಗಿರುತ್ತವೆ. ರಸಗಳಿಗನುಸಾರ ಇವುಗಳಲ್ಲಿ ಮೂರು ಭೇದಗಳನ್ನು ಮಾಡುತ್ತಾರೆ. ಸಿಹಿ, ಸಿಹಿಹುಳಿ ಹಾಗೂ ಹುಳಿಗಳೆಂದು. ಇವುಗಳಲ್ಲಿ ಅನೇಕ ಜಾತಿ ಭೇದಗಳಿವೆ. ಈ ದಾಳಿಂಬರದಲ್ಲಿ ಒಳ್ಳೆ ಪೌಷ್ಠಿಕಾಂಶಗಳಿವೆ. ತುಂಬ ಪುರಾತನ ಕಾಲದಿಂದಲೂ ಈ ದಾಳಿಂಬರವನ್ನು ಔಷಧಕ್ಕಾಗಿ ಉಪಯೋಗಿಸುತ್ತ ಬರಲಾಗಿದೆ.
ಗುಣ: ಲಘು, ಸ್ನಿಗ್ಧ
ರಸ: ಮಧುರ, ಕಷಾಯ, ಆಮ್ಲ
ವಿಷಾಕ: ಮಧುರ (ಸಿಹಿ ಜಾತಿಯದು), ಹುಳಿ(ಹುಳಿ ಜಾತಿಯದು)
ವೀರ್ಯ: ಅನುಷ್ಣ
ದೋಷ ಕರ್ಮ: ಸಿಹಿಯಾದ ದಾಳಿಂಬರವು ತ್ರಿದೋಷಗಳನ್ನು ಸರಿಪಡಿಸುವುದು. ಇದು ಸಿಹಿ ಹಾಗು ಹುಳಿಗಳಿರುವುದರಿಂದ ಪಿತ್ತವನ್ನು ಹಾಗು ಉಷ್ಣ ವೀರ್ಯವಿರುವುದರಿಂದ ಪಿತ್ತದೋಷವನ್ನು ಕಡಿಮೆ ಮಾಡುವುದು. ಹುಳಿಹಣ್ಣು ಕಫವಾತಗಳನ್ನು ಕಡಿಮೆ ಮಾಡುವುದು ಹಾಗೂ ಪಿತ್ತಕಾರಿಯಾಗಿದೆ.
ಪ್ರಯೋಗಗಳು: ದಾಳಿಂಬವು ಕರುಳಿನ ಶಿಥಿಲತೆಯಲ್ಲಿ, ಕರುಳಿನಿಂದ ರಕ್ತವು ಸ್ರವಿಸುವಾಗ ಅತಿಸಾರ, ಸಂಗ್ರಹಣಿ, ಆಮಾಂಶ ವಿಕಾರಗಳಲ್ಲಿ ವಿಶೇಷ ಗುಣಕಾರಿ ಎನಿಸಿದೆ.
· ದಾಳಿಂಬ ಚೆಕ್ಕೆಯ ಕಷಾಯ ತಯಾರಿಸಿ ಗಾಯಗಳನ್ನು ತೊಳೆಯಲು ಉಪಯೋಗಿಸಬಹುದು. ಹಾಗು ಬಾಯಿನೋವುಗಳಲ್ಲಿ ಮುಕ್ಕಳಿಸಲೂ ಒಳ್ಳೆಯದು.
· ಅರುಚಿ, ಅಗ್ನಿಮಾಂದ್ಯ, ನೀರಡಿಕೆ, ಆಮ್ಲಪಿತ್ತ, ಪಿತ್ತವಿಕಾರಗಳಲ್ಲಿ ಉಪಯುಕ್ತವೆನಿಸಿದೆ.
· ಚಿಕ್ಕಮಕ್ಕಳ ಅತಿಸಾರಕ್ಕೆ ಇದರ ಚೆಕ್ಕೆಯನ್ನು ಆಡಿನ ಹಾಲಿನಲ್ಲಿ ತೇಯ್ದು ಹಾಕಲಾಗುತ್ತದೆ.
· ಚಿಕ್ಕಮಕ್ಕಳ ಕೆಮ್ಮಿಗೆ ದಾಳಿಂಬ ರಸಕ್ಕೆ ಕಲ್ಲುಸಕ್ಕರೆ ಸೇರಿಸಿ ಕೊಡಬೇಕು.
· ಕ್ರಿಮಿದೋಷದಲ್ಲಿ ೧೦ ರಿಂದ ೨೦ ಗ್ರಾಂ. ಚೆಕ್ಕೆಯ ಕಷಾಯವನ್ನು ಬರಿ ಹೊಟ್ಟೆಯಲ್ಲಿ ಕೊಟ್ಟು ರಾತ್ರಿ ಮಲಗುವಾಗ್ಗೆ ವಿರೇಚನ ಕೊಟ್ಟರೆ ಜಂತುಗಳು ಬೀಳುವುವು.
· ಸಾಮಾನ್ಯ ಬಳಲಿಕೆ, ನಃಶಕ್ತಿ ಗರ್ಭಿಣಿ ವಾಂತಿ, ರಕ್ತ ಹೀನತೆಗಳಲ್ಲಿ ದಾಳಿಂಬರ ರಸವನ್ನು ನಿತ್ಯ ಕುಡಿಯಬೇಕು.
ಪ್ರಮಾಣ:
ಹಣ್ಣಿನ ರಸ ೨೦ ರಿಂದ ೫೦ ಮಿ.ಲಿ
ತೊಗಟೆ ಕಷಾಯ ೪೦ ರಿಂದ ೮೦ ಮಿ.ಲಿ
ಯೋಗಗಳು: ದಾಡಿಮಾಷ್ಟಕ, ದಾಡಿಮಾದಿ ಚೂರ್ಣ, ದಾಡಿಮದ್ಯಾಘೃತ, ದಾಡಿಮಾದಿ ತೈಲ.
ಜೈನ ವೈದ್ಯಕೀಯ ಪರಂಪರೆ: ೧೩. ಕೆಲ ಉಪಯುಕ್ತ ಮನೆಮದ್ದುಗಳು (೩)
೧೪. ಚಂದನ (ಶ್ರೀಗಂಧ)(Santalum Album Linn)
ಶ್ರೀಗಂಧ, ಗಂಧವೆಂದೇ ಈ ಚಂದನವು ಪ್ರಸಿದ್ಧವಿದ್ದು ಒಳ್ಳೆ ಸುವಾಸನೆಗೆ ಕಟ್ಟಡ, ಮೂರ್ತಿಗಳ ವಿನ್ಯಾಸಕ್ಕೆ, ಔಷಧಿಗೆ ದೇವರಿಗೆ ಗಂಧ ಲೇಪಿಸಲು – ಹೀಗೆ ಬಹು ಉಪಯುಕ್ತವೆನಿಸಿದೆ. ಕರ್ನಾಟಕ, ತಮಿಳುನಾಡು, ಮಲಬಾರಗಳಲ್ಲಿ ವಿಶೇಷವಾಗಿ ಬೆಳೆಯುವುದು. ಗುಡ್ಡಗಾಡು ಪ್ರದೇಶದಲ್ಲಿ ಬೆಳೆಯುವ ಶ್ರೀಗಂಧ ಮರದಲ್ಲಿ ಹೆಚ್ಚಾಗಿ ತೈಲಾಂಶವು ದೊರಕುವುದು. ಇವುಗಳಲ್ಲಿ ರಕ್ತ ಚಂದನ – ಬಿಳಿಚಂದನ ಎಂದು ಎರಡು ನಮುನೆಗಳಿವೆ.
ಶ್ರೀಗಂಧ ಗಿಡವು ಸುಮಾರು ೩೦ ರಿಂದ ೪೦ ಅಡಿ ಎತ್ತರದವರೆಗೆ ಬೆಳೆಯುವುದು. ಇದರ ಕಾಂಡದಲ್ಲಿ ೧೦%ವರೆಗೆ ಎಣ್ಣೆ ಸಿಕ್ಕುವುದು. ಒಂದು ಕಿಲೋ ಶ್ರೀಗಂಧದ ಕಟ್ಟಿಗೆಯಲ್ಲಿ ೧೦೦ ಮಿ.ಲಿ ಎಣ್ಣೆ ಬರುವುದು. ತೈಲಾಂಶವು ಹಳದಿ ವರ್ಣವುಳ್ಳದಾಗಿದ್ದು, ಗಟ್ಟಿಯಾಗಿ, ತೀಕ್ಷ್ಣ ವಾಸನೆಯುಳ್ಳದ್ದಾಗಿದೆ. ರುಚಿಯಲ್ಲಿ ಕಾರ-ಕಹಿಯಾಗಿರುವುದು. ಈ ತೈಲದಲ್ಲಿ ಸೆಂಟಲಾಲ್ ಎಂಬ ಅಂಶವು ೯೦% ಇರುವುದು. ಬೀಜಗಳಲ್ಲಿ ೫೦ ರಿಂದ ೫೫% ಕೆಂಪು ವರ್ಣದ ಗಟ್ಟಿಯಾದ ತೈಲ ದೊರಕುವುದು.
ಗುಣ: ಲಘು, ರೂಕ್ಷ
ರಸ: ತಿಕ್ತ, ಮಧುರ
ವಿಪಾಕ:ಕಟು ವೀರ್ಯ: ಶೀತ
ದೋಷಕರ್ಮ : ಕಫ, ಪಿತ್ತನಾಶಕವೆನಿಸಿದೆ.
ಶ್ರೀಗಂಧವು ದೇಹದಲ್ಲಿ ಉರಿಯನ್ನು ಕಡಿಮೆ ಮಾಡಲು, ಮೈ-ಕೈಗಳ ನೋವನ್ನು ಕಡಿಮೆ ಮಾಡಲು, ನೀರಡಿಕೆಯನ್ನು ಕಡಿಮೆ ಮಾಡಲು, ದೇಹಕ್ಕೆ ಒಳ್ಳೆಕಾಂತಿ – ಬಣ್ಣವನ್ನು ಕೊಡಲು, ಮೈ ಕೆರೆತವನ್ನು ಕಡಿಮೆ ಮಾಡಲು, ವಿಷ ದೋಷವನ್ನು ಹರಣ ಮಾಡಲು ಉಪಯುಕ್ತವೆನಿಸಿದೆ. ಮಿದುಳಿಗೆ ಹೃದಯಕ್ಕೆ ಶಕ್ತಿಯನ್ನು ಕೊಡುವುದು. ರಕ್ತಶೋಧಕ, ಪಿತ್ತಶಾಮಕವೆನಿಸಿದೆ.
ಪ್ರಯೋಗಗಳು: ಶ್ರೀಗಂಧವನ್ನು ಲೇಪಿಸಿಕೊಳ್ಳುವುದರಿಂದ ಪಿತ್ತ ಸಂಬಂಧಿತ ತಲೆನೋವು, ದಾಹ, ವಿಸರ್ಪ ಹಾಗೂ ಇತರ ಚರ್ಮವಿಕಾರಗಳು, ಬಣ್ಣ ಬದಲಾವಣೆ ಶರೀರದಿಂದ ಹೊರಸೂಸುತ್ತಿರುವ ದುರ್ಗಂಧ ಇವು ದೂರವಾಗುವುವು.
· ಮೂತ್ರ ಸರಿಯಾಗಿ ಹೋಗದಿರುವುದು. ಮೂತ್ರದಲ್ಲಿ ಕೀವು ಹೋಗುವಿಕೆಗಳನ್ನು ಕಡಿಮೆ ಮಾಡುವುದು.
· ಹಳೆಯ ಕೆಮ್ಮಿನಲ್ಲಿ ಉಪಯುಕ್ತವೆನಿಸಿದೆ. ಇದರಿಂದ ಕಫವು ಸರಳವಾಗಿ ಹೊರಹೋಗುವುದಲ್ಲದೆ ಇದರೊಡನೆ ಬರುವ ರಕ್ತ-ಕೀವುಗಳು ನಿಲ್ಲುವುದು.
· ದೇಹದಲ್ಲಿ ದುರ್ಗಂಧ ವಾಸನೆ ಇದ್ದರೂ ಅದು ಕೂಡ ಕಡಿಮೆ ಆಗುವುದು.
· ಸ್ತ್ರೀಯರಲ್ಲಿ ರಕ್ತ ಪ್ರದರ, ಬಿಳಿಮು‌ಟ್ಟುಗಳಿಗೂ ಉಪಯುಕ್ತವೆನಿಸಿದೆ.
ಪ್ರಮಾಣ:
ಚೂರ್ಣ ೩ ರಿಂದ ೬ ಗ್ರಾಂ
ತೈಲ ೫ ರಿಂದ ೨೦ ಹನಿಗಳು.
ಯೋಗ: ಚಂದನಾದಿ ಚೂರ್ಣ, ಚಂದನಾದಿವಟಿ, ಚಂದನಾಸವ.
೧೫. ಚಿತ್ರಕ (Plumbago Zayanica Linne)
ಈ ಚಿತ್ರಕ ಬಳ್ಳಿ, ಕಾಮಿಣಿ ರೋಗಕ್ಕೆ ತುಂಬ ಪ್ರಸಿದ್ಧವಾಗಿದೆ. ತುಂಬ ಮೃದುವಾಗಿರುವ ಈ ಬಳ್ಳಿಯು ೨ ರಿಂದ ೪ ಅಡಿಗಳವರೆಗೆ ಬೆಳೆಯುವುದು, ಇದರ ಬಡ್ಡೆಯು ಅಂಗುಷ್ಟದಷ್ಟು ದಪ್ಪಗಿದ್ದು ಹೊರಗಿನ ಮೈ ಕಪ್ಪಾಗಿದ್ದರೂ ಒಳಗೆ ಬೆಳ್ಳಗಿರುತ್ತದೆ. ಇದರಲ್ಲಿ ಬಿಳಿ ಹಾಗೂ ಕೆಂಪುಗಳೆಂದು ಎರಡು ಭೇದಗಳಿವೆ. ತುದಿಯಲ್ಲಿ ಸುಂದರವಾದ ಬಳಿ ಅಥವಾ ಕೆಂಪು ಗೊಂಚಲು ಹೂವುಗಳನ್ನು ಬಿಡುವುದು. ಕೆಲವರು ನೀಲಿಬಣ್ಣದ ಚಿತ್ರಕ ಬಳ್ಳಿ ಇದೆ ಎಂದು ವರ್ಣಿಸಿದ್ದಾರೆ. ಇದು ದಕ್ಷಿಣ ಆಫ್ರಿಕ ಮೂಲದ್ದು ಈ ಚಿತ್ರಕ ಬಳ್ಳಿಯು ಭಾರತಾದ್ಯಂತ ಬೆಳೆಯುವುದಾದರೂ ವಿಶೇಷವಾಗಿ ಬಂಗಾಲ, ಉತ್ತರ ಪ್ರದೇಶ, ದಕ್ಷಿಣ ಭಾರತಗಳಲ್ಲಿ ಬೆಳೆಯುವುದು.
ಚಿತ್ರಕ ಬಳ್ಳಿಯ ಎಲ್ಲ ಅಂಗಗಳೂ ಔಷಧಿಯ ಮೌಲ್ಯ ಹೊಂದಿದೆ. ಇದರಲ್ಲಿ ಪ್ಲಂಬೆಗಿನ್ ಅಂಶವಿದೆ. ಕ್ರಿಮಿನಾಶಕ ಗುಣ ಹೊಂದಿದೆ. ಗಿಡವು ಹೆಚ್ಚು ಬಲಿತಂತೆ ಬೇರಿನಲ್ಲಿ ಔಷಧದ ಪ್ರಮಾಣ ಹೆಚ್ಚಾಗಿರುವುದು.
ಇದು ಔಷಧಕ್ಕೆ ಮಾತ್ರವಲ್ಲದೆ ಅಲಂಕಾರಿಕವಾಗಿಯೂ ಉಪಯುಕ್ತವೆನಿಸಿದೆ. ಮನೆಯ ಹೂತೋಟದಲ್ಲಿ ಬೆಳೆಸಬಹುದು.
ಗುಣ : ಲಘು, ರೂಕ್ಷ, ತೀಕ್ಷ್ಣ
ರಸ: ಕಟು
ವಿಪಾಕ : ಕಟು
ವೀರ್ಯ : ಉಷ್ಣ
ದೋಷ ಕರ್ಮ: ಇದು ಉಷ್ಣ ಹಾಗೂ ತೀಕ್ಷ್ಣವಾಗಿರುವುದರಿಂದ ಕಫ-ವಾತಗಳನ್ನು ಕಡಿಮೆ ಮಾಡುವುದು ಹಾಗೂ ಪಿತ್ತವನ್ನು ಬೆಳೆಸುವುದು, ಚರ್ಮಕ್ಕೆ ಸುಟ್ಟ ಗುಳ್ಳೆಯಂತೆ ಗುಳ್ಳೆಗಳೇವವು.
ಚಿತ್ರಕವು ಕಾರ, ಉಷ್ಣ ಹಾಗು ತೀಕ್ಷ್ಣವಾಗಿರುವುದರಿಂದ ದೀಪನ ಪಾಚನ, ಪಿತ್ತಸಾರಕ, ಗ್ರಾಹಿ ಹಾಗೂ ಕ್ರಿಮಿಘ್ನವೆನಿಸಿದೆ.
ಇದು ವಿಶೇಷವಾಗಿ ಗರ್ಭಾಶಯವನ್ನು ಸಂಕೋಚಗೊಳಿಸಿ ರಕ್ತಸ್ರಾವವನ್ನುಂಟು ಮಾಡುವುದು.
ಇದು ಸ್ವಲ್ಪ ಪ್ರಮಾಣದಲ್ಲಿ ಸೇವಿಸುವುದರಿಂದ ಮಾನಸಿಕ ಉತ್ತೇಜನ ದೊರಕುವುದು. ಇದು ನರಗಳ ನೋವನ್ನು ಕಡಿಮೆ ಮಾಡುವುದು. ಮೈ ಬೆವರುವ ಹಾಗೆ ಮಾಡಿ ಜ್ವರವನ್ನಿಳಿಸುವುದು. ಮೂತ್ರವರ್ಧಕವೆನಿಸಿದೆ. ಮೂಲವ್ಯಾಧಿಯನ್ನು ಕಡಿಮೆ ಮಾಡುವುದು. ಈ ಚಿತ್ರಕವನ್ನು ಗರ್ಭಿಣಿಯರಿಗೆ ಕೊಡಬಾರದು. ಹಾಗೂ ಇದನ್ನು ಹೆಚ್ಚಿನ ಪ್ರಮಾಣದಲ್ಲಿ ತೆಗೆದುಕೊಳ್ಳಬಾರದು.
ಪ್ರಯೋಗಗಳು: ಕಾಮಿಣೀ ರೋಗವಾದಾಗ ಇದರ ಬಳ್ಳಿಯನ್ನು ಎಡಗೈ ತೋಳಿಗೆ ಸುತ್ತುವರು. ಇದರ ಪ್ರಭಾವದಿಂದ ಕಾಮಿಣಿ ರೋಗವು ಬೇಗನೆ ಗುಣವಾಗುವುದು.
· ಸೂತಿಕಾ ಜ್ವರದಲ್ಲಿ ಇದು ಉತ್ತಮ ಔಷಧಿಯಾಗಿದ್ದು ಜ್ವರವನ್ನು ಕಡಿಮೆ ಮಾಡಿ ಗರ್ಭಾಶಯದೊಳಗಿನ ದೂಷಿತ ರಕ್ತವನ್ನು ಹೊರಗೆ ಹಾಕುತ್ತದೆ.
· ಅಗ್ನಿಮಾಂದ್ಯ, ಅಜೀರ್ಣ, ಹೊಟ್ಟೆನೋವು, ಯಕೃತವಿಕಾರ, ಗ್ರಹಿಣಿ ಹಾಗೂ ಕ್ರಿಮಿರೋಗಗಳಲ್ಲಿ ಉಪಯುಕ್ತವೆನಿಸಿದೆ.
· ಅರ್ಬುದ(ಕ್ಯಾನ್ಸರ್) ರೋಗದ ಮೇಲೆ ಚಿತ್ರ ಮೂಲದ ಪ್ರಭಾವವನ್ನು ಮದ್ರಾಸಿನ ಕ್ಯಾಪ್ಟನ್ ಶ್ರೀನಿವಾಸಮೂರ್ತಿ ಔಷಧ ಸಂಶೋಧನೆ ಸಂಸ್ಥೆಯು ಕಂಡುಹಿಡಿದಿದೆ. ಇದರ ಬೇರಿನ ಸತ್ವವು ಅರ್ಬುದ ಗಡ್ಡೆಯ ಬೆಳವಣಿಗೆಯನ್ನು ೭೦% ಕಡಿಮೆ ಮಾಡುತ್ತದೆ ಎನ್ನಲಾಗಿದೆ. ಅರ್ಬುದ ರೋಗಕ್ಕೆ ಸುಮಾರು ೨೫ ಸಸ್ಯಗಳು ವಿವಿಧ ರಾಸಾಯನಿಕ ಸತ್ವಗಳಿಗಿಂತ ಚಿತ್ರಕ ಮೂಲದ ಬೇರಿನ ಮಿಶ್ರಣವು ಹೆಚ್ಚು ಪರಿಣಾಮಕಾರಿಯಾಗಿದೆ ಎಂದು ಸಂಶೋಧನೆಗಳಿಂದ ಗೊತ್ತಾಗಿದ್ದು ಇನ್ನೂ ಈ ಕೆಲಸ ಮುಂದುವರಿದಿದೆ.
· ಬೇರನ್ನು ತೇಯ್ದು ಚರ್ಮದ ಮೇಲೆ ಹಚ್ಚಿದರೆ ಅಣೆ(Corn),ಬಂಗುಗಳು ಗುಣವಾಗುತ್ತವೆ.
ಚಿತ್ರಕ ತೈಲ : ಚಿತ್ರಕ ಬಳ್ಳಿಯ ಸ್ವರಸ ತೆಗೆದು ಎಳ್ಳಿನ ಎಣ್ಣೆಯಲ್ಲಿ ಹಾಕಿ ತೈಲ ಪದ್ಧತಿಯಂತೆ ಕುದಿಸಿಕೊಂಡು(ಸ್ವರಸದ ಅಂಶವು ಕೈ ಬೆರಳುಗಳಿಗೆ ಅಂಟದಿರುವವರೆಗೆ) ಸೋಸಿಕೊಳ್ಳಬೇಕು. ಈ ತೈಲವನ್ನು ಸಂಧಿವಾತದಲ್ಲಿ ಹಚ್ಚಿ ಮೃದುವಾಗಿ ತಿಕ್ಕಿದರೆ ನೋವು ಕಡಿಮೆ ಆಗುವುದು. ಅಲ್ಲದೆ ಶರೀರದ ಯಾವುದೇ ಭಾಗ ಸಂಜ್ಞಾಹೀನವಾಗಿದ್ದರೆ ಈ ತೈಲವನ್ನು ಹಚ್ಚುತ್ತಾ ಹೋದಂತೆ ಅಲ್ಲಿ ಕ್ರಮೇಣ ಸಂಜ್ಞೆ ಬರುವುದು. ಈ ಕಾರ್ಯವು ಚಿತ್ರಕದ ತೀಕ್ಷ್ಣ ಹಾಗೂ ಸೂಕ್ಷ್ಮ ಗುಣಗಳಿಂದ ಸಾಧ್ಯವಾಗುವುದು.
ಯೋಗಗಳು: ಚಿತ್ರಕಾದಿ ಗುಟಿಕಾ, ಚಿತ್ರಕ ಹರೀತಕಿ, ಚಿತ್ರಕ ಘೃತ, ಚಿತ್ರಕಾದಿ ಚೂರ್ಣ.
ಪ್ರಮಾಣ :೧ ರಿಂದ ೨ ಗ್ರಾಂ.
೧೬. ಜೇಷ್ಠಮಧು(ಅತಿ ಮಧುರ) (Glycyrrhiza Glabra)
ಇದು ಬಹುವರ್ಷ ಬಾಳುವ ಒಂದು ಪೊದೆಗಿಡ ೨ ರಿಂದ ೪ ಅಡಿಗಳವರೆಗೆ ಎತ್ತರವಾಗಿ ಬೆಳೆಯುವುದು. ಇದರ ಎಲೆಗಳು ಸಂಯುಕ್ತ ಜೋಡಣೆಯಿಂದ ಕೂಡಿದ್ದು ೪ ರಿಂದ ೭ ಉಪಪತ್ರಗಳನ್ನು ಹೊಂದಿರುವುವು. ಬೇರುಗಳು ಉದ್ದವಿದ್ದು ಕೆಂಪು ಅಥವಾ ಹಳದಿ ಮಿಶ್ರಿತ ಕೆಂಪು ಬಣ್ಣ ಹೊಂದಿರುವುವು. ಈ ಬೇರಿನಲ್ಲಿ ಗ್ಲಿಸರೆಜಿನ್ ಎಂಬ ಹಳದಿವಸ್ತು, ಅಸ್ಪರಾಜಿನ್, ಸಕ್ಕರೆ, ಪಿಷ್ಠ, ಅಂಟು ಮತ್ತು ಮೆಗ್ನೀಶಿಯಂ ಲವಣಗಳಿರುವುವು. ಈ ಜೇಷ್ಠ ಮಧುವಿನಲ್ಲಿ ಮುಖ್ಯವಾಗಿ ಮೂರು ಜಾತಿಯವುಗಳನ್ನು ನೋಡಬಹುದು. ಭಾರತದಲ್ಲಿ ವಿಶೇಷವಾಗಿ ಜಮ್ಮು-ಕಾಶ್ಮೀರ, ಡೆಹರಾಡುನ ಮತ್ತು ದಿಲ್ಲಿ ಪ್ರದೇಶಗಳಲ್ಲಿ ಬೆಳೆಯುವುವು.
ಇದು ಸುಲಭದಲ್ಲಿ ದೊರಕುವ ಉತ್ತಮ ಔಷಧಿ ಎನಿಸಿದೆ. ಇದರ ಉಪಯೋಗದ ಬಗ್ಗೆ ಸಾಕಷ್ಟು ಸಂಶೋಧನೆಗಳು ದೇಶ-ವಿದೇಶಗಳಲ್ಲಿ ಆಗಿದ್ದು ಇದು ಜಠರ ವ್ರಣ (Gastric Ulcer)ಕ್ಕೆ ಒಂದು ಶ್ರೇಷ್ಠ ಔಷಧಿ ಎಂದು ಗೊತ್ತಾಗಿ ಇತ್ತೀಚೆಗೆ ಜೇಷ್ಠ ಮಧುವನ್ನು ಸೇರಿಸಿ ಜಠರ ವ್ರಣಕ್ಕೆ ಚಿಕಿತ್ಸೆ ಕೊಡಲಾಗುತ್ತಿದೆ.
ಗುಣ : ಗುರು, ಸ್ನಿಗ್ಧ
ರಸ: ಮಧುರ(ಸಿಹಿ)
ವಿಪಾಕ: ಸಿಹಿ
ವೀರ್ಯ: ಶೀತ
ದೋಷ ಕರ್ಮ: ಇದು ಗುರು, ಸ್ನಿಗ್ಧ ಹಾಗು ಆಧಾರ ಸಿಹಿಯಾಗಿರುವುದರಿಂದ ವಾತವನ್ನು, ಸಿಹಿ ಶೀತವಾಗಿರುವುದರಿಂದ ಪಿತ್ತವನ್ನು ಕಡಿಮೆ ಮಾಡುವುದು.
ಇದನ್ನು ದೇಹದ ಹೊರಗಿನಿಂದ ಬಳಸಿದಾಗ ದಾಹವನ್ನು ಕಡಿಮೆ ಮಾಡುವುದು. ನೋವು ಹಾಗೂ ಬಾವುಗಳನ್ನು ಇಳಿಸುವುದು. ಕೂದಲುಗಳನ್ನು ಬೆಳೆಸುವುದು.
ಹೊಟ್ಟೆಯಲ್ಲಿ ತೆಗೆದುಕೊಂಡಾಗ ವಾಂತಿಯನ್ನು ನಿಲ್ಲಿಸುವುದು, ನೀರಡಿಕೆಯನ್ನು ಕಡಿಮೆ ಮಾಡುವುದು. ವಾತವನ್ನು ಅನುಲೋಮಗೊಳಿಸುವುದು. ಹಾಗು ಮೃದು ವಿರೇಜಕವೆನಿಸಿದೆ. ಅಮಾಶಯ ಭಾಗದಲ್ಲಿ ಆಮ್ಲತೆ (Acidity)ಯನ್ನು ಕಡಿಮೆಗೊಳಿಸಿ ಅಲ್ಲಿ ವ್ರಣಗಳಿದ್ದರೆ ಮಾಯಿಸುವುದು. ಕಫವನ್ನು ಹೊರಹಾಕವುದು. ಒಳ್ಳೆ ಧ್ವನಿಯನ್ನು ಕೊಡುವುದು, ಮಿದುಳಿಗೆ ಬಲದಾಯಕ ಹಾಗು ರಸಾಯನವಾಗಿದೆ.
ಪ್ರಯೋಗಗಳು: ಜಠರ ವ್ರಣಗಳಿಗೆ ಒಂದು ಬಟ್ಟಲು ಹಾಲಿಗೆ ಒಂದು ಚಮಚದಷ್ಟು ಜೇಷ್ಠಮಧು ಚೂರ್ಣವನ್ನು ಹಾಕಿ ಕುದಿಸಿ, ಆರಿಸಿ ಬರಿ ಹೊಟ್ಟೆಯಲ್ಲಿ ದಿನಕ್ಕೆ ೨-೩ ಸಾರೆ ಒಂದೆರಡು ತಿಂಗಳುಗಳವರೆಗೆ ಕೊಟ್ಟರೆ ಒಳ್ಳೆ ಗುಣ ಕಂಡುಬರುವುದು.
· ಮೈಯಲ್ಲಿ ದಾಹ, ಉರಿಪು, ಸಂಕಟ, ನೀರಡಿಕೆಗಳಿಗೆ ಇದರ ಕಷಾಯವನ್ನು(ಇದನ್ನು ಕಷಾಯದಂತೆ ೧/೪ಕ್ಕೆ ಇಳಿಸುವ ಅಗತ್ಯವಿಲ್ಲ) ತಣ್ಣಗಾದ ಬಳಿಕ ಮೇಲಿಂದ ಮೇಲೆ ಕೊಡುತ್ತಿರಬೇಕು. ಇಲ್ಲವೆ ಒಂದು ಬಟ್ಟಲು ನೀರಿನಲ್ಲಿ ಒಂದು ಚಮಚ ಪುಡಿಯನ್ನು ಕಲಿಸಿ ಹಾಗೆ ರಾತ್ರಿ ತೆಗೆದಿಟ್ಟು ಬೆಳಿಗ್ಗೆ ನೀರನ್ನು ಸೋಸಿಕೊಂಡು ಕುಡಿಯಬಹುದು. ಪಿತ್ತಶಮನವಾಗುತ್ತದೆ.
· ಒಣಕೆಮ್ಮಿಗೆ, ಜೇಷ್ಠ ಮಧುಪುಡಿಯನ್ನು ಬೆಚ್ಚಗಿನ ನೀರಿನಲ್ಲಿ ಕೊಡಬೇಕು. ಇಲ್ಲವೆ ಜೇಷ್ಠ ಮಧುವಿನ ಬೇರಿನ ಸಣ್ಣ ತುಂಡುಗಳನ್ನು ಬಾಯಿಯಲ್ಲಿ ಹಿಡಿದು ರಸ ನುಂಗುತ್ತಿರಬೇಕು. ಇದರಿಂದ ಗಂಟಲಿನ ಕೆರೆತ ಕಡಿಮೆ ಆಗುವುದು, ಧ್ವನಿ ಒಡೆತ, ಧ್ವನಿ ಕುಗ್ಗುವಿಕೆಗೆ ಕೂಡ ಇದೇ ರೀತಿ ತೆಗೆದುಕೊಳ್ಳಲು ಹೇಳಬೇಕು. ಸಂಗೀತಗಾರರು, ನಾಟಕಗಳಲ್ಲಿ ಪಾತ್ರವಹಿಸುವವರು ಉಪನ್ಯಾಸಕರು, ರಾಜಕಾರಣಗಳಿಗೆ ಧ್ವನಿ ಒಡೆತ ಸಾಮಾನ್ಯ. ಹೀಗಾಗದಂತೆ ಇವರು ಜೇಷ್ಠ ಮಧು ಬೇರಿನ ತುಂಡುಗಳನ್ನು ಬಾಯಿಯಲ್ಲಿಟ್ಟುಕೊಂಡು ಜಗಿಯುತ್ತ ರಸ ನುಂಗುತ್ತಿದ್ದರೆ ಈ ತೊಂದರೆ ಆಗುವುದಿಲ್ಲ.
· ಉಬ್ಬುಸಕ್ಕೆ ಪುಷ್ಪಸಗಳಲ್ಲಿ ಕಫವು ಗಟ್ಟಿಯಾಗಿ ಉಸಿರಾಟಕ್ಕೆ ತೊಂದರೆಯಾದಾಗ ಜೇಷ್ಠ ಮಧುಹಿಪ್ಪಲಿಯ ಕಷಾಯಕ್ಕೆ (೧/೪ಕ್ಕೆ ಇಳಿಸಿದ್ದು ಅರ್ಧ ಗಂಟೆಗಳಿಗೊಮ್ಮೆ ೨ ರಿಂದ ೪ ಚಮಚಗಳಷ್ಟು ಕೊಡುತ್ತಿದ್ದರೆ ಮೇಲಿಂದ ಮೇಲೆ ಬರುವ ತೀವ್ರ ಸ್ವರೂಪದ ದಮ್ಮು (Status Asthmaticus)ಕೂಡ ನಿಯಂತ್ರಣಕ್ಕೆ ಬರುವುದೆಂದು ಕಂಡುಬಂದಿದೆ.
· ಸಂದುವಾತ, ನೋವು, ಬಾವುಗಳಿಗೆ ಉಪಯೋಗಿಸಲ್ಪಡುವ “ಪಿಂಡತೈಲ” ದಲ್ಲಿ ಜೇಷ್ಠ ಮಧುವೇ ಮುಖ್ಯ ದ್ರವ್ಯವಾಗಿದೆ. ಇತ್ತೀಚಿನ ಪ್ರಯೋಗದಲ್ಲಿ ಈ ಜೇಷ್ಠ ಮಧುವಿನಲ್ಲಿ ಆಧುನಿಕ ಚಮತ್ಕಾರಿಕ ಔಷಧಿಯಾದ ಕಾರ್ಟಿಸೋನನ್ನು ಹೋಲುವ ಗುಣಾಂಶಗಳಿವೆ ಎಂದು ಬಂದಿದೆ.
· ಯಾವುದೇ ಸ್ವರೂಪದ ರಕ್ತ ಸ್ರಾವಕ್ಕೆ ಜೇಷ್ಠಮಧುವು ಒಂದು ಉತ್ತಮ ಔಷಧಿ ಎನಿಸಿದೆ. ಇದರ ಕಷಾಯವನ್ನು ಮೇಲಿಂದ ಮೇಲೆ ಕುಡಿಸುತ್ತಿದ್ದರೆ ಹೊಟ್ಟೆಯಲ್ಲಿ ಸಮಾಧಾನವಾಗುವುದಲ್ಲದೆ ರಕ್ತ ಸ್ತಂಭನ ಕಾರ್ಯವೂ ಆಗುವುದು.
ಪ್ರಮಾಣ : ೩ ರಿಂದ ೫ ಗ್ರಾಂ
ಯಾಗ : ಯಷ್ಟ್ಯಾದಿ ಚೂರ್ಣ, ಯಷ್ಟ್ಯಾದಿ, ಯಷ್ಟಯಧ್ವಾದ ತೈಲ.
೧೭. ಜೀರಿಗೆ (Cuminum Cyminum linn)
ಜೀರಿಗೆಯು ನಿತ್ಯ ಅಡಿಗೆಯಲ್ಲಿ ಮಸಾಲೆ ಪದಾರ್ಥವಾಗಿ ಉಪಯೋಗಿಸುವ ವಸ್ತು. ಭಾರತಾದ್ಯಂತ ಬೆಳೆಯುತ್ತದೆ. ವಿಶೇಷವಾಗಿ ಉತ್ತರ ಪ್ರದೇಶ, ರಾಜಸ್ಥಾನ ಮತ್ತು ಪಂಜಾಬಗಳಲ್ಲಿ ಬೆಳೆಯುವುದುಂಟು.
ಈ ಜೀರಿಗೆಯಲ್ಲಿ ಸಿಹಿ ಹಾಗೂ ಸುಗಂಧವಾದ ತೈಲಾಂಶವು ೨ ರಿಂದ ೪ ೫% ಇರುತ್ತದೆ. ಇದಲ್ಲದೆ ೨೦ ರಿಂದ ೪೦% ಕ್ಯುಮೆಲ್ಡೆಹೈಡ್ ಅಂಶವಿದ್ದು ಪ್ರೋಟೀನ್, ಕಾರ್ಬೋಹೈಡ್ರೇಟ್ ಹಾಗೂ ಖನಿಜಾಂಶಗಳಿವೆ. ಜೀವಸತ್ವ ಎ ಹಾಗೂ ಸಿ ಅಂಶಗಳಿವೆ.
ಗುಣ : ಲಘು
ರಸ: ಕಾರ
ವಿಪಾಕ:ಕಾರ
ವೀರ್ಯ:ಉಷ್ಣ
ದೋಷಕರ್ಮ: ಜೀರಿಗೆಯು ಉಷ್ಣವಿರುವುದರಿಂದ ಕಫ ವಾತಗಳನ್ನು ಕಡಿಮೆ ಮಾಡುವುದು ಹಾಗೂ ಪಿತ್ತವನ್ನು ಹೆಚ್ಚಿಸುವುದು.
ಇದನ್ನು ಮೇಲೆ ಹಚ್ಚುವುದರಿಂದ ಕೆರೆತವನ್ನುಂಟು (ಲೇಖನ ಕರ್ಮ) ಮಾಡಿ ಬಾವನ್ನು ಇಳಿಸುವುದು ಹಾಗೂ ನೋವನ್ನು ಕಡಿಮೆ ಮಾಡುವುದು.
ಇದು ಒಳ್ಳೆ ದೀಪಕ-ಪಾಚಕವಾಗಿದೆ. ವಾತಾನುಲೋಮನ ಮಾಡುವುದು. ಹೊಟ್ಟೆ ನೋವನ್ನು ಕಡಿಮೆ ಮಾಡುವುದು. ಗ್ರಾಹಿ ಹಾಗೂ ಕ್ರಿಮಿಘ್ನವೆನಿಸಿದೆ.
ಪ್ರಯೋಗಗಳು: ಹೊಟ್ಟೆಯುಬ್ಬರ, ವಾಂತಿ, ಭೇದಿ, ಸಂಗ್ರಹಣೆ, ಅಪಚನ ವಿಕಾರಗಳಲ್ಲಿ ಜೀರಿಗೆಯು ಉಪಯುಕ್ತವಾಗಿದೆ.
· ಚಿಕ್ಕಮಕ್ಕಳಿಗೆ ಜೀರಿಗೆಯ ಕಷಾಯವನ್ನು ನಿತ್ಯ ಕೊಡುತ್ತಿದ್ದರೆ ಪಾಚಕಾಂಗಗಳ ವಿಕಾರಗಳು ಹುಟ್ಟುಕೊಳ್ಳುವುದಿಲ್ಲ.
· ಆಮ್ಲ ಪಿತ್ತವಿಕಾರಕ್ಕೆ ಜೀರಿಗೆ+ಸಕ್ಕರೆ ಕೊಡಬೇಕು.
· ಬಾಯಿಯಲ್ಲಿ ವ್ರಣಗಳಾಗಿ ಉರಿಯುತ್ತಿದ್ದರೆ ಜೀರಿಗೆಗಳನ್ನು ಬಾಯಿಯಲ್ಲಿ ಹಾಕಿಕೊಂಡು ತಿನ್ನುತ್ತಿದ್ದರೆ ಬೇಗನೆ ಕಡಿಮೆ ಆಗುವುವು. ಆಯುರ್ವೇದ ಪ್ರಕಾರ ಬಾಯಿಯಲ್ಲಿ ಗುಳ್ಳೆಗಳಾಗುವುದು ಪಾಚಾಕಾಂಗ ದೋಷಗಳಿಂದ ಎಂದಿದೆ.
· ಬಾಣಂತಿಯರಿಗೆ ಎದೆಹಾಲು ಬರಲು ಕರಿ ಜೀರಿಗೆಯನ್ನು ನಿತ್ಯ ಎರಡು ಸಾರೆ ಕೊಡಬೇಕು.
· ಜೀರಿಗೆಯ ಕಷಾಯಕ್ಕೆ ಸಕ್ಕರೆ ಹಾಲು ಸೇರಿಸಿಕೊಂಡು ನಿತ್ಯಕಾಫಿಯಂತೆ ಬಳಸಬಹುದು.
· ಹೇರಿಗೆಯಾದ ಬಳಿಕ ತಾಯಂದಿರಿಗೆ ಗರ್ಭಾಶಯ ಶೋಧನೆಗೊಳ್ಳಲು, ಎದೆಹಾಲು ಚೆನ್ನಾಗಿ ಬರಲು, ಶಕ್ತಿಬರಲು, ಜೀರಿಗೆ ಕಷಾಯವನ್ನು ನಿತ್ಯ ಕುಡಿಯಲು ಕೊಡಬೇಕು. ಬಿಳಿಮುಟ್ಟಿಗೂ ಈ ಜೀರಿಗೆ ಉಪಯುಕ್ತವಾಗಿದೆ.
ಪ್ರಮಾಣ : ೩ ರಿಂದ ೬ ಗ್ರಾಂ
ಯೋಗಗಳು: ಜೀರಕಾದಿ ಮೋದಕ, ಜೀರಕಾದ್ಯ ಚೂರ್ಣ, ಜೀರಕಾದ್ಯ ತೈಲ, ಜೀರಕಾದ್ಯಾರಿಷ್ಠ, ಜೀರಕಾದಿ ಲೇಹ್ಯ
೧೮. ನಿಂಬೆಹಣ್ಣು (ನಿಂಬೂಕ)
ನಿಂಬೆಹಣ್ಣನ್ನು ಆಹಾರ, ಔಷಧಿ ಹಾಗೂ ಸೌಂದರ್ಯ ವರ್ಧನೆಗಾಗಿ ನೂರಾರು ವರ್ಷಗಳಿಂದ ಭಾರತದಲ್ಲಿ ಉಪಯೋಗಿಸುತ್ತ ಬರಲಾಗಿದೆ. ಇದನ್ನು ಮನೆ ಅಂಗಳ ಹಾಗೂ ತೋಟಗಳಲ್ಲಿ ಬೆಳೆಸಲಾಗುತ್ತಿದೆ. ದಿನನಿತ್ಯದ ಬೇಡಿಕೆ ವಸ್ತುವಾದ್ದರಿಂದ ಸಾಕಷ್ಟು ಜನ ಕೃಷಿ ಮಾಡುತ್ತಾರೆ. ವೇದಗಳ ಕಾಲದಿಂದಲು ಪ್ರಸಿದ್ಧಿ ಪಡೆದಿರುವ ಈ ಹಣ್ಣನ್ನು ಪೂಜೆ ಪುನಸ್ಕಾರ ಇತ್ಯಾದಿ ಶುಭಸಂದರ್ಭಗಳಲ್ಲೂ ಉಪಯೋಗಿಸಲಾಗುತ್ತದೆ. ೪-೫ ಅಡಿಗಳವರೆಗೆ ಬೆಳೆಯುವ ಈ ಗಿಡದ ಎಲೆಗಳು ಸಹ ಸುವಾಸಿತವಾಗಿರುತ್ತವೆ. ಇದು ರುಚಿಯಲ್ಲಿ ಹುಳಿ, ಸಿಹಿ ಮಿಶ್ರಿತವಾದದ್ದು ‘ಸಿ’ ಜೀವಸತ್ವದ ಖಣಿ ಆಗಿದೆ.
ನಿಂಬೆಹಣ್ಣಿನಲ್ಲಿ ಔಷಧಿ ಗುಣಗಳು ಕೂಡ ಇರುತ್ತವೆ. ಇದು ಹಸಿವನ್ನು ಹೆಚ್ಚಿಸುವುದು. ಮೈಯಲ್ಲಿ ರಕ್ತವನ್ನು ಹೆಚ್ಚಿಸುವುದು. ಕೊಬ್ಬನ್ನು ಕರಗಿಸುವುದು. ದೇಹದ ಎಲ್ಲ ವ್ಯವಸ್ಥೆಗಳ ಮೇಲೆ ಕಾರ್ಯ ಮಾಡುವುದು. ಸೌಂದರ್ಯ ವರ್ಧನೆಯಲ್ಲೂ ಇದನ್ನು ಬಳಸುವರು. ಬಾಯಾರಿಕೆ, ಅತಿಥಿ ಸತ್ಕಾರದಲ್ಲೂ ನಿಂಬೆ ಪಾನಕ ಉಪಯುಕ್ತ. ನಿಂಬೆರಸವನ್ನು ನೋವಿದ್ದ ಜಾಗಕ್ಕೆ ಹಚ್ಚಿ ತಿಕ್ಕಲೂ ಬರುವುದು.
ಉಪಯೋಗಗಳು
ಕೊಬ್ಬನ್ನು ಕರಿಗಿಸುವ ಸಾಮರ್ಥ್ಯ ಈ ನಿಂಬೆ ಹಣ್ಣಿಗಿದೆ. ನಿಂಬೆರಸವನ್ನು ಒಂದು ಗ್ಲಾಸು ನೀರಿನಲ್ಲಿ ಸೇರಿಸಿ ಖಾಲಿ ಹೊಟ್ಟೆಯಲ್ಲಿ ಸೇವಿಸುವುದರಿಂದ ಕೊಬ್ಬು ಕರಗಿ ದೇಹ ಪ್ರಮಾಣ ಬದಲಾಗುತ್ತದೆ ಹಾಗು ಮೈಯಲ್ಲಿ ಕೊಬ್ಬು ಬೆಳೆಯುವುದರಿಂದಾಗುವ ವಿಕಾರಗಳು ನಿಯಂತ್ರಿಸಲ್ಪಡುತ್ತವೆ.
· ತಲೆಗೆ ಸ್ನಾನ ಮಾಡುವಾಗ ನೀರಿಗೆ ನಿಂಬೆರಸ ಸೇರಿಸಿದರೆ ಕೂದಲುಗಳ ಹೊಳಪು ಹೆಚ್ಚುತ್ತದೆ.
· ಒಂದು ಚಮಚ ನಿಂಬೆರಸಕ್ಕೆ ಒಂದು ಚಮಚೆ ಹಾಲಿನ ಕೆನೆ ಸೇರಿಸಿ ಮುಖಕ್ಕೆ ಹಚ್ಚಿಕೊಳ್ಳುವುದರಿಂದ ಚರ್ಮ ಮೃದುವಾಗಿ ಹೊಳಪು ಬರುತ್ತದೆ.
· ನಿಂಬೆಯ ಎಲೆಗೆ ಸ್ವಲ್ಪ ಅರಿಶಿನ ಪುಡಿ ಸೇರಿಸಿ ಅರೆದು ಮುಖಕ್ಕೆ ಹಚ್ಚಿಕೊಂಡರೆ ಮೊಡವೆಗಳು ಕಡಿಮೆ ಆಗುತ್ತವೆ.
· ಬೇಡವಾದ ಕೂದಲುಗಳನ್ನು ತೆಗೆಯಲು ನಿಂಬೆರಸಕ್ಕೆ ಕರಗಿದ ಸಕ್ಕರೆಯನ್ನು ಸೇರಿಸಿ ಆ ಜಾಗಕ್ಕೆ ಹಚ್ಚಿಕೊಂಡರೆ ಅವು ಉದುರುತ್ತವೆ.
· ನಿಂಬೆಹಣ್ಣು, ಸಕ್ಕರೆ, ನೀರು ಸೇರಿಸಿದ ನಿಂಬೆ ಪಾನಕಕ್ಕೆ ಜೀರಿಗೆ ಹಾಗೂ ಕರಿಮೆಣಸಿನ ಪುಡಿಗಳನ್ನು ರುಚಿಗೆ ತಕ್ಕಷ್ಟು ಸೇರಿಸಿ ಕುಡಿದರೆ ಬಾಯಾರಿಕೆ ದೂರವಾಗುವುದಲ್ಲದೆ ಬಾಯಿರುಚಿ ಹೆಚ್ಚುವುದು, ಹಸಿವೆಯೂ ಆಗುವುದು.
· ನಿಂಬೆಹಣ್ಣು ಕಣ್ಣಿನರೋಗಗಳಿಗೂ ಹಿತಕರವಾಗಿದೆ. ಕೆಮ್ಮು ಮತ್ತು ಕಫದಿಂದ ಗಂಟಲು ಕಟ್ಟಿದವರಿಗೆ ಒಳ್ಳೆಯದು, ಪ್ರವಾಸದಲ್ಲಿ ಈ ಹುಣ್ಣನ್ನು ಮೂಸಿಸುತ್ತಿದ್ದರೆ ವಾಂತಿ ಆಗುವುದಿಲ್ಲ.
· ಹೊ‌ಟ್ಟೆಯಲ್ಲಿನ ಗುಲ್ಮ(ಗಂಟು)ಗಳು ಹಾಗು ಆಮವಾತಕ್ಕೆ ಒಳ್ಳೆಯದು.
೧೯. ನೆಲ್ಲಿಕಾಯಿ (Emblica Officinalis Gaertn)
ನೆಲ್ಲಿಕಾಯಿಯು ಬಡಬಗ್ಗರಿಗೆ ಸುಲಭ ಬೆಲೆಯಲ್ಲಿ ದೊರಕುವ ಒಂದು ಉತ್ತಮ ಔಷಧಿ ಎನಿಸಿದೆ. ಭಾರತಾದ್ಯಂತ ೪೫೦೦ ಅಡಿ ಎತ್ತರದ ಪ್ರದೇಶಗಳೆಲ್ಲೆಲ್ಲ ಬೆಳೆಯುತ್ತದೆ. ೨೦ ರಿಂದ ೨೫ ಅಡಿಗಳವರೆಗೆ ಬೆಳೆಯುವ ಈ ಗಿಡದಲ್ಲಿ ಅಕ್ಟೋಬರ್ ದಿಂದ ಏಪ್ರಿಲ್ ವರೆಗೆ ನೆಲ್ಲಿಕಾಯಿಗಳಾಗುತ್ತವೆ. ಈ ನೆಲ್ಲಿಕಾಯಿಗಳಲ್ಲಿ ಕೆಲ ಭೇದಗಳನ್ನು ಕಾಣಬಹುದು. ಮುಖ್ಯವಾಗಿ ಊರುಗಳಲ್ಲಿ ಬೆಳೆಯುವ ಹಾಗು ಕಾಡುಗಳಲ್ಲಿ ಬೆಳೆಯುವ ನೆಲ್ಲಿಕಾಯಿಗಳೆಂದು ಭೇದಗಳನ್ನು ಮಾಡಲಾಗಿದೆ. ಕಾಡಿನಲ್ಲಿ ಬೆಳೆಯುವ ನೆಲ್ಲಿಕಾಯಿಗಳು ಸಣ್ಣಗೆ ಹಾಗೂ ಬಿರುಸಾಗಿರುತ್ತವೆ. ಊರಿನಲ್ಲಿ ಬೆಳೆಯುವ ನೆಲ್ಲಿಕಾಯಿಗಳು ದೊಡ್ಡವು ಹಾಗು ಮೃದುವಾಗಿರುತ್ತವೆ. ಕಾಡಿನಲ್ಲಿ ನೆಲ್ಲಿಕಾಯಿಗಳನ್ನು ಮಾತ್ರ ಔಷಧಕ್ಕಾಗಿ ಉಪಯೋಗಿಸಲಾಗುವುದು.
ಈ ನೆಲ್ಲಿಕಾಯಿಯಲ್ಲಿ ಗೈಲಿಕ್ – ಟೈನಿಕ್ ಆಮ್ಲಾಂಶಗಳು, ಶರ್ಕರಾಂಶ ಅಲ್ಬುಮಿನ್, ಸೆಲ್ಯುಲೋಸ್ ಹಾಗು ಖನಿಜಾಂಶ(ಕ್ಯಾಲ್ಸಿಯಂ)ಗಳಿವೆ. “ಸಿ” ಜೀವಸತ್ವವು ನೆಲ್ಲಿಕಾಯಿಗಳಲ್ಲಿ ವಿಶೇಷವಾಗಿ ದೊರಕುತ್ತದೆ. ಕಿತ್ತಲೆ ಹಣ್ಣಗಿಂತ ೨೦ ಪಟ್ಟು ಹೆಚ್ಚು “ಸಿ” ಜೀವಸತ್ವವೂ ಈ ನೆಲ್ಲಿಕಾಯಿಗಳಲ್ಲಿದೆ.
ಗುಣ : ಗುರು, ರೂಕ್ಷ, ಶೀತ
ರಸ : ಆಮ್ಲಪ್ರಧಾನವಾಗಿದ್ದು ಉಪ್ಪಿನ ಹೊರತಾಗಿ ಎಲ್ಲ ರಸಗಳಿವೆ.
ವಿಪಾಕ : ಮಧುರ
ವೀರ್ಯ:ಶೀತ
ದೋಷಕರ್ಮ: ಇದು ತ್ರಿದೋಷಹರವೆನಿಸಿದೆ. ಹುಳಿಯಿಂದ ವಾತವನ್ನು, ಸಿಹಿ ಹಾಗು ಶೀತಗುಣಗಳಿಂದ ಪಿತ್ತವನ್ನು ಹಾಗೂ ಒಣ ಮತ್ತು ಕಷಾಯಗಳಿಂದ ಕಫವನ್ನು ಶಮನಗೊಳಿಸುವುದು. ವಿಶೇಷವಾಗಿ ಪಿತ್ತ ಶಾಮಕವೆನಿಸಿದೆ.
ನೆಲ್ಲಿಕಾಯಿಯು ಮೈಉರಿ, ಕಣ್ಣು ಉರಿ ಹಾಗೂ ದಾಹಗಳನ್ನು ಕಡಿಮೆ ಮಾಡುವುದು. ಕಣ್ಣುಗಳಿಗೆ ಶಕ್ತಿದಾಯಕವಾಗಿದೆ. ಕೂದಲುಗಳು ಬೆಳೆಯುವಂತೆ ಮಾಡುತ್ತದೆ. ಬುದ್ಧಿಶಕ್ತಿಯನ್ನು ಹೆಚ್ಚಿಸುವುದು, ನಾಡಿಗಳು-ಸ್ನಾಯುಗಳು ಹೃದಯಕ್ಕೆ ಬಲ್ಯವೆನಿಸಿದೆ. ರಸಾಯನವಾಗಿದೆ.
ಪ್ರಯೋಗಗಳು: ದಾಹ, ಪಿತ್ತದಿಂದಾದ ತಲೆನೋವು ಹಾಗೂ ಮೂತ್ರಾವರೋಧಗಳಿಗೆ ನೆಲ್ಲಿಕಾಯಯ ಲೇಪವನ್ನು ಹಾಕಿದರೆ ಗುಣ ಕಾಣಿಸುವುದು.
· ನೆಲ್ಲಿ ಪುಡಿಯೊಡನೆ ಸಮಭಾಗ ಅರಿಸಿನ, ಅಮೃತಬಳ್ಳಿ ಪುಡಿಗಳನ್ನು ಸೇರಿಸಿ ಜೇನು ಇಲ್ಲವೆ ನೀರಿನೊಡನೆ ಮಧುಮೇಹಕ್ಕೆ ಕೊಡಬೇಕು.
· ತಲೆಯಲ್ಲಿ ಕೂದಲುಗಳು ಉದರಬಾರದೆಂದು ಇದರ ಸ್ವರಸವನ್ನು ಹಚ್ಚಿಕೊಂಡು ಅಭ್ಯಂಗ ಮಾಡುತ್ತಾರೆ. ರಸವನ್ನು ನಿತ್ಯ ಹೊಟ್ಟೆಯಲ್ಲಿ ತೆಗೆದುಕೊಂಡರೆ ನೆನಪಿನ ಶಕ್ತಿಯನ್ನು ಹೆಚ್ಚಿಸುತ್ತದೆ.
· ಅರುಚಿ, ಅಗ್ನಿಮಾಂದ್ಯ, ಯಕೃತ್ ವಿಕಾರ, ಆಮ್ಲಪಿತ್ತ, ಪೈತ್ತಿಕ, ಪ್ರಮೇಹ, ಪರಿಣಾಮ ಶೂಲ, ಮೂಲವ್ಯಾಧಿಗಳಲ್ಲಿ ಉಪಯುಕ್ತವೆನಿಸಿದೆ.
· ಗರ್ಭಾಶಯ ದೌರ್ಬಲ್ಯದಲ್ಲಿ ಪ್ರಯೋಜನಕಾರಿಯಾಗಿದೆ.
· ಹೃದ್ರೋಗ, ರಕ್ತಪಿತ್ತ, ಶ್ವಾಸ-ಕಾಸ-ಕ್ಷಯರೋಗಗಳಲ್ಲಿ ನೆಲ್ಲಿಕಾಯಿಯನ್ನು ವಿಶೇಷವಾಗಿ ಬಳಸಲಾಗುತ್ತದೆ.
· ನೆಲ್ಲಿಕಾಯಿಯ ರಸಕ್ಕೆ ಸ್ವರ್ಣಪತ್ರ, ತುಪ್ಪದೊಡನೆ ಅದೇ ಆಗ ಜನಿಸಿದ ಮಗುವಿಗೆ ಕೊಟ್ಟರೆ ಒಳ್ಳೆ ಆರೋಗ್ಯ ದೊರಕಿ ರೋಗ ನಿರೋಧಕ ಶಕ್ತಿ ಬರುವುದು.
ಪ್ರಮಾಣ :
ಸ್ವರಸ ೧೦ ರಿಂದ ೨೦ ಮಿ.ಲಿ
ಚೂರ್ಣ ೩ ರಿಂದ ೬ ಗ್ರಾಂ
ಯೋಗಗಳು : ಚ್ಯವನ ಪ್ರಾಶ, ಅಮಲಕಿ ರಸಾಯನ, ಧಾತ್ರಲೋಹ ಭೃಂಗಾಮಲಕ ತೈಲ, ಮುರಬ್ಬಾ, ಬ್ರಾಹ್ಮಿ ಆಮ್ಲಾತೈಲ.
೨೦. ನುಗ್ಗಿ (ಶಿಗ್ರು) (Voringa Olefera Lam/Drumstick)
ಆಹಾರದಲ್ಲಿ ಬಳಸಲ್ಪಡುವ ನುಗ್ಗಿಕಾಯಿಯು ಕಫ-ವಾತ ದೋಷಗಳನ್ನು ಕಡಿಮೆ ಮಾಡುವುದು. ಭಾರತಾದ್ಯಂತ ನುಗ್ಗೆಯನ್ನು ಬೆಳೆಯುತ್ತಾರೆ. ಮೃದು ಜಾತಿಯ ಈ ಗಿಡವು ೨೮-೩೦ ಅಡಿಗಳಷ್ಟು ಮಧ್ಯಮ ಪ್ರಮಾಣದಲ್ಲಿ ಬೆಳೆಯುವುದು. ಇದಕ್ಕೆ ೬ ರಿಂದ ೧೮ ಅಂಗುಲದಷ್ಟು ಉದ್ದದ, ಧೂಳಿ ಬಣ್ಣದ ನುಗ್ಗೆಕಾಯಿಗಳಿ ಏಪ್ರಿಲ್ ನಿಂದ ಜೂನ್ ವರೆಗೆ ಬಿಡುವುವು.
ನಾಡೀ ಸಂಸ್ಥಾನದ ಮೇಲೆ ಕಾರ್ಯಮಾಡುವ ಮೊರಿಂಜಿನ್ ಕ್ಷಾರಾಂಶವು ಈ ನುಗ್ಗೆ ಬೇರಿನಲ್ಲಿದೆ. ಇದಲ್ಲದೆ ಈ ಬೇರಿನಲ್ಲಿ ಜೀವಾಣು ರೋಧಕ ಟೆರಿಗೋಸ್ಟರ್ಮಿನ್ ಕೂಡ ಇದೆ ಎಂದು ಕಂಡುಬಂದಿದೆ. ಇವಲ್ಲದೆ ಬೇರುಗಳಲ್ಲಿ ಹೆಚ್ಚು ಕಾರ ಹಾಗೂ ದುರ್ಗಂಧಯುಕ್ತವಾದ ತೈಲಾಂಶವಿದೆ. ಇದರ ಬೀಜಗಳಿಂದ ಅಂಜನವನ್ನು ಸಿದ್ಧಪಡಿಸಿ ನೇತ್ರ ರೋಗಗಳಲ್ಲಿ ಬಳಸುತ್ತಾರೆ.
ರಾಸಾಯನಿಕವಾಗಿ ನುಗ್ಗೆ ಬೀಜದಲ್ಲಿ ‘ಬೆನ್ ಆಯಿಲ್’ ಎಂಬ ಎಣ್ಣೆಯು ದೊರೆಯುತ್ತದೆ. ಇದನ್ನು ಜೀವಾಣುರೋಧಕ ಪದಾರ್ಥವಿದೆ ಈ ಸತ್ವಗಳು ಸ್ಟ್ರೆಪ್ಟೋಕಾಕಲ್ ಮತ್ತು ಸ್ಟಾಫಿಲೋಕಾಕಾಲ್ ಎಂಬ ರೋಗಕಾರಕ ಜೀವಾಣುಗಳನ್ನು ನಾಶಪಡಿಸುತ್ತವೆ. ಮೊದಲು ನೋವನ್ನು ಪರಿಹರಿಸುವ ಗುಣವಿದೆ. ಎರಡನೇ ಸತ್ವವು ಚರ್ಮದ ಮಳೆ ಶೆಲೆತಕ್ಕೆ ಕಾರಣವಾಗುವ ಫಂಗಸ್ ಜಾತಿಯ ಕ್ರಿಮಿಗಳ ಬೆಳವಣಿಗೆಯನ್ನು ತಡೆಯುವುದೆಂದು ಕಂಡುಬಂದಿದೆ.
ನುಗ್ಗೆಯು ಪೌಷ್ಟಿಕಾಂಶಗಳ ತವರು ಎನಿಸಿದೆ. ಮಕ್ಕಳ ಬೆಳವಣಿಗೆಗೆ ಬೇಕಾದ ಎ ಮತ್ತು ಸಿ ಜೀವಸತ್ವಗಳು ಹಾಗೂ ಕ್ಯಾಲ್ಸಿಯಂಗಳು ಸಾಕಷ್ಟು ಪ್ರಮಾಣದಲ್ಲಿ ಇದರಲ್ಲಿದೆ. ಇದನ್ನು ಆಹಾರದಲ್ಲಿ ನಿತ್ಯ ತರಕಾರಿಯಂತೆ ಸೇವಿಸುವುದರಿಂದ ಇರುಳುಗಣ್ಣು (Night Blindness) ನ್ನು ಸಂಪೂರ್ಣವಾಗಿ ಗುಣಪಡಿಸಬಹುದು.
ಗುಣ : ಲಘು, ರೂಕ್ಷ, ತೀಕ್ಷ್ಣ
ರಸ: ಕಟು, ತಿಕ್ತ
ವಿಷಾಕ: ಕಟು
ವೀರ್ಯ: ಉಷ್ಣ
ದೋಷಕರ್ಮ: ನುಗ್ಗೆಯು ಲಘು, ರೂಕ್ಷ, ತೀಕ್ಷ್ಣ ಮತ್ತು ಕಾರವಾಗಿರುವುದರಿಂದ ಕಫವಿಕಾರಗಳನ್ನು ಉಷ್ಣವಾಗಿರುವುದರಿಂದ ವಾತ ವಿಕಾರಗಳನ್ನು ಕಡಿಮೆ ಮಾಡಲು ಸಮರ್ಥವಾಗಿದೆ.
· ನುಗ್ಗೆಯು ಚಕ್ಕೆ ಹಾಗೂ ಎಲೆಗಳ ಲೇಪನ ಹಾಕಿದರೆ ಕುರುಗಳು ಬೇಗನೆ ಹಣ್ಣಾಗುವುವು. ನುಗ್ಗೆ ಬೀಜಗಳ ಚೂರ್ಣವನ್ನು ನಶ್ಯಮಾಡಿದರೆ ಶಿರೋವಿರೇಚನವಾಗಿ ತಲೆ ಹಗುರಾಗುವುದು. ಬೀಜದ ತೈಲವು ಸಂದು ನೋವನ್ನು ಕಡಿಮೆ ಮಾಡುವುದಲ್ಲದೆ ಬಾವನ್ನು ಕೂಡ ಇಳಿಸುವುದು.
· ಅಗ್ನಿಮಾಂದ್ಯ, ಅಪಚನ, ಹೊಟ್ಟೆಯುಬ್ಬರ, ಹೊಟ್ಟೆನೋವು, ಹೃದ್ರೋಗಗಳಿಗೆ ನುಗ್ಗೆಯು ಉಪಯುಕ್ತವೆನಿಸಿದೆ. ಅಗ್ನಿ ಮಾಂದ್ಯವಿದ್ದವರು ನಿತ್ಯ ನುಗ್ಗೆಕಾಯಿಯ ಪಲ್ಯ, ಸಾರು ಊಟ ಮಾಡಿದರೆ ಪಚನಶಕ್ತಿಯು ಹೆಚ್ಚುವುದು.
· ಕೆಮ್ಮು, ಉಬ್ಬುಸ ವಿಕಾರಗಳಲ್ಲಿ ನುಗ್ಗೆಯು ಪರಿಣಾಮಕಾರಿಯಾಗಿದೆ.
· ಅರ್ಧಾಂಗ ವಾತದಲ್ಲಿ ನುಗ್ಗೆ+ಔಡಲ ಬೇರಿನಲ್ಲಿ ಕಷಾಯವನ್ನು ಸಿದ್ಧಪಡಿಸಿ ಕೊಡುತ್ತಾರೆ.
· ನುಗ್ಗೆಯು ನಾಡೀ ಸಂಸ್ಥಾನದ ಮೇಲೆ ಉತ್ತೇಜಕ ಕೆಲಸ ಮಾಡುವುದರಿಂದ ಇಡೀ ದೇಹದ ಮೇಲೆ ಪರಿಣಾಮಕಾರಿ ಎನಿಸಿದೆ. ರಕ್ತದೊತ್ತಡವನ್ನು ಹೆಚ್ಚಿಸುವ, ಹೃದಯಗತಿಯನ್ನು ಏರಿಸುವ, ರಕ್ತವಾಹಿನಿಗಳನ್ನು ಸಂಕೋಚಗೊಳಿಸುವ ಗುಣ ಇದಕ್ಕಿದೆ. ಆದ್ದರಿಂದ ನಾಡೀ ದೌರ್ಬಲ್ಯ, ಅರ್ಧಾಂಗವಾತ,ಮ ಅರ್ದಿತವಾತ ವಿಕಾರಗಳಲ್ಲಿ ನುಗ್ಗೆಯನ್ನು ವಿಶೇಷವಾಗಿ ಬಳಸಲಾಗುತ್ತದೆ.
· ನುಗ್ಗೆಯು ಎಳೆಯ ಕಾಯಿಗಳನ್ನು ಹೆಚ್ಚಾಗಿ ಉಪಯೋಗಿಸಿದರೆ ಜಂತುಹುಳು ಹಾಗೂ ಕಿಲಬಿಹುಳಗಳನ್ನ ತಡೆಗಟ್ಟಬಹುದು.
· ನುಗ್ಗೆ ಎಲೆಗಳ ರಸವನ್ನು ಮೃದುವಾದ ಅಗ್ನಿಯಲ್ಲಿ ಬಿಸಿಮಾಡಿ ಅದಕ್ಕೆ ಸ್ವಲ್ಪ ಸಕ್ಕರೆ ಹಾಲು ಸೇರಿಸಿ ನಿತ್ಯ ಬೆಳಿಗ್ಗೆ ಮಕ್ಕಳಿಗೆ ಕೊಟ್ಟರೆ ರೋಗ ನಿರೋಧಕ ಶಕ್ತಿ ಹೆಚ್ಚುವುದು.
ಪ್ರಮಾಣ:
ಮೂಲ ಚಕ್ಕೆಯು ಸ್ವರಸ ೧೦ ರಿಂದ ೨೦ ಮಿ.ಲೀ
ಬೀಜಚೂರ್ಣ ೧ ರಿಂದ ೩ ಗ್ರಾಂ
ಯೋಗ : ಶೋಭಾಂಜನಾದಿ ಲೇಪ
ಎಚ್ಚರಿಕೆ: ಪಿತ್ತವಿಕಾರಗಳಿದ್ದವರು ನುಗ್ಗೆಯನ್ನು ವಿಶೇಷವಾಗಿ ಉಪಯೋಗಿಸಬಾರದು.
ಜೈನ ವೈದ್ಯಕೀಯ ಪರಂಪರೆ: ೧೩. ಕೆಲ ಉಪಯುಕ್ತ ಮನೆಮದ್ದುಗಳು (೪)
೨೧. ನೆಗ್ಗಿಲ ಮುಳ್ಳು (ಗೋಕ್ಷುರ) (Tribulus Terrestris Linn)
ನೆಗ್ಗಿಲಮುಳ್ಳು ಚುಚ್ಚಿದಾಗ ನೋವಾಗುವುದಾದರೂ ಇದೊಂದು ಒಳ್ಳೆಯ ಮೂತ್ರಲ ಔಷಧವೆನಿಸಿದೆ. ಶರೀರದಲ್ಲಿಯ ಅನವಶ್ಯಕ ಬಾವನ್ನಿಳಿಸಲು ಈ ನೆಗ್ಗಿಲ ಮುಳ್ಳನ್ನು ಸಹಸ್ರಾರು ವರ್ಷಗಳಿಂದ ಉಪಯೋಗಿಸುತ್ತ ಬರಲಾಗಿದೆ. ಭೂಮಿಯ ಮೇಲೆ ಹರಡಿಕೊಳ್ಳುವ ಸ್ವಭಾವದ ಈ ಸಸ್ಯದ ಹಣ್ಣುಗಳಿಗೆ ತೀಕ್ಷ್ಣವಾದ ಮುಳ್ಳುಗಳಿವೆ. ಭಾರತಾದ್ಯಂತ ಈ ಸಸ್ಯವು ಬೆಳೆಯುವುದು. ನೆಗ್ಗಿಲ ದಶಮೂಲಗಳಲ್ಲಿ ಒಂದಾಗಿದೆ.
ಗುಣ : ಗುರು, ಸ್ನಿಗ್ಧ
ರಸ: ಮಧುರ
ವಿಪಾಕ : ಮಧುರ
ವೀರ್ಯ: ಶೀತ
ದೋಷಕರ್ಮ: ನೆಗ್ಗಿಲವು ವಾತ-ಪಿತ್ತ ಶಾಮಕವೆನಿಸಿದೆ.
ಮೂತ್ರಕೋಶ, ಮೂತ್ರನಾಳಗಳು, ಮೂತ್ರಪಿಂಡಗಳಲ್ಲಿ ಹರಳುಗಳಾದಾಗ ನೆಗ್ಗಿಲ ಮುಳ್ಳಿನ ಕಷಾಯವನ್ನು ನಿತ್ಯ ಎರಡು ಸಾರೆಯಂತೆ ೨ ರಿಂದ ೩ ತಿಂಗಳುವರೆಗೆ ಕೊಟ್ಟರೆ ಹರಳುಗಳು ಒಡೆದು ಮೂತ್ರದಲ್ಲಿ ಹೊರಬರುವುವು. ಗೋಕ್ಷುರಾದಿ ಗುಗ್ಗುಳ ಒಂದು ಒಳ್ಳ ಮೂತ್ರಲೌಷಧಿ ಎನಿಸಿದೆ. ಆಧುನಿಕ ಮೂತ್ರಲೌಷಧಿಗಳನ್ನು ಕೊಟ್ಟಾಗ ರೋಗಿಯಲ್ಲಿ ಪೋಟ್ಯಾಶಿಯಂ ಕೊರತೆ ಕಂಡು ಬಂದು ದೌರ್ಬಲ್ಯವಾಗುವುದು. ಕ್ರಮೇಣ ಮೂತ್ರಾಂಗಗಳಲ್ಲಿ ಮೂತ್ರ ಉತ್ಪಾದಿಸುವ ಸಾಮರ್ಥ್ಯ ಕಡಿಮೆ ಆಗುವುದು. ಆದರೆ ನೆಗ್ಗಿಲದಿಂದ ಈ ರೀತಿ ದೌರ್ಬಲ್ಯಬಾರದೆ ಮೂತ್ರಾಂಗಗಳಿಗೆ ಶಕ್ತಿ ದೊರಕುವುದು.
· ಮುಷ್ಠಿ ಮೈಥುನ (masturbation)ದಿಂದ ಲೈಂಗಿಕ ದೌರ್ಬಲ್ಯ ಕಂಡುಬಂದಾಗ ಆನೆನೆಗ್ಗಿಲ ಮುಳ್ಳು+ಎಳ್ಳುಗಳನ್ನು ಸಮಭಾಗ ತೆಗೆದುಕೊಂಡು ಕಷಾಯ ಮಾಡಿ ಹಾಲಿನೊಡನೆ ನಿತ್ಯ ಕೊಡಬೇಕು.
· ಚಿಕ್ಕ ಮಕ್ಕಳ ಮೂತ್ರದಲ್ಲಿ ಬಿಳಿಪದಾರ್ಥ (Phosphate) ಹೋಗುತ್ತಿದ್ದರೆ ನೆಗ್ಗಿಮುಳ್ಳಿನ ಅಷ್ಠಮಾಂಶ ಕಷಾಯದಲ್ಲಿ ಕಲ್ಲುಸಕ್ಕರೆ ಹಾಕಿ ನಿತ್ಯ ಕುಡಿಸಬೇಕು.
ಸೂಚನೆ: ಔಷಧಕ್ಕಾಗಿ ಸಣ್ಣ ನೆಗ್ಗಿಲ ಮುಳ್ಳುಗಳನ್ನೇ ಉಪಯೋಗಿಸಬೇಕು. ಆನೆ ನೆಗ್ಗಿಲ ಅಷ್ಟೊಂದು ಉಪಯುಕ್ತವೆನಿಸದು.
ಪ್ರಮಾಣ: ಮುಳ್ಳಿನ ಚೂರ್ಣ ೩ ರಿಂದ ೬ ಗ್ರಾಂ
ಕಷಾಯ: ೫೦ ರಿಂದ ೧೦೦ ಮಿ.ಲಿ
ಯೋಗಗಳು: ಗೋಕ್ಷುರಾದಿ ಚೂರ್ಣ, ಗೋಕ್ಷುರಾದಿ, ಗುಗ್ಗುಳ, ದಶಮೂಲಾರಿಷ್ಟ.
೨೨. ಬಸಳೆಸೊಪ್ಪು
ಇದೊಂದು ಬಳ್ಳಿ ಸ್ವರೂಪದಲ್ಲಿ ಬೆಳೆಯುವಂಥದ್ದು, ಕೆಂಪು ಹಾಗೂ ಬಿಳಿ ಎಂಬ ಎರಡು ವಿಧಗಳಲ್ಲಿ ಬಿಳಿಯದೆ ಹೆಚ್ಚು ಜನಪ್ರಿಯ ಮತ್ತು ಉಪಯುಕ್ತವೆನಿಸಿದೆ. ತಂಪಾದ ಪ್ರದೇಶಗಳಲ್ಲಿ ಬಲಿತ ಕಾಂಡವನ್ನು ನೆಡುವುದರಿಂದ ಬೇಗನೆ ಹುಟ್ಟಿಕೊಂಡು ೩-೪ ತಿಂಗಳಗಳಲ್ಲಿ ಬೆಳೆಯುವುದು. ಅಚ್ಚ ಹಸಿರು ಎಲೆ ಹಾಗೂ ಬಿಳಿ ಕಾಂಡಗಳನ್ನು ಆಹಾರದಲ್ಲಿ ಬಳಸಬಹುದು.
ಬಸಳೆಯು ರುಚಿಯಲ್ಲಿ ಸ್ವಲ್ಪ ಸಿಹಿಯಾಗಿದೆ. ಅಂಟು ಸ್ವಭಾವವನ್ನು ಹೊಂದಿದೆ. ಇದರಲ್ಲಿ ಕಬ್ಬಿಣಾಂಶ, ಕ್ಯಾಲ್ಸಿಯಂ ಹಾಗು ಜೀವಸತ್ವ, ಎ.ಬಿ೧.ಬಿ೨ಗಳು, ಪ್ರೋಟಿನ್, ಪೋಲಿಕ್ ಆಮ್ಲಗಳಿಗೆ. ಮಕ್ಕಳು ಹಾಗೂ ಗರ್ಭಿಣಿಯರಿಗೆ ಹೆಚ್ಚು ಉಪಯುಕ್ತ. ಇಂತಹ ಅತ್ಯುತ್ತಮ ಹಸಿರು ತರಕಾರಿಯು ಶರೀರದಲ್ಲಿ ಉಷ್ಣತೆಯನ್ನು ಕಡಿಮೆ ಮಾಡುವ ವಾತವನ್ನು ಸಂಗ್ರಹಿಸುವ ಮಲಬದ್ಧತೆಯನ್ನು ನಿವಾರಿಸುವ, ಎದೆ ಉರಿತ ಹಾಗೂ ಬಾಯಿ ಹುಣ್ಣುಗಳನ್ನು ಕಡಿಮೆ ಮಾಡುವ ಗುಣವನ್ನು ಹೊಂದಿದೆ. ಹೆಸರು ಇಲ್ಲವೆ ತೊಗರೆಬೇಳೆ ಹಾಕಿ ಉಸುಲಿ ಇಲ್ಲವೆ ಸಾರನ್ನು ತಯಾರಿಸುವಾಗ ಈ ಎಲೆಗಳನ್ನು ಹಾಕಬೇಕು ವಾರಕ್ಕೆ ೨-೩ ಸಾರೆಯಾದರೂ ಈ ಅಡಿಗೆ ಮಾಡಬೇಕು. ಇದರ ಎಲೆಳಗಳನ್ನು ಹೆಚ್ಚಿ ದೋಸೆಗಳನ್ನು ಕೂಡ ಮಾಡಬಹುದು.
ಉಪಯೋಗಗಳು
ಮಕ್ಕಳಿಗೆ ಕಂಡುಬರುವ ಪೌಷ್ಟಿಕಾಂಶದ ಕೊರತೆ ಅದರಲ್ಲೂ ಫೋಲಿಕ್ ಆಮ್ಲದ ಕೊರತೆಯಿಂದಾಗಿ ಕಂಡುಬರುವ ಅಶಕ್ತತೆ, ಮೇಲಿಂದ ಮೇಲಾಗುವ – ಎಲೆಯ ರಸವನ್ನು ಎರಡು ಚಮಚದಷ್ಟು ದಿನಕ್ಕೆ ೨-೩ ಸಾರೆ ಕೊಡಬೇಕು. ಇದರಿಂದ ಹೊಟ್ಟೆ ತೊಂದರೆಗಳು ಕಡಿಮೆ ಆಗಿ ರಕ್ತದಲ್ಲಿ ಹೀಮೋಗ್ಲೋಬಿನ್ ಹೆಚ್ಚುತ್ತದೆ.
ಬಾಯಿ ಹುಣ್ಣಿಗೆ ಒಂದೆರಡು ಬಸಳೆ ಎಲೆಗಳನ್ನು ಉಪ್ಪಿನ ಹರಳೊಂದಿಗೆ ಸೇರಿಸಿ ಅಗಿದು ತಿನ್ನಬೇಕು.
೨೩. ಬೇವು (ನಿಂಬ)(Azadirachta India/Margo-Neem)
ಬೇವಿನ ಗಿಡಗಳನ್ನು ನಾವು ಎಲ್ಲೆಂದರಲ್ಲೇ ಕಾಣುತ್ತೇವೆ. ಬೇಸಿಗೆಯ ಬಿಸಿಲಿನ ಬೇಗೆಯಿಂದ ಬೆಂದು ಈ ಗಿಡದ ನೆರಳನ್ನು ಆಶ್ರಯಿಸಿದರೆ ತುಂಬ ಸಮಾಧಾನವೆನಿಸುವುದು. ಬೇವಿನ ಗಿಡಗಳಿರುವ ರಸ್ತೆಗಳಲ್ಲಿ ಓಡಾಡಿದರು ತುಂಬಾ ಆರೋಗ್ಯಕರವೆಂಬ ಭಾವನೆ ಅನೇಕರಲ್ಲಿದೆ. ಬೇವು ನಾಲಿಗೆಗೆ ಕಹಿ ಎನಿಸಿದರೂ ಹೊಟ್ಟೆಗೆ ಸಿಹಿಯಾಗಿದೆ ಎನ್ನಬಹುದು. ಇದನ್ನು ಪಡೆಯಲು ಬೆಲೆಯನ್ನು ಕೊಡಬೇಕಾಗಿಲ್ಲ. ಪ್ರತಿವರ್ಷ ಯುಗಾದಿ ಹಬ್ಬದಲ್ಲಿ ಅದೇ ಆಗ ವಸಂತಕಾಲ ಪ್ರಾರಂಭವಾಗಿ ಹೊಸ ಹೂ-ಚಿಗುರುಗಳಾದಾಗ ಅದನ್ನು ಬೆಲ್ಲದೊಡನೆ ಸೇರಿಸಿ ತಿನ್ನುವ ಬೇವು-ಬೆಲ್ಲ ಪದ್ಧತಿಯು ಬಹು ಹಿಂದಿನ ಕಾಲದಿಂದಲೂ ಬೆಳೆದುಬಂದಿದೆ.
ಭಾರತದಲ್ಲಿ ಬೇವಿನ ಗಿಡಗಳನ್ನು ಸರ್ವತ್ರ ಕಾಣುತ್ತಿದ್ದರೂ ಇವು ವಿಶೇಷವಾಗಿ ಬೆಳೆಯುತ್ತಿರುವುದು ಪಶ್ಚಿಮೋತ್ತರ ಭಾಗಗಳಲ್ಲಿ.
ಬೇವಿನ ಚಕ್ಕೆಯಲ್ಲಿ ನಿಂಬಿನ್, ನಿಂಬಿನಿನ್, ನಿಂಬಿಡಿನ್, ನಿಂಬೊಸ್ಟ್ರಾಲ, ತೈಲಾಂಶ, ಟೆನಿನ್ ಹಾಗು ಮಾರ್ಗೊಸಿನ್ ಎಂಬ ಹೆಸರಿನ ತಿಕ್ತ ಅಂಶವಿದೆ. ಬೀಜಗಳಲ್ಲಿ ಗಂಧಕ, ಕ್ಷಾರ, ರಾಳ, ಗ್ಲಾಯಿಕೋಸಾಯಿಡದ ಹಾಗೂ ವಸಾಮ್ಲಗಳಿಗೆ ಹಾಗೂ ಇವುಗಳಲ್ಲಿ ೪೫% ತೈಲಾಂಶವಿರುತ್ತದೆ.
ಗುಣ : ಲಘು
ರಸ: ತಿಕ್ತ, ಕಷಾಯ
ವಿಪಾಕ : ಕಟು
ವೀರ್ಯ: ಶೀತ
ಬೇವು ಕಹಿ ಇರುವುದರಿಂದ ಕಫ ಮತ್ತು ಪಿತ್ತ ವಿಕಾರಗಳನ್ನು ನಿವಾರಿಸುವುದು. ಬೇವಿನ ಎಲೆಗಳು ಚಕ್ಕೆ ಕ್ರಿಮಿಗಳನ್ನು ನಾಶಪಡಿಸುವ ಗುಣವನ್ನು ಹೊಂದಿವೆ. ಗಾಯವನ್ನು ಮಾಯಿಸುವ, ಕೀವನ್ನು ನಿವಾರಿಸುವ ದಾಹವನ್ನು ಕಡಿಮೆ ಮಾಡುವ ಮೈಕೆರೆತವನ್ನು ಕಡಿಮೆ ಮಾಡುವ ಗುಣ ಹೊಂದಿವೆ. ತೈಲವು ವ್ರಣರೋಪಣ, ವಿಕಾರಗಳನ್ನು ಕಡಿಮೆ ಮಾಡುವ ಹಾಗೂ ನೋವನ್ನು ಕಡಿಮೆ ಮಾಡುವ ಗುಣ ಹೊಂದಿದೆ.
· ಸೋರಿಯಾಸಿಸ್ ಚರ್ಮರೋಗಕ್ಕೆ ಬೇವಿನ ಎಣ್ಣೆ ತುಂಬ ಉಪಯುಕ್ತವಾಗಿರುವುದು ಕಂಡು ಬಂದಿದೆ. ಮೈಗೆಲ್ಲ ಎಣ್ಣೆಯನ್ನು ಚೆನ್ನಾಗಿ ಹಚ್ಚಿಕೊಂಡು ೧೫-೨೦ ನಿಮಿಷಗಳವರೆಗೆ ಎಲೆ ಬಿಸಿಲಿನಲ್ಲಿ ಕಾಯಿಸಿಕೊಂಡು ನಂತರ ಸ್ನಾನ ಮಾಡಬೇಕು ಹಾಗೂ ಇದರ ತೈಲವನ್ನು (ನಿಂಬೋಲಾ ಮಾತ್ರೆ) ಹೊಟ್ಟೆಯಲ್ಲಿ ತೆಗೆದುಕೊಳ್ಳಬೇಕು.
· ಏಡ್ಸ ರೋಗಕ್ಕೆ ಈ ಬೇವಿನ ಎಲೆಗಳ ರಸವನ್ನು ನಿತ್ಯ ಬೆಳಿಗ್ಗೆ ಸೇವಿಸಬೇಕು. ತುಂಬ ಪರಿಣಾಮಕಾರಿ ಎಂದು ಕಂಡುಬಂದಿದ್ದು ಸಂಶೋಧನೆಗಳು ಮುಂದುವರಿದಿವೆ.
· ಮಧುಮೇಹ ರೋಗ ನಿಯಂತ್ರಣದಲ್ಲೂ ಈ ಬೇವು ಸಾಕಷ್ಟು ಪರಿಣಾಮಕಾರಿ ಎನಿಸಿದೆ.
· ಜಠರ ವ್ರಣ ಚಿಕಿತ್ಸೆಯಲ್ಲೂ ಬೇವಿನ ರಸವನ್ನು ಸುಮಾರು ಒಂದುವರೆ ತಿಂಗಳುಗಳವರೆಗೆ ಕೊಟ್ಟರೆ ಗುಣಕಾರಿ ಎನಿಸಿದೆ. ಸಂಶೋಧನೆ ನಡೆದಿದೆ.
· ಬೇವನ್ನು ಹೊಟ್ಟೆಯಲ್ಲಿ ತೆಗೆದುಕೊಳ್ಳುವುದರಿಂದ ರೋಚನ, ಗ್ರಾಹಿ, ಕ್ಷಮಿಘ್ನ, ಯಕೃತ್ತೇಜಕವೆನಿಸಿದೆ. ಆಮ್ಲ ಪಿತ್ತ ವಿಕಾರದಲ್ಲಿಯೂ ಉಪಯುಕ್ತವೆನಿಸಿದೆ. ಇದರ ಬೀಜಗಳು ಗರ್ಭಾಶಯ ಉತ್ತೇಜನಗೊಳಿಸುವುವು. ಸಂತತಿ ನಿರೋಧಕ್ಕೆ ಕೂಡ ಈ ಬೇವಿನ ಎಣ್ಣೆಯನ್ನು ಉಪಯೋಗಿಸುವುದು ಬಹು ವರ್ಷಗಳಿಂದ ಪ್ರಚಲಿತವಿದೆ, ವಾತ್ಸಾಯನನ ಸೂತ್ರದಲ್ಲಿಯೂ ಇವನ್ನು ಉಲ್ಲೇಖಿಸಲಾಗಿದೆ. ಇತ್ತೀಚೆಗೆ ನಡೆದ ಸಂಶೋಧನೆಯಿಂದ ಈ ಅಂಶವು ಇನ್ನು ನಿಚ್ಚಳವಾಗಿದ್ದು ಸಂತತಿ ನಿರೋಧಕ ವ್ಯಾಕ್ಸೀನ ತಯಾರಿಕೆಯಲ್ಲಿ ಈ ಬೇವು ಮಹತ್ತರ ಪಾತ್ರವಹಿಸಲಿದೆ.
· ಬೇವಿನ ಕಡ್ಡಿಗಳನ್ನು ಕಚ್ಚಿ-ಕಚ್ಚಿ ಕುಂಚಗಳಂತೆ ಮಾಡಿಕೊಂಡು ನಿತ್ಯ ಬೆಳಿಗ್ಗೆ ಹಲ್ಲುಗಳನ್ನುಜ್ಜಿಕೊಂಡರೆ ಹಲ್ಲುಗಳು, ಒಸಡುಗಳು-ನಾಲಿಗೆಗಳು, ಸ್ವಚ್ಛವಾಗುವುದಲ್ಲದೆ ಪಯೋರಿಯಾ ಮುಂತಾದ ರೋಗಗಳೂ ನಿವಾರಿಸಲ್ಪಡುವುವು.
· ಬೇವಿನ ಎಲಗಳನ್ನು ನಿಯಮಿತವಾಗಿ ನಿತ್ಯ ಬೆಳಿಗ್ಗೆ ತಿನ್ನುತ್ತಿದ್ದರೆ ರೋಗ ನಿರೋಧಕ ಶಕ್ತಿ ಬೆಳೆದು ರೋಗಗಳು ಬರುವುದು ಅಪರೂಪ ಎಂಬ ಮಾತು ಪ್ರಚಲಿತವಿದೆ. ಮೈ ತೂಕ ಇಳಿಸಲು ಕೂಡ ಬೇವಿನ ರಸಕ್ಕೆ ಕಲ್ಲುಸಕ್ಕರೆ ಸೇರಿಸಿ ಕೊಡಲಾಗುತ್ತಿದೆ.
· ಬೇವು ಯಕೃತ ಉತ್ತೇಜಕವಾಗಿದೆ. ಬೇವಿನ ರಸಕ್ಕೆ ಶುಂಠಿಚೂರ್ಣ ಬೆರಸಿಕೊಟ್ಟರೆ ಕಾಮಿಣಿ ರೋಗವನ್ನು ಗುಣಪಡಿಸುವುದು. ಇದರಿಂದ ಹಸಿವೆ ಪಚನ ಶಕ್ತಿಗಳು ಚೆನ್ನಾಗಿ ಆಗುವುವು. ಹೊಟ್ಟೆಯೊಗಿನ ಕ್ರಿಮಿಗಳು ನಾಶವಾಗುವುವು.
· ಚಳಿ‌ಜ್ವರಕ್ಕೆ ಬೇವು ಒಂದು ಉತ್ತಮವಾದ ಔಷಧಿ ಎನಿಸಿದೆ.
ಪ್ರಮಾಣ: ಚೆಕ್ಕೆ ಚೂರ್ಣ ೨ ರಿಂದ ೪ ಗ್ರಾಂ
ಪತ್ರ ಸ್ವರಸ: ೧೦ ರಿಂದ ೨೦ ಮಿ.ಲಿ
ತೈಲ : ೫ ರಿಂದ ೧೦ ಹನಿಗಳು
ಯೋಗ : ನಿಂಬಾದಿಚೂರ್ಣ, ನಿಂಬಾರಿಷ್ಟ, ಎಂಬ ಹರಿದ್ರಾಖಂಡ
೨೪. ಭೂನಿಂಬ (ನೆಲಬೇವು) (Swertia chirayita Karst Roxb Exflem)
ನೆಲಬೇವು ೪೦೦೦ ಅಡಿಯಿಂದ ೧೦,೦೦೦ ಅಡಿ ಎತ್ತರದ ಪ್ರದೇಶಗಳಲ್ಲೇ ವಿಶೇಷವಾಗಿ ಬೆಳೆಯುವುದು, ಭಾರತದಲ್ಲಿ ಹಿಮಾಚಲ ಪ್ರದೇಶ, ಕಾಶ್ಮೀರ, ಭೂತಾನ, ಮಧ್ಯಪ್ರದೇಶ ಹಾಗೂ ದಕ್ಷಿಣ ಭಾರತದ ಕೆಲಭಾಗಗಳಲ್ಲಿ ಬೆಳೆಯುವುದು. ಇದರಲ್ಲಿ ಅನೇಕ ನಮೂನೆಯ ನೆಲಬೇಬುಗಳಿದ್ದು ಅವುಗಳಲ್ಲಿಯ ಕಹಿ ಅಂಶವು ಕೂಡ ಹೆಚ್ಚು ಕಡಿಮೆ ಒಂದೇ ರೀತಿ ಇದೆ. ಇದು ೨ ರಿಂದ ೪ ಅಡಿಗಳಷ್ಟು ಎತ್ತರ ಬೆಳೆಯುವುದು. ಎಲೆಗಳು ಮೇಲ್ಭಾಗಕ್ಕೆ ಸಣ್ಣ ಎಲೆಗಳಿರುವುವು. ಇದಕ್ಕೂ ಹೂವುಗಳೂ ಹಣ್ಣುಗಳು ಆಗುವುವು. ಮಳೆಗಾಲದಲ್ಲಿ ಹಣ್ಣುಗಳಾಗುವುವು. ಹಾಗೂ ಅವನ್ನು ಆಗ ಸಂಗ್ರಹಿಸಿಡುವರು. ನೆಲಬೇವಿನ ಪಂಚಾಂಗಗಳು ಔಷಧೋಪಯೋಗಿಯಾಗಿವೆ.
ಗುಣ : ಲಘು ರೂಕ್ಷ
ರಸ : ತಿಕ್ತ
ವಿಪಾಕ:ಕಟು
ವೀರ್ಯ: ಉಷ್ಣ
ನೆಲಬೇವು ಕಹಿಯಾಗಿರುವುದರಿಂದ ಕಫ-ಪಿತ್ತ ವಿಕಾರಗಳನ್ನು ಉಷ್ಣ ವೀರ್ಯವಿರುವುದರಿಂದ ವಾತವನ್ನು ಕಡಿಮೆ ಮಾಡುವುದು. ಹೀಗೆ ತ್ರಿದೋಷಗಳನ್ನು ಕಡಿಮೆ ಮಾಡುವುದಾದರೂ ವಿಶೇಷವಾಗಿ ಕಫ ಪಿತ್ತ ಶಾಮಕವೆನಿಸಿದೆ. ಹಾಗು ವ್ರಣಶೋಧಕವಾಗಿದೆ. ಸ್ತನ್ಯ ಶೋಧಕ ಹಾಗೂ ಜ್ವರಘ್ನವಾಗಿದೆ. ದೀಪಕ ಪಾಚಕವೆನಿಸಿದೆ. ಇದರ ಸೇವನೆಯಿಂದ ನಾಲಿಗೆ ಸ್ವಚ್ಛವಾಗಿ ರುಚಿ ಬರುವುದು. ಮಲಪ್ರವೃತ್ತಿ ಸರಿ ಆಗುವುದು.
ಉಪಯೋಗಗಳು : ನೆಲಬೇವಿನ ಕಷಾಯ ತಯಾರಿಸಿಕೊಂಡು ವ್ರಣಗಳನ್ನು ಶೋಧಿಸಲು ಉಪಯೋಗಿಸುವರು.
· ೨೫ ಗ್ರಾಂ. ನೆಲಬೇವು + ೧ ಗ್ರಾಂ. ಶುಂಠಿಗಳನ್ನು ಕಷಾಯ ಸಿದ್ಧಪಡಿಸಿಕೊಂಡು ಜ್ವರದಲ್ಲಿ ದಿನಕ್ಕೆ ೩ ಸಾರೆ ಕೊಡಬೇಕು. ಜೀರ್ಣಜ್ವರ, ವಿಷಮಜ್ವರದಲ್ಲಿ ಇದು ವಿಶೇಷವಾಗಿ ಕೆಲಸ ಮಾಡುವುದು. ಇದರಿಂದ ಜ್ವರ, ದಾಹಗಳು ಕಡಿಮೆ ಆಗುವುದಲ್ಲದೆ ಯಕೃತ, ಪ್ಲೀಹಗಳು ಶಾಂತವಾಗುವುವು. ಹಾಗೂ ರೋಗಿಯ ಅಶಕ್ತತನವು ದೂರವಾಗುವುದು. ಜ್ವರದಲ್ಲಿ ಇದರ ಕಾಢೆಯು ಅತಿ ಪ್ರಸಿದ್ಧವೆನಿಸಿದೆ.
· ನೆಲಬೇವಿನ ರಸವನ್ನು ೧ ರಿಂದ ೨ ಚಮಚೆಯಷ್ಟು ಎಳೆನೀರಿನಲ್ಲಿ ಕೊಡುವುದರಿಂದ ಕಾಮಿಣೀ, ಯಕೃತ್ ತೊಂದರೆಗಳಿಗೆ ಉಪಯುಕ್ತವೆನಿಸಿದೆ.
· ಜೀರಿಗೆ, ಬಡೆಸೊಪ್ಪು, ಏಲಕ್ಕಿಗಳನ್ನು ಸಮಪ್ರಮಾಣದಲ್ಲಿ ತೆಗೆದುಕೊಂಡು ಸಣ್ಣ ಸಣ್ಣ ಗುಳಿಗೆಗಳನ್ನು ಮಾಡಿಕೊಂಡು ನೆರಳಿನಲ್ಲಿ ಒಣಗಿಸಿಟ್ಟು ಕೊಳ್ಳಬೇಕು. ಮಾತ್ರೆಯನ್ನು ಎದೆಹಾಲಿನಲ್ಲಿ ತೇಯ್ದು ಮಕ್ಕಳಿಗೆ ಕುಡಿಸಿದರೆ ಹೊಟ್ಟೆ ಸಂಬಂಧ ತೊಂದರೆಗಳು ದೂರವಾಗುವುವು.
· ಇದರ ಕಷಾಯವನ್ನು ೩೦ ರಿಂದ ೬೦ ಮಿ.ಲಿ.ರಷ್ಟು ಕಲ್ಲುಸಕ್ಕರೆಯೊಡೆನ ಕೊಟ್ಟರೆ ವಿಷಮಜ್ವರ, ಛಳಿಜ್ವರ, ನೆಗಡಿ, ಕಾಮಿಣಿಗಳು ಗುಣವಾಗುವುವು.
· ಕಷಾಯವನ್ನು ಅರಿಶಿನಪುಡಿ, ಕಲ್ಲುಸಕ್ಕರೆ ಸೇರಿಸಿ ತೆಗೆದುಕೊಂಡರೆ ಚರ್ಮರೋಗಗಳು ಗುಣವಾಗುವುವು.
ಪ್ರಮಾಣ : ಕಷಾಯ ೫೦ ರಿಂದ ೧೦೦ ಮಿ.ಲಿ.
ಚೂರ್ಣ: ೧ ರಿಂದ ೩ ಗ್ರಾಂ
ಯೋಗ : ಸುದರ್ಶನ ಚೂರ್ಣ, ಕಿರಾತಾದಿ ಕಷಾಯ
೨೫. ಬಿಲಪತ್ರಿ (ಬಿಲ್ವ) (Aegl Mormelos Corr/ Bael)
ಈ ಬಿಲಪತ್ರಿ ಗಿಡಗಳು ಇಡೀ ಭಾರತದಲ್ಲಿ ವಿಶೇಷವಾಗಿ ಗುಡ್ಡಗಳಲ್ಲಿ ಹಾಗೂ ೪೦೦೦ ಅಡಿ ಎತ್ತರವಿರುವ ಪ್ರದೇಶಗಳಲ್ಲೆಲ್ಲ ಬೆಳೆಯುವುವು. ಈ ಗಿಡಗಳು ೨೫-೩೦ ಅಡಿ ಎತ್ತರ ೩-೪ ಅಡಿ ದಪ್ಪಗಿದ್ದು ನೇರವಾಗಿ ಬೆಳೆಯುವವು. ಮುಳ್ಳುಗಳಿಂದ ಕೂಡಿರುವುವು. ಇದಕ್ಕೆ ೨ ರಿಂದ ೪ ಅಂಗುಲದ ನಷ್ಟು ದುಂಡಗಿನ ಇಲ್ಲವೆ ಅಂಡಾಕಾರವಾಗಿರುವ ಹಣ್ಣುಗಳಾಗುವುವು. ಇದರ ತೊಗಟೆ ದಪ್ಪಗಿದ್ದು ಸುಗಂಧಿತವಾಗಿರುವುದು. ಒಳಗಿನ ಅಂಶವು ಹಳದಿ ವರ್ಣದ್ದಿದ್ದು ಸಿಹಿ ಹಾಗೂ ಸುಗಂಧಿತವಾಗಿರುವುದು. ಮೇ- ಜೂನ್ ತಿಂಗಳುಗಳಲ್ಲಿ ಈ ಹಣ್ಣುಗಳು ಪಕ್ವಗೊಳ್ಳುವುವು.
ಈ ಹಣ್ಣಿನಲ್ಲಿ (ಒಳಭಾಗ) ಮ್ಯುಸಿಲೇಜ, ಪೆಕ್ವಿನ್, ಸ್ಕ್ಕರೆ, ಟೆನಿನ್, ತೈಲಾಂಶ, ತಿಕ್ತಾಂಶಗಳಿರುವುವು.
ಬಿಲಪತ್ರಿಗೆ ಒಂದು ಪೂಜ್ಯಸ್ಥಾನವಿದೆ. ಆದ್ದರಿಂದ ಇದನ್ನು ಪೂಜಿಸುತ್ತಾರೆ. ಇದು ದಶಮೂಲಗಳಲ್ಲಿ ಒಂದಾಗಿದೆ.
ಬೇಲದ ಹಣ್ಣು ಸಿಹಿಯಾಗಿದ್ದು ಶರೀರದಲ್ಲಿ ಶೀತವನ್ನುಂಟು ಮಾಡುತ್ತದೆ. ಬೇಸಿಗೆ ಕಾಲದಲ್ಲಿ ಇದರ ಪಾನಕವನ್ನು ತೆಗೆದುಕೊಳ್ಳುವ ರೂಢಿಯು ಅನೇಕ ಪ್ರದೇಶಗಳಲ್ಲಿದೆ. ಕರುಳಿನ ವಿಕಾರಗಳಲ್ಲಿ ಈ ಹಣ್ಣಿನ ರಸ ಉಪಯುಕ್ತವೆನಿಸಿದೆ.
ಗುಣ : ಲಘು, ರೂಕ್ಷ
ರಸ: ಕಷಾಯ ತಿಕ್ತ
ವಿಷಾಕ: ಕಟು
ವೀರ್ಯ: ಉಷ್ಣ
ಇದು ರೂಕ್ಷ, ಲಘು, ಕಷಾಯ ಹಾಗೂ ತಿಕ್ತವಾಗಿರುವುದರಿಂದ ಕಫವನ್ನು ಉಷ್ಣವಾಗಿರುವುದರಿಂದ ವಾತವನ್ನು ಶಮನಗೊಳಿಸುವುದು. ಇದರ ಎಲೆಯು ಬಾವವನ್ನು ಇಳಿಸುವುದು. ಹಾಗೂ ವೇದನೆಯನ್ನು ಕಡಿಮೆ ಮಾಡುವುದು. ಇದರ ಹಸಿ ಕಾಯಿಯು ದೀಪಕ, ಪಾಚಕ, ಗ್ರಹಿ ಹಾಗೂ ಕ್ರಿಮಿಘ್ನವೆನಿಸಿದೆ. ಪಕ್ವವಾದ ಹಣ್ಣು ಕಹಿ, ಮಧುರ ಹಾಗೂ ಮೃದು ವಿರೇಚಕವೆನಿಸಿದೆ.
ಹೆಚ್ಚಾಗಿ ಸೇವಿಸಿದರೆ ಮಲಬದ್ಧತೆಯನ್ನುಂಟು ಮಾಡುವುದು. ಎಲಗಳ ಸ್ವರಸವು ಯಕೃತ್ತನ್ನು ಉತ್ತೇಜಿಸುವುದು. ಹಾಗೂ ಪಿತ್ತಸಾರಕವೆನಿಸಿದೆ.
· ಅಪಕ್ವಕಾಯಿಯ ಕಷಾಯವು ರಕ್ತಮಿಶ್ರಿತ ಅಮಾಂಶದಲ್ಲಿ ಅತಿಸಾರದಲ್ಲಿ ಉಪಯೋಗವಾಗುತ್ತದೆ. ಅತಿಸಾರದಲ್ಲಿ ಬಿಲಪತ್ರಿಯ ತಿಳಲನ್ನು ೩ ಗ್ರಾಂ ರಷ್ಟು ಸಕ್ಕರೆಯೊಡನೆ ಕೊಡಬೇಕು.
· ಬಿಲ್ವದ ಕಾಯಿಗಳನ್ನು ಒಣಗಿಸಿ ನಂತರ ಕಾಯಿ ಒಡೆದು ಒಳಗಿನ ಮಜ್ಜಾ ಭಾವನ್ನು ಚೂರ್ಣ ಮಾಡಿಟ್ಟುಕೊಳ್ಳಬೇಕು. ಅದಕ್ಕೆ ಸಮಭಾಗ ಶುಂಠಿ+ಸಕ್ಕರೆಗಳನ್ನು ಸೇರಿಸಿ ೧ ರಿಂದ ೨ ಗ್ರಾಂ. ಗಳಷ್ಟು ಕೊಡುವುದರಿಂದ ಅತಿಸಾರ ಸಂಗ್ರಹಣಿಗಳು ಕಡಿಮೆ ಆಗುವುವು.
· ಬಹುಮೂತ್ರ (Polyria) ವಿಕಾರಕ್ಕೆ ಒಂದು ಭಾಗ ಬಿಲಪತ್ರಿ ಅರ್ಧ ಭಾಗ ಶುಂಠಿ ಸೇರಿಸಿ ಕಷಾಯ ಮಾಡಿ ಒಂದು ವಾರದವರೆಗೆ ಕೊಡಬೇಕು.
· ಬಿಲ್ವಪತ್ರಿಯ ಕಷಾಯವು ಜ್ವರಹರವಾಗಿದೆ. ಸಾಮಾನ್ಯ ಜ್ವರಗಳಲ್ಲಿ ಇದನ್ನು ಕೊಡಬಹುದು. ಮೈಯಲ್ಲಿ ಉಷ್ಣತೆ ಎನಿಸುತ್ತಿದ್ದರೆ, (ಅಂಗೈ, ಅಂಗಾಲು, ಕಣ್ಣು, ಮೂತ್ರಗಳ ಉರಿ) ಬಿಲಪತ್ರಿಯ ಕಷಾಯ ತಯಾರಿಸಿ ಅದಕ್ಕೆ ಕಲ್ಲುಸಕ್ಕರೆ ಹಾಕಿ ತೆಗೆದುಕೊಳ್ಳಬೇಕು.
· ಬಿಲ್ವಲೇಹ್ಯ: ಬಿಲ್ವಕಾಯಿಯೊಳಗಿದ್ದ ತಿಳಿಲನ್ನು ತೆಗೆದುಕೊಂಡು ಅದನ್ನು ಉಗಿಯ ಮೇಲೆ ಬೇಯಿಸಿಕೊಂಡು ನಂತರ ಸಕ್ಕರೆಯ ಎಳೆಪಾಕಿನಲ್ಲಿ ಹಾಕಿ ಎರಡು ತಿಂಗಳವರೆಗೆ ತೆಗೆದಿಡಬೇಕು. ನಂತರ ಅದಕ್ಕೆ ಜಾಜಿಕಾಯಿ ಕೇಶರಗಳನ್ನು ಹಾಕಬೇಕು. ಇದನ್ನು ಚಿರಕಾರಿ ಅಮಾಂಶ ಅತಿಸಾರಗಳಿಗೆ ಉಪಯೋಗಿಸಬಹುದು. ಪ್ರಮಾಣ ಅರ್ಧದಿಂದ ಒಂದು ಚಮಚದಷ್ಟು.
ಪ್ರಮಾಣ :
ಚೂರ್ಣ ೩ ರಿಂದ ೬ ಗ್ರಾಂ
ಸ್ವರಸ – ೧೦ ರಿಂದ ೨೦ ಮಿ.ಲೀ
ಪಾನಕ : ೨೦ ರಿಂದ ೪೦ ಮಿ.ಲೀ
ಯೋಗ – ಬಿಲ್ವಪತ್ರಿಯ ಕಷಾಯ, ಬಿಲ್ವಾದಿ ಚೂರ್ಣ, ಬಿಲ್ವಾದಿ ಘೃತ, ಬಿಲ್ವತೈಲ, ಬಿಲ್ವ ಮೂಲಾದಿ ಗುಟಿಕೆ.
೨೬. ಮಧುನಾಶಿನಿ
ಮಧುನಾಶಿನಿ ಎಲೆಗಳನ್ನು ಬಾಯಿಯಲ್ಲಿ ಹಾಕಿಕೊಂಡು ಜಗಿದು ನಂತರ ಬಾಯಿಯಲ್ಲಿ ಬೆಲ್ಲ – ಸಕ್ಕರೆ ಎಲ್ಲವೆ ಸಿಹಿ ಪದಾರ್ಥಗಳನ್ನು ಹಾಕಿಕೊಂಡರು ರುಚಿಹೀನವಾಗಿರುತ್ತವೆ. ಅದಕ್ಕೆಂದೇ ಇದಕ್ಕೆ ‘ಮಧುನಾಶಿನಿ’ ಎಂದು ಕರೆದಿದ್ದಾರೆ.
ಮಧುನಾಶಿನಿ ಲಘು, ರೂಕ್ಷ, ಕಷಾಯ, ಕಟು, ವಿಷಾಕದಲ್ಲಿಯೂ, ಕಟುವೇ ಆಗಿದ್ದು ಉಷ್ಣ ವೀರ್ಯವುಳ್ಳದ್ದಾಗಿದೆ. ಇದು ಕಫ-ವಾತನಾಶಕ, ದೀಪಕ, ಯಕೃತ, ಹೃದಯ ಮತ್ತು ಗರ್ಭಾಂಶಯಗಳ ಉತ್ತೇಜಕವೆನಿಸಿದೆ. ಕಫಘ್ನ, ಮೂತ್ರಲ, ವಿಷಮಜ್ವರ ಕಡಿಮೆ ಮಾಡುವುದು.
ಅಶ್ಮರಿ, ಹೃದ್ರೋಗ, ಅರ್ಶಸ್ಸು, ದಾಹ, ಕಾಮಲಾ ಹಾಗೂ ನೇತ್ರ ರೋಗಗಳಲ್ಲಿ ಉಪಯುಕ್ತವೆನಿಸಿದೆ. ಅಧಿಕ ಪ್ರಮಾಣದಲ್ಲಿ ಹೊಟ್ಟೆಯಲ್ಲಿ ತೆಗೆದುಕೊಂಡರೆ ವಾಕರಿಕೆಯನ್ನುಂಟು ಮಾಡುವುದು.
ಮಧುನಾಶಿನಿಯು ಮಧುಮೇಹ-ಇಕ್ಷುಮೇಹಾದಿಗಳ ಮೇಲೆ ಒಳ್ಳೆ ಪರಿಣಾಮ ಮಾಡುವುದೆಂದು ಇತ್ತೀಚಿನ ಸಂಶೋಧನೆಗಳು ದೃಢಪಡಿಸಿವೆ.
೨೭. ಮೆಣಸು (ಮರಿಚ) (Black pepper/piper Nigrum Linn)
ಮೆಣಸಿನ ಕಾಳುಗಳನ್ನು ನಾವು ವಿಶೇಷವಾಗಿ ಮಸಾಲೆ ಪದಾರ್ಥಗಳಲ್ಲಿ ಉಪಯೋಗಿಸುತ್ತೇವೆ. ಕೆಲವೇಳೇ ಥಂಡಿಜ್ವರ ನೆಗಡಿ ಕಫಗಳಾದಾಗ ಕಷಾಯ ಮಾಡಿ ಕುಡಿಯುವುದುಂಟು. ಈ ಮೆಣಸಿನ ಕಾಳುಗಳು ವಿಶೇಷವಾಗಿ ಉಷ್ಣಪ್ರದೇಶಗಳಲ್ಲಿ ಬೆಳೆಯುತ್ತವೆ. ಭಾರತ, ಮಲೇಶಿಯಾ, ಇಂಡೋನೇಶಿಯಾ ಹಾಗೂ ಶ್ರೀಲಂಕಾಗಳಲ್ಲಿ ಇವುಗಳ ಕೃಷಿ ಹೆಚ್ಚಾಗಿ ಆಗುವುದು. ಇದು ಬಳ್ಳಿಯಂತೆ ಬೆಳೆಯುವುದು. ಒಳ್ಳೆಯ ಆಧಾರ, ಗೊಬ್ಬರ, ನೀರು, ಕೆಂಪುಮಣ್ಣನ್ನು ಕೊಟ್ಟರೆ ೩-೪ ವರ್ಷಗಳಲ್ಲಿ ಗೊಂಚಲು ಗೊಂಚಲುಗಳಾಗಿ ಕಾಳುಗಳನ್ನು ಬಿಡುವುದು. ಒಂದು ಬಳ್ಳಿಯು ೨೫ ರಿಂದ ೩೦ ವರ್ಷಗಳವರೆಗೆ ಒಳ್ಳೆ ಕಾಳುಗಳನ್ನು ಕೊಡಬಲ್ಲದು. ಸಾಮಾನ್ಯವಾಗಿ ಈ ಕಾಳುಗಳು ಜೂನವರೆಗೆ ಬರುವುವು. ಅವನ್ನೇ ಒಣಗಿಸಿಕೊಂಡು ತೆಗೆದಿಡಲಾಗುತ್ತದೆ.
ಈ ಕಾಳುಗಳಲ್ಲಿ ಜಿಗುಟಾದ ಭಾರವಾದ ಗುಣವುಳ್ಳ ಪೈಪೆರಿನ್ ಎಂಬ ರಸಾಯನ, ಶೀಘ್ರವಾಗಿ ಆವಿಯಾಗುವ ಸುವಾಸನೆಯುಳ್ಳ ತೈಲಾಂಶ ಹಾಗೂ ಸಿ-ಜೀವಸತ್ವಗಳಿದ್ದು ಒಳ್ಳೆ ಉತ್ತೇಜಕಾರಿಯಾಗಿದ್ದು, ವಾತಹರ, ಜೀರ್ಣಕಾರಿ ಎನಿಸಿದ್ದು ನರಗಳ ದೌರ್ಬಲ್ಯಕ್ಕೆ ಪರಿಣಾಮಕಾರಿ ಎನಿಸಿದೆ. ಆಯುರ್ವೇದದ ಪ್ರಸಿದ್ಧ ತ್ರಿಕಟುಗಳಲ್ಲಿ ಸೇರಿದೆ.
ಗುಣ : ಲಘು, ತೀಕ್ಷ್ಣ
ರಸ : ಕಟು
ವಿಪಾಕ : ಕಟು
ವೀರ್ಯ: ಉಷ್ಣ
ಬಿಳಿಮೆಣಸು ವೀರ್ಯದಲ್ಲಿ ಅತಿ ಶೀತವಾಗಲಿ, ಅತ್ಯುಷ್ಣವಾಗಲಿ ಅಲ್ಲದ್ದು. ವಿಶೇಷವಾಗಿ ಕಣ್ಣುಗಳಿಗೆ ಹಿತಕರವೆನಿಸಿದೆ. ಕಪ್ಪು ಮೆಣಸಿಗಿಂತ ಒಳ್ಳೆಯದೆಂದು ಹೇಳಲಾಗಿದೆ.
ಹಸಿಯಾದ ಮೆಣಸಿನ ಹಣ್ಣು (ಕಾಳು) ಮಾತ್ರ ಗುರು, ಮಧುರ ವಿಪಾಕವುಳ್ಳದಾಗಿದೆ. ಹಾಗೂ ಇಷ್ಟೊಂದು ಉಷ್ಣಕಾರಿ ಎನಿಸುವುದಿಲ್ಲ.
ದೋಷ ಕರ್ಮ: ಇದು ಉಷ್ಣವೀರ್ಯವರಿವುದರಿಂದ ವಾತವನ್ನು ಕಟು, ರೂಕ್ಷ ಹಾಗೂ ತೀಕ್ಷ್ಣವಾಗಿರುವುದರಿಂದ ಕಫವನ್ನು ಶಮನ ಮಾಡುವುದು. ಯಕೃತ್ ಉತ್ತೇಜಕವೆನಿಸಿದೆ. ಕ್ರಿಮಿಗಳನ್ನು ಹರಣ ಮಾಡುವುದು.
ಪ್ರಯೋಗಗಳು: ಅಪಚನ ಮತ್ತು ಹೊಟ್ಟೆಯುಬ್ಬರ ವಿಕಾರಗಳಲ್ಲಿ ಮೆಣಸು ಉಪಯುಕ್ತವೆನಿಸಿದೆ. ಹಸಿವೆ ಚೆನ್ನಾಗಿ ಆಗದಿದ್ದರೆ ಮೆಣಸಿನ ಪುಡಿಯನ್ನು ತುಪ್ಪದಲ್ಲಿ ದಿನಕ್ಕೆರಡು ಸಾರೆ ಊಟದ ಮೊದಲು ಒಂದೆರಡು ವಾರಗಳವರೆಗೆ ತೆಗೆದುಕೊಳ್ಳಬೇಕು.
· ಶೀತದ ಜ್ವರ ಕೆಮ್ಮುಗಳಿಗೆ ಮೆಣಸಿನ ಪುಡಿಯನ್ನು ಬಿಸಿನೀರಿನಲ್ಲಿ ತೆಗೆದುಕೊಳ್ಳಬೇಕು. ಉಬ್ಬಸಕ್ಕೆ ಮೆಣಸಿನ ಪುಡಿಯನ್ನು ತುಪ್ಪದೊಡನೆ ತೆಗೆದುಕೊಳ್ಳಬೇಕು.
· ಹೊಟ್ಟೆ ಶೂಲೆಗೆ ಶುಂಠಿಪುಡಿ+ನಿಂಬೆರಸದಲ್ಲಿ ಮೆಣಸಿನ ಪುಡಿಯನ್ನು ತೆಗೆದುಕೊಳ್ಳಬೇಕು.
· ಎಚ್ಚರತಪ್ಪಿದಾಗ ಮೆಣಸಿನ ಪುಡಿಯನ್ನು ನಸ್ಯದಂತೆ ಕೊಟ್ಟರೆ ಬೇಗನೆ ಎಚ್ಚರಿಕೆ ಬರುವುದು.
· ನಾಡೀ ದೌರ್ಬಲ್ಯ ಹಾಗೂ ವಾತವಿಕಾರಗಳಲ್ಲಿ ಮೆಣಸು ಉಪಯುಕ್ತವೆನಿಸಿದೆ.
· ಕಾಲು ಚಮಚ ಮೆಣಸಿನ ಪುಡಿಗೆ ಸ್ವಲ್ಪ ಹುರಿದ ಇಂಗು ಸೇರಿಸಿ ಮಜ್ಜಿಗೆಯೊಡನೆ ದಿನಕ್ಕೆ ಎರಡು ಸಾರೆ ಸೇವಿಸುತ್ತ ಹೋದರೆ ದೀರ್ಘಕಾಲದ ಭೇದಿಯು ನಿಲ್ಲುವುದು.
· ಮೆಣಸಿನಪುಡಿ, ಉಪ್ಪಿನ ಹರಳುಗಳನ್ನು ವೀಳ್ಯೆದೆಲೆಯೊಡನೆ ಬಾಯಿಯಲ್ಲಿಟ್ಟುಕೊಂಡು ರಸ ನುಂಗುತ್ತಿದ್ದರೆ ಗಂಟಲು ಕೆರೆತ, ಕೆಮ್ಮು, ದಮ್ಮುಗಳು ಕಡಿಮೆ ಆಗುತ್ತವೆ.
· ನೆಗಡಿ, ತಲೆಭಾರ, ಜ್ವರದಲ್ಲಿ ಅರ್ಧಚಮಚ ಮೆಣಸಿನಪುಡಿಯನ್ನು ಒಂದು ಲೋಟ ಹಾಲಿಗೆ ಸೇರಿಸಿ ಕಾಯಿಸಿ, ಶೋಧಿಸಿ, ಸಕ್ಕರೆ ಸೇರಿಸಿ ರಾತ್ರಿ ಕುಡಿಯಬೇಕು.
· ಮೆಣಸಿನ ಪುಡಿಯನ್ನು ತುಪ್ಪದಲ್ಲಿ ಸೇರಿಸಿ ಮೂಲವ್ಯಾಧಿಯ ಮೊಳಕೆಗೆ ಹಚ್ಚಿದರೆ ನವೆ ಮತ್ತು ನೋವು ಕಡಿಮೆ ಆಗುತ್ತವೆ.
ಪ್ರಮಾಣ : ಅರ್ಧದಿಂದ ಒಂದು ಗ್ರಾಂ
ಯೋಗಗಳು: ಮರಿಚಾದಿ, ಗುಟಿಕಾ, ಮರಿಚಾದಿ ತೈಲ, ಮರಿಚಾದಿ ಚೂರ್ಣ, ಮರಿಚಾದ್ಯ ತೈಲ (ಚರ್ಮವಿಕಾರಗಳಿಗೆ)
೨೮. ಮೆಂಥೆ (Trigonella Foenu-Graecum Linn)
ಮೆಂಥೆಯನ್ನು ವಿಶೇಷವಾಗಿ ಆಹಾರ ಪದಾರ್ಥಗಳಲ್ಲಿ ಸೇರಿಸಿ ಸೇವಿಸಲಾಗುತ್ತದೆ. ಹಸಿಯಾದ ಮೆಂಥೆ ಪಲ್ಲೆಯನ್ನು ಎಲ್ಲರೂ ತಿನ್ನುತ್ತಾರೆ. ಬೇಳೆ ಕಾಳುಗಳಲ್ಲಿ ಸೇರಿಸಿ ಬೇಯಿಸಿ ಪಲ್ಯ-ಸಾರುಗಳನ್ನು ಸಿದ್ಧಪಡಿಸಿ ಊಟ ಮಾಡುತ್ತಾರೆ. ಮೆಂಥೆಯ ಚಟ್ನಿ, ಮೆಂಥೆಯ ಉಸುಲಿಯನ್ನು ಕೂಡ ತಿನ್ನುವರು. ಬಾಣಂತಿಯರಿಗೆ ಅನ್ನದಲ್ಲಿ ಮೆಂಥೆ ಹಾಕಿ ಬೇಯಿಸಿಕೊಡುವರು ಹಾಗೂ ಉಂಡಿಯಲ್ಲಿ ಮೆಂಥೆ ಸೇರಿಸಿ ಕೊಡುವರು. ಇದರಿಂದ ತಾಯಂದಿರಿಗೆ ಎದೆ ಹಾಲು ವಿಶೇಷವಾಗಿ ಬರುವುದು.
ಈ ಮೆಂಥೆಯನ್ನು ವರ್ಷದಾದ್ಯಂತ ಬೆಳೆಯಬಹುದು. ಮನೆ ಅಂಗಳದಲ್ಲಿಯೇ ಮಡಿ ಮಾಡಿ ಬೀಜಗಳನ್ನು ಹಾಕಿ ಬೇಕಾದಾಗ ಬೆಳೆದುಕೊಳ್ಳಬಹುದು. ಇದರಲ್ಲಿ ಪ್ರೋಟಿನ ೨೬.೨% ಕಾರ್ಬೊಹೈಡ್ರೆಟ್ ೪೪.೧% ಕ್ಯಾಲ್ಸಿಯಂ, ಫಾಸ್ಪೋರಸ್, ಲೋಹ, ಸೋಡಿಯಂ ಪೋಟಾಶಿಯಂಗಳಿವೆ. ಬೀಜಗಳಲ್ಲಿ ೬ ರಿಂದ ೮ % ತೈಲಾಂಶ ಕೂಡ ಇದೆ.
ಗುಣ : ಲಘು ಸ್ನಿಗ್ಧ
ರಸ : ಕಟು
ವಿಪಾಕ : ಕಟು
ವೀರ್ಯ: ಉಷ್ಣ
· ಮಧುಮೇಹರೋಗಿಗಳು ನಿತ್ಯ ಬೆಳಿಗ್ಗೆ ಹಾಗೂ ರಾತ್ರಿ ೧/೨ದಿಂದ ಒಂದು ಚಮಚದಷ್ಟು ಮೆಂಥೆ ಪುಡಿಯನ್ನು ಊಟಕ್ಕೆ ಮೊದಲು ತೆಗೆದುಕೊಂಡರೆ ರೋಗವು ನಿಯಂತ್ರಣದಲ್ಲಿರುವುದು.
· ಬೆಣ್ಣೆ ಕಾಯಿಸುವಾಗ ಹುರಿದ ಮೆಂಥ್ಯದ ಕಾಳು ಸ್ವಲ್ಪ ಅರಿಶಿನಪುಡಿಯನ್ನು ಸೇರಿಸಿದರೆ ತುಪ್ಪದ ರುಚಿ ಹೆಚ್ಚುತ್ತದೆ. ಸುಗಂಧ ಪರಿಮಳ ಬರುತ್ತದೆ. ಈ ತುಪ್ಪವನ್ನು ತಿಂದರೆ ದೇಹದಲ್ಲಿ ಕೊಬ್ಬು ಅಷ್ಟೊಂದು ಹೆಚ್ಚಾಗುವುದಿಲ್ಲ.
· ಜೋಳ, ರಾಗಿ, ಗೋದಿ ಹಿಟ್ಟನ್ನು ಮಾಡಿಸುವಾಗ ಅದಕ್ಕೆ ಹುರಿದ ಮೆಂಥೆ ಕಾಳುಗಳನ್ನು ಬೆರೆಸಿದರೆ ಅವುಗಳ ರೊಟ್ಟಿ ಅಥವಾ ಮುದ್ದೆಗೆ ಸುವಾಸನೆ – ರುಚಿಗಳು ಹೆಚ್ಚುವುವು.
· ಹೆಸರು – ಕಡಲೇಬೇಳೆ ಹಿಟ್ಟಿಗೆ ಮೆಂಥೆ ಪುಡಿ ಸೇರಿಸಿ ಸ್ನಾನ ಮಾಡುವಾಗ ಹಚ್ಚಿಕೊಂಡರೆ ಚರ್ಮ ಮೃದುವಾಗುತ್ತದೆ.
· ತಲೆಗೆ ನೆನೆಸಿ ರುಬ್ಬಿಕೊಂಡು ಮೆಂತೆ ಹಚ್ಚಿಕೊಂಡು ತಲೆಸ್ನಾನ ಮಾಡಿದರೆ ತಲೆ ಹೊಟ್ಟು ಕಡಿಮೆ ಆಗಿ ಕೂದಲುಗಳು ಮೃದುವಾಗಿ ಬೆಳೆಯುತ್ತವೆ.
ದೋಷ ಕರ್ಮ : ಸ್ನಿಗ್ಧ, ಉಷ್ಣವಾಗಿರುವುದರಿಂದ ವಿಶೇಷವಾಗಿ ವಾತವನ್ನು ಕಡಿಮೆ ಮಾಡುವುದು, ದೇಹದ ಹೊರಕ್ಕೆ ಉಪಯೋಗಿಸಿದರೆ ನೋವು, ಬಾವುಗಳನ್ನು ಕಡಿಮೆ ಮಾಡುವುದು ಮುಖ್ಯವಾಗಿ ದೀಪಕ, ಪಾಚಕ, ಅನುಲೋಮಕವೆನಿಸಿದೆ. ಸ್ತನ್ಯಜನಕವೆನಿಸಿದೆ.
ಪ್ರಮಾಣ : ಬೀಜಚೂರ್ಣ ೧ ರಿಂದ ೩ ಗ್ರಾಂ
೨೯. ಲವಂಗ (Syzygium Aromaticum Linn/Clove)
ಲವಂಗವನ್ನು ವೀಳ್ಯದೆಲೆಯೊಡನೆ ಹಾಕಿಕೊಳ್ಳುವ ರೂಢಿ ಇದೆ. ಕೆಲವರು ಲವಂಗವೊಂದನ್ನೇ ಬಾಯಿಯಲ್ಲಿ ಹಾಕಿಕೊಳ್ಳುವರು. ಈ ಲವಂಗವನ್ನು ಮಸಾಲೆ ಪದಾರ್ಥಗಳಲ್ಲಿಯೂ ಉಪಯೋಗಿಸಲಾಗುತ್ತದೆ. ಕೆಲ ಔಷಧಿಗಳಲ್ಲಿಯೂ ಸೇರಿಸಲಾಗುತ್ತದೆ. ಹೀಗಾಗಿ ಇದು ಸುಲಭವಾಗಿ ಲಭ್ಯವಾಗುತ್ತಿದೆ. ಹಾಗೂ ಎಲ್ಲರಿಗೂ ಗೊತ್ತಿರುವ ಪದಾರ್ಥವೆನಿಸಿದೆ.
ಈ ಲವಂಗದ ಮರಗಳನ್ನು ಭಾರತದಲ್ಲಿ ತಮಿಳುನಾಡು ಹಾಗೂ ಕೇರಳಗಳಲ್ಲಿ ಮಾತ್ರ ಬೆಳೆಯಲಾಗುತ್ತದೆ. ವಿಶೇಷವಾಗಿ ಶ್ರೀಲಂಕಾ, ಮಲೇಶಿಯಾ, ಪೆನಾಂಗ, ಮಾರಿಶಸ್, ಸಿಂಗಾಪುರ ದೇಶಗಳಲ್ಲಿ ಈ ಲವಂಗವು ಬೆಳೆಯುತ್ತಿದ್ದು ಭಾರತಕ್ಕೆ ಆಮದು ಮಾಡಿಕೊಳ್ಳಲಾಗುತ್ತದೆ. ಈ ಮರಗಳು ೩೦ ರಿಂದ ೪೦ ಅಡಿ ಎತ್ತರ ಬೆಳೆಯುತ್ತವೆ. ಅವುಗಳಲ್ಲಿ ಸುಗಂಧಿತವಾದ ಬದನೆ ಬಣ್ಣದ ಹೂವುಗಳಾಗುತ್ತವೆ. ಹಣ್ಣುಗಳು ಲವಂಗ ಸ್ವರೂಪದಲ್ಲಿ ಕಂಡುಬರುತ್ತವೆ. ಇವನ್ನು ಕಿತ್ತಿ ತೆಗೆದು ಒಣಗಿಸಲಾಗುತ್ತದೆ. ಈ ಲವಂಗಗಳಲ್ಲಿ ಕ್ಲೋವ್ ಬಡ್ ಆಯಿಲ್ ೧೪.೨೩% ಇರುತ್ತದೆ. ಇದರಲ್ಲಿ ಯುಜಿನೈಲ್ ಹಾಗೂ ಕೆರಿಯೊಫಿನ್ ರಸಾಯನಿಕಗಳು ಮುಖ್ಯವಾಗಿ ದೊರಕುತ್ತವೆ.
ಗುಣ : ಲಘು, ಸ್ನಿಗ್ಧ
ರಸ : ತಿಕ್ತ, ಕಟು
ವಿಪಾಕ : ಕಟು
ವೀರ್ಯ : ಶೀತ
ದೋಷ ಕರ್ಮ: ಲವಂಗವು ತಿಕ್ತ, ಕಟುವಾಗಿರುವುದರಿಂದ ಕಫವನ್ನು, ಶೀತವಾಗಿರುವುದರಿಂದ ಪಿತ್ತವನ್ನು ಶಮನ ಮಾಡುವುದು. ಲವಂಗವು ಕಟು, ಸಿಹಿ, ಲಘು, ತಂಪು, ದೀಪನಕಾರಿ, ಪಾಚನಕಾರಿ, ರುಚಿಕರವಾಗಿದ್ದು ಕಫ ಮತ್ತು ಪಿತ್ತ ರಕ್ತದೋಷಗಳನ್ನು ನಾಶಪಡಿಸುವುದು. ಬಾಯಾರಿಕೆ, ವಾಂತಿ, ಹೊಟ್ಟೆಯುಬ್ಬರ ಮತ್ತು ಶೂಲೆಗಳನ್ನು ಬೇಗನೆ ಗುಣಪಡಿಸುವುದು. ಮತ್ತು ಕೆಮ್ಮು ಉಬ್ಬಸ, ಬಿಕ್ಕು, ಕ್ಷಯಗಳನ್ನು ಕಡಿಮೆ ಮಾಡುವುದು ಎಂದು ಭಾವಪ್ರಕಾಶರು ಹೇಳಿದ್ದಾರೆ.
· ಸಾಧಾರಣ ಕೆಮ್ಮಿನಲ್ಲಿ ಒಂದು ಕಲ್ಲುಸಕ್ಕರೆಯ ಹರಳಿನೊಡನೆ ಒಂದೆರಡು ಲವಂಗಗಳನ್ನು ಬಾಯಿಯಲ್ಲಿ ಹಿಡಿದುಕೊಂಡು ರಸ ನುಂಗುತ್ತಿರಬೇಕು.
· ಗರ್ಭಿಣಿಯರಿಗೆ ವಾಂತಿಯಾಗುತ್ತಿದ್ದಾಗ ಲವಂಗದ ಚೂರ್ಣವನ್ನು ದಾಳಿಂಬರ ರಸದಲ್ಲಿ ಕೊಡಬೇಕು.
· ಹಲ್ಲುನೋವಿಗೆ ಲವಂಗವನ್ನಾಗಲಿ, ಲವಂಗ ಎಣ್ಣೆಯನ್ನಾಗಲಿ ಆ ಜಾಗದಲ್ಲಿ ಹಿಡಿದುಕೊಳ್ಳಬೇಕು.
· ಲವಂಗದ ಎಣ್ಣೆಯನ್ನು ತಲೆನೋವು, ಸಂದು ನೋವುಗಳಿದ್ದ ಭಾಗಕ್ಕೆ ಹಚ್ಚಬಹುದು. ನೋವು ಕಡಿಮೆ ಆಗುವುದು.
· ಅರುಚಿ, ಅಗ್ನಿಮಾಂದ್ಯ, ಅಜೀರ್ಣ, ಹೊಟ್ಟೆಯುಬ್ಬರ, ಹೊಟ್ಟೆನೋವು, ಆಮ್ಲಪಿತ್ತ ವಾಂತಿ, ನೀರಡಿಕೆ ಮೊದಲಾದ ವಿಕಾರಗಳಲ್ಲಿ ಲವಂಗವನ್ನು ವಿಶೇಷವಾಗಿ ಉಪಯೋಗಿಸಲಾಗುತ್ತದೆ. ಯಕೃತ್ ವಿಕಾರ ಹಾಗೂ ಗ್ರಹಿಣಿ ರೋಗಗಳಲ್ಲಿಯೂ ಉಪಯುಕ್ತವೆನಿಸಿದೆ.
ಪ್ರಮಾಣ :
೧/೨ ರಿಂದ ೧ ಗ್ರಾಂ
ತೈಲ ೧ ರಿಂದ ೩ ಹನಿಗಳು
ಯೋಗಗಳು : ಲವಂಗಾದಿ ಚೂರ್ಣ, ಲವಂಗ ವಟಿ, ಅವಿಪತ್ತಿಕರ ಚೂರ್ಣ.
ಜೈನ ವೈದ್ಯಕೀಯ ಪರಂಪರೆ: ೧೩. ಕೆಲ ಉಪಯುಕ್ತ ಮನೆಮದ್ದುಗಳು (೫)
೩೦. ವಾಯು ವಿಡಂಗ (Embelia Ribes Burm)
ಅಜ್ಜಿಮದ್ದುಗಳಲ್ಲಿ ವಾಯುವಿಡಂಗಕ್ಕೆ ಒಂದು ಮುಖ್ಯಸ್ಥಾನವಿದೆ. ಅಜೀರ್ಣ, ಅತಿಸಾರ, ಕ್ರಿಮಿದೋಷಗಳಿಗೆ ವಾಯುವಿಡಂಗವು ಒಂದು ಉತ್ತಮ ಔಷಧಿಯಾಗಿದೆ. ಇದು ಭಾರತದ ಪೌರ್ವಾತ್ಯ ಪ್ರದೇಶಗಳು, ಮೇಘಾಲಯ, ಉತ್ತರ ಪೂರ್ವ ಪ್ರದೇಶ ಹೀಗೆ ಸುಮಾರು ಐದು ಸಾವಿರ ಅಡಿ ಎತ್ತರ ಪ್ರದೇಶಗಳಲ್ಲಿ ಬೆಳೆಯುವುದು. ಇದು ಮೃದು ಟೊಂಗೆಗಳಿದ್ದು ಪೊದೆಯಂತೆ ಬೆಳೆಯುವುದು.
ವಾಯುವಿಡಂಗದಲ್ಲಿ ೨.೫೩% ತೈಲಾಂಶ ಟೈನಿನ್, ರಾಳ, ಕ್ರಿಸ್ಟೆಂಬನ್ ಎಂಬ ಕ್ಷಾರಾಂಶ, ವಸೆಯಂತಹ ಪದಾರ್ಥ ೫.೨% ಗಳಿರುವುವು.
ಗುಣ : ಲಘು, ರೂಕ್ಷ, ತೀಕ್ಷ್ಣ
ರಸ: ಕಟು, ಕಷಾಯ
ವಿಪಾಕ : ಕಟು
ವೀರ್ಯ : ಉಷ್ಣ
ಇದೊಂದು ಒಳ್ಳೆಯ ಕೃಮಿಘ್ನ ಔಷಧಿ ಎನ್ನಿಸಿದೆ. ಉಷ್ಣವೀರ್ಯವಿದ್ದುದರಿಂದ ಕಫ -ವಾತಗಳನ್ನು ನಾಶಪಡಿಸುವುದು. ದೀಪಕ, ಪಾಚಕ, ಅನುಲೋಮಕವೆನಿಸಿದೆ.
ವಾಯು ವಿಡಂಗಗಳನ್ನು ಬಿಸಿಲಿನಲ್ಲಿ ಚೆನ್ನಾಗಿ ಒಣಗಿಸಿ ಕುಟ್ಟಿ ಪುಡಿ ಮಾಡಿಕೊಂಡು ಬಟ್ಟೆಯಲ್ಲಿ ಸೋಸಿಟ್ಟುಕೊಳ್ಳಬೇಕು. ಹಾಗೂ ಹವೆಯಾಡದಂತೆ ಬಾಟಲಿನಲ್ಲಿ ಹಾಕಿಟ್ಟುಕೊಳ್ಳಬೇಕು. ಬೇಕಾದಾಗ ಉಪಯೋಗಿಸಲು ಬರುತ್ತದೆ. ಇದನ್ನು ಬಿಸಿನೀರು, ಮಜ್ಜಿಗೆ, ನಿಂಬೆರಸ, ಅನುಪಾನದಲ್ಲಿ ತೆಗೆದುಕೊಳ್ಳಬಹುದು. ಇದರ ಕಷಾಯ ಸಿದ್ಧಪಡಿಸುವುದಿದ್ದರೆ ಎರಡು ಚಮಚ ಪುಡಿಯನ್ನು ನಾಲ್ಕು ಕಪ್ ನೀರಿನಲ್ಲಿ ಹಾಕಿ ಕುದಿಸಿ ಒಂದು ಕಪ್ಪಿಗೆ ಇಳಿಸಿಕೊಳ್ಳಬೇಕು. ಅದನ್ನೇ ಬೆಳಿಗ್ಗೆ ರಾತ್ರಿ ಅರ್ಧದಷ್ಟು ತೆಗೆದುಕೊಳ್ಳಬಹುದು.
ವಾಯು ವಿಡಂಗವು ಒಣಗಿರುವುದರಿಂದ ಶರೀರದಲ್ಲಿ ಸ್ನಿಗ್ಧತೆಯಿಂದುಂಟಾಗುವ ರೋಗಗಳಲ್ಲಿ ಒಳ್ಳೆಯದು. ಉಷ್ಣವಾಗಿರುವುದರಿಂದ ಶರೀರವನ್ನು ಹಗುರಗೊಳಿಸುವ ಮತ್ತು ವಾತ ಕಫ ರೋಗಗಳನ್ನು ಪರಿಹರಿಸುವ ಗುಣ ಇದರಲ್ಲಿದೆ. ಕಹಿ ರಸವು ಶರೀರವನ್ನು ನಿರ್ವಿಷಗೊಳಿಸಲು ಸಹಾಯಕವೆನಿಸಿದೆ ಮತ್ತು ಶರೀರದ ಅಂತರ್ಬಾಹ್ಯ ಕ್ರಿಮಿಗಳನ್ನು ಪರಿಹರಿಸುವುದು ಎಂದು ಧನ್ವಂತರಿ ನಿಘಂಟುವಿನಲ್ಲಿ ಹೇಳಲಾಗಿದೆ.
“ವಹ್ನಿಕರಂ……ಶೂಲಾಧ್ಮಾನೋದರಶ್ಲೇಷ್ಮಕ್ರಿಮಿ ವಾತ ವಿಬಂಧನುತ್(ಶಾರಂಗಧರ) ಎಂದರೆ ವಾಯುವಿಂಡಗವು ಜೀರ್ಣ ಶಕ್ತಿಯನ್ನು ಹೆಚ್ಚಿಸುವದು ಹೊಟ್ಟೆನೋವು, ಹೊಟ್ಟೆಯುಬ್ಬರ, ಕಫ, ಕ್ರಿಮಿ ವಾಯುವಿಕಾರ ಹಾಗೂ ಮಲಬದ್ಧತೆಯನ್ನು ಪರಿಹರಿಸುವುದು.”
· ಜಂತುಗಳಿಗೆ ವಾಯುವಿಡಂಗದ ಪುಡಿಯನ್ನು ೭ ದಿವಸಗಳವರೆಗೆ ಬರಿಹೊಟ್ಟೆಯಲ್ಲಿ ಬೆಳಿಗ್ಗೆ ಹಾಗು ಸಾಯಂಕಾಲ ೫ ರಿಂದ ೧೦ ಗ್ರಾಂ. ಪ್ರಮಾಣದಲ್ಲಿ ಕೊಡುವುದರಿಂದ ಎಲ್ಲ ವಿಧದ ಕ್ರಿಮಿಗಳು ಯಾವುದೇ ವಿರೇಚನೌಷಧಿ ಇಲ್ಲದೆ ತಮ್ಮಷ್ಟಕ್ಕೆ ತಾವೇ ಹೊರಬೀಳುವುವು ಎಂದು ಪ್ರಯೋಗಗಳಿಂದ ಸಿದ್ಧವಾಗಿದೆ.
· ಕಿಲಬಿ ಹುಳಗಳಿಗೆ ವಾಯುವಿಡಂಗ ಕಷಾಯವನ್ನು ಬಸ್ತಿ (Enema)ಮೂಲಕ ಕೊಡುವುದರಿಂದ ಅವು ಮಲದೊಡನೆ ಹೊರಬಿದ್ದುದನ್ನು ಕೂಡ ಕಂಡುಕೊಳ್ಳಲಾಗಿದೆ.
· ಮಕ್ಕಳಲ್ಲಿ ನೆಗಡಿ, ಕೆಮ್ಮು, ಅಜೀರ್ಣ, ಸಣ್ಣದಾಗಿ ಜ್ವರ, ಹೊಟ್ಟೆನೋವು ಇತ್ಯಾದಿ ವಿಕಾರಗಳು ಕಾಡಿಸುತ್ತಿದ್ದಾರ ಬೆಳಿಗ್ಗೆ ಹಾಗೂ ರಾತ್ರಿ ವಿಡಂಗ ಚೂರ್ಣವನ್ನು ಬಿಸಿನೀರಿನಲ್ಲಿ ಕೊಡುವುದರಿಂದ ಒಳ್ಳೆ ಗುಣ ಕಾಣುವುದು.
ಪ್ರಮಾಣ : ೫ ರಿಂದ ೧೦ ಗ್ರಾಂ.
ಯೋಗಗಳು : ವಿಡಂಗಾದಿ ಚೂರ್ಣ, ವಿಡಂಗ ತೈಲ, ವಿಡಂಗಾರಿಷ್ಟ
೩೧. ಹಿಪ್ಪಲಿ (ಪಿಪ್ಪಲಿ)(Piper Longum Linn)
ಹಿಪ್ಪಲಿಯೊಂದು ಉತ್ತಮವಾದ ಅಜ್ಜಿ ಔಷಧಿ ಎಂದೇ ಪ್ರಸಿದ್ಧವಾದುದು. ಭಾರತದ ಉಷ್ಣಪ್ರದೇಶಗಳಲ್ಲಿ ಬೆಳೆಯುವುದು. ಹಿಪ್ಪಲಿಯನ್ನು ನಮ್ಮ ಭಾಗದ ಪಶ್ಚಿಮಘಾಟದಲ್ಲಿ ವಿಶೇಷವಾಗಿ ಬೆಳೆಯುತ್ತಾರೆ. ಇದು ಬಳ್ಳಿ ಸ್ವರೂಪದಲ್ಲಿ ಬೆಳೆದು ಇತರ ಗಿಡಗಳನ್ನು ಆಶ್ರಯಿಸಿ ಬೆಳೆಯುವುದು.
ಈ ಬಳ್ಳಿಗಳಲ್ಲಿ ಮಳೆಗಾಲದಲ್ಲಿ ಹೂವುಗಳಾಗಿ ಶರತ್ಕಾಲದಲ್ಲಿ ಹಣ್ಣುಗಳನ್ನು ಕೊಡುವುದು. ಇದು ಉದ್ದವಾಗಿ ಅರ್ಧ ಇಂಚಿನಿಂದ ಒಂದು ಇಂಚಿನವರೆಗೆ ಕೆಂಪಗಾಗಿ ಇರುವವು. ಒಣಗಿದ ಮೇಲೆ ಕಪ್ಪಾಗಿ ಧೂಳಿ ಬಣ್ಣದ್ದಾಗಿರುವುವು. ಇದರಲ್ಲಿ ನಾಲ್ಕು ಭೇದಗಳಿವೆ. ಹಿಪ್ಪಲಿ, ಗಜಪಿಪ್ಪಲಿ, ಸೌಹಲಿ, ವನಪಿಪ್ಪಲಿಗಳೆಂದು.
ಗುಣ : ಲಘು, ಸ್ನಿಗ್ಧ, ತೀಕ್ಷ್ಣ
ರಸ: ಕಟು
ವಿಪಾಕ : ಮಧುರ
ವೀರ್ಯ: ಅನುಷ್ಣಶೀತ
ಇದರ ಹಸಿಯಾದ ಹಣ್ಣು, ಗುರು , ಮಧುರ ರಸ ಹಾಗೂ ಶೀತವೀರ್ಯದ್ದಾಗಿರುತ್ತದೆ.
ಹಿಪ್ಪಲಿಯು ಉಷ್ಣ, ವಾತನಾಶಕ, ಶ್ವಾಸಹರ ಅಗ್ನಿದೀಪಕವಿದ್ದು ಗರ್ಭಾಶಯ ಸಂಕೋಚಗೊಳಿಸುವ ಗುಣವುಳ್ಳದ್ದಾಗಿದೆ. ಇದರ ಕ್ರಿಯೆಯು ಮುಖ್ಯವಾಗಿ ಪುಪ್ಪುಸ ಗರ್ಭಾಶಯಗಳ ಮೇಲೆ ಆಗುವುದು.
· ಸೂತಿಕಾಜ್ವರ, ಚಳಿಜ್ವರ, ಆಮವಾತಗಳಿಗೆ ಹಿಪ್ಪಲಿ ಪುಡಿಯನ್ನು ಬಿಸಿನೀರಿನ ಜೊತೆ ಕೊಡಬೇಕು.
· ಕೆಮ್ಮು – ದಮ್ಮುಗಳಿಗೆ ವಿಶೇಷ ಉಪಯುಕ್ತವೆನಿಸಿದೆ.
· ಅಪಚನದಿಂದಾಗಿ ಹೊಟ್ಟೆಯುಬ್ಬರವಾಗಿದ್ದರೆ ಹಿಪ್ಪಲಿಪುಡಿ+ಸೈಂಧವ ಲವಣಗಳನ್ನು ಅರ್ಧ ಕಪ್ಪು ಮಜ್ಜಿಗೆಯಲ್ಲಿ ಹಾಕಿ ಅರ್ಧ ತಾಸಿಗೊಮ್ಮೆ ಸ್ವಲ್ಪ ಸ್ವಲ್ಪವಾಗಿ ಕೊಡುತ್ತಿದ್ದರೆ ಗುಣ ಕಂಡುಬರುವುದು.
· ಯಾವುದೇ ಕಾರಣಗಳಿಂದ ಮೈತಣ್ಣಗಾಗಿದ್ದರೆ ಹಿಪ್ಪಲಿ ಪುಡಿಯನ್ನು ಹಸಿಶುಂಠಿ ರಸ ಮತ್ತು ಬಿಸಿನೀರಿನಲ್ಲಿ ಕೊಡಬೇಕು.
· ದಮ್ಮಿನ ವಿಕಾರಕ್ಕೆ “ವರ್ಧಮಾನ ಹಿಪ್ಪಲಿ” ಪ್ರಯೋಗ ತುಂಬಾ ಪ್ರಯೋಜನಕಾರಿ ಎನಿಸಿದೆ. ಇದರ‍ಲ್ಲಿ ನಿತ್ಯ ಒಂದೊಂದರಂತೆ ೨೧ ದಿವಸಗಳವರೆಗೆ ಪಿಪ್ಪಲಿಯನ್ನು ಹೆಚ್ಚಿಸುತ್ತ ಹೋಗಿ ಮತ್ತೆ ಅದರಂತೆಯೇ ಇಳಿಸಲಾಗುವುದು. ಇದು ರಸಾಯನವಾಗಿಯೂ ಪರಿಣಾಮಕಾರಿ ಎನಿಸಿದೆ.
ಪ್ರಮಾಣ : ಅರ್ಧದಿಂದ ಒಂದು ಗ್ರಾಂ.ವರೆಗೆ
ಯೋಗ : ಗುಡಿಹಿಪ್ಪಲಿ, ಪಿಪ್ಪಲಿ ಖಂಡ, ಪಿಪ್ಪಲ್ಯಾಸವ
ಎಚ್ಚರಿಕೆ : ಪಿಪ್ಪಲಿಯನ್ನು ಅಧಿಕ ಪ್ರಮಾಣದಲ್ಲಿ ತೆಗೆದುಕೊಳ್ಳಬಾರದು. ಪಿತ್ತ ಪ್ರಕೃತಿಯವರು ವಿಶೇಷವಾಗಿ ತೆಗೆದುಕೊಳ್ಳಬಾರದು.
೩೨. ಶತಾವರಿ (ಅಷಾಡಿ ಬೇರು) (Asparagus Racemosus)
ಶತಾವರಿಯೊಂದು ಆಯುರ್ವೇದದಲ್ಲಿ ಶ್ರೇಷ್ಠ ಬಲ್ಯ ಹಾಗೂ ವಯಃಸ್ಥಾಪನಕಾರಿ ಔಷಧಿ ಎನಿಸಿದೆ. ಇದು ವಿಶೇಷವಾಗಿ ಹಿಮಾಲಯದಲ್ಲಿ ಬೆಳೆಯುವುದು.
ಗುಣ : ಗುರು, ಸ್ನಿಗ್ಧ
ರಸ : ಮಧುರ, ತಿಕ್ತ
ವಿಪಾಕ: ಮಧುರ
ವೀರ್ಯ:ಶೀತ
ಇದು ಮುಖ್ಯವಾಗಿ ವಾತ-ಪಿತ್ತ ಶಾಮಕವಾಗಿದೆ. ಒಳ್ಳೆ ಮೂತ್ರಲ ಹಾಗೂ ಪೌಷ್ಠಿಕವೆನಿಸಿದೆ.
· ಶತಾವರಿಯ ರಸವನ್ನು ನಿತ್ಯ ಬೆಳಿಗ್ಗೆ ಹಾಗು ಸಾಯಂಕಾಲ ತೆಗೆದುಕೊಳ್ಳವುದರಿಂದ ಆಶ್ಮರಿ ರೋಗವು ಗುಣವಾಗುವುದು.
· ಶತಾವರಿಯ ರಸವೇ ಶ್ರೇಷ್ಠ ಲಭ್ಯವಿಲ್ಲದಲ್ಲಿ ಅದರ ಗಡ್ಡೆಯ ಚೂರ್ಣವನ್ನು ನೀರಿನಲ್ಲಿ ೧೨ ತಾಸುಗಳವರೆಗೆ ನೆನೆಸಿ ನಂತರ ಅದನ್ನು ಕುದಿಸಿಕೊಂಡು ಅದಕ್ಕೆ ಸಕ್ಕರೆ ಹಾಲು ಸೇರಿಸಿ ತೆಗೆದುಕೊಳ್ಳಬೇಕು. ಇದು ಬಾಣಂತಿಯರಿಗೆ ಒಳ್ಳೆ ಎದೆಹಾಲನ್ನು ಬರಿಸುವುದು.
· ಈ ಬೇರಿನಲ್ಲಿ ಎದೆ ಉರಿ, ಆಮ್ಲಪಿತ್ತ, ಜಠರವ್ರಣಗಳನ್ನು ಕಡಿಮೆ ಮಾಡುವ ಗುಣವಿದೆ ಎಂದು ಕಂಡುಬಂದಿದೆ.
· ಇದರ ಪುಡಿಯನ್ನು ಹಾಲು-ಸಕ್ಕರೆಯೊಡನೆ ನಿತ್ಯ ಬೆಳಿಗ್ಗೆ ಸೇವಿಸಿದರೆ ಪೌಷ್ಟಿಕವಾಗಿ ಪರಿಣಮಿಸುವುದು. ಗರ್ಭಿಣಿಯರಿಗೆ ಉತ್ತಮ ಸಂತಾನ ಪ್ರಾಪ್ತಿಯಾಗುವುದು.
· ಹೃದ್ರೋಗ, ರಕ್ತಪಿತ್ತ(ರಕ್ತದೊತ್ತಡ) ವಿಕಾರಗಳಲ್ಲಿ ಶತಾವರಿಯು ಶ್ರೇಷ್ಠವೆನಿಸಿದೆ.
· ಶುಕ್ರಧಾತು ಕ್ಷೀಣತೆಯಲ್ಲಿ ಒಳ್ಳೆಯದು.
· ಸ್ತ್ರೀಯರಲ್ಲಿ ರಕ್ತಪ್ರದರ, ಗರ್ಭಸ್ರಾವ ಮುಂತಾದ ವಿಕಾರಗಳಲ್ಲಿ ಚೆನ್ನಾಗಿ ಕೆಲಸ ಮಾಡುವುದು.
ಪ್ರಮಾಣ :
ರಸ ೧೦ ರಿಂದ ೨೦ ಮಿ.ಲೀ
ಕಷಾಯ ೫೦ ರಿಂದ ೧೦೦ ಮಿ.ಲೀ
ಚೂರ್ಣ ೩ ರಿಂದ ೬ ಗ್ರಾಂ
ಯೋಗಗಳು: ಶತಾವರಿ ಘೃತ, ನಾರಾಯಣ ತೈಲ, ಶತಾವರಿ ರಸಾಯನ, ಶತಾವರೆಕ್ಸ ಪುಡಿ.
೩೩. ಶುಂಠಿ (ವಿಶ್ವಭೇಷಜ)( Zingiber Offic, Nale Rosc)
ಪ್ರತಿ ಅಡಿಗೆ ಮನೆಯಲ್ಲೂ ಶುಂಠಿ ಇದ್ದೇ ಇರುತ್ತದೆ. ನೆಗಡಿ, ಕೆಮ್ಮುಗಳಾದಾಗ ಶುಂಠಿ ಕಷಾಯ ಮಾಡಿಕೊಂಡು ಕುಡಿಯುವ ರೂಢಿ ಇದೆ.
ಶುಂಠಿಯು ಏಕದಳ ಸಸ್ಯ ಕುಟುಂಬಕ್ಕೆ ಸೇರಿದೆ. ಸಸಿಯು ಬಹುವಾರ್ಷಿಕ ಮಾದರಿಯದು. ಶುಂಠಿಯ ಕಾಂಡವನ್ನು ಮಳೆಗಾಲದಲ್ಲಿ ಭೂಮಿಯಲ್ಲಿ ನೆಟ್ಟರೆ ಚೆನ್ನಾಗಿ ಬೆಳೆಯುವುದು. ಇದು ಉಷ್ಣ ಹಾಗೂ ಅರ್ದ್ರ ಹವಾಮಾನಗಳಲ್ಲಿ ವಿಶೇಷವಾಗಿ ಬೆಳೆಯುವುದು. ಕೇರಳದಲ್ಲಿ ಈ ಶುಂಠಿಯನ್ನು ಹೆಚ್ಚಾಗಿ ಬೆಳೆಯುತ್ತಾರೆ.
ಈ ಶುಂಠಿಯಲ್ಲಿ ಜಿಂಜಿರಾಲ್ ಎಂಬ ಕಾರದ ಜಾತಿಯ ರಸಾಯನವಿದೆ. ಇದರಿಂದ ತೈಲವನ್ನು ತೆಗೆಯುತ್ತಾರೆ.
ಒಣ ಶುಂಠಿಯು ಕಾರ, ವಿಪಾಕದಲ್ಲಿ ಸಹಿ, ಉಷ್ಣ, ರುಚಿಕರ, ಮನೋಹರವಾದದ್ದು, ವೃಷ್ಯ, ಕಫವಾತಹರ , ಸ್ನೇಹವುಳ್ಳದ್ದು, ಲಘುವಾಗಿದ್ದು, ಅಗ್ನಿದೀಪನಕಾರಿಯಾಗಿದೆ.
ಹಸಿಶುಂಠಿಯಲ್ಲಿ ಈ ಮೇಲ್ಕಂಡ ಅಂಶಗಳು ಇರುವುವಲ್ಲದೆ ಸ್ವರ ಕೊಡುವ ಗುಣಿವೆ. ಇದು ಮಲಬದ್ಧತೆ, ಅನಾಹ ಹಾಗೂ ಹೊಟ್ಟೆನೋವನ್ನು ಕಡಿಮೆ ಮಾಡುವುದು.
· ಶುಂಠಿಯು ಬಾಯಿಗೆ ರುಚಿಯನ್ನು ಕೊಡುವುದು. ಆಮವಾತವು ಇದರ ಸೇವನೆಯಿಂದ ಕಡಿಮೆ ಆಗುತ್ತದೆ. ಅನ್ನವನ್ನು ಜೀರ್ಣ ಮಾಡಿ ಅಗ್ನಿದೀಪನ ಮಾಡುವ ಗುಣವು ಶುಂಠಿಗಿದೆ.
· ವಾಂತಿ, ದಮ್ಮು, ಕೆಮ್ಮು, ಹೊಟ್ಟೆನೋವು, ಹೃದ್ರೋಗ, ಬಾವು, ಹೊಟ್ಟೆಯುಬ್ಬರಗಳಲ್ಲಿ ಶುಂಠಿಯು ಒಳ್ಳೆ ಉಪಯುಕ್ತವೆನಿಸಿದೆ.
· ಹಸಿಶುಂಠಿಯನ್ನು ಆಹಾರ ಪದಾರ್ಥಗಳಲ್ಲಿ ಸೇರಿರುವ ರೂಢಿ ಇದೆ. ಚಹದಲ್ಲಿಯೂ ಹಸಿಶುಂಠಿಯನ್ನು ಹಾಕುವ ಪದ್ಧತಿ ವಿಶೇಷವಾಗಿ ಉತ್ತರ ಭಾರತದಲ್ಲಿದೆ. ಶುಂಠಿ ಕಷಾಯವನ್ನು ಸಕ್ಕರೆ ಹಾಲು ಸೇರಿಸಿ ತಲೆತಿರುಗು, ಪಿತ್ತ ವಿಕಾರಗಳಾದಾಗ ಸೇವಿಸುವ ರೂಢಿ ಇದೆ. ಶುಂಠಿ ಪಾಕವನ್ನು ಮಾಡಿ ಕೆಮ್ಮು-ನೆಗಡಿಗಳಿಗೆ ಉಪಯೋಗಿಸಬಹುದು. ಇದನ್ನು ಮಕ್ಕಳಿಗೆ ತಿನ್ನಲು ಕೊಡಬಹುದು.
· ತಲೆನೋವಿಗೆ ಶುಂಠಿಯನ್ನು ತೇಯ್ದು ಹಣೆಗೆ ಲೇಪಿಸಿಕೊಳ್ಳಬಹುದು. ಇದರಂತೆ ಆಮವಾತ, ಸಂದು ವಾತಗಳಿಗೂ ಮೇಲೆ ಲೇಪಿಸಬಹುದು. ಶೈತ್ಯ ವಿಕಾರದಲ್ಲಿ ಶುಂಠಿ ಚೂರ್ಣವನ್ನು ಎಣ್ಣೆಯಲ್ಲಿ ಸೇರಿಸಿ ಅಭ್ಯಂಗ ಮಾಡಿಸುವರು. ಬಾವಿಗೆ ಇದರ ಚೂರ್ಣವನ್ನು ಹಾಕು ಉದ್ಘರ್ಷಣ ಮಾಡುವರು.
· ಹಸಿಶುಂಠಿ ರಸಕ್ಕೆ ( ಒಂಚು ಚಮಚ) ಅಷ್ಟೆ ಭಾಗ ಜೇನು ಸೇರಿಸಿ ಬೆಳಗಿನ ಹೊತ್ತು ನಿತ್ಯ ತೆಗೆದುಕೊಂಡರೆ ಅಮವಾತ, ಅಜೀರ್ಣ, ಶೀತ, ನೆಗಡಿಗಳು ದೂರವಾಗುವುವು.
· ಒಣಶುಂಠಿ, ಅಮೃತಬಳ್ಳಿ ಮತ್ತು ಜೇಷ್ಠಮಧುಗಳನ್ನು ಸಮಪ್ರಮಾಣದಲ್ಲಿ ತೆಗೆದುಕೊಂಡು ವಿಧಿವತ್ತಾಗಿ ಕಷಾಯ ಮಾಡಿಕೊಂಡು ಅದಕ್ಕೆ ಬೆಲ್ಲ ಸೇರಿಸಿ ನಿತ್ಯ ಬೆಳಿಗ್ಗೆ ಹಾಗು ಸಂಜೆ ತೆಗೆದುಕೊಂಡರೆ ಅಮವಾತ ಗುಣವಾಗುತ್ತದೆ.
· ಬೆಣ್ಣೆ ತೆಗೆದ ಮಜ್ಜಿಗೆಗೆ ೨ ಚಮಚೆ ಹಸಿಶುಂಠಿ ರಸ ಮತ್ತು ಸೈಂಧವ ಲವಣ ಸೇರಿಸಿ ನಿತ್ಯ ತೆಗೆದುಕೊಂಡರೆ ದೇಹದಲ್ಲಿ ಕೊಬ್ಬಿನಂಶವು ಕಡಿಮೆ ಆಗುವುದು. ಜೀರ್ಣ, ಅಪಾನವಾಯು, ವಿಕಾರಗಳು ದೂರವಾಗುವುವು.
· ಒಂದು ತುಂಡು ಶುಂಠಿ, ಒಂದು ಲವಂಗ, ಹರಳು ಉಪ್ಪು ಇವುಗಳನ್ನು ಬಾಯಿಯಲ್ಲಿಟ್ಟುಕೊಂಡು ಚಪ್ಪರಿಸುವುದರಿಂದ ಕೆಮ್ಮು, ಗಂಟಲು ಕೆರೆತ ಹೋಗುವುವು.
ಪ್ರಮಾಣ : ಹಸಿಶುಂಠಿ ಸ್ವರಸ ೫ ರಿಂದ ೧೦ ಮಿ.ಲೀ
ಶುಂಠಿಚೂರ್ಣ: ೧ ರಿಂದ ೨ ಗ್ರಾಂ
ಯೋಗ : ಆರ್ದ್ರಕ ಖಂಡ, ಸೌಭಾಗ್ಯ ಶುಂಠಿ ರಸಾಯನ, ಶುಂಠಿಪಾನಕ
ಸೂಚನೆ : ಜೈನಧರ್ಮದವರಿಗೆ ಹಸಿಶುಂಠಿ ಬಳಕೆಸಲ್ಲದು, ಒಣಶುಂಠಿ ಉಪಯೋಗಿಸಬಹುದು.
೩೪. ಸರ್ಪಗಂಧ (Rauwolfia Serpintina)
ಸರ್ಪಗಂಧವು ವಿಶೇಷವಾಗಿ ಎತ್ತರ ಪ್ರದೇಶಗಳಲ್ಲಿ ಗುಡ್ಡಗಾಡುಗಳಲ್ಲಿ ಬೆಳೆಯುವುದು. ಡೆಹರಾಡೂನ, ಶಿವಾಲಿಕ, ಅಸಾಮ, ಬಿಹಾರ, ಮಹಾರಾಷ್ಟ್ರ, ತಮಿಳುನಾಡುಗಳಲ್ಲಿ ಇದರ ಕೃಷಿ ಮಾಡುವರು ಈ ಸುಂದರವಾದ ಚಿಕ್ಕ ಗಿಡ ತಿಳುವಾದ ದೇಟಿನೊಡನೆ ಹಾವಿನಂತೆ ಬೆಳೆಯುವುದು ಹಾಗು ಇದಕ್ಕೆ ಹಾವಿನ ವಾಸನೆ ಇರುವುದು. ಎಲೆಗಳು ೩ ರಿಂದ ೮ ಅಂಗುಲ ಉದ್ದ ಹಾಗೂ ೧.೫ ರಿಂದ ೨.೫ ಅಂಗುಲ ಅಗಲವಾಗಿರುವುವು. ಗುಲಾಬಿ ಇಲ್ಲವೆ ಬಿಳಿಬಣ್ಣದ ಹೂವುಗಳು ಗುಚ್ಛ-ಗುಚ್ಛವಾಗಿರುವುವು. ಚೆಕ್ಕೆಯು ಹಳದಿ ಧೂಳಿವರ್ಣವಾಗಿದ್ದು ಒಳಗಿನ ಕಾಷ್ಠವು ಬಿಳಿದಾಗಿರುವುದು. ರುಚಿಯಲ್ಲಿ ಅತಿ ಕಹಿ ಹಾಗು ವಾಸನೆರಹಿತವಾಗಿರುವುದು. ಬೇರನ್ನು ಮಾತ್ರ ಔಷಧವಾಗಿ ಉಪಯೋಗಿಸುತ್ತಾರೆ.
ಇದರ ಬೇರಿನಲ್ಲಿ ಒಂದು ವಿಧದ ಎಣ್ಣೆಯಂತಹ ರಾಳ ಹಾಗೂ ಸರ್ಪೆಂಟಾಯಿನ್, ಸರ್ಪೆಂಟಿನಾಯಿನ್ ಮೊದಲಾದ ಕ್ಷಾರಗಳಿರುತ್ತವೆ.
ಗುಣ : ರೂಕ್ಷ
ರಸ : ತಿಕ್ತ
ವಿಪಾಕ : ಕಟು
ವೀರ್ಯ: ಉಷ್ಣ
ಪ್ರಯೋಗಗಳು
· ರಕ್ತದೊತ್ತಡ, ಹುಚ್ಚು, ಅನಿದ್ರೆ ಮೊದಲಾದ ಮಾನಸಿಕ ವಿಕಾರಗಳಿಗೆ ಇದೊಂದು ಅತ್ಯುತ್ತಮ ಔಷಧಿ ಎನಿಸಿದೆ.
· ಜ್ವರ, ವಿಷನಾಶಕ, ಅತಿಸಾರ, ಉದರಶೂಲ, ವಿಷಮ ಜ್ವರ ಹಾಗೂ ಹೆರಿಗೆ ಕಾಲದಲ್ಲಾಗುವ ತೊಂದರೆಗಳಿಗೆ ಉಪಯುಕ್ತ.
· ಹಾವು ಕಡಿದಾಗ ಇದರ ಮೂಲದ ರಸವನ್ನು ೨ ರಿಂದ ೪ ಚಮಚಗಳಷ್ಟು ಹೊಟ್ಟೆಯಲ್ಲಿ ಕೊಟ್ಟು ಮೇಲ್ಭಾಗಕ್ಕೂ ಹಚ್ಚಲು ಕೊಡಬೇಕು.
· ಉನ್ಮಾದ(ಹುಚ್ಚು) ವಿಕಾರಕ್ಕೆ ಇದೊಂದು ಉತ್ತಮ ಔಷಧಿ ಎನಿಸಿದ್ದು, ಬಿಹಾರದಲ್ಲಿ ಇದನ್ನು ‘ಹುಚ್ಚಿನ ಬೇರು’ ಎಂದು ವಿಶೇಷವಾಗಿ ಬಳಸುತ್ತಾರೆ.
ಪ್ರಮಾಣ : ೧ ರಿಂದ ೨ ಗ್ರಾಂ
ವಿಶಿಷ್ಟ ಯೋಗ : ಸರ್ಪಗಂಧಾದಿ ಚೂರ್ಣ, ಸರ್ಪಗಂಧ ಯೋಗ, ಸರ್ಪಗಂಧ ವಟಿ.
೩೫. ತಾಲೀಸ ಪತ್ರ (Abies Webbiana Linn/Himalayam Silwar)
ಇದು ವಿಶೇಷವಾಗಿ ಉತ್ತರ ಪ್ರದೇಶಗಳಲ್ಲಿ ಬೆಳೆಯುವುದು. ಕಾಶ್ಮೀರ, ಪಂಜಾಬ, ಬೆಟ್ಟ ಪ್ರದೇಶಗಳು. ಬರ್ಮಾ, ಅಫಘಾನಿಸ್ಥಾನಗಳಲ್ಲಿ ೧೫೦ ಅಡಿಗಳ ಎತ್ತರ ಬೆಳೆಯುವುದು. ೧೦ ರಿಂದ ೧೨ ಅಡಿಗಳಷ್ಟು ದಪ್ಪಗಿರುವುದು ಹಾಗು ಬಿರುಸಾಗಿರುವುದು. ಚೆಕ್ಕೆಯು ತಿಳುವಾಗಿದ್ದು ಕೆಂಪು, ಖಾಕಿ ಬಣ್ಣದಿರುವುದು. ಕಪ್ಪು ಹಣ್ಣು ಬಣ್ಣದವಿದ್ದು ಗುಚ್ಛವಾಗಿದ್ದು ಒಂದರಿಂದ ಒಂದುವರೆ ಇಂಚು ಉದ್ದವಾಗಿ, ತಿಳುವಾಗಿ, ಚಪ್ಪಟೆಯಾಗಿರುವುವು. ಹೂವು ಚಿಕ್ಕವಾಗಿರುತ್ತವೆ. ಹಣ್ಣು ಬಿರುಸಾಗಿದ್ದು ಹಣ್ಣಾದ ಮೇಲೆ ಬೂದಿ ಬಣ್ಣಕ್ಕೆ ತಿರುಗುವುವು. ಒಣಗಿದ ಎಲೆಗಳನ್ನೇ ಔಷಧಕ್ಕಾಗಿ ಉಪಯೋಗಿಸುತ್ತಾರೆ. ಇದರಲ್ಲಿ ತೈಲಾಂಶವಿದೆ.
ಗುಣ : ಲಘು, ತೀಕ್ಷ್ಣ
ರಸ : ತಿಕ್ತ
ವಿಪಾಕ : ಮಧುರ
ವೀರ್ಯ : ಉಷ್ಣ
ಪ್ರಯೋಗ
· ಇದರ ಉಪಯೋಗವು ಹಳೆದಾದ ಕೆಮ್ಮು, ಕ್ಷಯ, ಅಗ್ನಿಮಾಂದ್ಯ , ಅರುಚಿಗಳಲ್ಲಿ ವಿಶೇಷವಾಗಿ ಆಗುವುದು.
· ಎಲೆಪುಡಿಯನ್ನು ಕಲ್ಲುಸಕ್ಕರೆ ಹಾಗೂ ಅಡಸಾಲ ಸ್ವರಸದೊಡನೆ ತೆಗೆದುಕೊಂಡರೆ ಕೆಮ್ಮು, ದಮ್ಮು , ಉಗುಳಿನಲ್ಲಿ ರಕ್ತ ಬರುವಿಕೆಗಳು ನಿಲ್ಲುತ್ತವೆ.
ಪ್ರಮಾಣ : ಚೂರ್ಣ ೧ ರಿಂದ ೨ ಗ್ರಾಂ
ವಿಶಿಷ್ಟ ಯೋಗ : ತಾಲೀಸಾದಿ ಚೂರ್ಣ, ತಾಲಿಸಾದಿ ವಟಿ.
೩೬. ಲಾಮಂಚ (ಉಶೀರ)(Vetiveria Zizanioi Descl)Nash
ಹುಲ್ಲಿನ ಜಾತಿಗೆ ಸೇರಿದ, ದಪ್ಪ ದರ್ಭೆಯಂತೆ ಕಾಣುವ ಬಹುವಾರ್ಷಿಕ ಸಸ್ಯ. ನಸುಹಳದಿಯ ಉದ್ದವಾದ ಬೇರಿಗೆ ತುಂಬ ಸುವಾಸನೆ ಇರುತ್ತದೆ. ಇದನ್ನು ವಿಶೇಷವಾಗಿ ಮಣ್ಣಿನ ಸವಕಳಿಯನ್ನು ತಡೆಯಲು ದಂಡೆಗುಂಡ ಬೆಳೆಯುತ್ತಾರೆ. ಬೀಜ ಇಲ್ಲವೆ ಸಣ್ಣ ಗಿಡಗಳನ್ನು ನೆಡುವುದರ ಮೂಲಕ ಇಲ್ಲವೆ ಕುಂಡಲೆಗಳಲ್ಲೂ ಇದನ್ನು ಬೆಳಸಬಹುದು. ಹಾಕಿದ ವರ್ಷದ ನಂತರ ಬೇರು ದಪ್ಪನಾಗಿ ಔಷಧಕ್ಕೆ ಉಪಯೋಗಿಸಲು ಬರುತ್ತದೆ. ಚಾಪೆಯನ್ನು ತಯಾರಿಸಲು ಹುಲ್ಲನ್ನು ಉಪಯೋಗಿಸುತ್ತಾರೆ. ಈ ಹುಲ್ಲಿಗೆ ನೀರನ್ನು ಸಿಂಪಡಿಸುತ್ತಿದ್ದರೆ ಕೋಣೆಯಲ್ಲಿ ತಂಪು ಹಾಗೂ ಒಳ್ಳೆ ಸುವಾಸನೆ ಇರುತ್ತದೆ.
ಇದು ಉತ್ತಮ ಪಿತ್ತಶಾಮಕವೆನಿಸಿದೆ. ಬಾಯಾರಿಕೆ, ಜ್ವರ, ಮೈಉರಿ, ಬೆವರಿನ ವಾಸನೆಯನ್ನು ಹೋಗಲಾಡಿಸುವುದಲ್ಲದೆ, ರಕ್ತ ಶುದ್ಧಿಕಾರಕವೂ ಹೌದು. ಬೇರನ್ನು ಮಾತ್ರ ಔಷಧಕ್ಕಾಗಿ ಬಳಸಬೇಕು.
ಉಪಯೋಗಗಳು
೧. ಒಂದು ತಂಬಿಗೆ ನೀರಿನಲ್ಲಿ ೩-೪ ಚಮಚೆ ಒಣಗಿಸಿದ ಬೇರಿನ ಪುಡಿಯನ್ನು ಹಾಕಿ ೨-೩ ತಾಸುಗಳು ಬಿಟ್ಟು ೧೦ ಚಮಚೆಗಳಷ್ಟು ಕುಡಿದರೆ ರಕ್ತ ಮೂತ್ರತೆ, ಬಾಯಾರಿಕೆಗಳು ಕಡಿಮೆ ಆಗುತ್ತವೆ. ಈ ನೀರನ್ನು ಸರ್ಪಹುಣ್ಣು, ಗೊಬ್ಬರ(Measles)ಗಳಿಗೆ ಆಗಾಗ ಮೈಗೆ ಸಿಂಪಡಿಸುವುದರಿಂದ ಉರಿ ಕಡಿಮೆ ಆಗುತ್ತದೆ.
೨. ನುಣ್ಣಗಿನ ಪುಡಿಯನ್ನು ಶ್ರೀಗಂಧದೊಂದಿಗೆ ಅರೆದು ಬರುವ ಗಂಧವನ್ನು ಮುಖಕ್ಕೆ ಹಚ್ಚುವುದರಿಂದ ಮುಖದ ಮೇಲಿನ ಕಲೆಗಳು ಕಡಿಮೆ ಆಗಿ ಕಾಂತಿ ಹೆಚ್ಚುತ್ತದೆ.
೩. ಲಾಮಂಚ ಶರಬತ್ತು – ಒಂದು ಲೋಟ ನೀರಿಗೆ ಒಂದೆರಡು ಚಮಚೆ ಪುಡಿಯನ್ನು ಹಾಕಿ ಅರ್ಧಕ್ಕೆ ಬರುವಂತೆ ಕುದಿಸಿಕೊಂಡು, ೧೫ ನಿಮಿಷ ಹಾಗೆ ಇಟ್ಟು ಆರಿದ ಬಳೀಕ ಸಕ್ಕರೆ ಸೇರಿಸಿ ದಿನಕ್ಕೆ ೩-೪ ಸರೆ ಕುಡಿದರೆ ಜ್ವರದ ತಾಪ, ಬಾಯಾರಿಕೆ, ಗಂಟಲು ಉರಿ, ಬಳಲಿಕೆ, ಹೊಟ್ಟೆಯಲ್ಲಿನ ಸಂಕಟ ಮುಂತಾದವುಗಳು ಕಡಿಮೆ ಆಗುತ್ತವೆ.
೪. ಬೇರಿನ ಚೂರ್ಣ, ಎಳ್ಳಣ್ಣೆ ಹಾಕಿ ತಯಾರಿಸಿದ ಎಣ್ಣೆಯನ್ನು ತಲೆಗೆ ಹಚ್ಚಿಕೊಂಡರೆ ಕೂದಲುಗಳ ಬೆಳವಣಿಗೆ ಚೆನ್ನಾಗಿ ಆಗುತ್ತದೆ ಹಾಗೂ ಕಣ್ಣುಗಳಿಗೂ ತಂಪಾಗುತ್ತದೆ. ಈ ಎಣ್ಣೆ ಸುವಾಸನೆಯುಕ್ತವಾಗಿರುತ್ತದೆ.
೩೭. ಮಂಜಿಷ್ಠ (Rubia Cordifolia Linn)
ಭಾರತದ ಪರ್ವತ ಪ್ರದೇಶ, ಪಶ್ಚಿಮೋತ್ತರ ಭಾಗ, ಪೂರ್ವ ನೀಲಗಿರಿ ಬೆಟ್ಟಗಳು, ನೇಪಾಳ, ಸಿಲೋನ, ಮಲೇಸಿಯಾ ಮೊದಲಾದ ಪ್ರದೇಶಗಳಲ್ಲೆಲ್ಲ ಹರಡಿರುವ ಬಳ್ಳಿ ಸ್ವರೂಪದ ಸಸ್ಯವಿದು. ಭೂಮಿಯಲ್ಲಿ ಇದರ ಬೇರುಗಳು ದೂರದವರೆಗೆ ಹರಡಿರುವುವು. ಚೆಕ್ಕೆಯು ಮೇಲ್ಭಾಗಕ್ಕೆ ಬಿಳಿ ಹಾಗೂ ಒಳಭಾಗಗಳಲ್ಲಿ ಕೆಂಪು ಇರುವುದು. ಇದು ಅನೇಕ ಶಾಖೆಗಳಾಗಿ ಗಿಡದ ಮೇಲೆಲ್ಲ ಹರಡುವುದು. ಬಿಳಿ ವರ್ಣದ ಗುಚ್ಚು-ಗುಚ್ಚಾಗಿ ಹೂವುಗಳಾಗಿವುವು. ಹಣ್ಣು ಕಪ್ಪಾಗಿ ಕಡ್ಲಿ, ಕಾಳಿನಂತಿರುವುದು. ಬೇರನ್ನು ಮಾತ್ರ ಔಷಧಕ್ಕಾಗಿ ಉಪಯೋಗಿಸುತ್ತಾರೆ. ಮೂಲದಲ್ಲಿ ರಾಳ, ಅಂಟು, ಸಕ್ಕರೆ, ಕ್ಯಾಲ್ಸಿಯಂ ಹಾಗು ರಂಜಕಾಂಶಗಳಿವೆ. ರಂಜಕ ದ್ರವ್ಯದಲ್ಲಿ ಪರ್ಪುರಿನ್, ಮಂಜಿಷ್ಟಿನ್, ಗರಾನ್ಸಿನ್, ಅಲಝರಿನ್ ಹಾಗು ಝಂಥಿನ್ ಅಂಶಗಳು ಇವೆ.
ಗುಣ : ಗುರು, ರೂಕ್ಷ
ರಸ: ತಿಕ್ತ, ಕಷಾಯ, ಮಧುರ
ವೀರ್ಯ : ಉಷ್ಣ
ವಿಪಾಕ: ಕಟು
ಪ್ರಯೋಗಗಳು
· ಇದು ಮುಖ್ಯವಾಗಿ ರಕ್ತ ಶೋಧಕ, ಗ್ರಾಹಿ, ಪೌಷ್ಟಿಕ, ಬಾವನ್ನಿಳಿಸುವುದು, ಗರ್ಭಾಶಯ ಸಂಕೋಚ ಮಾಡುವುದು, ಚರ್ಮರೋಗಗಳನ್ನು ನಿವಾರಿಸುವುದು, ನೋವನ್ನು ಕಡಿಮೆ ಮಾಡುವುದು. ಮೂತ್ರ ಮತ್ತು ಭೇದಿಗಳನ್ನುಂಟು ಮಾಡುವುದು ಹೀಗೆ- ಅನೇಕ ವಿಧ ಕೆಲಸ ಮಾಡುವುದು. ವಿಶೇಷವಾಗಿ ಇದನ್ನು ಎಲ್ಲ ವಿಧ ಚರ್ಮ ರೋಗಗಳಲ್ಲಿ ಉಪಯೋಗ ಮಾಡುತ್ತಾರೆ.
· ಸ್ತ್ರೀಯರಲ್ಲಿ ಮಾಸಿಕ ಸ್ರಾವವು ಸರಿಯಾಗಿ ಆಗುತ್ತಿಲ್ಲವಾದರೆ ಇದರ ಅಷ್ಟಮಾಂಶ ಕಷಾಯ ಸಿದ್ಧಪಡಿಸಿ ಕುಡಿಸಬೇಕು.
· ಹೊಲಸು ವಾಸನೆಯ ಮೂತ್ರ ಬರುತ್ತಿದ್ದರೆ ಮಂಜಿಷ್ಟದೊಡನೆ ಚಂದನ ಸೇರಿಸಿ ಕಷಾಯ ಮಾಡಿಕೊಂಡಬೇಕು.
· ಎಲುಬು ಮುರಿದಾಗ ಮಂಜಿಷ್ಠ+ಜೇಷ್ಠಮಧುವಿನ ಚೂರ್ಣಗಳನ್ನು ನೀರಿನಲ್ಲಿ ಕಲಿಸಿ ಮೇಲ್ಭಾಗಕ್ಕೆ ಹಚ್ಚಬೇಕು.
· ಸುಟ್ಟ ಗಾಯದಲ್ಲಿ ಮಂಜಿಷ್ಠಾದಿ ಘೃತವನ್ನು ಹಚ್ಚಿದರೆ ವ್ರಣವು ಬೇಗನೆ ಕಡಿಮೆ ಆಗುವುದು ಹಾಗು ಗಾಯದ ಕಲೆ ಬೀಳುವುದಿಲ್ಲ.
ಪ್ರಮಾಣ :
ಚೂರ್ಣ :೨೫೦ ರಿಂದ ೫೦೦ ಮಿಲಿ.ಗ್ರಾಂ
ಕಷಾಯ: ೪ ರಿಂದ ೬ ಚಮಚೆಗಳು
ವಿಶಿಷ್ಟ ಯೋಗ: ಮಹಾಮಂಜಿಷ್ಟಾದಿ ಕಾಢಾ/ರಿಷ್ಟ, ಮಂಜಿಷ್ಠಾದಿ ಚೂರ್ಣ
೩೮. ಚಿರಾಯಿತ (Swertia Chirata/Chiretta)
ಇದಕ್ಕೆ ಕಿರಾತ ತಿಕ್ತ ಎಂತಲೂ ಕರೆಯುವರು ಇದು ಛಳಿಜ್ವರಕ್ಕೊಂದು ಉತ್ತಮ ಔಷಧಿ ಎನಿಸಿದೆ. ಹಿಮಾಲಯ ಭಾಗದ ಉಷ್ಣ ಪ್ರದೇಶಲಗಳಲ್ಲೆ ಬೆಳೆಯುವುದು. ಇದರಲ್ಲಿ ಸುಮಾರು ೧೮೦ ಪ್ರಭೇದಗಳಿವೆ. ಭಾರತದಲ್ಲಿ ೩೭ ನಮೂನೆಗಳು ಲಭ್ಯವಿದೆ. ಇದು ಒಂದು ವರ್ಷ ಮಾತ್ರ ಬದುಕಿರುವುದು. ೨ ರಿಂದ ೫ ಅಡಿಗಳವರೆಗೆ ಎತ್ತರವಾಗಿ ಪೊದೆಯಂತೆ ಬೆಳೆಯುವುದು. ಕಾಂಡವು ಕಿತ್ತಳೆ ಇಲ್ಲವೆ ನೇರಳೆ ಬಣ್ಣದ್ದಾಗಿರುವುದು. ಅನೇಕ ಟೊಂಗೆಗಳಿರುವುವು. ಎಲೆಗಳು ಬೇವಿನೆಲೆಯಂತೆ ಹಸಿರು ವರ್ಣವಾಗಿದ್ದು ೩ ರಿಂದ ೪ ಅಂಗುಲದಷ್ಟು ಉದ್ದವಾಗಿರುವುವು. ಹೂವುಗಳು ಹಸಿರು ಹಳದಿ ಬಣ್ಣದ್ದಿರುವುವು. ಬೀಜಗಳು ಅತಿ ಸಣ್ಣವಿರುವುವು. ಚಿರಾಯಿತದ ಪಂಚಾಂಗಗಳು ಔಷಧಕ್ಕೆ ಉಪಯುಕ್ತವೆನಿಸಿವೆ.
ಚಿರಾಯಿತದಲ್ಲಿ ಒಫೇಲಿಕ್ ಆಮ್ಲ, ಯವಕ್ಷಾರ, ಕ್ಯಾಲ್ಸಿಯಂ, ರಾಳ ಮುಂತಾದ ರಾಸಾಯನಿಕ ಪದಾರ್ಥಗಳಿರುತ್ತವೆ.
ಗುಣ : ಲಘು, ರೂಕ್ಷ
ರಸ: ಕಟು, ತಿಕ್ತ
ವಿಪಾಕ : ಕಟು
ವೀರ್ಯ : ಶೀತ
ಪ್ರಯೋಗ : ಚಿರಾಯಿತವು ದೀಪಕ, ಪಾಚಕ, ಜ್ವರಹರ, ದಾಹ ಪ್ರಶಮಕ, ಪಿತ್ತ ವಿರೇಚಕ ಹಾಗೂ ಕೃಮಿಘ್ನವೆನಿಸಿದೆ. ಇದರ ಪ್ರಯೋಗದಿಂದ ಹಸಿರು ಹೆಚ್ಚುತ್ತದೆ ಹಾಗೂ ಮಲವಿಸರ್ಜನೆ ಸರಿ ಆಗುತ್ತದೆ. ಹಾಗೂ ಜ್ವರ, ಛಳಿಗಳು ಬೇಗನೆ ಇಳಿಯುತ್ತವೆ. ಜೀರ್ಣ ಜ್ವರಗಳಲ್ಲಿ ಹೆಚ್ಚು ಉಪಯುಕ್ತ.
· ಚಿರಾಯಿತ ಕಷಾಯವು ಮಲೇರಿಯಾ ಜ್ವರಗಳಲ್ಲಿ ಪರಿಣಾಮಕಾರಿ ಎನಿಸಿದೆ.
· ಮಕ್ಕಳ ಯಕೃತ್ ತೊಂದರೆಗಳಿಗೆ ಚಿರಾಯಿತದ ಸ್ವರಸವನ್ನು ೧ ರಿಂದ ೨ ಚಮಚಗಳಷ್ಟು ಬೆಳಿಗ್ಗೆ-ರಾತ್ರಿ ಕೊಡಬೇಕು.
· ಕಾಮಿಣಿ ರೋಗದಲ್ಲಿ ಚಿರಾಯಿತ, ದ್ರಾಕ್ಷಿ ಹಾಗೂ ಹರೀತಕಿಗಳ ಕಷಾಯ ಉಪಯುಕ್ತವೆನಿಸಿದೆ.
· ಮೈ ಉರಿಯುವಂತಾಗಿದ್ದರೆ ಚಿರಾಯಿತ ಕಷಾಯವನ್ನು ನಿತ್ಯ ೧೫-೩೦ ಮಿ.ಲೀ. ಎರಡು ಸಾರೆ ತೆಗೆದುಕೊಳ್ಳಬೇಕು.
ಪ್ರಮಾಣ :
ಚೂರ್ಣ ೨.೫ ಗ್ರಾಂ ದಿಂದ ೫ ಗ್ರಾಂ
ಕಷಾಯ ೫೦ ರಿಂದ ೧೦೦ಮಿ.ಲೀ
ವಿಶಿಷ್ಟ ಯೋಗ: ಸುದರ್ಶನ ಚೂರ್ಣ, ಕಿರಾತಾದಿ ಕ್ವಾಥ
೩೯. ಪುನರ್ನವಾ (Beorhaavia Diffusa Linn)
ಕನ್ನಡದಲ್ಲಿ ಇದಕ್ಕೆ ಕೊಮ್ಮೆ ಗಿಡ ಎನ್ನುತ್ತಾರೆ. ಸಾಮಾನ್ಯವಾಗಿ ಹೊಲ, ಗದ್ದೆ, ಬಯಲು ಪ್ರದೇಶಗಳಲ್ಲಿ ಕಂಡುಬರುವ ನೆಲದಲ್ಲಿಯೇ ಹರಡುವ ಗಿಡ. ಬಹುವರ್ಷಾಲು ಸಸ್ಯ. ಮಳೆಗಾಲದಲ್ಲಿ ಚಿಗರಿ ಚನ್ನಾಗಿ ಬೆಳೆದು ಬೇಸಿಗೆಯಲ್ಲಿ ಮುರುಟಿ ಹೋಗುವ ಗಿಡ. ಬೀಜ ಹಾಕಿ ಕುಂಡಲೆಗಳಲ್ಲೂ ಬೆಳೆಸಬಹುದು. ರೋಗಗಳನ್ನು ಹೊರ ಹಾಕಿ, ಶಕ್ತಿ ಪುಷ್ಟಿಗಳನ್ನು ಹೆಚ್ಚಿಸಿ ಶರೀರವನ್ನು ಪುನಃ ಹೊಸದನ್ನಾಗಿ ಮಾಡುವುದರಿಂದ ಇದಕ್ಕೆ “ಪುನರ್ನವಾ” ಎಂದು ಸಂಸ್ಕೃತದಲ್ಲಿ ಕರೆದಿದ್ದಾರೆ. ಇದು ಮುಖ್ಯವಾಗಿ ಮೈಯಲ್ಲಿಯ ಬಾವನ್ನು ಇಳಿಸುವುದು. ಶರೀರದಲ್ಲಿ ಹಲವಾರು ಕಾರಣಗಳಿಂದ ನೀರಿನಂಶ ಹೆಚ್ಚಾಗಿ ಬಾವು ಬಂದಾಗ ಅದನ್ನು ಇಳಿಸುವುದು.
ಇದರಲ್ಲಿ ಪುರ್ವವಿನ್ ಎಂಬ ಕ್ಷಾರ, ಪೋಟ್ಯಾಶಿಯಂ ನೈಟ್ರೇಟ್, ಸಲ್ಫೇಟ್ ಕ್ಲೋರಾಯ್ಡ ಹಾಗೂ ತೈಲಾಂಶಗಳಿರುತ್ತವೆ.
ಗುಣ : ರೂಕ್ಷ, ಲಘು
ರಸ: ಮಧುರ, ತಿಕ್ತ, ಕಷಾಯ
ವಿಪಾಕ : ಮಧುರ
ವೀರ್ಯ : ಉಷ್ಣ
ಪ್ರಯೋಗಗಳು: ಇದರ ಉಪಯೋಗವು ವಿಶೇಷವಾಗಿ ಶರೀರದ ಸರ್ವಾಂಗ ಬಾವು, ಕೆಲ ಭಾಗಗಳಲ್ಲಿ ಮಾತ್ರ ಬಾವು, ಉದರದಲ್ಲಿ ನೀರು ತುಂಬುವುದು, ಕಾಮಿಣಿ, ಮೂತ್ರದ ಪ್ರಮಾಣ ಕಡಿಮೆ ಆಗುವುದು, ಪಾಂಡುರೋಗ, ಹೃದಯರೋಗ(ಹೃದಯ ಬಾವು) ದಮ್ಮು, ಎದೆಗೆ ಪೆಟ್ಟು, ವಿಷ ವಿಕಾರಗಳು ಹಾಗು ಕೆಲ ನೇತ್ರ ರೋಗಗಳಲ್ಲಿ ಉಪಯೋಗವಾಗುತ್ತದೆ.
· ಶುದ್ಧಿ ಮಾಡಿದ ಬೆರಳಿನಷ್ಟು ದಪ್ಪನಾದ ಬೇರನ್ನು ಜಜ್ಜಿರಸ ತೆಗೆಯಬೇಕು. ಈ ರಸವನ್ನು ೨-೩ ಚಮಚೆಗಳಷ್ಟು ಊಟಕ್ಕೆ ಮೊದಲು ದಿನಾಲು ೨-೩ ಸಾರೆ ತೆಗೆದುಕೊಳ್ಳುವದರಿಂದ ಬಾವು ಇಳಿಯುವುದು. ಇದರಿಂದ ಮೂತ್ರ ಪಿಂಡಗಳ ಮೇಲೆ ಯಾವುದೇ ಒತ್ತಡ ಅಥವಾ ಅಪಾಯವಾಗುವುದಿಲ್ಲ. ಹಸಿ ಬೇರು ಇಲ್ಲದಿದ್ದಾಗ ಒಣ ಬೇರನ್ನು ಪುಡಿ ಮಾಡಿ ಉಪಯೋಗಿಸಬಹುದು.
· ಜಠರ ಹುಣ್ಣುಗಳನ್ನು ಮಾಯಿಸಲು ಇದೊಂದು ಉತ್ತಮ ಔಷಧಿ ಎಂದು ಸಂಶೋಧನೆಗಳಿಂದ ದೃಢಪಟ್ಟಿದೆ. ಮೇಲಿನಂತೆ ಬೇರನ್ನೇ ತೆಗೆದುಕೊಳ್ಳಬೇಕು.
· ಎರಡು ಚಮಚೆ ರಸಕ್ಕೆ ಅರ್ಧ ಚಮಚೆ ಶುಂಠಿ ರಸ ಸೇರಿಸಿ ತೆಗೆದುಕೊಂಡರೆ ಕೆಮ್ಮು-ದಮ್ಮುಗಳಲ್ಲಿ ಉಪಯುಕ್ತ.
· ಬೇರಿನ ೨ ಚಮಚೆ ರಸಕ್ಕೆ ಸಕ್ಕರೆ ಸೇರಿಸಿ ತೆಗೆದುಕೊಳ್ಳವುದರಿಂದ ರಕ್ತ ವೃದ್ಧಿಯಾಗುತ್ತದೆ. ಶರೀರದ ಬಲ-ಪುಷ್ಟಿಗಳು ಹೆಚ್ಚುತ್ತವೆ.
ಸೂಚನೆ : ಗರ್ಭಿಣಿಯರಿಗೆ ಪುನರ್ನವಾಸವವನ್ನು ಕೊಡಬಾರದು.
ಪ್ರಮಾಣ :
ಮೂಲ ಸ್ವರಸ ೨ ಚಮಚೆಗಳು
ಪತ್ರ ಸ್ವರಸ ೧೦ ರಿಂದ ೨೦ ಮಿ.ಲೀ
ವಿಶಿಷ್ಟ ಯೋಗ : ಪುನರ್ನವಾಸವ, ಪುನರ್ನವಾಮಂಡೂರ.
೪೦. ಜಟಾಮಾಂಸಿ (Nardostachys Jata Mansi D.C)
ಇದು ಹಿಮಾಚಲ ಹಾಗೂ ಭೂತಾನ ಪ್ರದೇಶಗಳಲ್ಲಿ ವಿಶೇಷವಾಗಿ ಬೆಳೆಯುತ್ತದೆ. ಪೊದೆಗಿಡ ಬಹುವರ್ಷಾಯುವಾಗಿದೆ. ಇದರ ಕಾಂಡ ಗಟ್ಟಿಯಾಗಿರುವುದು ಹಾಗೂ ಅನೇಕ ಟೊಂಗೆಗಳಿದ್ದು ಅವುಗಳು ೬ ರಿಂದ ೮ ಅಂಗುಲ ದಪ್ಪವಾದ ರೋಮಗಳಿಂದ ತುಂಬಿರುವುವು. ಅದಕ್ಕೆ ಇದಕ್ಕೆ ‘ಜಟಾಮಾಂಸಿ’ ಎಂದು ಹೆಸರು ಬಂದಿದೆ. ಇದರಲ್ಲಿ ಬಿಳಿ ಇಲ್ಲವೆ ಗುಲಾಬಿ ಬಣ್ಣದ ಹೂವುಗಳಾಗುವುವು. ಈ ಸಸ್ಯ ಸುವಾಸಿತವಾಗಿರುವುದು. ಮನೋವಿಕಾರಗಳಲ್ಲಿ ತುಂಬ ಪರಿಣಾಮಕಾರಿ ಎನಿಸಿದೆ. ಇದರಲ್ಲಿ ಕರ್ಪೂರದ ವಾಸನೆಯಂತಹ ಎಣ್ಣೆ ಇರುವುದು. ಇದರಲ್ಲಿ ಈಸ್ಟರ್, ಆಲ್ಕೋಹಾಲ್, ಸೆಸ್ಕೀಟರ್ಪೇನ್, ಹೈಡ್ರೊಕಾರ್ಬನ್, ಇವುಗಳಲ್ಲದೆ ಅಮ್ಲೀಯದ್ರವ್ಯ ಹಾಗೂ ರಾಳಗಳು ಇರುತ್ತವೆ.
ಗುಣ : ಲಘು, ತೀಕ್ಷ್ಣ, ಸ್ನಿಗ್ಧ
ರಸ : ತಿಕ್ತ, ಕಷಾಯ, ಮಧುರ
ವಿಪಾಕ: ಕಟು
ವೀರ್ಯ: ಶೀತ
ಪ್ರಭಾವ : ಮನೋರೋಗ ಶಾಮಕ
ಪ್ರಯೋಗಗಳು
· ತಲೆನೋವು ಅಪತಂತ್ರಕ (Hysteria) ಮಾನಸಿಕ ಆಘಾತಗಳು, ಎದೆ ಬಡಿತ ಹೆಚ್ಚಾಗುವಿಕೆ, ಅಪಸ್ಮಾರ ಹಾಗೂ ಆಕ್ಷೇಪಗಳಲ್ಲಿ ಇದರ ಫಾಂಟವನ್ನು ಉಪಯೋಗಿಸುವುದರಿಂದ ತುಂಬ ಲಾಭವಾಗುತ್ತದೆ.
· ಆಧ್ಮಾನ, ಉದರಶೂಲ ಹಾಗೂ ಅಮಾಶಯ ಸಂಬಂಧಿತ ನೋವುಗಳಲ್ಲಿ ಜಟಾಮಾಂಸಿ ೪ ಗ್ರಾಂ, ದಾಲಚಿನ್ನಿ ೧ ಗ್ರಾಂ, ಚೀನಿ ಸಕ್ಕರೆ ೧ ಗ್ರಾಂ, ಬಡೆಸೊಪ್ಪು ೧ ಗ್ರಾಂ, ಮಿಶ್ರಿ ೮ ಗ್ರಾಂ ಇವುಗಳನ್ನು ಚೆನ್ನಾಗಿ ಚೂರ್ಣಸಿಕೊಂಡು ೩ ರಿಂದ ೮ ಗ್ರಾಂ.ದಷ್ಟು ತೆಗೆದುಕೊಂಡರೆ ಗುಣವಾಗುವುದು.
· ಸ್ತ್ರೀಯರ ಋತುಕಾಲದಲ್ಲಾಗುವ ಹೊಟ್ಟೆನೋವು ಇದರ ಸೇವನೆಯಿಂದ ಕಡಿಮೆ ಆಗುವುದು.
· ತುಂಬ ಉರಿ, ನೋವುಗಳಿಗೆ ಮೇಲೆ ಎಲೆಯ ಕಲ್ಕದ ಲೇಪ ಹಾಕಿದರೆ ಗುಣವಾಗುವುದು.
· ಬೆವರು ಹೆಚ್ಚಿಗೆ ಬರುತ್ತಿದ್ದರೆ ಇದರ ಚೂರ್ಣವನ್ನು ಪೌಡರಿನಂತೆ ಮೈಮೇಲೆ ಧೂಳಿಸಿ ಕೊಳ್ಳಬಹುದು.
ಪ್ರಯೋಗ : ಅಂಗ – ಬೇರು
ಪ್ರಮಾಣ : ೫೦೦ ಮಿ.ಲಿ.ಗ್ರಾಂ – ೧ ಗ್ರಾಂ.
ವಿಶಿಷ್ಟ ಯೋಗ: ಮಾಂಸ್ಯಾದಿ ಕ್ವಾಥ, ರಸೋಘ್ನ ಘೃತ, ಸರ್ಪಾಷಧಿ ಸ್ನಾನ (ಮನಃ ಸಮಾಧಾನಕರ, ಬುದ್ಧಿವರ್ಧಕೌಷಧಿಗಳೆಲ್ಲೆಲ್ಲ ಸಾಮಾನ್ಯವಾಗಿ ಜಟಮಾಂಸಿ ಸೇರಿರುತ್ತದೆ.)
ಜೈನ ವೈದ್ಯಕೀಯ ಪರಂಪರೆ: ೧೪. ದ್ರವ್ಯಗುಣ, ಔಷಧಿ ತಯಾರಿಕೆ ಹಾಗೂ ಪಥ್ಯ ಕ್ರಮಗಳು (೧)
“ದ್ರವ್ಯ ಗುಣ ವಿಜ್ಞಾನ“
ಚಿಕಿತ್ಸೆಯ ಚುತುಷ್ಪಾದಗಳಲ್ಲಿ ಔಷಧಿಗೂ ಒಂದು ಮಹತ್ವದ ಸ್ಥಾನವಿದೆ ಎಂದು ನಾವು ಈಗಾಗಲೇ ತಿಳಿದಿದ್ದೇವೆ. ‘ಜಗತ್ಯೇವ ಅನೌಷಧಮ್’ ಎಂಬ ಮಾತಿನಿಂದ ಈ ಪ್ರಪಂಚದಲ್ಲಿರುವ ಸರ್ವ ದ್ರವ್ಯಗಳೂ ಔಷಧಕ್ಕಾಗಿ ಬರುವುವು ಎಂಬ ವಿಷಯವನ್ನು ಆಯುರ್ವೇದವು ಹೇಳುತ್ತದೆ. ಇಂತಹ ಸರ್ವ ದ್ರವ್ಯಗಳಲ್ಲಿ ಪರಸ್ಪರ ವಿರುದ್ಧವಾದ ಗುರುಮುಂದಾಗಿ ಇಪ್ಪತ್ತು ಗುಣಗಳಿಗೂ, ಷಡ್ರಸಗಳೂ ಇರುವವೆಂದು ಈ ಮೊದಲೇ ಅರಿತಿದ್ದೇವೆ. ರಸ ವಿಜ್ಞಾನವನ್ನು ತಿಳಿಯುವಾಗ ಆಯಾ ವಿಶಿಷ್ಟ ರಸಗಳು, ಅವುಗಳು ಸ್ಥಾನವನ್ನು ಗಮನಿಸಿದ್ದೇವೆ. ತ್ರಿದೋಷ ಹಾಗೂ ಸಪ್ತಧಾತುಗಳ ಸಾಮ್ಯ-ವೈಶಮ್ಯಗಳ ವಿಚಾರವಾಗಿ ಯಾವ ಯಾವ ದ್ರವ್ಯಗಳು ಎಂದರೆ ರಸಗಳ ಮೂಲಕ ಹೇಗೆ ಸಹಾಯಕವಾಗುವುವು ಎಂಬುದನ್ನು ತಿಳಿದಿದ್ದೇವೆ. ಈಗ ಯಾವ ಯಾವ ದ್ರವ್ಯಗಳು ಯಾವ ವಿಶಿಷ್ಟ ಕ್ರಿಯೆಗಾಗಿ ಉಪಯೋಗಿಸಲ್ಪಡುವುವು ಎಂಬ ವಿಷಯವನ್ನು ತಿಳಿಯೋಣ.
ಚರಕಾಚಾರ್ಯರು ೫೦ ವಿಧವಾದ ಮಹಾ ಕಷಾಯಗಳನ್ನು ಅವುಗಳ ಗುಣಧರ್ಮಗಳನ್ನು ಈ ರೀತಿ ವಿವರಿಸಿದ್ದಾರೆ. ಈ ಗುಣಗಳು ಸಾಮಾನ್ಯವಾಗಿ ಬರುವ ಸಕಲ ರೋಗಗಳಿಗೂ ಉಪಯುಕ್ತವಾಗಿರುತ್ತವೆ. (ಕಲ್ಯಾಣ ಕಾರಕದಲ್ಲಿ ಈ ಕಷಾಯಗಳನ್ನು ಪ್ರತ್ಯೇಕವಾಗಿ ಹೇಳಿಲ್ಲವಾದ್ದರಿಂದ ಜನಸಾಮಾನ್ಯರ ತಿಳಿವಳಿಕೆಗೆ ಅವಸ್ಯವೆಂದು ಇಲ್ಲಿ ವಿವರಿಸಲಾಗಿದೆ)
೧. ಜೀವನೀಯ (Nutrients)
ಬದುಕಿಸುವಂತಹದು. ಜೀವಕ ಋಷಭಕ, ಮೇದೆ, ಮಹಾಮೇದೆ, ಕಾಕೋಲೆ, ಕ್ಷೀರ ಕಾಕೋಲಿ, ಕಾಡು ಹೆಸರು, ಕಾಡುದ್ದು, ಜೀವಂತಿ, ಜೇಷ್ಠ ಮಧು ಇವು ಹತ್ತು ಜೀವನೀಯ ದ್ರವ್ಯಗಳು.
೨. ಬೃಂಹಣಿಯ (Weight promoters)
ಪುಷ್ಟಿ ಮಾಡುವಂತಹದು, ಕ್ಷೀರಿಣಿ, ಕರಿಸಾಸಿವೆ, ಕಲ್ಲಂಗಡಲೆ, ಕಾಕೋಳಿ, ಕ್ಷೀರ, ಕಾಕೋಲಿ, ಸಹದೇವಿ, ಉರ್ಕಿ,ಕಾಡುಹತ್ತಿ, ಪಯಸ್ಯಾ, ಋಷ್ಯ ಗಂಧಿ ಇವು ಹತ್ತು ಬೃಂಹಣೀಯಗಳು.
೩. ಲೇಖನೀಯ (Weight Reducers)
ಧಾತುಗಳನ್ನು ಅಥವಾ ಮಲಗಳನ್ನು ಒಣಗಿಸಿ ಕೃಶತೆಯನ್ನುಂಟು ಮಾಡುವ ದ್ರವ್ಯಗಳು. ಭದ್ರಮುಷ್ಟಿ, ಚಂಗಲ್ಕೋಷ್ಯ, ಅರಿಷಿಣ, ಮರದರಿಶನ, ಬಜೆ, ಅತಿವಿಡೆಯ, ಕುಟು, ರೋಹಿಣಿ, ಚಿತ್ರಮೂಲ, ಹೊಂಗೆ, ಅಣಿಲೆಕಾಯಿ ಇವು ಹತ್ತು ಲೇಖನೀಯಗಳು.
೪. ಭೇದನೀಯ (Purgetives)
ಕರಿಜೀರಿಗೆ, ಎಕ್ಕೆ, ಕೆಂಪುಹರಳುಗಿಡ, ಕೋಳಿಕುಟುಮ, ಹಾವುಮೆಕ್ಕೆ, ಬೆಳೆಹರಳುಗಿಡ, ಹೊಂಗೆ, ಕಾಡಪಾವಟೆಬಳ್ಳಿ, ಕಟುಕರೋಹಿಣಿ, ಸ್ವರ್ಣಕ್ಷೀರಿ ಇವು ಹತ್ತು ಭೇದನೀಯಗಳು.
೫. ಸಂಧಾನೀಯ (Union Promoters)
ಕಡಿದ ಅಥವಾ ಒಡೆದದ್ದನ್ನು ಜೋಡಿಸುವಂತಹದು. ಜೇಷ್ಠ ಮಧು, ಶಿವನಿ, ಓರೆಲೆ, ಮಾಚಿಕಾಯಿ, ನಾಚಿಕೆಗಿಡ, ಬೂರುಗದಮೇಣ, ಧಾತಕಿ ಪುಷ್ಟಿ, ಲೋಧ್ರ, ಪ್ರಿಯಂಗು, ದಡ್ಡಾಲ ಇವು ಹತ್ತು ಸಂಧಾನೀಯಗಳು.
೬. ದೀಪನೀಯ (Stomochics Digestves)
ಹಿಪ್ಪಲೀ, ಹಿಪ್ಪಲೀಮೂಲ, ಕಾಡುಮೆಣಸಿನ ಬೇರು, ಚಿತ್ರಮೂಲ, ಶುಂಠಿ, ಆಮ್ಲವೇತಸ, ಕಾಳುಮೆಣಸು, ಅಜವಾನ, ಕೇರಿನ ತಿರುಳು, ಹಿಂಗು ಇವು ಹತ್ತು ದೀಪನೀಯಗಳು.
೭. ಬಲ್ಯ (Tonics)
ಶಕ್ತಿಯನ್ನುಂಟುಮಾಡುವಂತಹವುಗಳು. ಯಾಲಕ್ಕಿ, ಕೋಡುಧಾನ್ಯ, ಅತಿರಸಾ, ಕಾಡುದ್ದು, ಪಯಸ್ಯಾ, ಅಶ್ವಗಂಧ, ಕಾಡುಹೆಸರು, ಜಟಾಮಾಂಸಿ, ಕಡಿರು, ಉರ್ಕಿ ಇವು ಹತ್ತು ಬಲವನ್ನೀಯುವ ದ್ರವ್ಯಗಳು.
೮. ವರ್ಣ್ಯ(Compexion Promoters)
ಬಣ್ಣವನ್ನೀಯುವಂತಹವುಗಳು. ಶ್ರೀಗಂಧ, ತೇಗು, ಪದ್ಮಕ, ಲಾವಂಚ, ಜೇಷ್ಠ ಮಧು, ಮಂಜಿಷ್ಠ, ಸುಗಂಧಿಬೇರು, ಪಯಸ್ಯಾ, ನೀಲೆಬೇರು. ಜ್ಯೋತಿಷ್ಮತಿ ಇವು ಹತ್ತು ವರ್ಣ್ಯಗಳು.
೯. ಕಂಠ್ಯ (Voice Promoters)
ಕಂಠವನ್ನು ಶೋಧಿಸಿ ಅದಕ್ಕೆ ಹಿತವನ್ನು ಒಳ್ಳೆಯ ಧ್ವನಿಯನ್ನು ಕೊಡತಕ್ಕಂತಹವುಗಳು. ಬಿಳೆನಾಮದ ಬೇರು. ಕಬ್ಬಿನ ಬೇರು, ಜೇಷ್ಠ ಮಧು, ಹಿಪ್ಪಲಿ, ದ್ರಾಕ್ಷಿ, ನೆಲಗುಂಬಳಗಡ್ಡೆ, ಕರಿಬೇವು, ಹಂಸಪಾದಿ, ಗುಳ್ಳದಬೇರು, ಕಲ್ಲಂಟೆ ಬೇರು ಇವು ಹತ್ತು ಕಂಠ್ಯಗಳು.
೧೦. ಹೃದ್ಯ (Cardiac Tonics)
ಹೃದಯಕ್ಕೆ ಹಿತಕಾರಿಯಾದವುಗಳು. ಮಾವು, ಅಂಬಟೆ, ಜಲವೇತಸ, ಕಮರಿಕೆ ಹಣ್ಣು, ಮುರುಗನ ಹುಳಿ, ಆಮ್ಲವೇತಸ, ಉತ್ಪಲ, ಬೊಗರಿ, ದಾಳಿಂಬ ಮಾದಳ ಇವು ಹತ್ತು ದ್ರವ್ಯಗಳು.
೧೧. ತೃಪ್ತಿಘ್ನ (Appetisers)
ತೃಪ್ತಿ ಅಥವಾ ಮನಃಶಾಂತಿಯನ್ನು ಕದಡತಕ್ಕಂತಹ ವಸ್ತುಗಳು. ಶುಂಠಿ, ಚಿತ್ರಮೂಲ, ಕಾಡುಮೆಣಸಿನ ಬೇರು, ವಾಯುವಿಡಂಗ, ಸುರಟಿಗೆ ಬೇರು, ಅಮೃತಬಳ್ಳಿ, ಬಜೆ, ಭದ್ರಮುಷ್ಠಿ, ಹಿಪ್ಪಲಿ, ಕಹಿಪಡವಲ ಇವು ಹತ್ತು ತೃಪ್ತಿನಾಶಕ ಹಾಗೂ ಹಸಿವೆ ದಾಹ ಬಳಕೆಯನ್ನುಂಟು ಮಾಡ ತಕ್ಕಂತಹವುಗಳಾಗಿವೆ.
೧೨. ಅರ್ಶೋಘ್ನ (Anti Heamorrhoids)
ಮೂಲವ್ಯಾಧಿ ಹರವಾದದ್ದು. ಕುಟಿಜಾ, ಬಿಲ್ವಪತ್ರ, ಚಿತ್ರಮೂಲ, ಸಣ್ಣ ಭದ್ರಮುಷ್ಠಿ, ಅತಿವಿಡೆಯ, ಅಣಿಲೆಕಾಯಿ, ಬಿಳುಪೆಚ್ಚರಂಗಿ, ಮರದರಿಶಿನ, ಬಜೆ, ಕಾಡುಮೆಣಸಿನ ಬೇರು. ಇವು ಹತ್ತು ಮೂಲವ್ಯಾಧಿ ನಿವಾರಕ ದ್ರವ್ಯಗಳಾಗಿವೆ.
೧೩. ಕುಷ್ಠಘ್ನ (Curative of Dermatosis)
ಕುಷ್ಠವ್ಯಾಧಿಯನ್ನು ನಿವಾರಿಸುವಂತಹ ದ್ರವ್ಯಗಳು. ಕಾಚು, ಅಣಲೆಕಾಯಿ, ನೆಲ್ಲಿ, ಅರಿಶಿನ, ಗೇರುಕಾಯಿ, ಹಾಲೆಮರ, ಕಕ್ಕೆಮರ, ಕಣಗಿಲು, ವಾಯುವಿಡಂಗ, ಜಾಜಿಕಾಯಿ. ಇವು ಹತ್ತು ಕುಷ್ಠಘ್ನ ದ್ರವ್ಯಗಳು.
೧೪. ಕಂಡೂಘ್ನ (Anti pruitics)
ತುರಿಕೆಯನ್ನು ಗುಣಪಡಿಸುವಂತಹ ದ್ರವ್ಯಗಳು. ಶ್ರೀಗಂಧ, ಲಾವಂಚ, ಕಕ್ಕೆಮರ, ಹೊಂಗೆಮರ, ಕಹಿಬೇವು, ಕುಟಜಾ, ಸಾಸವೆ ಜೇಷ್ಠ ಮಧು, ಮರದರಿಶಿನ, ಭದ್ರಮುಷ್ಠಿ. ಇವು ಹತ್ತು ಕಂಡೂಘ್ನಗಳಾಗಿವೆ.
೧೫. ಕೃಮಿಘ್ನ (Antihelminths)
ಕ್ರಿಮಿಗಳನ್ನು ಕೊಲ್ಲುವಂತಹದು. ಉಪ್ಪು, ಕಾಳುಮೆಣಸು, ಕಳ್ಳಿ, ಕೆಮುಕಗಡ್ಡೆ, ವಾಯುವಿಡಂಗ, ಕರಿಲೆಕ್ಕಿ, ಬಿಳೆ ಉತ್ತರಣೆ, ನೆಗ್ಗಿಲಮುಳ್ಳು, ವೃಷಪರ್ಣಿಕಾ, ಇಲಿಕಿವಿ ಇವು ಹತ್ತು ಕ್ರಿಮಿನಾಶಕಾರಿ ದ್ರವ್ಯಗಳು.
೧೬. ವಿಷಘ್ನ (Antidotes)
ವಿಷದೋಷವನ್ನು ಪರಿಹರಿಸುವಂತಹವು. ಅರಿಷಿಣ, ಮಂಜಿಷ್ಟ, ಈಶ್ವರೀ, ಸಣ್ಣಯಾಲಕ್ಕಿ, ಮೂವೆಲೆ, ಶ್ರೀಗಂಧ, ಚೆಲ್ಲಬೀಜ, ಬಾಗೇಮರ, ಬಿಳೇನೆಕ್ಕಿ, ಚಳ್ಳಮರ ಇವು ಹತ್ತು ವಿಷನಾಶಕಗಳು.
೧೭. ಸ್ತನ್ಯಜನಕ (Galactogogeus)
ಮೊಲೆ ಹಾಲನ್ನು ವೃದ್ಧಿ ಮಾಡತಕ್ಕಂತಹವುಗಳು. ಲಾಮಂಚ, ಶಾಲಿ ಅಕ್ಕಿ, ಕಬ್ಬು, ಮುಡಿವಾಳ, ದರ್ಭೆ, ಕುಶದರ್ಭೆ, ಕಾಶದರ್ಭೆ, ಶರದರ್ಭೆ, ಮೃದುದರ್ಭೆ, ಮಜ್ಜಿಗೆಹುಲ್ಲು ಇವುಗಳು ಬೇರುಗಳು ಸ್ತನ್ಯವರ್ಧಕಗಳಾಗಿವೆ.
೧೮. ಸ್ತನ್ಯ ಶೋಧನ (Galacto Purifiers)
ಮೊಲೆ ಹಾಲನ್ನು ಶುದ್ಧಿ ಮಾತಕ್ಕಂತಹವುಗಳು. ಅಗಳುಶುಂಠಿ, ದೇವದಾರು, ಭದ್ರ ಮುಷ್ಠಿ, ಕುರುಟಿಗೆ, ಅಮೃತಬಳ್ಳಿ, ಇಂದ್ರಜೀವಿ, ಕಿರಾತ ಕಡ್ಡಿ, ಕಟುಕರೋಹಿಣಿ, ಸುಗಂಧಿಬೇರು ಇವು ಹತ್ತು ಸ್ತನ್ಯ ಶೋಧನಕಾರಿಯಾಗಿದೆ.
೧೯. ಶುಕ್ರಜನಕ(Spermatogesic)
ಶುಕ್ರಧಾತುವನ್ನು ಶುದ್ಧಿ ಮಾಡುವ ದ್ರವ್ಯಗಳು ಜೀವಕ, ಋಷಭಕ, ಕಾಕೋಲಿ, ಕ್ಷೀರಕಾಕೋಲೀ, ಹಾಡು ಹೆಸರು, ಕಾಡುದ್ದು, ಮೇದೆ, ಬಂದಣಿಕೆ, ಜಟಾಮಾಂಸಿ, ಅದೇ ಕರೆದ ಹಾಲು ಇವು ಹತ್ತು ಶುಕ್ರಜನಕಗಳು.
೨೦. ಶುಕ್ರಶೋಧನ (Spermo purifiers)
ಶುಕ್ರವನ್ನು ಶುದ್ಧ ಮಾಡುವಂತಹ ದ್ರವ್ಯಗಳು. ಚಂಗಲಕೋಷ್ಠ, ಏಲಾವಾಲುಕ, ಕಟ್ಫಲ, ಸಮುದ್ರನಾಲಗೆ, ಕಡಹದಮರದಮೇಣ, ಕಬ್ಬು ಕಾಶದರ್ಬ, ಗೊಳಗೊಳಿಕೆ, ಕೃಷ್ಟಾಗರು, ಲಾಮಂಚ ಇವು ಹತ್ತು ಶುಕ್ರ ಶೋಧನಾಕಾರಿಗಳು.
೨೧. ಸ್ನೇಹೋಪಗ ( Adjuvants in Oleation on therapy)
ಸ್ನೇಹ(ಜಿಡ್ಡು)ವನ್ನುಂಟು ಮಾಡುವ ದ್ರವ್ಯಗಳು. ದ್ರಾಕ್ಷೆ, ಜೇಷ್ಠ ಮಧು, ಶಿವನಿ ಮೇದೆ, ನೆಲಗುಂಬಳ, ಕಾಕೋಳಿ, ಕ್ಷೀರಕಾಕೋಲಿ, ಜೀವಕ, ಜೀವಂತಿ, ಮೂವೆಲೆ ಇವು ಹತ್ತು ಸ್ನೇಹನ ಕರ್ಮಕ್ಕೆ ಉಪಯುಕ್ತವಾದಂತಹುವುಗಳು.
೨೨. ಸ್ವೇದೋಪಗ (Prespiratives)
ಬೆವರನ್ನುಂಟುಮಾಡತಕ್ಕಂತಹವುಗಳು. ನುಗ್ಗೆ ಹರಳು (ಔಡಲ) ಎಕ್ಕೆ, ಬಿಳಿ ಪುನರ್ನವ, ಕೆಂಪುಪುನರ್ನವ, ಜವೆಗೋಧಿ, ಎಳ್ಳು, ಹುರಳಿ, ಉದ್ದು, ತೊಗರಿ ಇವು ಹತ್ತು ಬೆವರನ್ನುಂಟು ಮಾಡುತ್ತವೆ.
೨೩. ವಮನೋಪಗ (Emetics)
ವಾಂತಿಯನ್ನುಂಟು ಮಾಡುವ ದ್ರವ್ಯಗಳು – ಜೇನು, ಜೇಷ್ಠಮಧು, ಕೆಂಪುಕ ಮಂದಾರ, ಬಿಳಿ ಮಂದಾರ, ಕಡಹದ ಮರ, ಬೆತ್ತ, ಕಹಿ ತೊಂಡೆ, ಗಿರಿಗಿಜಿ, ಎಕ್ಕೆ, ಉತ್ತರಾಣಿ ಇವು ಹತ್ತು ವಮನೋಪಗವಾಗಿವೆ.
೨೪. ವಿರೇಚನೋಪಗ (Purgetives)
ದ್ರಾಕ್ಷೆ, ಶಿವನಿ, ಪರೂಕ್ಷಕ, ಅಣಿಲೆಕಾಯಿ, ನೆಲ್ಲಿಕಾಯಿ, ತಾರೆಕಾಯಿ, ರಾಜಬೊಗರಿ, ಬೊಗರಿ, ಚಿಕ್ಕ ಬೊಗರಿ, ಪೀಲು (ಗೋಣಿಮರಿ) ಇವು ಹತ್ತಿ ವಿರೇಚಕಗಳು.
೨೫. ಅಸ್ಥಾನೋಪಗ (Non oily Enematas)
ದೋಷ ಧಾತುಗಳನ್ನು ಆಯಾ ಸ್ಥಾನದಲ್ಲಿಡುವಂತಹದು. ತಿಗಡೆ, ಬಿಲ್ವ ಪತ್ರೆ, ಹಿಪ್ಪಲಿ, ಚಂಗಲ ಕೋಷ್ಠ, ಸಾಸಿವೆ, ಬಜೆ, ಇಂದ್ರಜೀವಿ, ಸಬ್ಬಸೀಗೆ, ಜೇಷ್ಠ ಮಧು, ಮಾಯಿ ಫಲ. ಇವು ಹತ್ತು ಅಸ್ಥಾಪನ ಬಸ್ತಿಗೆ ಉಪಯುಕ್ತವಾಗಿವೆ.
೨೬. ಅನುವಾಸನೋಪಗ (oily Enematas)
ಅನುವಾಸನ ಬಸ್ತಿಗೆ ಯೋಗ್ಯವಾದಂತಹ ದ್ರವ್ಯಗಳು ರಾಸ್ನಾ, ದೇವದಾರು, ಬಿಲ್ವಪತ್ರೆ, ಮಾಯಿಫಲ(ಮದನಕಾಯಿ) ಸಬ್ಬಸಿಗೆ, ಬಿಳಿ ಪುನರ್ನವ, ಪುನರ್ನವ, ನೆಗ್ಗಿಲು, ನರುವಲು, ಆನೆಮುಂಗು ಇವು ಹತ್ತು ಅನುವಾಸನ ಬಸ್ತಿಗೆ ಉಪಯುಕ್ತ ದ್ರವ್ಯಗಳು.
೨೭. ಶಿರೋವಿರೇಚನನೋಪಗ(Head Snuffies)
ಶಿರೋವಿರೇಚನ(ನಶ್ಯ)ಕ್ಕೆ ಯೋಗ್ಯವಾದ ದ್ರವ್ಯಗಳು ಜ್ಯೋತಿಷ್ಮತಿ, ಕೆಂಪು ಸಾಸಿವೆ, ಮೆಣಸು, ಹಿಪ್ಪಲಿ, ವಾಯುವಿಡಂಗ, ನುಗ್ಗೆ, ಬಿಳಿಸಾಸಿವೆ, ಉತ್ತರಾಣಿ, ಶ್ವೇತಾ, ನೆಲಗುಂಬಳ ಇವು ಹತ್ತು ಶಿರೋವಿರೇಚಕಗಳು.
೨೮. ಛರ್ದಿ ನಿಗ್ರಹಣ (Anti Emetics)
ವಾಂತಿಯನ್ನು ನಿಲ್ಲಿಸತಕ್ಕಂತಹವು. ನೇರಳೆ, ಮಾವಿನ ಕುಡಿ, ಮಾದಳ ಹುಳಿ, ಬೊಗರಿ, ದಾಳಿಂಬ, ಇಂದುಜೀವಿ, ಜೇಷ್ಠ ಮಧು, ಲಾವಂಚ, ಗೋಪೀ ಚಂದನ, ಅರಳು ಇವು ಹತ್ತು ವಮನವನ್ನು ನಿಲ್ಲಿಸುತ್ತವೆ.
೨೯. ತೃಷ್ಣಾನಿಗ್ರಹಣ (Anti Thursts)
ಬಾಯಾರಿಕೆಯನ್ನು ಕಡಿಮೆ ಮಾಡಿಸಕ್ಕದ್ದು ದ್ರವ್ಯಗಳು. ಶುಂಠೀ, ಬಳ್ಳಿ, ತುರುಚ, ಭದ್ರಮುಷ್ಟಿ, ಪರ್ಪಾಟಕ, ಶ್ರೀಗಂಧ, ಕಿರಾತಕಡ್ಡಿ, ಅಮೃತಬಳ್ಳಿ, ಮುಡಿವಾಳ, ಕೊತ್ತಂಬರಿ, ಕಹಿಪಡವಲ ಇವು ಹತ್ತು ಬಾಯಾರಿಕೆಯನ್ನು ನಿವಾರಿಸುತ್ತವೆ.
೩೦. ಹಿಕ್ಕಾ ನಿಗ್ರಹ (Anti Hiccoughs)
ಬೊಗರೀ ಬೀಜ, ಕಲ್ಲಂಟೆ, ಗುಳ್ಳ, ಒಂದಣಿಕೆ, ಅಳಿಲೆಕಾಯಿ, ಹಿಪ್ಪಲೆ ಬಿಳಿತುರುಚ, ಕರ್ಕಾಟಕ ಶೃಂಗಿ ಇವು ಹತ್ತು ಬಿಕ್ಕನ್ನು ನಿಲ್ಲಿಸುತ್ತವೆ.
೩೧. ಪುರೀಷ ಸಂಗ್ರಹಣೀಯ (Intestinal Astrigents)
ಮಲಸಂಗ್ರಹಕಾರೀ ದ್ರವ್ಯಗಳು, ಪ್ರಿಯಂಗು, ಬಳ್ಳಿ ತುರುಚ, ಮಾವಿನ ಬೀಜದ ತಿರುಳು, ಆನೆಮುಂಗು, ಲೋಧ್ರ, ಬೂರುಗದ ಮೇಣ, ಮಂಜಿಷ್ಠ, ಧಾತಕೀ ಪುಷ್ಟ, ಪುರುಷ ರತ್ನ, ಪದ್ಮಕೇಸರ ಇವು ಹತ್ತು ಮಲನಿಗ್ರಹಕಾರಿಯಾಗಿದೆ.
೩೨. ಪುರೀಷವಿರಜನೀಯ (Laxatives)
ಮಲನಿವಾರಕಗಳು – ನೇರಳೆಹಣ್ಣು, ಬೇಲದ ಚಕ್ಕೆ, ಬಳ್ಳಿತುರುಚ, ಇಪ್ಪೆ, ಬುರುಗ, ಸರಳ ಧೂಪ, ಸುಟ್ಟಮಣ್ಣು, ಪಯಸ್ಯಾ, ನೈದಿಲೆ, ಎಳ್ಳುಕಾಳು ಇವು ಹತ್ತು ಮಲ ನಿವಾರಕಗಳು.
೩೩. ಮೂತ್ರ ಸಂಗ್ರಹಣೀಯ (Urinary Astromgent)
ಮೂತ್ರವನ್ನು ಸಂಗ್ರಹಿಸುವಂತಹ ದ್ರವ್ಯಗಳು – ನೀರಲಹಣ್ಣು, ಮಾವು, ಬಸರಿ, ಗೋಳಿ, ಕಿರುಗೋಳಿ, ಹತ್ತಿ, ಅಶ್ವತ್ಥ ಗೇರು, ಕಲ್ಲತ್ತಿ, ಬಿಳೆಕಾಚು ಇವು ಹತ್ತು ಮೂತ್ರ ಸಂಗ್ರಹಣೀಯ ದ್ರವ್ಯಗಳು.
೩೪. ಮೂತ್ರ ವಿರಜನೀಯ (Corrective of Urinary Pigments)
ಮೂತ್ರವನ್ನು ಸ್ವಚ್ಚಮಾಡತಕ್ಕಂತಹ ದ್ರವ್ಯಗಳು – ನೆಲಗುಂಬಳ ಗಡ್ಡೆ, ನೆಗ್ಗಿಲು, ವಾಸ್ತುಕ ಶೀಕ, ಬಜೆ, ಪಾಷಣ ಭೇದಿ, ದರ್ಭೆ, ಕುಶ, ಕಾಶ, ಶರ, ಮೃದು ದರ್ಭೆ ಇವುಗಳ ಮೂಲಗಳು, ಇವು ಹತ್ತು ಮೂತ್ರ ವಿರೇಚಕಗಳು.
೩೫. ಮೂತ್ರ ವಿರೇಚನೀಯ (Diuritics)
ಮೂತ್ರವನ್ನು ಹೊರಡಿಸಕ್ಕಂತಹವು. ತಾವರೆ, ಬಿಳಿ ತಾವರೆ, ನೀಲ ತಾವರೆ, ಕೆಂದಾವರೆ, ನೈದಿಲೆ, ಬಿಳಿ ನೈದಿಲೆ, ಕೆಂಪು ನೈದಿಲೆ, ಇಪ್ಪೆ, ಪ್ರಿಯಂಗು, ಧಾತಕೀ, ಇವುಗಳು ಪುಷ್ಟಗಳು ಮೂತ್ರ ವಿರೇಚಕಗಳಾಗಿವೆ.
೩೬. ಕಾಸಹರ (Cough Sedetives)
ಕೆಮ್ಮನ್ನು ಕಡಿಮೆ ಮಾಡತಕ್ಕಂತಹ ದ್ರವ್ಯಗಳು – ದ್ರಾಕ್ಷಿ, ಅಳಿಲೆಕಾಯಿ, ನೆಲ್ಲಿಕಾಯಿ, ಹಿಪ್ಪಲಿ, ಬಳ್ಳಿ ತುರುಚ, ಕರ್ಕಟ ಶೃಂಗಿ, ಕಲ್ಲಂಟೆ, ಬಳಿ ಪುನರ್ನವ, ಪುನರ್ನವ, ನೆಲನೆಲ್ಲಿ ಇವು ಹತ್ತು ಕಾಸಹರಗಳು.
೩೭. ಶ್ವಾಸಹರ (Bronchial Antispasmotics)
ಉಬ್ಬುಸವನ್ನು ವಾಸಿಮಾಡತಕ್ಕಂತಹವುಗಳು, ಕಚ್ಚೂರ, ಪುಷ್ಕರಮೂಲ, ಆಮ್ಲವೇತಸ, ಯಾಲಕ್ಕಿ, ಹಿಂಗು, ಅಗಿಲುಗಂಧ, ತುಳಸಿ, ನೆಲನೆಲ್ಲಿ, ಜೀವಂತೀ, ನಸುಗುನ್ನೀ, ಇವು ಹತ್ತು ಉಬ್ಬುಸವನ್ನು ನಿವಾರಿಸುತ್ತವೆ.
೨೮. ಶೋಥಹರ (Anti Oedema Drugs)
ಬಾವನ್ನು ಕಡಿಮೆ ಮಾಡತಕ್ಕವುಗಳು ಪಾದರಿ, ನರುವಲು, ಬಿಲ್ವಪತ್ರೆ, ಆನೆಮುಂಗು, ಶಿವನಿ, ಕಲ್ಲಂಟೆ, ಗುಳ್ಳ, ಓರೆಲೆ, ಮೂವಲೆ, ನೆಗ್ಗಿಲು ಇವು ಶೋಥಹರಗಳು.
೩೯. ಜ್ವರಹರ (Anti Pyretics)
ಜ್ವರನಿವಾರಕಗಳು – ನಾಮದ ಬೇರು(ಸಾರಿವಾ), ಸಕ್ಕರೆ, ಅಗಳು ಶುಂಠಿ, ಮಂಜಿಷ್ಠ, ದ್ರಾಕ್ಷಿ, ಗೋಣಿಮರ, ಪರೂಷಕ, ಅಣಿಲೆಕಾಯಿ, ನೆಲ್ಲಿಕಾಯಿ, ಕಾಂತಿಕಾಯಿ ಇವು ಹತ್ತು ಜ್ವರನಿವಾರಕಗಳಾಗಿವೆ.
೪೦. ಶ್ರಮಹರ (Anti Fatigues)
ಶ್ರಮ – ಆಯಾಸವನ್ನು ಪರಿಹರಿಸುವ ದ್ರವ್ಯಗಳು – ದ್ರಾಕ್ಷಿ, ಖರ್ಜೂರ, ಪ್ರಿಯಾಲು, ಬೊಗರಿ (ಖದರ), ದಾಳಿಂಬ, ಕಾಡುಹತ್ತಿ, ಪರೂಷಕ, ಕಬ್ಬು, ಜವೆಗೋಧಿ, ಜೇಷ್ಠ ಮಧು. ಇವು ಹತ್ತು ಶ್ರಮನಿವಾರಕಗಳು.
೪೧. ದಾಹಪ್ರಶಮನ (Refrigerants)
ಉರಿಯನ್ನು ಶಾಂತಮಾಡತಕ್ಕಂತಹವುಗಳು. ಅರಳು, ರಕ್ತಚಂದನ, ಶಿವನೀ ಹಣ್ಣು, ಜೇಷ್ಠ ಮಧು, ಸಕ್ಕರೆ ನೈದಿಲೆ, ಲಾವಂಚ, ನಾಮದ ಬೇರು, ಅಮೃತಬಳ್ಳಿ, ಕರಿಮುಡಿವಾಳ. ಇವು ದಾಹಪ್ರಶಮಕಗಳು.
೪೨. ಶೀತಪ್ರಶಮನ (Anti Colds)
ಶೀತವನ್ನು ವಾಸಿಮಾಡಕ್ಕವುಗಳು, ತಗರ, ಅಗಿಲುಗಂಧ, ಕೊತ್ತಂಬರಿ, ಶುಂಠಿ, ಮಜ್ಜಿಗೆ ಹುಲ್ಲು, ಬಜೆ, ಕಲ್ಲಂಟೆ, ನರುವಲು, ಆನೆಮುಂಗು, ಹಿಪ್ಪಲಿ ಇವು ಹತ್ತು ಶೀತ ಪ್ರಶಮನಗಳು.
೪೩. ಉದರ್ದಪ್ರಶಮನ (Anti Urticarials)
ತಂಡುಕ, ಪ್ರಿಯಾಲ, ಬದರ, ಕೆಂಪು ಕಾಚು, ಬಿಳಿಕಾಚು, ಹಾಲೆ, ರ್ಯಾಳ, ಮತ್ತಿ, ಆಸನ, ಕರಿಜಾಲಿ ಇವು ಹತ್ತು ಉದರ್ದ(ಪಿತ್ತಗಂಧೆ) ಪ್ರಶಮನ ದ್ರವ್ಯಗಳಾಗಿವೆ.
೪೪. ಅಂಗಮರ್ದ ಪ್ರಶಮನ (Restoratives)
ಅಂಗಗಳ ಸೆಳೆತವನ್ನು ಶಮನಮಾಡಿಸತಕ್ಕ ದ್ರವ್ಯಗಳು – ಮೂವೆಲೆ, ಓರೆಲೆ, ಗುಳ್ಳ, ಕಲ್ಲಂಟೆ, ಹರಳು, ಕಾಕೋಲಿ, ಶ್ರೀಗಂಧ, ಲಾವಂಚ, ಯಾಲಕ್ಕಿ, ಜೇಷ್ಠಮಧು ಇವು ಅಂಗಮರ್ದ ನಿವಾರಕಗಳು.
೪೫. ಶೂಲ ಪ್ರಶಮನ (Analgesics)
ನೋವು ನಿವಾರಕಗಳು – ಹಿಪ್ಪಲಿ, ಹಿಪ್ಪಲೀಮೂಲ, ಕಾಡುಮೆಣಸಿನ ಬೇರು, ಚಿತ್ರಮೂಲ, ಶುಂಠಿ, ಕಾಳುಮೆಣಸು, ಓಮ, ಸಿರಿಕಾಳ, ಜೀರಗಿ, ನದ್ಯಾಮ್ಲ ಇವು ಹತ್ತು ಶೂಲನಿವಾರಕಗಳಾಗಿವೆ.
೪೬. ಶೋಣಿತಾಸ್ಥಾಪನ (Heamostatics)
ರಕ್ತವನ್ನು ನಿಲ್ಲಿಸುವಂತಹ ದ್ರವ್ಯಗಳಿವು, ಜ್ಯೇಷ್ಠ ಮಧು, ಕುಂಕುಮ, ಕೇಸರ, ಬೂರಗದ ಮೇಣ, ಮಣ್ಣಿನ ಕಪಾಲ, ಲೋಧ್ರ, ಕಾಲಿಕಲ್ಲು, ಪ್ರಿಯಂಗು, ಸಕ್ಕರೆ, ಅರಳು. ಇವು ಹತ್ತು ರಕ್ತವನ್ನು ನಿಲ್ಲಿಸುವಂತಹ ದ್ರವ್ಯಗಳಾಗಿವೆ.
೪೮. ವೇದನಾಸ್ಥಾಪನ (Pain Killers)
ನೋವು ನಿಲ್ಲಿಸುವಂತಹ ದ್ರವ್ಯಗಳು – ರಾಳದ ಮರ, ದಡ್ಡಾಲ, ಕದಂಬ, ಪದ್ಮಕ, ಸೈಂಧವ ಲವಣ, ಬೂರಗದ ಮೇಣ, ಜಾಗೆಮರ, ನೇಮಿಮರ, ಸುರಪುರಕ, ಅಶೋಕ ಇದು ಹತ್ತು ವೇದನಾನಿವಾರಕಗಳು.
೪೮. ಸಂಜ್ಞಾಸ್ಥಾಪನ (Resuscitatives)
ಎಚ್ಚರಿಕೆಯನ್ನು ಸರಿಪಡಿಸತಕ್ಕಂತಹ ದ್ರವ್ಯಗಳು – ಹಿಂಗು, ಕರಿಬೇವು, ಅರಿಮೇದ, ಬಜೆ, ಕಚೋಧ, ಅಮೃತಬಳ್ಳಿ, ಬಿಳಿ ಬಜೆ, ಜಟಾಮಾಂಸಿ, ಅರತೆ, ಕಟುಕರೋಹಿಣಿ. ಇವು ಎಚ್ಚರಿಕೆಯನ್ನುಂಟು ಮಾಡುತ್ತವೆ.
೪೯. ಪ್ರಜ್ಞಾಸ್ಥಾಪನ (Procreants)
ಬುದ್ಧಿಯನ್ನು ಸರಿಪಡಿಸುವಂತಹ ದ್ರವ್ಯಗಳು, ಹಾವುಮೆಕ್ಕೆ, ಒಂದೆಲಗ, ಶತಾವರಿ, ಮಹಾಶತಾವರಿ, ವಾಯುವಿಡಂಗ, ಚಂಗಲ್ಕೋಷ್ಠ, ನೆಲ್ಲಿ, ಕಟುಕರೋಹಿಣಿ, ಸಹದೇವಿ, ಪ್ರಿಯಂಗು. ಇವು ಹತ್ತು ಪ್ರಜ್ಞಾಸ್ಥಾಪಕಗಳಾಗಿವೆ.
೫೦. ವಯಃಸ್ಥಾಪನ (Rejuvenators)
ಪ್ರಾಯವನ್ನು ಕಾಪಾಡತಕ್ಕ ದ್ಯವ್ಯಗಳು, ಅಮೃತಬಳ್ಳಿ, ಅಣಿಲೆಕಾಯಿ, ನೆಲ್ಲಿಕಾಯಿ, ಭದ್ರಮುಷ್ಠಿ, ಬಿಳೇ ಬಜೆ, ಜೀವಂತೀ, ಅರತೆ, ಒಂದೆಲಗ, ಮೂಪೆಲೆ, ಪುನರ್ನವ ಇವು ವಯಸ್ಸನ್ನು ಕಾಪಾಡುವಂತಹವು.
* * *
ಜೈನ ವೈದ್ಯಕೀಯ ಪರಂಪರೆ: ೧೪. ದ್ರವ್ಯಗುಣ, ಔಷಧಿ ತಯಾರಿಕೆ ಹಾಗೂ ಪಥ್ಯ ಕ್ರಮಗಳು (೨)
ಈವರೆಗೆ ಮುಖ್ಯವಾದ ಗುಣವುಳ್ಳ ದ್ರವ್ಯಗಳನ್ನು ಒಂದೊಂದು ಗುಂಪಿನಲ್ಲಿ ಸೇರಿಸಿ ೫೦ ವಿಧಗಳಾಗಿ ವಿಂಗಡಿಸಿ ವಿವರಿಸಲಾಗಿದೆ. ನಾವು ಬೇಕಾದ ಒಂದು ದ್ರವ್ಯವನ್ನು ಆಯಾ ರಸ, ಗುಣ, ವೀರ್ಯ, ವಿಪಾಕ, ವಿಶೇಷಗಳಿಂದ ಅದರ ಗುಣಧರ್ಮವನ್ನು ಕಂಡುಕೊಂಡು ವಿಶಿಷ್ಟ ಗುಂಪುಗಳಿಗೆ ಸೇರಿಸಬಹುದಾಗಿದೆ. ಔಷಧ ಗುಣಗಳಲ್ಲಿ ಉಲ್ಲೇಖಿಸಲ್ಪಟ್ಟ ಮೂಲಿಕೆಗಳಲ್ಲಿ ರೋಗಿಗೆ ಅನವಶ್ಯಕವೆಂದು ಕಂಡುಬಂದ ಮೂಲಿಕೆಗಳನ್ನು ಬಿಟ್ಟು ರೋಗಕ್ಕೆ ಉಪಯುಕ್ತವಾದ ವಸ್ತುಗಳು ಗಣದಲ್ಲಿ ಹೇಳಲ್ಪಡದಿದ್ದರೂ ಅವುಗಳನ್ನು ಔಷಧದಲ್ಲಿ ಸೇರಿಸಲು ಶಾಸ್ತ್ರ ಮತ್ತು ರೋಗಗಳ ವಿಷಯದಲ್ಲಿ ಅನುಭವವಿರುವ ವೈದ್ಯರಿಗೆ ಅಧಿಕಾರವಿದೆ ಎಂದು ಶಾರಂಗಧರರು ಹೇಳಿದ್ದಾರೆ.
ಔಷಧಿಗಳ ಯೋಗ್ಯಾಯೋಗ್ಯ ವಿಚಾರ
ಔಷಧದಲ್ಲಿ ಉಪಯೋಗಿಸುವ ಪದಾರ್ಥಗಳೆಲ್ಲವೂ ಹೊಸತೇ ಇರಬೇಕು. ಅದರ ವಾಯುವಿಡಂಗ, ಹಿಪ್ಪಲಿ, ಬೆಲ್ಲ, ಕೊತ್ತಂಬರಿ (ಹವೀಜ) ತುಪ್ಪ, ಇವುಗಳ ಮಾತ್ರ ಒಂದು ವರ್ಷದಷ್ಟು ಹಳೆಯವಾಗಿದ್ದರೆ ಒಳ್ಳೆಯದು. ಅಮೃತಬಳ್ಳಿ, ಕುಟುಜ, ಅಡುಸೊಗೆ, ಕುಂಬಳಕಾಯಿ, ಹಲವು ಮಕ್ಕಳಬೇರು, ಹಿರೇಮದ್ದಿನಬೇರು, ಗೋರಂಟಿ, ಶತಪುಷ್ಪ, ಪ್ರಸಾರಣಿ ಈ ದ್ರವ್ಯಗಳನ್ನು ಹಸಿಯಾಗಿಯೇ ಉಪಯೋಗಿಸಬೇಕು. ಔಷಧಗಳಲ್ಲಿ ಒಣಗಿದ ವಸ್ತುಗಳನ್ನು ಉಪಯೋಗಿಸುವಾಗ ಹೊಸತಾಗಿರುವುದನ್ನೇ ಉಪಯೋಗಿಸಬೇಕು. ಅವುಗಳ ಜೊತೆಗೆ ಹಸಿಯಾದವುಗಳನ್ನು ಸೇರಿಸಬೇಕಾಗಿದ್ದಲ್ಲಿ ಒಣಗಿರುವುದರ ಎರಡು ಪಟ್ಟು ಸೇರಿಸಬೇಕು.
ಔಷಧಕ್ಕಾಗಿ ಉಪಯೋಗಿಸುವ ಮೂಲಿಕೆಗಳಗಳಲ್ಲಿ ಇಂತಹ ಭಾಗವನ್ನೇ ಉಪಯೋಗಿಸುವ ಮೂಲಿಕೆಗಳಲ್ಲಿ ಇಂತಹ ಭಾಗವನ್ನೇ ಉಪಯೋಗಿಸಿ ಎಂದು ನಿರ್ದಿಷ್ಟ ಸೂಚನೆಯು ಇರದಿದ್ದರೆ ಅದರ ಬೇರನ್ನು ಉಪಯೋಗಿಸಬೇಕು. ಮೂಲಿಕೆಗಳ ಪ್ರಮಾಣವು ಇಂತಿಷ್ಟು ಎಂದು ಸೂಚಿಸದಿದ್ದಾಗ ಸಮಪ್ರಮಾಣ ತೆಗೆದುಕೊಳ್ಳಬೇಕು. ಔಷಧ ಯೋಗದಲ್ಲಿ ಒಂದೇ ವಸ್ತುವನ್ನು ಎರಡುಸಾರೆ ಹೇಳಿದ್ದರೆ ಎರಡು ಪಟ್ಟು ಹಾಕಬೇಕೆಂದು ಅರ್ಥಮಾಡಿಕೊಳ್ಳಬೇಕು. ಇಂತಹದೇ ಪಾತ್ರೆಯಲ್ಲಿ ಔಷಧಿಯನ್ನು ತಯಾರಿಸಬೇಕೆಂದು ಹೇಳದಿರುವಾಗ ಮಣ್ಣಿನ ಪಾತ್ರೆಯನ್ನು, ಇಂತಹದೇ ದ್ರವಪದಾರ್ಥ ಎಂದು ಹೇಳದಿದ್ದಲ್ಲಿ ನೀರನ್ನೂ, ಔಷಧಿಗಳಿಗೆ ಎಣ್ಣೆಯನ್ನು ಸೇರಿಸುವುದಿದ್ದಾಗ ವಿಶಿಷ್ಟ ಎಣ್ಣೆಯ ಹೆಸರು ಹೇಳಿರದಿದ್ದರೂ ಎಳ್ಳಣ್ಣೆಯನ್ನು ಸೇರಿಸಬೇಕು.
ಔಷಧ ಸಿದ್ಧಪಡಿಸುವುದಕ್ಕಾಗಿ ಯಾವುದಾದರೊಂದು ಮೂಲಿಕೆಯನ್ನು ತಂದು ಹಾಗೆಯೇ ಇಟ್ಟಲ್ಲಿ ಅದು ಒಂದು ವರ್ಷದವರೆಗೆ ರೋಗ ನಿರೋಧಕ ಶಕ್ತಿಯನ್ನು ಹೊಂದಿರುತ್ತದೆ. ಚೂರ್ಣಗಳು ತಯಾರಿಸಿದ ವೇಳೆಯಿಂದ ಎರಡು ತಿಂಗಳವರೆಗೆ ಮಾತ್ರ ಹಾಗೂ ಲೇಹ್ಯಗಳು ಒಂದು ವರ್ಷದವರೆಗೆ, ಘೃತ ಹಾಗೂ ತೈಲಗಳು ನಾಲ್ಕು ತಿಂಗಳುವರೆಗೆ ವೀರ್ಯಶಕ್ತಿಯನ್ನು ಪಡೆದಿರುತ್ತದೆ. ಅನಂತರ ಅವು ತಮ್ಮ ಗುಣಶಕ್ತಿಯನ್ನು ಕಳೆದುಕೊಂಡು ಔಷಧಿಗಾಗಿ ಉಪಯೋಗಿಸಲು ಅನರ್ಹವಾಗುತ್ತವೆ. ಆದ್ದರಿಂದ ವೈದ್ಯರು ಈ ವಿಷಯವಾಗಿ ಹೆಚ್ಚು ಗಮನ ಕೊಡಬೇಕು. ಅಸವ-ಅರಿಷ್ಟಗಳು, ಔಷಧೋಪಯೋಗಿ ಮದ್ಯಗಳು, ಪದಾರಸಯುಕ್ತ ವಸಂತಕುಸುಮಾಕರಾದಿ ರಸೌಷಧಿಗಳು ದಿನ ಹೋದಂತೆ ಹೆಚ್ಚಿನ ಗುಣಮೌಲ್ಯವನ್ನು ಹೊಂದುತ್ತ ಹೋಗುತ್ತವೆಯಾದ್ದರಿಂದ ಅವು ಹಳೆತಾದಷ್ಟು ಒಳ್ಳೆಯದು. (ಆಯುರ್ವೇದ ನಿರ್ದೇಶಿಸುವ ಯೋಗಗಳನ್ನು ತಯಾರಿಸುವ ಔಷಧ ಕಂಪನಿಗಳು ಈ ವಿಷಯದ ಬಗ್ಗೆ ಆಧುನಿಕ ಕಂಪನಿಗಳಂತೆ ನಿರ್ದಿಷ್ಟವಾದ ಔಷಧ ನಿರ್ಮಾಣದ ಕಾಲ ಹಾಗೂ ಅದರ ವಿರ್ಯತ್ವದ ಅವಧಿಯ ಬಗ್ಗೆ ವಿವರಣೆ ಕೊಡುವುದು ಒಳ್ಳೆಯದು. ಇಲ್ಲದಿದ್ದರೆ ನಾವು ವಿಶಿಷ್ಟವಾದ ಒಂದು ರೋಗಕ್ಕೆ ಯೋಗಿಸುವ ಯೋಗವು ಗುಣ ಕೊಡದಿದ್ದಾಗ್ಗೆ ಆಯುರ್ವೇದವನ್ನೇ ಹಳೆಯುತ್ತ ಕೂಡ್ರುವುದು ಒಳ್ಳೆಯದಲ್ಲ. ಪೂರ್ವ ಕಾಲದಕಂತೆ ಈಗಿನ ವೈದ್ಯರಿಗೆ ಸರ್ವ ಮೂಲಿಕೆ ದ್ರವ್ಯಗಳನ್ನು ಸಂಗ್ರಹಿಸಿ, ರಸಾಗಾರವನ್ನು ನಿರ್ಮಿಸಿ ಔಷಧಿಗಳನ್ನು ಸ್ವತಃ ತಯಾರಿಸುವುದು ಸಾಧ್ಯವಾಗುವುದಿಲ್ಲ. ಆದ್ದರಿಂದ ಈ ಹೊಣೆಯನ್ನು ಹೊತ್ತ ಔಷಧ ಕಂಪನಿಗಳು ಯೋಗ್ಯ ಔಷಧಗಳನ್ನು ಶಾಸ್ತ್ರದಲ್ಲಿ ವಿವರಿಸಿದಂತೆ ನಿರ್ಮಿಸಿ ಕೊಡುವುದು ಶ್ರೇಯಸ್ಕರ.)
ಶುಭ ದಿನದಲ್ಲಿ ಶುಚಿರ್ಭೂನಾಗಿ ನಿರ್ಮಿಸಿ ಪರಿಶುದ್ಧ ಮನಸ್ಸಿನಿಂದ ದೇವರ ಧ್ಯಾನ ಮಾಡುತ್ತ ಸೂರ್ಯಾಭಿಮುಖವಾಗಿ ಮೂಲಿಕೆಯ ಉತ್ತರ ದಿಗ್ಭಾಗದಲ್ಲಿರುವ, ತನಗೆ ಬೇಕಾದ ಬೇರನ್ನೋ ಚಕ್ಕೆಯನ್ನೋ ವೈದ್ಯನು ಸಂಗ್ರಹಿಸಬೇಕು. ಆದರೆ ಹುತ್ತ, ತಿಪ್ಪೆ, ಪಾಯಖಾನೆ, ಜವಳುಭೂಮಿ, ಸ್ಮಶಾನ, ಚೌಳುಭೂಮಿ ಇವುಗಳಲ್ಲಿ ಹುಟ್ಟಿದ ಮೂಲಿಕೆಗಳನ್ನು ಕೆಟ್ಟ, ಬೆಂಕಿಯಿಂದ ಸುಟ್ಟು, ಮಂಜಿನಿಂದ ವ್ಯಾಪಿಸಲ್ಪಟ್ಟ ಮೂಲಿಕೆಗಳು ಔಷಧೋಪಯೋಗಕ್ಕೆ ಅರ್ಹವಾಗಿರುವುದಿಲ್ಲದ. ಏಕೆಂದರೆ ಇವುಗಳು ವೀರ್ಯಹೀನವಾಗಿರುತ್ತವೆ.
ಔಷಧಗಳನ್ನು ಶರದೃತುವಿನಲ್ಲಿಯೇ ವಿಶೇಷವಾಗಿ ಸಂಗ್ರಹಿಸಬೇಕು. ಏಕೆಂದರೆ, ಅವು ಆಗ ತುಂಬ ವೀರ್ಯಯುಕ್ತವಾಗಿರುತ್ತವೆ. ಆದರೆ ವಿರೇಚನ ಮತ್ತು ವಮನೌಷಧಿಗಳನ್ನು ಮಾತ್ರ ವಸಂತ ಋತುವಿನ ಕೊನೆಯ ದಿನಗಳಲ್ಲಿ ಸಂಗ್ರಹಿಸಬೇಕು.
ಅಲ್ಲವಾದರೂ ಒಳ್ಳೆಯ ರೂಪ ಹೊಂದಿರುವ, ರಸಭರಿತವಾದ, ಸುಖಕಾರಕವೆನಿಸಿದ, ಸ್ವಾದಿಷ್ಟವಾದ, ಪಥ್ಯರೂಪವೆನಿಸಿದ, ಶುದ್ಧವಾದ, ಗುಣಕಾರಕವೆನಿಸಿದ ದ್ರವ್ಯವು ಮಾತ್ರ ಒಳ್ಳೆಯ ಔಷಧವೆನಿಸುತ್ತದೆ. ಇಂಥವನ್ನು ಮಾತ್ರ ಸಂಗ್ರಹಿಸಿ ಚಿಕಿತ್ಸೆಯಲ್ಲಿ ಬಳಸಬೇಕು. ಇವು ಸಮಶೀತೋಷ್ಣ ಪ್ರದೇಶದಲ್ಲಿ ಬೆಳೆದವರಾಗಿರಬೇಕು. ಈ ಸಸ್ಯಗಳಿಗೆ ದಾವಾನಲ, ಅತಿ ಬಿಸಿಲು, ನೀರು, ಶಿಡ್ಲು ಇಲ್ಲವೆ ಕ್ರಿಮಿಬಾಧೆ ಬಾಧಿಸಿರಬಾರದು.
ಯಾವುದೇ ದ್ರವ್ಯವು ರೋಗಿಗಳ ಮೇಲೆ ಪ್ರಯೋಗಿಸಿದಾಗ ಅವರ ಪೀಡೆ ಕಡಿಮೆ ಆಗಿ ಆರೋಗ್ಯವನ್ನುಂಟು ಮಾಡತಕ್ಕ ಸಾಮರ್ಥ್ಯವುಳ್ಳದ್ದೇ ಶ್ರೇಷ್ಠ ಔಷಧವಾಗಿರುತ್ತದೆ.
ಅತಿ ದಪ್ಪವಾದ ಬೇರುಗಳುಳ್ಳ ಮೂಲಿಕೆಗಳ ಬೇರಿನ ತೊಗಟೆಯನ್ನು, ಸೂಕ್ಷ್ಮವಾದ ಬೇರುಳ್ಳ ಮೂಲಿಕೆಗಳ ಸರ್ವಭಾಗವನ್ನೂ, ನ್ಯಗ್ರೋಧಾದಿಗಣದಲ್ಲಿ ಹೇಳಿರುವ ಮೂಲಿಕೆಗಳ ತೊಗಟೆಯನ್ನು, ಬೀಜಕಾದಿ ಗಣದಲ್ಲಿ ಹೇಳಿರುವ ಮೂಲಿಕೆಗಳ ಚೆಕ್ಕೆಯನ್ನು, ತಾಳೀಸಾದಿ ಗಣದಲ್ಲಿಯ ಎಲೆಗಳನ್ನೂ ಸ್ನುಹ್ನಾದಿ  ಗಣದಲ್ಲಿಯ ವನಸ್ಪತಿಗಳ ಹಾಲನ್ನೂ, ಧಾತಕ್ಯಾದಿ ಗಣದಲ್ಲಿ ಹೇಳಿರುವ ಮೂಲಿಕೆಗಳ ಪುಷ್ಪಗಳನ್ನು ಮತ್ತು ತ್ರಿಫಲಾದಿಗಳಲ್ಲಿ ಹೇಳಿರುವ ಫಲಗಳನ್ನು ಉಪಯೋಗಿಸುವುದು ಒಳಿತೆಂದು ಶಾರಂಗಧರರು ಹೇಳುತ್ತಾರೆ.
ಔಷಧ ತಯಾರಿಕೆ
ಸಾಮಾನ್ಯವಾಗಿ ಮೂಲಿಕೆಗಳಿಂದ ಐದು ವಿಧಗಳಾದ ಕಷಾಯಗಳನ್ನು ತಯಾರಿಸುವ ಪದ್ಧತಿ ಇದೆ. ಅವು ಯಾವುವೆಂದರೆ-
೧. ಸ್ವರಸ – ಎಂದರೆ ಹಸಿ ಮೂಲಿಕೆಗಳಿಂದ ರಸ ತೆಗೆಯುವುದು.
೨. ಕಲ್ಕ- ಎಂದರೆ ಒಣಮೂಲಿಕೆಯನ್ನು ನೀರಿನಲ್ಲಿ ನೆನೆಯಿಸಿ ಅದನ್ನು ಕಲ್ಲಿನಿಂದ ಅರಿಯುವುದು.
೩. ಕ್ವಾಥ – ಎಂದರೆ ಪದಾರ್ಥಗಳನ್ನು ನೀರಿನಲ್ಲಿ ಹಾಕಿ ಕುದಿಸಿ ಸಾಪೇಕ್ಷ್ಯ ವಿಶಿಷ್ಟ ಪ್ರಮಾಣಕ್ಕೆ ಬತ್ತಿಸಿಕೊಳ್ಳುವಿಕೆ.
೪. ಹಿಮ – ಎಂದರೆ ತಣ್ಣೀರಿನಲ್ಲಿ ಮೂಲಿಕೆಯನ್ನು ನೆನೆಸಿ ಕುಟ್ಟಿ ತಯಾರಿಸುವುದು.
೫. ಫಾಂಟ – ಎಂದರೆ ಔಷಧ ದ್ರವ್ಯವನ್ನು ಜಜ್ಜಿ ಚೂರ್ಣ ಮಾಡಿ ನೀರಿನಲ್ಲಿ ಹಾಕಿ ತಯಾರಿಸುವ ಕ್ರಮ – ಹೀಗೆ ಕಷಾಯಗಳು ಐದು ವಿಧವಾಗಿವೆ. ಇವು ಒಂದಕ್ಕಿಂತ ಎಂದರೆ ಸ್ವರಸಕ್ಕಿಂತ ಕಲ್ಕ, ಕಲ್ಕಕ್ಕಿಂತ ಕ್ವಾಥ ಈ ರೀತಿಯಾಗಿ ವಚನಕ್ಕೆ ಸುಲಭವಾಗಿವೆ. ಇವುಗಳನ್ನು ಇನ್ನು ಒಂದೊಂದಾಗಿ ತಿಳಿಯೋಣ.
೧. ಸ್ವರಸ: ಒಳ್ಳೆ ಮೂಲಿಕೆಯನ್ನುದ ಆಗ ತಾನೇ ತಂದು ಬಾಡಿ ಹೋಗುವುದಕ್ಕೆ ಮುಂಚಿತವಾಗಿ ಕುಟ್ಟಿ, ಅರಿವೆಯಿಂದ ಹಿಂಡಿ ತೆಗೆಯುವ ರಸಕ್ಕೆ ‘ಸ್ವರಸ’ವೆನ್ನುವರು. ೧೬ ತೊಲೆ ಒಣಗಿದ ಮೂಲಿಕೆಯನ್ನು ಕುಟ್ಟಿ ಅದರ ಎರಡು ಪಟ್ಟು ಎಂದರೆ ೩೨ ತೊಲೆ ನೀರಿನಲ್ಲಿ ೨೪ ತಾಸುಗಳವರೆಗೆ ನೆನೆಯಿಟ್ಟು ಮೂರನೆಯ ದಿವಸ ರಸ ತೆಗೆದರೂ, ಅದು ಕೂಡ ಸ್ವರಸವೆನಿಸಿಕೊಳ್ಳುತ್ತದೆ. ಹಸಿ ಮೂಲಿಕೆಯ ದೊರಕದಿದ್ದಾಗ ಒಣ ಮೂಲಿಕೆಯನ್ನು ಉಪಯೋಗಿಸಿ ಈ ರೀತಿ ಸ್ವರಸವನ್ನು ತಯಾರಿಸಿದಾಗ ಅರ್ಧಪಲ ಎಂದರೆ ಸುಮಾರು ಎರಡು ತೊಲಿಯಷ್ಟನ್ನು ಮಾತ್ರ ಕೊಡಬೇಕು. ರಾತ್ರಿಯಲ್ಲಿ ಎರಡು ತೊಲ ಔಷಧವನ್ನು ನೆನೆ ಹಾಕಿ ಬೆಳಿಗ್ಗೆ ಅದರ ಕಷಾಯ ತಯಾರಿಸಿದಲ್ಲಿ ನಾಲ್ಕು ತೊಲಿ ಕೊಡಬೇಕು. ಇದರಲ್ಲಿ ಸಕ್ಕರೆ, ಬೆಲ್ಲ, ಕ್ಷಾರಗಳು, ಜೀರಿಗೆ, ಉಪ್ಪು, ತುಪ್ಪ, ತೈಲ, ಚೂರ್ಣ – ಇವುಗಳನ್ನು ಸೇರಿಸಬೇಕಾದಲ್ಲಿ ಪ್ರತಿಯೊಂದನ್ನು ಒಂದೊಂದು ತೊಲದಷ್ಟು ಹಾಕಬೇಕು.
೨. ಕಲ್ಕ: ಹಸಿ ಅಥವಾ ಒಣ ಮೂಲಿಕೆಯನ್ನು ನೀರಿನಲ್ಲಿ ನೆನೆ ಹಾಕಿ ಅರೆದು ತಯಾರಿಸುವ ದ್ರವ್ಯಕ್ಕೆ ‘ಕಲ್ಕ’ವೆಂದು ಹೆಸರು. ಕಲ್ಕಕ್ಕೆ ತುಪ್ಪ, ತೈಲಗಳನ್ನು ಕೂಡಿಸುವುದಾದರೆ ದರಡರಷ್ಟನ್ನು ಹಾಕಬೇಕು. ಸಕ್ಕರೆ ಅಥವಾ ಬೆಲ್ಲವನ್ನು ಕೂಡಸುವುದಿದ್ದಾಗ ಸರಿಪಾಲು ಹಾಗೂ ದ್ರವ್ಯ ಪದಾರ್ಥಗಳನ್ನು ಸೇರಿಸುವಲ್ಲಿ ನಾಲ್ಕು ಪಾಲಿನಷ್ಟು ಕೂಡಿಸಬೇಕು. ಇದರ ಸೇವನೆಯ ಪ್ರಮಾಣ ಕಾಲು ಪಲ. (ಒಂದು ಚಮಚದಷ್ಟು).
೩. ಕಷಾಯ: ಔಷಧ ದ್ವವ್ಯಗಳನ್ನು ಚೆನ್ನಾಗಿ ಕುಟ್ಟಿ ಅವುಗಳ ಹದಿನಾರು ಪಟ್ಟು ನೀರಿನಲ್ಲಿ, ಮಣ್ಣಿನ ಪಾತ್ರೆಯಲ್ಲಿ ಅಗ್ನಿಕೊಟ್ಟು ಕುದುಸಿ ಎಂಟರಲ್ಲಿ ಒಂದು ಪಾಲು ಉಳಿಸಿ ಇನ್ನೂ ಬಿಸಿಯಾಗಿರುವಾಗಲೇ ಕುಡಿಯಬೇಕು. ಮೃದು ದ್ರವ್ಯಗಳಿಂದ ಕಷಾಯವನ್ನು ತಯಾರಿಸುವುದಿದ್ದಾಗ ನಾಲ್ಕು ಪಟ್ಟು ನೀರನ್ನು, ಮಧ್ಯಮ ದ್ರವ್ಯಗಳಿಗೆ ಎಂಟು ಪಟ್ಟಿನಷ್ಟು ನೀರನ್ನೂ ಹಾಗೂ ಕಠಿನ ದ್ರವ್ಯಕ್ಕೆ ಹದಿನಾರು ಪಟ್ಟು ನೀರನ್ನೂ ಸೇರಿಸಬೇಕು. ಪಾಚನ ಹಾಗೂ ಶೋಧನಗಳಿಗೆ ಕಷಾಯ ತಯಾರಿಸುವಾಗ ಚತುರ್ಥಾಂಶಕ್ಕಿಳಿಸಿಕೊಡಬೇಕು. ಆಹಾರವು ಚೆನ್ನಾಗಿ ಜೀರ್ಣವಾಗಿರುವಾಗ ಎರಡು ಸಲ ಕುಡಿಯಬೇಕು. ವಾತಪ್ರಕೋಪದಲ್ಲಿ ನಾಲ್ಕನೆಯ ಒಂದು ಭಾಗ, ಪಿತ್ತದಲ್ಲಿ ಎಂಟನೆಯ ಒಂದು ಭಾಗ ಹಾಗು ಕಫದಲ್ಲಿ ಹದಿನಾರನೆಯ ಒಂದು ಭಾಗದಷ್ಟು ಸಕ್ಕರೆಯನ್ನು ಸೇರಿಸಬೇಕು. ಜೇಷ್ಠ ಮಧುವಾದರೆ ಕ್ರಮವಾಗಿ ೧/೧೬, ೧/೮ ಹಾಗೂ ೧/೪ ಸೇರಿಸಬೇಕು. ಕಷಾಯದಲ್ಲಿ ಜೀರಿಗೆ ಪುಡಿ, ಗುಗ್ಗುಳ, ಕ್ಷಾರ, ಲವಣಗಳು, ಶಿಲಾಜಿತು, ಇಂಗು, ತ್ರಿಕಟು ಚೂರ್ಣ, ಇವುಗಳನ್ನು ಸೇರಿಸುವುದಾದರೆ ನಾಲ್ಕು ಮಾಸಿ (ಗ್ರಾಂ)ಯಷ್ಟು ಸೇರಿಸಬೇಕು. ಹಾಲು, ತುಪ್ಪ, ಎಣ್ಣೆ, ಮೂತ್ರ (ಗೋಮೂತ್ರ) ಕಲ್ಕ, ಚೂರ್ಣಗಳನ್ನೂ ಸೇರಿಸುವಾಗ ಒಂದು ತೊಲೆಯಷ್ಟು ಸೇರಿಸಬೇಕು. ಕಷಾಯವನ್ನು ತಯಾರಿಸುವಾಗ ಪಾತ್ರೆಯ ಬಾಯಿಯನ್ನು ಮುಚ್ಚಕೂಡದೆಂದು ನಿಯಮವಿದೆ.
೪. ಹಿಮ : ಒಂದು ಪಲ ದ್ರವ್ಯವನ್ನು ಚೂರ್ಣಮಾಡಿ ಇದಕ್ಕೆ ಆರುಪಾಲು ನೀರನ್ನು ಹಾಕಿ, ಚೆನ್ನಾಗಿ ಪುಡಿ ಹನ್ನೆರಡು ಗಂಟೆಗಳವರೆಗೆ ಹಾಗೆಯೇ ಇರಿಸಿ, ನಂತರ ಶೋಧಿಸಿ ತೆಗೆದ ರಸವು ‘ಹಿಮ’ ಅಥವಾ ‘ಶೀತ ಕಷಾಯ’ ಎನಿಸುವುದು.
೫. ಮಂಥ : ಇದು ಕೂಡಾ ಘಾಂಟ ಕಷಾಯದ ಒಂದು ಭೇದವಾಗಿರುತ್ತದೆ. ಒಂದು ಪಲ ಔಷಧದ್ರವ್ಯವನ್ನು ನುಣ್ಣಗೆ ಜೀರ್ಣ ಮಾಡಿ ಅದಕ್ಕೆ ನಾಲ್ಕು ಪಲ ತಣ್ಣೀರನ್ನು ಕೂಡಿಸಿ ಮಣ್ಣಿನ ಗಡಿಗೆಯಲ್ಲಿ ಚೆನ್ನಾಗಿ ಕಟೆದು ತಯಾರಿಸಿದುದು. ‘ಮಂಥ’ ಎನ್ನಿಸಿಕೊಳ್ಳಲ್ಪಡುವುದು. ಮಾತ್ರಾ ಎರಡು ಪಲ.
ಚೂರ್ಣ: ಅತ್ಯಂತ ಒಣಗಿದ ದ್ರವ್ಯಗಳನ್ನು ಚೆನ್ನಾಗಿ ಕುಟ್ಟಿ ವಸ್ತ್ರ ಗಾಲಿತ ಮಾಡಿದಲ್ಲಿ ಸಿಕ್ಕುವ ನುಣ್ಣಗಿನ ಚೂರ್ಣದ ಧೂಳುವಿಗೆ ‘ಚೂರ್ಣ’ ಎನ್ನುವರು. ಇದರ ಪ್ರಮಾಣವು ಒಂದು ಕರ್ಷ ಎಂದರೆ ಮುಕ್ಕಾಲು ತೊಲೆ. ಚೂರ್ಣಕ್ಕೆ ಬೆಲ್ಲ ಕೂಡಿಸಿಕೊಳ್ಳುವಲ್ಲಿ ಸರಿಪಾಲಿನಷ್ಟು ಸಕ್ಕರೆಯನ್ನಾದರೆ ಎರಡು ಪಟ್ಟು ಸೇರಿಸಬೇಕು. ತುಪ್ಪ ಮೊದಲಾದ ದ್ರವ್ಯ ಪದಾರ್ಥಗಳಿಂದ ನೆಕ್ಕುವ ಸಂಗತಿಯಲ್ಲಿ ಅಂತಹ ದ್ರವ್ಯವನ್ನು ಎರಡು ಪಾಲಿನಷ್ಟು ಕೂಡಿಸಿಕೊಳ್ಳಬೇಕು. ಇತರ ದ್ರವ್ಯಗಳಲ್ಲಿ ಕದಕಿ ಕುಡಿಯುವುದಾದರೆ ಅಂತಹ ದ್ರವವನ್ನು ನಾಲ್ಕು ಪಾಲಷ್ಟು ಉಪಯೋಗಿಸಬೇಕು.
ಚೂರ್ಣ, ಲೇಹ್ಯ, ಗುಳಿಗೆ ಅಥವಾ ಕಲ್ಕವನ್ನು ಸೇವಿಸಿದ ಕೂಡಲೇ ಕಷಾಯ, ನೀರು ಮೊದಲಾದ ಅನುಪಾನವನ್ನು ಪಿತ್ತದಲ್ಲಿ ಮೂರು ಪಲದಷ್ಟು, ವಾತದಲ್ಲಿ ಎರಡು ಪಲದಷ್ಟು ಮತ್ತು ಕಫ ದೋಷದಲ್ಲಿ ಒಂದು ಪಲದಷ್ಟು ಕುಡಿಯಬೇಕು. ಇದರಿಂದ ಆಯಾ ದೋಷಗಳಿಗನುಸಾರವಾಗಿ ಔಷಧಿ ದ್ರವ್ಯವು ಶರೀರದಲ್ಲಿ ವ್ಯಾಪಿಸಲು ಅನುಕೂಲವಾಗುವುದು.
ಚೂರ್ಣಗಳನ್ನು ರಸಗಳಲ್ಲಿ ಭಾವನೆ ಮಾಡುವಾಗ ಪೂರ್ಣ ಚೂರ್ಣವು ಚೆನ್ನಾಗಿ ಒದ್ದೆಯಾಗಿ ಮುಳುಗುವಷ್ಟು ಕೂಡಿಸಬೇಕು.
ವಟಿಕ (Tablet): ವಟಿಕಕ್ಕೆ ಗುಟಿಕಾ ವಟೀ, ಮೋದಕ, ವಟಿಕಾ, ಪಿಂಡೀ, ಗುಡ, ವರ್ತೀ ಎಂತಲೂ ಕರೆಯುತ್ತಾರೆ. ತಯಾರಿಸುವ ಕ್ರಮ – ಬೆಲ್ಲ ಸಕ್ಕರೆ ಅಥವಾ ಗುಗ್ಗುಳವನ್ನು ಅಗ್ನಿಯಿಂದ ಕರಗಿಸಿ ಲೇಹ್ಯದಂತೆ ಮಾಡಿಕೊಂಡು ಅದಕ್ಕೆ ಚೂರ್ಣವನ್ನು ಕೂಡಿಸಿ ವಟಕಗಳನ್ನು ಮಾಡುವುದು. ಕೆಲವು ವೇಳೆ ಉರಿಯನ್ನು ತಾಗಿಸದೇ ಗುಗ್ಗುಳ ಮತ್ತು ದ್ರವವನ್ನು ಕೂಡಿಸಿ ಅರೆದು ನಮಗೆ ಬೇಕಾದ ಪ್ರಮಾಣದ ಗುಳಿಗೆಗಳನ್ನು ತಯಾರಿಸಬಹುದು. ಸಕ್ಕರೆಯನ್ನು ಸೇರಿಸುವುದಾದರೆ ಚೂರ್ಣದ ನಾಲ್ಕು ಪಟ್ಟು, ಬೆಲ್ಲವನ್ನು ಚೂರ್ಣದ ಎರಡು ಪಟ್ಟು ಗುಗ್ಗಳವನ್ನು ಚೂರ್ಣಕ್ಕೆ ಸರಿಸಮಾನವಾಗಿ ಸೇರಿಸಬೇಕು.
ಲೇಹ್ಯ: ಕಷಾಯಾದಿಗಳ ಪುನಃ ಪಾಕದಿಂದ ದಪ್ಪವಾದ ಹಾಗೂ ರಸಯುಕ್ತವಾದ ಅಂಶಕ್ಕೆ ಅವಲೇಹ ಹಾಗು ಲೇಹ್ಯವೆಂತಲೂ ಕರೆಯುವರು. ಅದರ ಮಾತ್ರೆಯು ಒಂದು ಪಲದಷ್ಟು, ಅದನ್ನು ತಯಾರಿಸುವುದಕ್ಕೆ ಸಕ್ಕೆಯನ್ನು ಚೂರ್ಣದ ನಾಲ್ಕರಷ್ಟು, ಬೆಲ್ಲವಾದರೆ ಎರಡರಷ್ಟು, ದ್ರವವನ್ನು ನಾಲ್ಕರಷ್ಟು ಸೇರಿಸಬೇಕು. ಅದು ಸರಿಯಾಗಿ ಪಾಕಗೊಂಡಿದ್ದನ್ನು ಅದು ಎಳೆಯಂತೆ ಬರುವುದರಿಂದ ತಿಳಿಯಬಹುದು. ಅದನ್ನು ನೀರಿನಲ್ಲಿ ಹಾಕಿದರೆ ಮುಳುಗುವುದು: ಮುದ್ದೆಯಂತೆ ಮಾಡಲು ಬರುವುದು, ಬೆರಳುಗಳನ್ನು ಒತ್ತಿ ನೋಡಿದರೆ ಆದರೆ ಮೇಲೆ ಗೆರೆಗಳು ಮೂಡುವುವು. ಮತ್ತು ಸರಿಯಾದ ಪರಿಮಳ, ವರ್ಣ ಹಾಗೂ ರಸಗಳು ಉಂಟಾಗುವುವು. ಹೀಗೆ ಸಿದ್ಧಪಡಿಸಿದ ಲೇಹ್ಯವನ್ನು ಸೇವಸಿದನಂತರ ಅನುಪಾನವಾಗಿ ಹಾಲು, ಕಬ್ಬಿನ ರಸ, ಯೂಷ, ಪಂಚಮೂಲಗಳ ಕಷಾಯ ಅಡುಸೊಗೆ ಕಷಾಯ ಇವುಗಳಲ್ಲಿ ಯಾವುದಾದರೊಂದನ್ನು ಯಥಾವತ್ತಾಗಿ ಸೇವಿಸಬಹುದು.
ಘೃತ ಮತ್ತು ತೈಲ ವಿಧ: ಘೃತ ಅಥವಾ ತೈಲವನ್ನು ತಯಾರಿಸುವುದಿದ್ದಾಗ ಅದರ ಕಾಲಾಂಶದಷ್ಟು ಕಲ್ಕ ಮತ್ತು ನಾಲ್ಕರಷ್ಟು ದ್ರವವನ್ನು ಕೂಡಿಸಿ, ನೀರಿನ ಪ್ರಮಾಣವು ಪೂರ್ತಿಯಾಗಿ ಆವಿಯಾಗುವವರೆಗೆ ಕುದಿಸಿ ಅನಂತರ ಸೋಸಿಕೊಂಡಾಗ ವಿಶಿಷ್ಟ ಘೃತ ಅಥವಾ ತೈಲಗಳು ತಯಾರಾಗುವುವು. ಇದರ ಪ್ರಮಾಣವು ಒಂದು ಫಲವಾಗಿರುತ್ತದೆ.
ಅಸವಾರಿಷ್ಟಗಳು: ಔಷಧ ದ್ರವ್ಯಗಳನ್ನು ದ್ರವಪದಾರ್ಥಗಳಲ್ಲಿ ಹೆಚ್ಚು ಕಾಲದವರೆಗೆ ಇರಿಸಿ ಹುಳಿ ಬರುವಂತೆ ಮಾಡಿ ಮದ್ಯದಂತೆ ತಯಾರಿಸಿದ ಅಸವ ಹಾಗೂ ಅರಿಷ್ಟಗಳು ತುಂಬ ಉಪಯುಕ್ತವಾಗಿವೆ. ಅವುಗಳಲ್ಲಿ ಔಷಧವನ್ನು ಪಕ್ವ ಮಾಡದೇ ತಣ್ಣೀರನ್ನು ಕೂಡಿಸಿ ಮಾಡಿದ ಮದ್ಯವು ‘ಅಸವ’ವೆಂತಲೂ ಔಷಧವನ್ನು ನೀರಿನಲ್ಲಿ ಹಾಕಿ ಕುದಿಸಿದ ಕಷಾಯದಿಂದ ತಯಾರಿಸಿದ ಮದ್ಯವು ‘ಅರಿಷ್ಟ’ವೆಂತಲೂ ತಿಳಿಯಬೇಕು. ಮಾತ್ರ ಪ್ರಮಾಣ ಅವೆರಡರದ್ದು ಒಂದು ಫಲವಾಗಿರುತ್ತದೆ.
ಅಸವಾರಿಷ್ಟಗಳ ವಿಚಾರದಲ್ಲಿ ಪದಾರ್ಥಗಳ ಹೆಸರು ಹೇಳಿದ ಅಳತೆಯನ್ನು ನಿರ್ದಿಷ್ಟವಾಗಿ ಹೇಳಿರದಿದ್ದರೆ ಅಂತಹ ಸಂದರ್ಭದಲ್ಲಿ ಒಂದು ದ್ರೋಣ ದ್ರವಪದಾರ್ಥಕ್ಕೆ ನೂರು ಪಲಗಳಷ್ಟು ಬೆಲ್ಲ, ಐವತ್ತು ಪಲ ಜೇಷ್ಠ ಮಧು ಇನ್ನಿತರ ಪದಾರ್ಥಗಳನ್ನು ಹತ್ತು ಫಲಗಳಂತೆ ಸೇರಿಸಬೇಕು.
ಜೈನಾಚಾರ್ಯರು ಆಸವ-ಅರಿಷ್ಟಗಳನ್ನು ತಯಾರಿಸುವಾಗ ಅನೇಕ ತ್ರಸಜೀವಿಗಳು ನಾಶವಾಗುವಾದ್ದರಿಂದ ಇವುಗಳನ್ನು ವಿವರಿಸಿಲ್ಲ. ಆದರೆ ಆ ಔಷಧ ವಿಧಾನ ಆಯುರ್ವೇದದಲ್ಲಿ ಬಳಕೆಯಲ್ಲಿದೆ.
ಈವರೆಗೆ ನಾವು ಆಯುರ್ವೇದ ಶಾಸ್ತ್ರದಲ್ಲಿ ಹೇಳಿರುವ ಮುಖ್ಯವಾದ ಔಷಧಿಗಳನ್ನು ತಯಾರಿಸುವ ಕ್ರಮಗಳನ್ನು ತಿಳಿದಿದ್ದೇವೆ. ಇವಲ್ಲದೆ ಇನ್ನೂ ಅನೇಕ ವಿಧಗಳಾದ ವಿಧಿ-ವಿಧಾನಗಳನ್ನು ಮುಖ್ಯವಾಗಿ ಶಾರಂಗಧರ ಸಹಿತೆ ಹಾಗೂ ಭಾವ ಪ್ರಕಾಶದಲ್ಲಿ ವಿವರಿಸಲಾಗಿದೆ.
ಪ್ರತಿಯೊಂದು ಪದ್ಧತಿಗೂ ಅನೇಕ ವಿಧಗಳಾದ ಕಷಾಯ, ಚೂರ್ಣ, ಆಸವ, ಅರಿಷ್ಟ, ಲೇಹ್ಯ, ಘೃತ, ತೈಲ ತಯಾರಿಕೆ ಹಾಗೂ ಅವುಗಳ ಗುಣಗಳನ್ನು ತಿಳಿಸಲಾಗಿದೆ. ಅವೆಲ್ಲವನ್ನಾಗಲಿ ಅಥವಾ ಅವುಗಳಲ್ಲಿ ಕೆಲವನ್ನಾಗಲೀ ವಿವರಿಸುತ್ತ ಹೋದರೂ ಈ ಹೊತ್ತಿಗೆಯು ತುಂಬ ಬೆಳೆಯುವುದಾದ್ದರಿಂದ ಇಲ್ಲಿ ವಿವರಿಸಲಾಗಿಲ್ಲ.
ಔಷಧಿ ಸೇವನೆ ಕಾಲ
ಆಯುರ್ವೇದದಲ್ಲಿ ಔಷಧಿಯನ್ನು ಕೊಡುವ ವೇಳೆಗೂ ಒಂದು ಮಹತ್ವದ ಸ್ಥಾನವಿದೆ. ಸಾಮಾನ್ಯವಾಗಿ ಔಷಧಿಯನ್ನು ಬೆಳಗಿನ ಹೊತ್ತಿನಲ್ಲಿಯೇ ಕೊಡುವ ರೂಢಿ ಇದೆ. ಸ್ವರಸ ಕ್ವಾಥಗಳೆಂಬ ಐದು ವಿಧಗಳಾದ ಕಷಾಯಗಳನ್ನು ಕುಡಿಸುವಾಗಲೂ ಖಂಡಿತವಾಗಿಯೂ ಬೆಳಗಿನ ವೇಳೇಯೇ ಪ್ರಶಸ್ತವಾದದ್ದು. ಇದಲ್ಲದೆ ಬೇರೆ – ಬೇರೆ ಕಾಲಗಳಲ್ಲಿ ದೋಷಗಳಿಗನುಸಾರವಾಗಿ ಔಷಧಿಗಳನ್ನು ಕೊಡುವ ಕ್ರಮವೂ ಜಾರಿಯಲ್ಲದೆ. ಸೂರ್ಯೋದಯ ಕಾಲ, ಹಗಲು ಭೋಜನ ಕಾಲ, ಸಾಯಂಕಾಲ ಭೋಜನ ಕಾಲ, ರಾತ್ರಿಯಲ್ಲಿ, ದಿವಸದಲ್ಲಿ ಅನೇಕ ಸಲ ಭೋಜನ ಕಾಲ, ಸಾಯಂಕಾಲ ಭೋಜನ ರೂಢಿ ಇದೆ.
೧. ಪ್ರಥಮ ಕಾಲ: ಪಿತ್ತ-ಕಫಗಳೂ ಪ್ರಕೋಪವಾಗಿರುವಾಗ ವಿರೇಚನ ಹಾಗು ವಮನಕ್ಕಾಗಿ ಔಷಧವನ್ನು, ಸ್ಥೌಲ್ಯತೆಯ ನಿವಾರಣೆಗಾಗಿ ಕೊಡುವ ಲೇಕನೌಷಧಿಗಳನ್ನು ಬೆಳಗಿನ ವೇಳೆಯಲ್ಲಿಯೇ ಕೊಡಬೇಕು.
೨. ದ್ವಿತೀಯ ಕಾಲ: ಅಪಾನವಾಯುವು ಪ್ರಕೋಪವಾಗಿದ್ದರೆ ಭೋಜನದ ಪೂರ್ವದಲ್ಲಿ ಔಷಧಿ ಕೊಡಬೇಕು. ಅರುಚಿ ಎಂದರೆ ಅನ್ನ ದ್ವೇಷವಿರುವಾಗ ಔಷಧಿಯನ್ನು ಪ್ರತ್ಯೇಕವಾಗಿ ಕೊಡದೇ ರೋಗಿಗೆ ರುಚಿಸುವಂತೆ ನಾನಾ ರೀತಿಯಿಂದ ತಯಾರಿಸಿ ಆಹಾರದೊಡನೆ ಕೊಡಬೇಕು. ಸಮಾನ ವಾಯುವು ಪ್ರಕೋಪವಾಗಿ ಅಗ್ನಿ ಮಾಂದ್ಯತೆ ಇದ್ದಾಗ ಜಠರಾಗ್ನಿ ದೀಪ್ತಿಕರವಾದ ಔಷಧವನ್ನು ಭೋಜನ ಮಧ್ಯಕಾಲದಲ್ಲಿ ಪ್ರಯೋಗಿಸಬೇಕು. ಸರ್ವ ಶರೀರಗತವಾದ ವ್ಯಾನವಾಯುವು ಪ್ರಕೋಪವಾದಾಗ ಭೋಜನದ ಕೊನೆಯಲ್ಲಿ ಔಷಧವನ್ನು ಕೊಡಬೇಕು. ಬಿಕ್ಕಳಿಕೆ ಹಾಗೂ ಅಕ್ಷೇಪಕ, ಕಂಪವಾತ ರೋಗಗಳಲ್ಲಿ, ಭೋಜನದ ಪೂರ್ವದಲ್ಲಿ ಹಾಗೂ ಕೊನೆಯಲ್ಲಿ ಕೊಡಬೇಕು.
೩. ತೃತೀಯ ಕಾಲ: ಕಂಠಸ್ಥಾನಗತವಾದ ವಾಯುವು ಪ್ರಕೋಪವಾಗಿ ಸ್ವರಭಂಗವಾಗಿರುವಾಗ ಸಾಯಂಕಾಲದ ಊಟದ ಸಮಯದಲ್ಲಿ ಒಂದೊಂದು ತುತ್ತಿನೊಡನೆ ಔಷಧಿಯನ್ನು ಕೊಡಬೇಕು. ಪ್ರಾಣಾವಾಯುವು ಪ್ರಕೋಪವಾದಾಗ ಸಾಯಂಕಾಳದ ಊಟದ ನಂತರ ಸಾಮಾನ್ಯವಾಗಿ ಔಷಧಿ ಕೊಡಬೇಕಾಗುವುದು.
೪. ಚತುರ್ಥ ಕಾಲ: ಬಾಯಾರಿಕೆ, ವಮನ, ಬಿಕ್ಕಳಿಕೆ, ಉಬ್ಬುಸ, ವಿಷ ಪ್ರಯೋಗದಿಂದ ಉಂಟಾದ ವಿಕಾರಗಳು , ಇವುಗಳಲ್ಲಿ ಮೇಲಿಂದ ಮೇಲೆ ಅನ್ನದ ಕೊನೆಯಲ್ಲಿ ಔಷಧವನ್ನು ಕೊಡಬೇಕು. ಒಂದೇ ಸಾರೆ ಔಷಧವವನ್ನಾಗಲೀ, ಅನ್ನವನ್ನಾಗಲೀ, ಕೊಟ್ಟರೆ ರೋಗಗಳು ಅತಿಯಾಗಿ ಹೆಚ್ಚುವುದುಂಟು.
೫. ಪಂಚಮಕಾಲ: ಕಣ್ಣು, ಕಿವಿ, ಮೂಗು, ಬಾಯಿ, ತಲೆ ಮೊದಲಾದ ಊರ್ಧ್ವಾಂಗಗಳ ಸಂಬಂಧಪಟ್ಟ ರೋಗಗಳಲ್ಲಿ ಲೇಕನೌಷಧಿ-ಬೃಂಹಣೌಷಧಿಗಳನ್ನು ಶರೀರದಲ್ಲಿ ವ್ಯಾಪ್ತಿಸುತ್ತಿರುವ ದೋಷಗಳ ಪಚನಕ್ಕಾಗಿ ಭೋಜನಾಂತರದಲ್ಲಿ ಕೊಡಬೇಕು.
ಕಲ್ಯಾಣಕಾರಕ ಗ್ರಂಥದಲ್ಲಿ ಉಗ್ರದಿತ್ಯಾಚಾರ್ಯರು ೧೦ ವಿಧ ಔಷಧ ಕಾಲಗಳನ್ನು ಸೂಚಿಸಿದ್ದಾರೆ. ನಿರ್ಭಕ್ತ, ಪ್ರಾಗ್ಭಕ್ತ, ಊರ್ಧ್ವಭಕ್ತ, ಮಧ್ಯಭಕ್ತ, ಅಂತರಾಭಕ್ತ, ಸಭಕ್ತ, ಸಾಮುದ್ಗ, ಮಹುರ್ಮುಹು, ಗ್ರಾಸ, ಗ್ರಾಸಾಂತರಗಳೆಂದು.
ಹತ್ತು ಔಷಧ ಸೇವನ ಕಾಲಗಳು
೧. ನಿರ್ಭಕ್ತ – ಬೆಳಗಿನ ಜಾವ ಬರಿ ಹೊಟ್ಟೆಯಲ್ಲಿ ಔಷಧವನ್ನು ಬಲವಂತರಿಗೆ ಕೊಡಬೇಕು. ಇದು ಉತ್ತಮ ಪರಿಣಾಮವನ್ನುಂಟು ಮಾಡುವುದು.
೨. ಪ್ರಾಗ್ಭಕ್ತ – ಊಟದ ಮೊದಲು ಕೊಡುವ ಔಷಧಿ, ಬೇಗನೆ ಪಚನವಾಗಿ ಶೀಘ್ರ ಕಾರ್ಯ ಮಾಡುವುದು.
೩. ಊರ್ಧ್ವಭಕ್ತ – ಊಟದ ನಂತರ ತೆಗೆದುಕೊಳ್ಳುವ ಔಷಧಿಯು ಶರೀರದ ಊರ್ಧ್ವಭಾಗದ ವಿಕಾರಗಳನ್ನು ದೂರ ಮಾಡುವುದು.
೪. ಮಧ್ಯಭಕ್ತ – ಊಟದ ಮಧ್ಯೆ ತೆಗೆದುಕೊಳ್ಳುವ ಔಷಧಿಯು ಶರೀರದ ಮಧ್ಯಭಾಗದ ರೋಗಗಳನ್ನು ದೂರಮಾಡುವುದು.
೫. ಅಂತರ್ಭಕ್ತ – ಎರಡು ಊಟಗಳ ನಡುವೆ, ದಿನದ ಮಧ್ಯ ಸಮಯದಲ್ಲಿ ತೆಗೆದುಕೊಳ್ಳುವ ಔಷಧಿ ಅಗ್ನಿಯನ್ನು ಪ್ರಬಲಗೊಳಿಸುವುದು.
೬. ಸಭಕ್ತ – ಔಷಧಿದ್ರವ್ಯಗಳನ್ನು ಆಹಾರ ಪದಾರ್ಥಗಳಲ್ಲಿ ಸೇರಿಸಿ ಕೊಡಲ್ಪಡುವ ಔಷಧಿಯು ಬಾಲಕ, ಕೃಶ, ವೃದ್ಧ ಹಾಗೂ ಸ್ತ್ರೀಯರಿಗೆ ಕೊಡಲು ಯೋಗ್ಯವಾದದ್ದು, ಔಷಧಿಯನ್ನು ತೆಗೆದುಕೊಳ್ಳಲು ಇಷ್ಟಪಡದವರಿಗೆ ಹೀಗೆ ಕೊಡಬೇಕು.
೭. ಸಾಮುದ್ಗ – ಆಹಾರದ ಮೊದಲು ಹಾಗೂ ನಂತರ ತೆಗೆದುಕೊಳ್ಳುವ ಔಷಧಿಯು ಪ್ರಕುಪಿತ ದೋಷಗಳನ್ನು ಶಾಂತಗೊಳಿಸುವುದು.
೮. ಮುಹುರ್ಮುಹು – ದಮ್ಮು, ಬಿಕ್ಕು, ತೀವ್ರ ಡೇಕರಿಕೆ ಮುಂತಾದ ವಿಕಾರಗಳಲ್ಲಿ ಔಷಧಿಗಳನ್ನು ಮೇಲಿಂದ ಮೇಲೆ ತೆಗೆದುಕೊಳ್ಳಬೇಕಾಗುತ್ತದೆ. ಇದಕ್ಕೆ ‘ಮುಹುರ್ಮುಹು’ ಎನ್ನುತ್ತಾರೆ.
೯. ಗ್ರಾಸ – ಔಷಧಿಗಳನ್ನು ಕವಲದ ಜೊತೆ ಸೇರಿಸಿ ಕೊಡುವ ವಿಧಾನ, ಅಗ್ನಿಶಕ್ತಿ ದುರ್ಬಲನಾದವ, ಕ್ಷೀಣ, ದುರ್ಬಗಲ ವ್ಯಕ್ತಿಗೆ ದೀಪನ, ಬೃಂಹಣ, ವಾಜೀಕರಣ ಔಷಧಿಗಳನ್ನು ಗ್ರಾಸದೊಡನೆ ಕೊಡಬೇಕು.
೧೦. ಗ್ರಾಸಾಂತರ – ದಮ್ಮು, ವಾಂತಿ ಮುಂತಾದ ವಿಕಾರಗಳಲ್ಲಿ ಎರ‍ಡು ಗ್ರಾಸಗಳ ಮಧ್ಯೆ ಔಷಧಿ ಪ್ರಯೋಗಿಸಬೇಕು.
(ಕ.ಅ.೨೦, ಶ್ಲೋಕ ೧೮–೨೧)
ಕೆಲವು ರೂಢ ಅನುಪಾನಗಳು
೧. ತಂಪು ಆಗುವಂತೆ: ತಾಜಾ ಹಸುವಿನ ಬೆಣ್ಣೆ ಅಥವಾ ತುಪ್ಪ, ಕಲ್ಲು ಸಕ್ಕರೆ, ಮಜ್ಜಿಗೆ, ಪನ್ನೀರು, ಗುಲಕುಂದ, ಅಕ್ಕೀಗಚ್ಚು, ಅನಾನಸ್ ಹಣ್ಣಿನ ರಸ, ಕಿತ್ತಳೆ ಹಣ್ಣಿನ ರಸ, ಎಳೆನೀರು, ದನಿಯಾ(ಹವೀಜ) ಅಲಬುಖಾರಾ.
೨. ಉಷ್ಣವಾಗುವಂತೆ : ಗೇರು, ಶುಂಠಿ, ಚೂರ್ಣ ಅಥವಾ ಕಷಾಯ, ತ್ರಿಕಟು, ಬಜೆ, ಸದಾಪು, ತುಳಸಿ, ತುಂಬೆ, ಗಜಗ.
೩. ವಾತಕ್ಕೆ : ಔಡಲೆಣ್ಣೆ, ರಾಶ್ಮೆ, ನೀರಗುಡಿ(ಲೆಕ್ಕಿ), ಜೀರಿಗೆ, ಸೈಂಧವ, ತುಪ್ಪ.
೪. ಪಿತ್ತಕ್ಕೆ: ಅಕ್ಕಿಗಚ್ಚು, ಕಲ್ಲುಸಕ್ಕರೆ, ಮಾದಳ ಹಣ್ಣು, ದಾಳಿಂಬ, ದ್ರಾಕ್ಷಿ, ಕಿತ್ತಳೆಹಣ್ಣು, ಏಲಕ್ಕಿ ಹೊಟ್ಟು ( ಸುಟ್ಟದ್ದು) ಗುಲಕುಂದ, ದನಿಯಾ, ಪನ್ನೀರು, ಅನಾನಸ್ ಹಣ್ಣು, ಅಮೃತಬಳ್ಳಿ, ನಿಂಬೆರಸ, ಲಾವಂಚ, ತುಂಗಮುಷ್ಟಿ ಇತ್ಯಾದಿಗಳು.
೫. ಕಫಕ್ಕೆ : ಶುಂಠಿ, ಜೇಷ್ಠ ಮಧು, ಅಡುಸೋಗೆ, ತಾರೆಕಾಯಿ, ಸದಾಪು, ಹಿಪ್ಪಲಿ ಇತ್ಯಾದಿಗಳು.
೬. ರಕ್ತಸ್ರಾವಕ್ಕೆ: ನಾಗಕೇಸರಿ, ವಾಸಕ, ಲಾವಂಚ, ಬೆಣ್ಣೆ, ಕಲ್ಲುಸಕ್ಕರೆ, ನೆಲ್ಲಕಾಯಿ, ಅಕ್ಕಿಗಚ್ಚು, ಮುರಬ್ಬಾ, ಗುಲಕುಂದ, ಪನ್ನೀರು, ದನಿಯಾ ಮೊದಲಾದವು.
೭. ಭೇದಿಗೆ: ತುಂಗಮುಷ್ಟಿಯ ರಸ ಇಲ್ಲವೆ ಚೂರ್ಣ, ನೆಲ್ಲಿಕಾಯಿ ದಾಳಿಂಬಕಾಯಿ, ವಾಸಕ, ಗಸಗಸೆ, ಜೀರಿಗೆ, ಯೋಗ್ಯ ಹಾಗೂ ಅವಶ್ಯಕತೆ ಇದ್ದಾಗ ಮಾತ್ರ ಅಫೀಮನ್ನು ಕೊಡಬಹುದು.
೮. ವಾಂತಿಗೆ : ಕಚೋರ, ಏಲಕ್ಕಿ ಸಿಪ್ಪೆ(ಸುಟ್ಟದ್ದು), ಲವಂಗ (ಸ್ವಲ್ಪ ಹುರಿದದ್ದು), ದ್ರಾಕ್ಷಿ, ಕಿತ್ತಳೆರಸ, ನಿಂಬೆರಸ.
೯. ಸನ್ನಿಪಾತಜ್ವರಗಳಿಗೆ : ಹಸಿಶುಂಠಿ, ತುಳಸಿ, ಭೃಂಗರಾಜ(ಕಾಡಿಗ್ಗರಗು)
ಸಕಲ ರೋಗಗಳಿಗೂ ಸಾಮಾನ್ಯ ಪಥ್ಯಕ್ರಮ
ಔಷಧದ ಜೊತೆಗೆ ಅನುಪಾನವಿರುವಂತೆ ಇದರ ಜೊತೆಗೆ ಪಥ್ಯವೂ ಅವಶ್ಯವಾಗಿದೆ. ನಾವು ರೋಗಕ್ಕೆ ತಕ್ಕಂತೆ ಅದರೆ ಚಿಕಿತ್ಸೆಗೆ ಅನುಕೂಲವಾಗುವಂತೆ ಕೆಲ ಆಹಾರ-ವಿಹಾರ ಕ್ರಮಗಳನ್ನು ಅನುಸರಿಸಬೇಕಾಗುತ್ತದೆ. ಈ ರೀತಿಯ ಕ್ರಮವು ಬಹು ಹಿಂದಿನಿಂದಲೂ ಬಂದುದಾಗಿದೆ. ಆದರೆ ಇತ್ತಿಚೆಗೆ, ಆಧುನಿಕ ವೈದ್ಯಕದ ಬೆಳ್ಳನೆ ಬೆಳಕು ಚೆಲ್ಲಿದ ಈ ದಿವಸಗಳಲ್ಲಿ ಪಥ್ಯವೆಂದರೇನು ಎಂದು ಕೇಳುವಂತಾಗಿದೆ. ಆದರೂ ಕೂಡ ಕೆಲ ರೋಗಳಿಗಾದರೂ ಪಥ್ಯವನ್ನು ವಿಧಿಸುತ್ತಾರೆ. ಈಗ ಹೆಚ್ಚು ಶಕ್ತಿಯುತವಾದ ಔಷಧಿಗಳು ಬಂದಿರುವುದೂ ಇದಕ್ಕೊಂದು ಕಾರಣವಿರಬಹುದು. ಏಕೆಂದರೆ ಪುರಾತನ ಕಾಲದಲ್ಲಿ ಅಷ್ಟೊಂದು ಶಕ್ತಿಯುತವಾದ ಔಷಧಿಗಳಿರಲಿಲ್ಲ. ಆದ್ದರಿಂದ ಆ ಔಷಧಿಗಳಿಗೆ ಪೂರಕವಾಗುವಂತೆ ಅನುಪಾನ – ಪಥ್ಯಕ್ರಮಗಳನ್ನೂ ರೋಗಿಯು ಅನುಸರಿಸಬೇಕಾಗುತ್ತಿತ್ತು ಎಂದು ಕೆಲವರು ಅಭಿಪ್ರಾಯಪಡುತ್ತಾರೆ. ಅದು ಏನೇ ಇರಲಿ, ರೋಗಿಗಳು ಸಾಮಾನ್ಯವಾಗಿ ಈ ಕೆಳಕಂಡ ಕ್ರಮಗಳನ್ನು ಪಾಲಿಸುವುದು ತಮ್ಮ ವೈಯಕ್ತಿಕ ದೃಷ್ಟಿಯಿಂದ ಕ್ಷೇಮಕರ.
೧. ಎರಡು ಸಲದ ಊಟದ ಹೊರತಾಗಿ ಮಧ್ಯೆ ಏನನ್ನೂ ಸೇವಿಸಬಾರದು. ಹಸಿವು ತಡೆಯಲಾಗದಿದ್ದರೆ ಮಧ್ಯದಲ್ಲಿ ಒಂದು ಸಲ ಹಾಲು, ಮಜ್ಜಿಗೆ ಅಥವಾ ಹಣ್ಣು-ಹಂಪಲಗಳನ್ನು ಸೇವಿಸಬಹುದು. ನೀರನ್ನು ಕಾಲಕಾಲಕ್ಕೆ ಧಾರಾಳವಾಗಿ ಕುಡಿಯಬಹುದು.
೨. ಚಹಾ, ಕಫ, ಬೀಡಿ, ಸಿಗರೇಟ, ನಸ್ಯ ತಂಬಾಕುಗಳನ್ನು ಪೂರ್ಣವಾಗಿ ವರ್ಜಿಸಬೇಕು. ಉಪ್ಪು, ಕಾರ, ಹುಳಿ, ಮಸಾಲೆ, ಕರಿದ ತಿನಿಸು, ಮಿಠಾಯಿಗಳನ್ನು ಸಾಧ್ಯವಾದಷ್ಟು ಕಡಿಮೆ ಸೇವಿಸಬೇಕು.
೩. ಆಹಾರವನ್ನು ಸೇವಿಸುವಾಗ ಪ್ರತಿಯೊಂದು ತುತ್ತನ್ನೂ ಕನಿಷ್ಟ ಪಕ್ಷ ೩೦-೪೦ ಸಲ ಕಚ್ಚಿ ನುರಿಸಿ ನುಂಗಬೇಕು. ಹಣ್ಣು, ಹಾಲು, ಅನ್ನ ಮೊದಲಾದ ಮೃದು ಪದಾರ್ಥಗಳನ್ನು ಕೂಡಾ ಚೆನ್ನಾಗಿ ಬಾಯಾಡಿಸದೇ ನುಂಗಬಾರದು.
೪. ದಿನಾಲು ಚೆನ್ನಾಗಿ ಮೈ ಬೆವರುವಂತೆ ತಕ್ಕಷ್ಟು ವ್ಯಾಯಾಮ, ಆಟ ಅಥವಾ ವೇಗದಿಂದ ೨-೩ ಮೈಲಿಗಳಷ್ಟಾದರೂ ತಿರುಗಾಟವನ್ನು ಮಾಡಬೇಕು ಹಾಗೆಯೇ ಕುಳಿತಲ್ಲಿಯೇ ಕೂಡ್ರಬಾರದು.
೫.ಯೋಗ್ಯವಾದದ್ದು : ಹೊತ್ತಿಗೆ ಸರಿಯಾಗಿ ಆಹಾರ ವಿಹಾರ, ಬಲದಾಯಕ ಮತ್ತು ಬೇಗನೆ ಜೀರ್ಣವಾಗುವಂತಹ ತಾಜಾ ಆಹಾರ, ಅಕ್ಕಿ(ಮನೆಯಲ್ಲಿಯೇ ಕುಟ್ಟಿದ್ದು, ಗೋದಿಹಿಟ್ಟು ಮನೆಯಲ್ಲಿಯೇ ಬೀಸಿದ್ದು) ಹೆಸರುಬೇಳೆ, ಜೋಳ, ಸಜ್ಜಿ, ರಾಗಿ, ತೊಗರಿಬೇಳೆಯ ಕಟ್ಟು, ಎಳೇಬದನೆಕಾಯಿ, ಪಡುವಲಕಾಯಿ, ಬಾಳೆಯ ಹೂ, ಕಾಯಿ, ದಿಂಡುಗಳು, ಸೊಪ್ಪುಗಳು, ಮೆಣಸು, ಶುಂಠಿ, ಜೀರಿಗೆ, ಕೊತ್ತಂಬರಿ, ಬೀಜ, ಅರಿಷಿಣ, ಹಾಲು, ತುಪ್ಪ, ತಾಜಾ ಮಜ್ಜಿಗೆ, ಕೆನೆ, ನಿಂಬೇಕಾಯಿ, ದ್ರಾಕ್ಷಿ, ಕಿತ್ತಳೆ, ದಾಳಿಂಬ, ಮೋಸಂಬಿ, ಟೊಮೆಟೊ ಹಣ್ಣು, ಬೆಚ್ಚಗಾದ ನೀರಿನಸ್ನಾನ, ಕುಡಿಯಲು ಚೆನ್ನಾಗಿ ಕಾದು ಆರಿದ ನೀರು-ಬಾವಿಯ ಸಿಹಿಯಾದ ತಣ್ಣೀರು ಹಿತಕರ.
೬. ವರ್ಜ್ಯವಾದವುಗಳು: ನಿದ್ದೆಗೆಡಬಾರದು, ಹೊಟ್ಟೆಯನ್ನು ಬಹಳ ತುಂಬಿಸಬಾರದು. ಅರ್ಧಹೊಟ್ಟೆ ಊಟ, ಕಾಲುಭಾಗ ನೀರು, ಬಾಕಿಯದು ಹಾಗೆಯೇ ಖಾಲಿಯಾಗಿಟ್ಟುಕೊಳ್ಳುವುದು ಎಲ್ಲರಿಗೂ ಹಿತಕಾರಿ, ಚಹಾ, ಕಾಫಿ, ಕೋಕೋ, ಸರಾಯಿ, ಬ್ರಾಂದಿ, ಅಫೀಮು, ಹೊಗೆಸೊಪ್ಪು, ಹುಳಿಮೊಸರು, ಮೆಣಸಿನ ಕಾಯಿ, ಹುಣಸೆ ಹುಳಿ, ಕುಂಬಳಕಾಯಿ, ಸಾಸಿವೆ, ಗಡ್ಡೆ ಗೆಣಸುಗಳು ಮತ್ತು ಕಾಮಭೋಗ ಇವನ್ನೆಲ್ಲ ವೈದ್ಯರ ಅನುಮತಿ ಸಿಕ್ಕುವವರೆಗೆ ಬಿಡಬೇಕು.
ಈ ಮೇಲ್ಕಂಡ ಪಥ್ಯದ ಸಾಮಾನ್ಯ ನಿಯಮಗಳನ್ನು ಪೂರ್ಣವಾಗಿ ಪಾಲಿಸಲಾರದವರು ತಮಗೆ ಸಾಧ್ಯವಿದ್ದಷ್ಟಾದರೂ, ಪಥ್ಯವನ್ನು ಮಾಡಲೆತ್ನಿಸಬೇಕು. ಪಥ್ಯವನ್ನು ಎಷ್ಟೂ ಮಾಡಲಾಗದವರು ಆಯುರ್ವೇದ ಔಷಧಿಗಳನ್ನು ತೆಗೆದುಕೊಳ್ಳುವುದರಿಂದ ಯಾವುದೇ ರೀತಿಯ ಅಪಾಯಗಳು ಆಗವು ಎಂದು ತಿಳಿದುಕೊಳ್ಳಬೇಕು.
ಜೈನ ವೈದ್ಯಕೀಯ ಪರಂಪರೆ: ೧೫. ರಸೌಷಧಿಗಳು
ಚಿಕಿತ್ಸೆಯಲ್ಲಿ ಪ್ರಪ್ರಥಮವಾಗಿ ರಸೌಷಧಿಗಳನ್ನು ಬಳಕೆಯಲ್ಲಿ ತಂದವರೆಂದರೆ ಜೈನಾಚಾರ್ಯರು ಹಾಗೂ ಬೌದ್ಧ ಭಿಕ್ಷುಗಳು. ಆಗಿನ ಕಾಲದಲ್ಲಿ ರಸ ಚಿಕಿತ್ಸೆಯೊಂದು ಕ್ರಾಂತಿದಾಯಕ ಹೆಜ್ಜೆ ಎನಿಸಿದ್ದಿತು. ‘ರಸ’ವೆಂದರೆ ಪಾದರಸ. ಈ ಚಿಕಿತ್ಸೆಗೆ ‘ದೈವೀ ಚಿಕಿತ್ಸೆ’ ಎಂತೂ ಕರೆದಿದ್ದಾರೆ. ಈ ಚಿಕಿತ್ಸಾ ಕ್ರಮವು ಭಾರತದಲ್ಲಿ ತುಂಬ ಪೂರ್ವ ಕಾಲದಿಂದ ಜಾರಿಯಲ್ಲಿ ಬಂದಿದೆ. ಪೂಜ್ಯಪಾದಾಚಾರ್ಯರು ತಾವು ವಾಸವಾಗಿದ್ದ ಬೆಟ್ಟ ಪ್ರದೇಶದಲ್ಲಿ ಅತಿಯಾದ ಬರಗಾಲ – ತೀವ್ರ ಬಡತನ ಬಂದಾಗ್ಗೆ ಅಲ್ಲಿ ಲಭ್ಯವಿದ್ದ ಗಿಡಮೂಲಿಕೆಗಳಿಂದ ಬಂಗಾರವನ್ನು ಸಿದ್ಧಪಡಿಸಿ ಜನರಿಗೆ ಹಂಚುತ್ತಿದ್ದರೆಂದೂ ಅದಕ್ಕೆನೇಲ ಅವರಿದ್ದ ಗುಡ್ಡಕ್ಕೆ ‘ಕನಕಗಿರಿ’ ಎಂದು ಹೆಸರು ಬಂದಿದೆ ಎಂದು ತಿಳಿಯುತ್ತದೆ. (ಈ ಕನಕಗಿರಿಯು ಚಾಮರಾಜನಗರದ ಹತ್ತಿರ ಇದೆ) ಇಂತಹ ವಿದ್ವಾಂಸರು ಆಗ ಇದ್ದರು ಹಾಗೂ ಅವರಿಗೆ ಇಂತಹ ಅದ್ಬುತವಾದ ವಿದ್ಯೆಗಳು ಗೊತ್ತಿದ್ದವು ಎಂದು ಇತಿಹಾಸದಿಂದ ತಿಳಿದುಬರುತ್ತದೆ. ಕಲ್ಯಾಣಕಾರಕದ ೨೪ನೇ ಅಧ್ಯಾಯದಲ್ಲಿ ‘ರಸ’ದ ವಿಶೇಷ ವರ್ಣನೆ ಇದೆ.
ಶಾಸ್ತ್ರದಲ್ಲಿ ಪಾದರಸವಲ್ಲದೇ ಮಹಾರಸಗಳು, ಉಪರಸಗಳು, ಸಾಧಾರಣ ರಸಗಳು, ರತ್ನಗಳು, ವಿಷಗಳು, ಉಪವಿಷಗಳು, ಲೋಹಗಳು ಇವನ್ನೆಲ್ಲ ಶುದ್ಧೀಕರಿಸಿ ಚಿಕಿತ್ಸೆಯಲ್ಲಿ ಬಳಸಿಕೊಳ್ಳುತ್ತಿದ್ದರು ಎಂಬ ವಿವರಣೆ ಇದೆ.
ರಸೌಷಧಿಗಳ ವೈಶಿಷ್ಟ್ಯ: ಅನೇಕ ಸಸ್ಯಮೂಲಿಕೆಗಳು ಸರ್ವ ಕಾಲದಲ್ಲಿಯೂ ಚಿಕಿತ್ಸೆಗಾಗಿ ದೊರಕುವುದು ಅದೂ ಎಲ್ಲ ಕಡೆಗೆ-ಸಾಧ್ಯವಿರುವುದಿಲ್ಲ. ಅಲ್ಲದೇ ಸಿಕ್ಕಾಗ ಅವನ್ನು ತಂದು ಬಹಳ ದಿವಸಗಳವರೆಗೆ ಇಡಲೂ ಸಾಧ್ಯವಿಲ್ಲ. ಇಟ್ಟರೆ ಅವು ಒಣಗಿ ತಮ್ಮ ವೀರ್ಯವಂತಿಕೆಯನ್ನು ಕಳೆದುಕೊಳ್ಳುವುವು. ಅವುಗಳಿಂದ ತಯಾರಿಸಿದ ಚೂರ್ಣ, ತೈಲ, ಘೃತ, ಅವಲೇಹಗಳು ಕೂಡ ಬಹಳ ದಿವಸಗಳವರೆಗೆ ಅರ್ಹ ರೀತಿಯಲ್ಲಿ ಇರಲಾರವು. ಅಲ್ಲದೇ ರೋಗಿ ತೆಗೆದುಕೊಳ್ಳಬೇಕಾದ ಪ್ರಮಾಣ ಕೂಡ ಹೆಚ್ಚು. ಆದ್ದರಿಂದ ಕಡಿಮೆ ಪ್ರಮಾಣದಲ್ಲಿ ತೆಗೆದುಕೊಂಡರೂ ಅದ್ಭುತ ಶೀಘ್ರ ಪರಿಣಾಮಕಾರಿಗಳಾದ, ರುಚಿ ಇಲ್ಲದ, ಕೆಡದ, ಎಲ್ಲ ಕಾಲಕ್ಕೂ ದೊರಕುವ ಈ ರಸೌಷಧಿಗಳು ಬಳಕೆಗೆ ಬಂದವು. ಅವನ್ನು ಸರಿಯಾಗಿ ಶಾಸ್ತ್ರದಲ್ಲಿ ಹೇಳಿದಂತೆ ಶುದ್ಧೀಕರಿಸಿ ಉಪಯೋಗಿಸಿದರೆ ಯಾವುದೇ ಅಡ್ಡ ಪರಿಣಾಮ ಇಲ್ಲವೆ ಅಪಾಯ ತಂದೊಡ್ಡದೇ ಶೀಘ್ರವಾಗಿ ಗುಣ ಮಾಡುವುವು. ಹೀಗಾಗಿ ರಸೌಷಧಿಗಳ ಚಿಕಿತ್ಸೆಗೆ ಆಗ ತುಂಬ ಮಹತ್ವ ಬಂದಿತೆನ್ನಬಹುದು.
೧. ರಸ : ಪಾದರಸ.
೨. ಮಹಾರಸಗಳು: ಅಭ್ರಕ, ವೈಕ್ರಾಂತ, ಮಾಕ್ಷಿಕ, ವಿಮಲಾ, ಶಿಲಾಜಿತು, ಶುತ್ಥ, ಚಪಲಾ, ಖರ್ಪೂರ – ಇವು ಎಂಟು.
೩. ಉಪರಸಗಳು: ಗಂಧಕ, ಗೈರಿಕ, ಹಿರಾರಸ, ಪಟಕ, ಹರತಾಳ, ಮನಶ್ಶಿಲಾ, ಸುರಮಾ, ಕಂಕಷ್ಠ – ಇವು ಎಂಟು.
೪. ಸಾಧಾರಣ ರಸಗಳು : ಗೌರೀ ಪಾಷಾಣ, ಕಪಿಲಾ, ನವಸಾಗರ, ಲವಣಗಳು, ಶಂಖ, ಶಿಂಪು, ಕವಡಿ, ಪ್ರವಾಳ, ಮುತ್ತು, ಅಗ್ನಿ ಜಾರ, ಕಸ್ತೂರಿ, ಗಿರಿಸಿಂಧೂರ, ಇಂಗಳಿಕ, ಮೃದಾರು-ಶೃಂಗಿ, ರಾಜಾವರ್ತ, ಸಿಂಧೂರ, ಬಳಿಗಾರ, ಸುಣ್ಣ, ಸಮುದ್ರ ನೊರೆ, ಬೋಳ, ಗುಗ್ಗಳು – ಇವು ೨೧ ಸಾಧಾರಣ ರಸಗಳು.
೫. ರತ್ನಗಳು : ವಜ್ರ, ವೈಢೂರ್ಯ, ಪಚ್ಚ, ಗೋಮೇಧ, ಮಾಣಿಕ್ಯ, ಇಂದ್ರನೀಲ, ಪುಷ್ಪರಾಜ, ಪ್ರವಾಳ, ಮುತ್ತು – ಇವು ೯ ಇವಕ್ಕೆ ನವರತ್ನಗಳೆನ್ನುತ್ತಾರೆ.
೬. ವಿಷಗಳು : ಬಚನಾಗ (ವತ್ಸನಾಭ), ಹಾರಿದ್ರಿಕ, ಸುಕ್ತುಕ, ಪ್ರದೀಪನ, ಸೌರಿಷ್ಟ್ರಿಕ, ಶೃಂಗಕ, ಕಾಲಕೂಟ, ಹಾಲಾಹಲ, ಬ್ರಹ್ಮಪುತ್ರ – ಇವು ೯ ವಿಷಗಳು.
೭. ಉಪವಿಷಗಳು: ಸ್ನುಹೀ, ಅರ್ಕ, ಲಾಂಗುಲಿ, ಗುಲಗಂಜಿ, ಕಣಿಗಿಲ, ಹೆಮ್ಮುಷ್ಟಿ, ಜೇಪಾಳ, ಮದಗುಣಿಕೆ, ಅಫು, ಭಂಗಿ, ಗಾಂಜಾ – ಇವು ೧೧ ಉಪವಿಷಗಳು.
೮. ಲೋಹಗಳು : ಸುವರ್ಣ, ರಜತ, ತಾಮ್ರ, ಕಬ್ಬಿಣ, ಸೀಸ, ತವರು, ಸತುವು, ಹಿತ್ತಾಳೆ, ಕಂಚು, ಬೀಡು – ಇವು ಹತ್ತು ಲೋಹಗಳು.
ಇವುಗಳನ್ನೆಲ್ಲ ಶುದ್ಧಮಾಡಿ ಅವುಗಳ ನಿರೀಂದ್ರಿಯತ್ವಗಳನ್ನು ದೂರಗೊಳಿಸಿ, ಸೇಂದ್ರಿಯ ವಸ್ತುಗಳೊಡನೆ ತಾದಾತ್ಮ್ಯ ಹೊಂದುವಂತೆ ಭಸ್ಮಗಳು, ಮಾತ್ರೆಗಳು, ಗುಟಕ, ವಟಿಕೆ ಮೊದಲಾದ ಸಿದ್ಧೌಷಧಗಳನ್ನಾಗಿ ತಯಾರಿಸುವುದೇ ‘ರಸಾಯನ ಶಾಸ್ತ್ರ’ ವೆನಿಸಿದೆ. ಮೇಲ್ಕಾಣಿಸಿದ ರಸಪದಾರ್ಥ ಗುಣಗಳಿಗನುಸಾರವಾಗಿ ಶುದ್ಧೀಕರಣ ಸಂಸ್ಕಾರ, ಮಾರಣ ಸಂಸ್ಕಾರ, ಭಸ್ಮೀಕರಣ ಸಂಸ್ಕಾರ, ಗುಣ ವೃದ್ಧೀಕರಣ ಸಂಸ್ಕಾರ – ಹೀಗೆಲ್ಲ ಮಾಡಿಯೇ ಉಪಯೋಗಿಸುವುದುಂಟು.(ಈಗ ಲಭ್ಯವಿರುವ ರಸಶಾಸ್ತ್ರ, ರಸರತ್ನ ಸಮುಚ್ಚಯ, ರಸಚಂಡಾಂಶು ಮೊದಲಾದ ಗ್ರಂಥಗಳಲ್ಲಿ ಈ ರಸೌಷಧಿಗಳ ಕುರಿತು ತುಂಬ ವಿವರವಾದ ವರ್ಣನೆ ಇದೆ. – ಅಸಕ್ತರು ಓದಿಕೊಳ್ಳಬೇಕು)
ಮಿಶ್ರ ಧಾತುಗಳು
ಕಂಚು: ಕಂಚಿನಲ್ಲಿ ಪುಷ್ಟಕ, ತೈಲಗಳೆಂಬ ಎರಡು ಭೇದಗಳಲ್ಲಿ ಪುಷ್ಪಕ ಜಾತಿಯದೇ ಶುಭ್ರವಾಗಿದ್ದು ಶ್ರೇಷ್ಠವೂ, ರೋಗನಾಶಕವೂ ಆಗಿದೆ. ಇದು ಲಘು, ಕಹಿ, ಉಷ್ಣ, ಲೇಖನ ಮತ್ತು ಕಣ್ಣುಗಳಿಗೆ ಹಿತಕಾರಿ ಎನಿಸಿದೆ. ಇದರಿಂದ ಕ್ರಿಮಿ, ಕುಷ್ಠ, ವಾತ, ಪಿತ್ತಾದಿ ವಿಕಾರಗಳು ನಾಶ ಹೊಂದುತ್ತವೆ. ಇದು ಅಗ್ನಿದೀಪಕವೂ ಪಥ್ಯಾಕಾರಿಯೂ ಆಗಿದೆ.
ಹಿತ್ತಾಳೆ: ಇದರಲ್ಲಿ ರಾಜನೀತಿ ಹಾಗೂ ಕಾಕತುಂಡಿಗಳೆಂಬ ಎರಡು ಜಾತಿಗಳಿದ್ದು ಮೊದಲನೆಯದು ಶ್ರೇಷ್ಠವಾಗಿದೆ. ಇದನ್ನು ಕೂಡ ಶೋಧನ ಮಾಡಿಯೇ ಉಪಯೋಗಿಸಬೇಕಾಗುತ್ತದೆ. ಇದು ಕಹಿ, ಉಷ್ಣ, ಜಂತುನಾಶ, ರೂಕ್ಷ ಇತ್ಯಾದಿ ಗುಣಗಳಿಂದ ಕೂಡಿದ್ದು ರಕ್ತ, ಪಿತ್ತ, ಕ್ರಿಮಿ, ಕುಷ್ಠ ಇತ್ಯಾದಿ ರೋಗಗಳನ್ನು ನಾಶಪಡಿಸುತ್ತದೆ. ಶೀತಗುಣವುಳ್ಳದ್ದು.
ಬಟ್ಟ ಲೋಹ : ಪಂಚರಸಧಾತು ಕಂಚು, ತಾಮ್ರ, ಹಿತ್ತಾಳಿ, ಕಬ್ಬಿಣ, ಸೀಸ ಧಾತುಗಳ ಮಿಶ್ರಣದಿಂದ ತಯಾರಾದ ಈ ಲೋಹಕ್ಕೆ ವರ್ತಲೋಹ, ಜರ್ಮನ್ ಸಿಲ್ವರ್ ಎಂದು ಕರೆಯುವರು. ಇದು ಶೀತ ಕ್ಷಾರ ರೂಕ್ಷ ಇತ್ಯಾದಿ ಗುಣಗಳಿಂದ ಕೂಡಿದ್ದು ರುಚಿಕಾರಕ, ಕಫ ಪಿತ್ತನಾಶ, ತ್ವಚಶುದ್ಧಿಕಾರಕ, ಕ್ರಮಿನಾಶಕ ಹಾಗೂ ಕಣ್ಣುಗಳಿಗೆ ಹಿತಕಾರಿಯಾಗಿದೆ. ಇದರಿಂದ ತ್ರಿದೋಷಗಳ ಶೋಧನವಾಗುತ್ತದೆ. ಇದು ಅಗ್ನಿ ದೀಪಕಮ ಹಾಗೂ ಪಥ್ಯಕರವಾಗಿದೆ.
ಉಪಧಾತುಗಳು: ಈ ಮೇಲ್ಕಂಡ ಧಾತುಗಳಲ್ಲದೆ ಕೆಲ ಉಪಧಾತುಗಳೂ ಇವೆ. ಸುವರ್ಣ ಧಾತುವನಿಂದ ಸುವರ್ಣ ಮಾಕ್ಷಿಕ, ಬೆಳ್ಳಿಯಿಂದ ರೌಪ್ಯ ಮಾಕ್ಷಿಕ, ತಾಮ್ರದಿಂದ ತುಥ್ಯ, ತವರದಿಂದ ಮುಡದಾರ ಶಿಂಗಿ, ಸತುವಿನಿಂದ ಕಲ್ಲುಕಪ್ಪುರ, ಸೀಸದಿಂದ ಸಿಂಧೂರ, ಕಬ್ಬಿಣದಿಂದ ಕಬ್ಬಿಣ ಕಿಟ್ಟ (ಮಂಡೂರ) ಈ ರೀತಿ ಆಯಾ ಧಾತುಗಳಿಂದ ಆಯಾ ಉಪಧಾತುಗಳು ತಯಾರಾಗುತ್ತವೆ. ಅವುಗಳ ಗುಣಗಳು ಮೂಲಧಾತುವಿನಂತೆಯೇ ಇವೆ. ಆದ್ದರಿಂದ ಇಲ್ಲಿ ಪ್ರತ್ಯೇಕವಾಗಿ ವಿವರಿಸಿಲ್ಲ.
ಪಾದರಸ (Mercury) ವಿಶೇಷ ವರ್ಣನೆ
ಶುದ್ಧಪಾದರಸವು ನೀಲವರ್ಣವೂ, ಲಕಲಕನೆ ಹೊಳೆಯುವಂಥದೂ ಆಗಿರುತ್ತದೆ. ಇದರ ಹೊರತಾಗಿಯೂ ಅಶುದ್ಧ ಪಾದರಸವೆಂದು ತಿಳಿಯಬೇಕು. ಪೇಟೆಯಲ್ಲಿ ಶುದ್ಧಪಾರಜವು ಸಿಕ್ಕುವುದು ದುರ್ಲಭ. ಕಾರಣ ಔಷಧಕ್ಕಾಗಿ ಅದನ್ನು ಶುದ್ಧಿ ಮಾಡಿ ಉಪಯೋಗಿಸಬೇಕಾಗುತ್ತದೆ. ಇಲ್ಲದಿದ್ದರೆ ಮಾನವನಲ್ಲಿ ಅನೇಕ ವಿಧ ವಿಕಾರಗಳು ಹುಟ್ಟಿಕೊಳ್ಳುತ್ತವೆ. ಈ ಪಾರಜವು ಆಳವಾದ ಬಾವಿ ಹಾಗೂ ಖನಿಜಗಳಲ್ಲಿ ದೊರಕುತ್ತದೆಯಾದರೂ ವಿಶೇಷವಾಗಿ ಖನಿಜಗಳಲ್ಲಿಯೇ ಸಿಕ್ಕವುದು. ಬಿಳಿ, ಕೆಂಪು, ಹಳದಿ ಹಾಗೂ ಕಪ್ಪು ಹೀಗೆ ನಾಲ್ಕು ವರ್ಣಗಳಿಂದ ಕೂಡಿರುವುದಾದರೂ ಅವುಗಳಲ್ಲಿ ಬಿಳಿ ಬಣ್ಣದ್ದೇ ಒಳ್ಳೆಯ ಪಾದರಸ.
ವಿಪುಲ ಆಯುಷ್ಯ, ಸ್ಮೃತಿಶಕ್ತಿ, ಬುದ್ಧಿ, ಆರೋಗ್ಯ, ತಾರುಣ್ಯ, ಪ್ರಭೆ, ವರ್ಣ, ಸುಸ್ವರ, ಔದಾರ್ಯ, ಇಂದ್ರಿಯಗಳಲ್ಲಿ ಬಲಿಷ್ಠತೆ, ವಾಕ್ಸಿದ್ಧಿ, ಕಾಮೋದ್ಧೀಪನ ಹಾಗೂ ಕಾಂತಿಗಳನ್ನು ಶುದ್ಧ ಪಾದರಸವೂ ರಸಾಯನದಂತೆ ಕೆಲಸಮಾಡಿ ದೇಹಕ್ಕೆ ತಂದುಕೊಡುತ್ತದೆ. ಈ ಎಲ್ಲ ಗುಣಗಳು ಮಾನವನಿಗೆ ದೊರಕಬೇಕಾದರೆ ಪಾರಜವು ಪರಿಪೂರ್ಣ ಶುದ್ಧವಾಗಿರಬೇಕು. ಇದಕ್ಕಾಗಿ ಮೂರ್ಛನ, ಮಾರಣ, ಬಂಧನ -ಮೂರು ವಿಧ ಸಂಸ್ಕಾರ ಮಾಡಬೇಕಾಗುತ್ತದೆ. ಮೂರ್ಛನ ಕ್ರಿಯೆಯಿಂದ ಅನೇಕ ದುಷ್ಟರೋಗಗಳು ನಾಶವಾಗುವವು. ಭಸ್ಮೀಕರಣದಿಂದ (ಮಾರಣ) ಧನ ಧಾನ್ಯ ಸಮೃದ್ಧಿ ಹೊಂದಿ ಸುಖೋಪಭೋಗಗಳು ದೊರಕುವವು. ಬಂಧನ ಕ್ರಿಯೆಯಿಂದ ಇದು ಬದ್ಧರಸವಾಗಿ ಖೇಚರತ್ವ ಎಂದರೆ ಆಕಾಶದಲ್ಲಿ ತಿರುಗಾಡುವ ಶಕ್ತಿ ಹಾಗೂ ಅಜರಾಮರತ್ವ, ರಸಾಯನ, ದೀರ್ಘಾಯುಷ್ಯತ್ವಗಳು ಸಿಕ್ಕುವವೆಂದು ಉತ್ರದಿತ್ಯಾಚಾರ್ಯರು ಅಭಿಪ್ರಾಯಪಡುತ್ತಾರೆ.
ಮೂರ್ಛನ, ಮಾರಣವಿಧಿ: ಪಾದರಸವನ್ನು ಹಳೆಯ ಬೆಲ್ಲದಲ್ಲಿ ಚೆನ್ನಾಗಿ ಕಲಿಸಿ ಮರ್ದನೆ ಮಾಡಬೇಕು. ಇದರಿಂದ ಅದು ಮೂರ್ಛಿತವಾಗುವುದು. ಕಪಿತ್ಥ ಹಣ್ಣಿನ ರಸದಿಂದ ಅದು ಭಸ್ಮವಾಗುವುದು. ಗೋ ಬಂಧನದಿಂದ ಮುತ್ತುಗೆ ಬೀಜದ ಮೆತ್ತನಾದ ರಸದಿಂದ ಜೀರಿಗೆ ಹಾಗೂ ಕೌಂಚ ಬೀಜರಸಗಳಿಂದ ಅದು ಬಹುಬೇಗನೆ ಭಸ್ಮರಾಗುವುದು.
ಮೃತರಸಸೇವನ ವಿಧಿ: ದೋಷಗಳ ಬಲಾಬಲಗಳಿಗನುಸರಿಸಿ ಮೃತರಸವನ್ನು ಸುವರ್ಣ ಭಸ್ಮದಲ್ಲಿ ಸೇರಿಸಿ, ಚೆನ್ನಾಗಿ ಅರೆದುಕೊಂಡು ಚೆನ್ನಾಗಿ ಕಾಯಿಸಿದ ಹಾಲು ಬೆಲ್ಲದೊಡನೆ ರೋಗಿ ನಿತ್ಯ ಸೇವನೆ ಮಾಡಬೇಕು. ತದನಂತರ ಸ್ತ್ರೀಯ ಎದೆಹಾಲಿನಿಂದ ನಸ್ಯ ಮಾಡಬೇಕು. ಆಮೇಲೆ ಸ್ತ್ರೀಯರಿಂದ ಶರೀರ ಮರ್ದನ ಮಾಡಿಸಿಕೊಳ್ಳಬೇಕೆಂದೂ ಆಗ ರಸವು ಸರ್ವತ್ರ ವ್ಯಾಪಿಸಲು ಸಾಧ್ಯವಾಗುವುದೆಂದು ಹೇಳಿದ್ದಾರೆ. ಇದರಲ್ಲಿ ಸುವರ್ಣ ಭಸ್ಮ ಸೇರಿರುವುದರಿಂದ ಹೆಚ್ಚಿನ ವೀರ್ಯಶಕ್ತಿ ಹಾಗೂ ನಿರೋಗತೆ ರೋಗಪ್ರತಿರೋಧಕ, ಶಕ್ತಿಗಳುಂಟಾಗುವವೆಂದಿದ್ದಾರೆ. ಇದಕ್ಕಾಗಿ ನಿತ್ಯ ರಸಾಯನ ವಿಧಾನಗಳನ್ನು ಸಹ ಯೋಜಿಸಿಕೊಳ್ಳಬೇಕೆಂದು ಹೇಳಿದ್ದಾರೆ.
ಶುದ್ಧ ಪಾದರಸದ ಗುಣ ಹಾಗೂ ಕ್ರಿಯೆಗಳು
ಗುಣ – ಗುರು, ಸ್ನಿಗ್ಧ, ಸರ
ರಸ – ಷಡ್ರಸ
ವಿಪಾಕ – ಮಧುರ
ವೀರ್ಯ – ಉಷ್ಣ
ದೋಷಕಾರ್ಯ – ತ್ರಿದೋಷಘ್ನವಾಗಿದೆ.
ಸಂಸ್ಥಾನಿಕ ಕಾರ್ಯ: ಬಾಹ್ಯ ಇದು ಕೀವನ್ನು ನಾಶಗೊಳಿಸುವುದು ಜಂತುಘ್ನವಾಗಿದೆ. ರೋಪಣ-ಮಾಯಿಸುವ ಹಾಗೂ ನೋವು ನಿವಾರಣೆ ಮಾಡುವ ಗುಣ ಹೊಂದಿದೆ.
ಅಭ್ಯಂತರ ಮಿದುಳು ಹಾಗೂ ನಾಡಿಗಳಿಗೆ ಬಲಪ್ರದವಾಗಿದೆ. ಅನುಲೋಮನ, ಯಕೃತ್ತನ್ನು ಉತ್ತೇಜಿಸುವುದು, ಪಿತ್ತಸಾರಕ ಹಾಗೂ ಕ್ರಿಮಿಘ್ನವಾಗಿ, ರಕ್ತವರ್ಧಕ, ಶೋಧಕ ಹಾಗು ಬಾವನ್ನಿಳಿಸುವ ಗುಣ ಹೊಂದಿದೆ. ಕಫವನ್ನು ನಿವಾರಿಸುವುದು. ವೃಷ್ಯ, ಮೂತ್ರಲ, ಚರ್ಮರೋಗಗಳನ್ನು ಜ್ವರವನ್ನು ನಿವಾರಿಸುವ ಶಕ್ತಿ ಹೊಂದಿದೆ. ಬಲ್ಯ, ರಸಾಯನ ಹಾಗೂ ಯೋಗವಾಹಿ ಗುಣ ಹೊಂದಿದೆ. ಉಪದಂಶ ರೋಗದಲ್ಲಿ ಜೀವಾಣುಗಳನ್ನು ನಾಶಪಡಿಸುವ ವಿಶೇಷ ಗುಣವನ್ನು ಹೊಂದಿದೆ.
ಪಥ್ಯ-ಪಾದರಸ ಭಸ್ಮದ ಗುಣಗಳು ದ್ವಿಗುಣವಾಗಿ ಶರೀರಕ್ಕೆ ದೊರಕಬೇಕಾದರೆ ಹಾಲು, ಮೊಸರು, ಕಬ್ಬು, ಸಕ್ಕರೆ, ಶೀತಲುಪಚಾರಗಳನ್ನು ಅನುಸರಿಸಬೇಕು. ರಸಾಯನ ಸೇವನೆಯು ಮುಗಿದ ಬಳಿಕ ಬೆಟ್ಟ ಬದನೆ, ಬದನೆ, ಬಿಲ್ವ ಫಲಗಳನ್ನು ಒಮ್ಮೆ ತಿಂದು ಅನಂತರ ಸಾಧಾರಣ ಆಹಾರ ವಿಹಾರ ಕ್ರಮಗಳನ್ನು ಅನುಸರಿಸಬೇಕಾಗುವುದು. ಹೆಸರು ಬೇಳೆಕಟ್ಟು, ಹಾಲು, ತುಪ್ಪ, ಹಳೆ ಅಕ್ಕಿ ಅನ್ನ, ಹರವಿ ಪಲ್ಲೆ, ಕಿರಕಸಾಲಿ ಪಲ್ಲೆ, ಸೈಂಧವ ಲವಣ, ಹಿಪ್ಪಲಿ, ಜೇಕಿನಗಡ್ಡೆ ಮುಂತಾದವನ್ನು ಸೇವಿಸಬೇಕು.
ಪ್ರಮಾಣ : ೬೨.೫ ರಿಂದ ೧೨೫ ಮಿಲಿಗ್ರಾಂ
ಈ ರಸೌಷಧಿಗಳ ಸಂಯೋಗದಿಂದ ಅನೇಕ ವಿಧ ರಸಾಯನೌಷಧಿಗಳನ್ನು ತಯಾರಿಸಲಾಗುತ್ತದೆ. ಅವುಗಳ ಸಂಖ್ಯೆ ನೂರಾರು ಇದೆ. ಅವುಗಳಲ್ಲಿ ಅಗ್ನಿತುಂಡಿ, ಅಶ್ವರಂಚುಕಿ, ಅರ್ಶಕುಠಾರ, ಆನಂದಭೈರವ, ಆರೋಗ್ಯವರ್ಧಿನಿ, ಅರ್ಶಕುಠಾರ, ಇಚ್ಚಾಭೇದಿ, ಏಕಾಂಗವೀರ, ಕಫ ಕುಠಾರ ರಸ, ಕಾಮಧುಘ, ಶೂತಶೇಖರ, ಗರ್ಭಪಾಲ ರಸ, ಗಂಧಕ ರಸಾಯನ, ಕ್ರಿಮಿಕುಠಾರ, ಚತುರ್ಮುಖ ರಸ, ಚಂದ್ರಕಲಾ, ಚಂದ್ರಪ್ರಭಾ, ಜ್ವರಾಂಕುಶ, ತಾಪ್ಯಾದಿ ಲೋಹ, ತ್ರಿಭುವನ ಕೀರ್ತಿ, ಪ್ರವಾಳ ಪಂಚಾಮೃತ, ಮಹಾ ಮೃತ್ಯಂಜಯ, ಲಕ್ಷ್ಮಿ ವಿಲಾಸ, ಮಹಾವಾತವಿಧ್ವಂಸರಸ, ವಸಂತಕುಸುಮಾಕರ, ಶ್ವಾಸಕುಠಾರ, ಸಮೀರಪನ್ನಗ, ಸ್ಮೃತಿ ಸಾಗರ, ಮಕರಧ್ವಜ ಮುಂತಾದವುಗಳನ್ನು ಹೆಸರಿಸಬಹುದು.
ಜೈನ ವೈದ್ಯಕೀಯ ಪರಂಪರೆ: ೧೬. ರೋಗ ಕಾರಣಗಳು ಹಾಗೂ ಪ್ರತಿಬಂಧಕೋಪಾಯಗಳು
ರೋಗ
ರೋಗವು ಅಸ್ವಸ್ಥ್ಯದ ಲಕ್ಷಣವೆನಿಸುವುದು. ಇದು ಶರೀರ ಅಥವಾ ಮನಸ್ಸುಗಳ ಅಸಹಜವಾದ ಸ್ಥಿತಿ.
ಶಾರೀರಿಕ ತೊಂದರೆಗಳಿರಲಿ ಇಲ್ಲವೆ ಮಾನಸಿಕ ವೇದನೆಗಳಿರಲಿ ಅವೆಲ್ಲ ರೋಗಗಳೇ ಎನಿಸುವುವು.
ರೋಗವು ನೆಗಡಿಯಷ್ಟು ಚಿಕ್ಕದಿರಲಿ, ಇಲ್ಲವೆ ಕ್ಯಾನ್ಸರಿನಷ್ಟು ದೊಡ್ಡದಿರಲಿ ಅದರಲ್ಲಿ ನೋವು ಎನ್ನುವುದು ಸಾಮಾನ್ಯ ಲಕ್ಷಣ.
ಪ್ರಪ್ರಥಮವಾಗಿ ನಮ್ಮ ಪ್ರಕೃತಿಯೇ ರೋಗದ ಎದುರಾಗಿ ಪ್ರತಿಭಟಿಸಿ ಹೊರದೂಡಲು ಪ್ರಯತ್ನಿಸುವುದು. ಆದರೆ ನಾವು ಅದಕ್ಕೆ ಸಹಕರಿಸದೆ ಚಿಕಿತ್ಸೆ ತೆಗೆದುಕೊಳ್ಳಲು ಧಾವಿಸುವೆವು ಹಾಗೂ ಅನೈಸರ್ಗಿಕ ಕ್ರಮಗಳತ್ತ ಒಲಿಯುವೆವು. ಹೀಗಾಗಿ ಪ್ರಕೃತಿಯ ಶುದ್ಧಿ ಸರಿಯಾಗಿ ಆಗದು.
ಒಳ್ಳೆಯ ಆರೋಗ್ಯವಿದ್ದರೆ ರೋಗನಿರೋಧಕ ಶಕ್ತಿ ಶರೀರದಲ್ಲಿ ಚೆನ್ನಾಗಿಯೇ ಇರುವುದು.
ಅಸ್ವಾಸ್ಥ್ಯತೆ ಎಂದರೆ ಮನುಷ್ಯ ಆರೋಗ್ಯದ ಸ್ಥಿತಿಯೊಳಗೆ ಇರದೇ ಬೇರೆಯಾಗಿದ್ದಾನೆ ಎಂದರ್ಥ. ಇದು ಗಾಯ, ಸೋಂಕು, ಗಡ್ಡೆ, ಧೂಮಪಾನ ಮುಂತಾದ ಯಾವುದೇ ಕಾರಣದಿಂದ ಹೀಗಾಗಿರಬಹುದು. ಇದರಲ್ಲಿ ನೋವು ಎನ್ನವುದು ಇದ್ದೇ ಇರುತ್ತದೆ. ಹೀಗಾದಾಗ ಪ್ರತಿಯೊಬ್ಬರಿಗೂ ತನ್ನ ಮೊದಲಿನ ಸ್ಥಿತಿಗೆ ಹೋದರೆ ಸಾಕು ಎನಿಸುತ್ತದೆ. ಇದಕ್ಕೆ ಪ್ರಕೃತಿಯು ತನ್ನಿಂದಾದ ಸಹಕಾರ ಕೊಡುತ್ತದೆ. ಕೆಲ ವೇಳೆ ಔಷಧಿಗಳೂ ಬೇಕಾಗಬಹುದು.
ರೋಗಿಗಳಿಗೆ ಮೂಲ ಕಾರಣ ಮನುಷ್ಯನ ಮನಸ್ಸು ಸತತವಾಗಿ ನೈಸರ್ಗಿಕ ನಿಯಮಗಳನ್ನು ಉಲ್ಲಂಘಿಸುವುದೇ ರೋಗಕ್ಕೆ ಮೂಲ ಕಾರಣ.
ರೋಗ ಕಾರಣಗಳು
ರೋಗೋತ್ಪತ್ತಿಗೆ ಕರ್ಮವೇ ಕಾರಣ.
ರೋಗಗಳಿಗೆ ಮುಖ್ಯವಾಗಿ ಯಾವುದೇ ಗ್ರಹದೋಷ, ತ್ರಿದೋಷಗಳ ಪ್ರಕೋಪತೆ, ಋತುಮಾನ ವ್ಯತ್ಯಾಸ- ಇವೆಲ್ಲ ಕಾರಣಗಳಲ್ಲ. ಇವು ನಿಮಿತ್ತ ಕಾರಣಗಳು ,ಕಾರಣಗಳು ಮಾತ್ರ. ಮುಖ್ಯ ಕಾರಣವೆಂದರೆ ವ್ಯಕ್ತಿ ಪೂರ್ವ ಜನ್ಮದಲ್ಲಿ ಮಾಡಿದ ಪಾಪದ ಕರ್ಮಗಳು.
ಸ್ವಭಾವ, ಕಾಲ, ಗ್ರಹ, ಕರ್ಮ, ದೈವ, ಬ್ರಹ್ಮ, ಪುಷ್ಟ, ಈಶ್ವರ, ಭಾಗ್ಯ, ಪಾಪ, ವಿಧಿ, ಕೃತಾಂತ, ನಿಯತಿ, ಯಮ – ಇವೆಲ್ಲ ಪೂರ್ವಜನ್ಮ ಕೃತ ಕರ್ಮಗಳ ಅಪರನಾಮಗಳೆನಿಸಿವೆ. ಇವುಗಳನ್ನೇ ಮೂಲ ಮಾಡಿ ನಾವು ರೋಗಬಂದಿತೆಂದು ಹೇಳುತ್ತೇವೆ. ಆದರೆ ಇವಕ್ಕೆಲ್ಲ ಪೂರ್ವೋಪಾರ್ಜತ ಕರ್ಮದ ಉದಯವೇ ಮಾನವನಿಗೆ ಸುಖ-ದುಃಖಗಳಿಗೆ ಕಾರಣವೆನಿಸಿವೆ.
ವೈದ್ಯನು ರೋಗಕ್ಕೆ ಚಿಕಿತ್ಸಿಸುವಾಗ ದೋಷಗಳು ಪಾಕವಾಗುವವೇ ಹೊರತು ಹಿಂದಿನ ಕರ್ಮದಿಂದ ಉದಯವಾದ ವಿಕಾರಗಳಿಗೆ ಚಿಕಿತ್ಸಿಸಲು ಸಾಧ್ಯವಾಗುವುದಿಲ್ಲ. ಹೀಗಾಗಿ ಚಿಕಿತ್ಸೆಗೆ ಇಂತಹ ರೋಗಗಳು ಗುಣವಾಗುವುದಿಲ್ಲ. ಕಾಲಕ್ರಮದಲ್ಲಿ ಕರ್ಮ ಫಲಗಳು ದೂರವಾಗಿ ಗಿಡದಿಂದ ಹಣ್ಣುಗಳು ತಾವೇ ಪಕ್ವವಾಗಿ ಬೀಲುವಂತೆ ಈ ವಿಕಾರಗಳು ದೂರವಾಗುತ್ತವೆ. ಇಲ್ಲವೆ ದೇವರ ಪೂಜೆ, ಪುಣ್ಯದ ಕೆಲಸ, ಧ್ಯಾನ, ತ್ಯಾಗಿಗಳ ಸೇವೆ, ತೀರ್ಥಕ್ಷೇತ್ರ ದರ್ಶನ, ದಾನ-ಧರ್ಮಗಳಿಂದ ಕರ್ಮಗಳನ್ನು ದೂರ ಮಾಡಿಕೊಂಡರೆ ಕಾಲಾಂತರದಲ್ಲಿ ಕರ್ಮಗಳು ಪಾಕಗೊಂಡು ತಮ್ಮಷ್ಟಕ್ಕೆ ತಾವೇ ದೂರವಾಗುವುವು.
(ಕ.ಅ.೭, ಶ್ಲೋಕ ೧೧–೧೭)
ದೈಹಿಕ ವೇಗಗಳು
ಶರೀರದಲ್ಲಿ ಹು‌ಟ್ಟುವ ಸಹಜವಾದ ಕರೆಗಳಿಗೆ “ವೇಗಗಳು” ಎಂದು ಆಯುರ್ವೇದದಲ್ಲಿ ಕರೆಯಲಾಗಿದೆ. ಹೀಗೆ ಬರುವ ಸಹಜವಾದ ವೇಗಗಳನ್ನು ಸಕಾಲದಲ್ಲಿ ನಿರ್ವಹಿಸಬೇಕಾದುದು ಆರೋಗ್ಯ ದೃಷ್ಟಿಯಿಂದ ವಿಹಿತ. ಇಲ್ಲದಿದ್ದರೆ ಅನೇಕ ರೋಗಗಳು ಹುಟ್ಟಿಕೊಳ್ಳುವುವು. ಅದರಂತೆ ವೇಗದ ಕರೆ ಇಲ್ಲದಾಗ ಅದನ್ನು ಒತ್ತಾಯದಿಂದ ಹೊರಹಾಕುವುದು ಕೂಡ ಅಷ್ಟೇ ಅಪಾಯಕಾರಿ. ಅಧೋವಾತ, ವಾತ, ಮೂತ್ರ, ಶೀನು, ಬಾಯಾರಿಕೆ, ಹಸಿವು, ನಿದ್ರೆ, ಕೆಮ್ಮು, ಶ್ರಮಜನಿತ ಶ್ವಾಸ, ಆಕಳಿಕೆ, ಕಣ್ಣೀರು, ವಾಂತಿ, ಶುಕ್ರವೇಗ ಮೊದಲಾದ ವೇಗಗಳು ಉಂಟಾದಾಗ ಅವನ್ನು ತಡೆಯಬಾರದು.
೧. ಅಪಾನ ವಾಯುವಿನ ವೇಗವನ್ನು ತಡೆದರೆ ಗುಲ್ಮ, ಉದಾವರ್ತ, ಹೊಟ್ಟೆನೋವು, ಇಂದ್ರಿಯಾಯಾಸ, ವಾತ ಮೂತ್ರ – ಮಲಗಳು ತಡೆಯಲ್ಪಡುವುವು, ದೃಷ್ಟಿನಾಶ, ಅಗ್ನಿನಾಶ ಹಾಗೂ ಹೃದ್ರೋಗಗಳುಂಟಾಗುತ್ತವೆ.
೨. ಮಲದ ವೇಗವನ್ನು ತಡೆದರೆ ಮೊಣಕಾಲಿನ ಹಿಂದಿರುವ ಮಾಂಸ ಖಂಡಗಳು ಬಿಗಿದು ನೋಯಲಾರಂಭಿಸುತ್ತವೆ. ನೆಗಡಿ, ತಲೆನೋವು, ತೇಗು, ಮೈ ಕತ್ತರಿಸಿದಂತೆ ನೋವು, ಎದೆತಡೆದಂತೆ ನೋವು, ಬಾಯಿಯಿಂದ ಮಲವು ಹೊರಟು ಬರುವಿಕೆ (ಹೊಲಸು ವಾಸನೆ ಬರುವುದು) ಗುಲ್ಮ ಉದಾವರ್ತಾದಿ ವಿಕಾರಗಳು ಹುಟ್ಟಿಕೊಳ್ಳುತ್ತವೆ.
೩. ಮೂತ್ರದ ವೇಗವನ್ನು ತಡೆದರೆ ಮೈ ಕತ್ತರಿಸಿದಂತೆ ನೋವು, ಅಶ್ಮರಿರೋಗ, ಬಸ್ತಿ, ಶಿಶ್ನ ತೊಡೆಯ ಸಂದು ಭಾಗಗಳಲ್ಲಿ ನೋವು ಉಂಟಾಗುತ್ತವೆ. ಹಾಗೂ ಅಪಾನವಾತ ಹಾಗೂ ಮಲನಿರೋಧದಿಂದುಂಟಾದ ವಿಕಾರಗಳು ಹುಟ್ಟಿಕೊಳ್ಳುತ್ತವೆ.
೪. ತೇಗು ಬರುವುದನ್ನು ತಡೆದರೆ ಅರುಚಿ, ಮೈನಡುಕ, ಹೃದಯ – ಎದೆಗಳು ಹಿಡಿದುಕೊಂಡಂತೆ ನೋವು, ಹೊಟ್ಟೆಯುಬ್ಬರ, ಕೆಮ್ಮು ಬಿಕ್ಕಳಿಕೆಗಳುಂಟಾಗುತ್ತವೆ.
೫. ಶೀನನ್ನು ತಡೆದರೆ ತಲೆನೋವು, ಇಂದ್ರಿಯಗಳು ತಮ್ಮ ಕಾರ್ಯದಲ್ಲಿ ಅಸಮರ್ಥವೆನಿಸುವುದು, ದೃಷ್ಟಿಮಾಂದ್ಯ, ಗೋಣು ಹಿಡಿದುಕೊಳ್ಳುವಿಕೆ, ಅರ್ದಿತವಾತ ಈ ವಿಕಾರಗಳುಕ ಹುಟ್ಟಿಕೊಳ್ಳುತ್ತವೆ.
೬. ನೀರಡಿಕೆಯನ್ನು ತಡೆದರೆ ಕ್ಷಯರೋಗ, ದೇಹಕಾರ್ಶ್ಯತೆ, ಕಿವುಡು ತನ್ನ, ಅಜ್ಞಾನ, ಶಿರೋಭ್ರಮಣೆ, ಹೃದಯಶೂಲೆಗಳುಂಟಾಗುತ್ತವೆ.
೭. ಹಸಿವೆಯನ್ನು ತಡೆದರೆ ಮೈ ಕತ್ತರಿಸುವುದು, ಅರುಚಿ, ಗ್ಲಾನಿ, ಕೃಶತ್ವ, ಹೊಟ್ಟೆ ನೋವು, ತಲೆ ತಿರುಗುವುದು – ಈ ವಿಕಾರಗಳುಂಟಾಗುವುವು.
೮. ನಿದ್ರೆಯನ್ನು ತಡೆದರೆ ಮತ್ತತೆ, ತಲೆ- ಕಣ್ಣುಗಳು ಭಾರವಾಗುವಿಕೆ, ಅಲಸ್ಯ, ಆಕಳೀಕೆ, ಮೈ-ನೋವುಗಳುಂಟಾಗುವುವು.
೯. ಕೆಮ್ಮು ಬಂದಾಗ ತಡೆದರೆ ಹೆಚ್ಚು ಕೆಮ್ಮುಬರುವುದು. ದಮ್ಮು ಅರುಚಿ, ಹೃದ್ರೋಗ, ಕ್ಷಯ, ಬಿಕ್ಕಳಿಕೆಗಳುಂಟಾಗುವುವು.
೧೦. ಆಕಳಿಕೆಯನ್ನು ತಡೆದರೆ ಮೈ ಕತ್ತರಿಸಿದಂತೆ ನೋವು ಹಾಗೂ ಶೀನನ್ನು ತಡೆದಾಗ ಕಂಡುಬರುವ ಇತರ ವಿಕಾರಗಳು ಕಂಡುಬರುವುವು.
೧೧. ಕಣ್ಣೀರು ಬರುವುದನ್ನು ತಡೆದರೆ ನೆಗಡಿ, ಮೂಗಿನಿಂದ ಕಫ ಸ್ರಾವ, ಕಣ್ಣುನೋವು, ಹೃದ್ರೋಗ, ಮನ್ಯಾಸ್ತಂಭ, ಅರುಚಿ, ಶಿರೋಭ್ರಮಣೆ, ಗುಲ್ಮ ವಿಕಾರಗಳುಂಟಾಗುವುವು.
೧೨. ವಾಂತಿ ಬಂದಾಗ ತಡೆದರೆ ವಿಸರ್ಪ, ಪಿತ್ತ ಗಂಧೆ, ಕುಷ್ಠ, ಕಣ್ಣುಗಳಲ್ಲಿ ತಿಂಡಿ, ಪಾಂಡುರೋಗ, ಜ್ವರ, ಕಾಸ, ಬಾಯಿಯಲ್ಲಿ ನೀರೂರಿ ವಾಂತಿ ಬಂದಂತೆ ಆಗುವುದು. ಬಂಗು, ಶ್ವಯಧು ಈ ವಿಕಾರಗಳಾಗುವುವು.
೧೩. ಶುಕ್ರದ ವೇಗವನ್ನು ತಡೆದರೆ ಅಧಿಕ ಪ್ರಮಾಣದಿಂದ ಶುಕ್ರ ಸ್ರಾವ, ವೃಷಣ ಗುದಭಾಗದಲ್ಲಿ ನೋವು ಮತ್ತು ಬಾವು, ಜ್ವರ, ಎದೆನೋವು, ಮೂತ್ರದ ತಡೆ, ಮೈ ಕತ್ತರಿಸಿದಂತಾಗುವಿಕೆ, ಚೇರು ಇಳಿಯುವುದು(Hernia),ಆಶ್ಮರಿ, ನಪುಂಸಕತೆ – ಈ ವಿಕಾರಗಳಾಗುವುವು.
ಮನೋವೇಗಗಳ ನಿಯಂತ್ರಣ
ಮನಸ್ಸಿನ ಸಂಬಂಧವಾದ ಲೋಭ, ಈರ್ಷೆ, ದ್ವೇಷ, ಮತ್ಸರ, ಅತ್ಯಾಶಕ್ತಿ ಮೊದಲಾದ ವೇಗಗಳನ್ನು ತನ್ನ ಹಾಗೂ ಪರಹಿತಕ್ಕಾಗಿ ನಿಗ್ರಹಿಸಬೇಕು. ತನ್ನ ಹಾಗೂ ಪರರ ಸುಖ ಶಾಂತಿಗಳನ್ನು ಕೆಡಿಸುವ ಈ ಮನೋವೇಗಗಳನ್ನು ಸಂಯಮಿಸುವುದರಿಂದ ಅನೇಕ ಮನೋವಿಕಾರಗಳು ನಿರೋಧಿಸಲ್ಪಡುವುವು.
ತುಂಬಾ ಕಠಿಣವಾದ ಮಾತುಗಳನ್ನಾಡುವುದು, ಚಾಡಿ ಹೇಳುವುದು, ಸುಳ್ಳು ಮಾತನಾಡುವುದು, ಅಪ್ರಸಂಗವಿರುವಾಗ ಮಾತನಾಡುವುದನ್ನು ಬಿಡಬೇಕು.
ನಮ್ಮ ದೈಹಿಕ ಪ್ರವೃತ್ತಿಗಳಿಂದ ಪರರಿಗೆ ಅಪಾಯವಾಗುವಂತಿದ್ದರೆ – ಸ್ತ್ರೀಭೋಗ, ಕಳ್ಳತನ, ಹಿಂಸೆಮಾಡುವುದು, ಹೊಡೆದಾಟ ಇತ್ಯಾದಿಗಳನ್ನು ಬಿಡಬೇಕು.
ಮನಸ್ಸು, ಮಾತುಗಳು ಹಾಗೂ ಶಾರೀರಿಕ ಪಾಪ ಕರ್ಮಗಳಿಂದ ಮಾನವನು ಧರ್ಮ, ಅರ್ಥಗಳನ್ನು ಹೊಂದಿ ಸುಖವಾಗಿರುವನು – ಚರಕ.
ಆರೋಗ್ಯ ನಿಯಮಗಳ ಉಲ್ಲಂಘನ
ಸಾಮಾನ್ಯವಾಗಿ ಹೇಳುವುದಾದರೆ ಆರೋಗ್ಯ ನಿಯಮಗಳನ್ನು ಉಲ್ಲಂಘಿಸುವುದೇ ರೋಗಗಳ ಹುಟ್ಟಿಗೆ ಕಾರಣ. ಆದ್ದರಿಂದ ಈ ಮೊದಲು ನಾವು ದಿನಚರ್ಯೆ ಹಾಗು ಋತುಚರ್ಯೆಗಳಲ್ಲಿ ಅನೇಕ ಆರೋಗ್ಯ ನಿಯಮಗಳನ್ನು ತಿಳಿದಿದ್ದೇವೆ. ಅವುಗಳನ್ನು ಸರಿಯಾಗಿ ಪಾಲಿಸಬೇಕು. ಇದರಿಂದ ದೋಷಗಳು ಸಮಸ್ಥಿತಿಗೆ ಉಳಿದು ರೋಗಗಳು ಹುಟ್ಟಿಕೊಳ್ಳಲು ಅಸ್ಪದವಾಗದು.
ಮಂದಾಗ್ನಿ
ಸರ್ವರೋಗಗಳು ಹುಟ್ಟಲು ಮಂದಾಗ್ನಿಯೇ ಕಾರಣವೆಂದು ಆಯುರ್ವೇದದಲ್ಲಿ ಹೇಳಲಾಗಿದೆ. ಇದರಲ್ಲಿ ಆಹಾರವನ್ನು ಪಚನ ಮಾಡುವ ಪಾಚಕಾಗ್ನಿ ಏಳು ಧಾತ್ವಗ್ನಿಗಳು ಹಾಗೂ ಪಂಚಭೂತಾಗ್ನಿಗಳು ಶರೀರದಲ್ಲಿ ಮಂದವಾಗಿದ್ದರೆ ಅವು ತಮ್ಮ ಕಾರ್ಯದಲ್ಲಿ ವಿಮುಖಗೊಂಡು ರೋಗಗಳಿಗೆ ಕಾರಣವಾಗುತ್ತವೆ. ಆದ್ದರಿಂದ ಈ ಶರೀರಾಗ್ನಿಗಳನ್ನು ಸಮವಾಗಿಟ್ಟುಕೊಂಡಿರಲು ಬೇಕಾದ ಕ್ರಮಗಳನ್ನು ಅನುಸರಿಸುತ್ತಿರಬೇಕು.
ಕಾಲಾರ್ಥ ಕರ್ಮಗಳು
ಮಳೆಗಾಲ, ಛಳಿಗಾಲ ಹಾಗೂ ಬೇಸಿಗೆ ಕಾಲಗಳಲ್ಲಿ ಕಂಡಬರುವ ಹೀನ, ಮಿಥ್ಯಾ ಹಾಗೂ ಅತಿಯೋಗಗಳು ರೋಗಗಳಿಗೆ ಕಾರಣವಾಗುತ್ತವೆ. ಉದಾ: ಛಳಿಗಾಲದಲ್ಲಿ ಕಡಿಮೆ ಛಳಿ ಇರುವುದು ಅಥವಾ ಮಿತಿಮೀರಿ ಛಳಿ ಇರುವುದು ಇಲ್ಲವೆ ಒಂದು ಕ್ಷಣ ಛಳಿ ಮತ್ತೊಂದು ಕ್ಷನ ಉಷ್ಣತೆ ಇವುಗಳ ಕ್ರಮವಾಗಿ ಚಳಿಗಾಲದ ಹೀನ, ಅತಿ ಹಾಗೂ ಮಿಥ್ಯಾ ಯೋಗಗಳೆನಿಸುವುವು.
ಪಂಚೇಂದ್ರಯಾರ್ಥಗಳ ಬಗೆಗೆ ಹೇಳುವುದಾದರೆ – ಉದಾ: ಕಣ್ಣುಗಳಿಗೆ ಕೆಲಸವನ್ನು ಕೊಡದಿರುವಿಕೆ, ಕಣ್ಣುಗಳನ್ನು ಸದಾ ಮುಚ್ಚಿಕೊಂಡೇ ಇರುವುದು ಇಲ್ಲವೇ ಒಮ್ಮೆ ಅತಿ ಪ್ರಕಾಶವನ್ನು ಮಗದೊಮ್ಮೆ ಗಾಡಾಂಧಕಾರಗಳನ್ನು ಕಾಣುವುದು, ಕಣ್ಣುಗಳ ಹೀನ, ಮಿಥ್ಯಾ ಅತಿಯೋಗಗಳೆನಿಸುತ್ತವೆ. (ಇದರಂತೆ ಇತರ ಇಂದ್ರಿಯಗಳ ಬಗೆಗೂ ತಿಳಿದುಕೊಳ್ಳಬೇಕು)
ಕಾಲ, ಅರ್ಥ ಹಾಗೂ ಕರ್ಮಗಳ ಸರಿಯಾದ ಸಂಯೋಗವೇ ಒಳ್ಳೆಯ ಆರೋಗ್ಯವನ್ನು ದಯಪಾಲಿಸುವುದು.
ನಮ್ಮ ಶರೀರವನ್ನು ನಾವು ಅತಿಯಾಗಿ ಹಿಂಸಿಸದೇ, ದುಡಿಸದೆಯೂ ಇರದೇ ಒಂದು ಸಮಪ್ರಮಾಣದ ಸೂತ್ರದಿಂದ ಮುಂದುವರೆಸಿಕೊಂಡು ಹೋಗಬೇಕು.
ಇತರ ಕಾರಣಗಳು
ಸ್ವಾಸ್ಥ್ಯ ಭಾದಕಾಂಶಗಳು
· ಅತ್ಯಧಿಕವಾಗಿ ಹುಳಿ ಪದಾರ್ಥ, ರೂಕ್ಷ ಪದಾರ್ಥಗಳಿಂದ ಕೂಡಿದ ಊಟ, ಅತಿ ಹೆಚ್ಚು-ಹೆಚ್ಚು ವ್ಯಾಯಾಮ ಮಾಡುವುದು, ಅಧಿಕ ಹವೆ, ಬಿಸಿಲುಗಳಿಗೆ ಮೈ ಒಡ್ಡುವುದು ಅತಿಯಾಗಿ ಮೈಥುನ ಮಾಡುವುದು, ನಿತ್ಯ ಒಂದೇ ರಸದಿಂದ ಕೂಡಿದ ಆಹಾರ ಸೇವಿಸುವುದು – ಇವುಗಳಿಂದ ಶರೀರದಲ್ಲಿ ಅನೇಕ ಪ್ರಕಾರದ ರೋಗಗಳು ಹುಟ್ಟಿಕೊಳ್ಳುವುವು.
· ಶರೀರಕ್ಕೆ ಆರೋಗ್ಯದಾಯಕ ಆಹಾರದ ಪೂರೈಕೆ ಆಗದಿದ್ದರೆ ಬೆರಿ ಬೆರಿ, ಪೆಲಗ್ರಾ, ಸ್ಕರ್ವಿ, ರಿಕೆಟ್ಸಾ ಮೊದಲಾದ ಕೊರತೆ ರೋಗಗಳು ಹುಟ್ಟಿಕೊಳ್ಳುವುವು. ಸಮತೋಲನ ಆಹಾರ ಸೇವಿಸಿ. ಅವುಗಳ ಕೊರತೆ ದೇಹಕ್ಕೆ ಆಗದಂತೆ ನೋಡಿಕೊಳ್ಳಬೇಕು.
· ಪರಿಸರ ಮಾಲಿನ್ಯದಿಂದ ಹುಟ್ಟಿಕೊಳ್ಳುವ ಅನೇಕ ವಿಷಯಗಳು ನಮ್ಮ ದೇಹದಲ್ಲಿ ಉಸಿರಾಟ, ನುಂಗುವುದು ಇಲ್ಲವೆ ಚರ್ಮ ಸಂಪರ್ಕ ಮಾಧ್ಯಮ ಸೇರಿಕೊಂಡು ರೋಗಗಳಿಗೆ ಕಾರಣವೆನಿಸುವುವು.
· ಕಾರಖಾನೆಗಳಲ್ಲಿ ಕೆಲಸ ಮಾಡುವವರಿಗೆ ಆಯಾ ಉದ್ಯಮಕ್ಕೆ ತಕ್ಕಂತೆ ಕೆಲ ವಿಕಾರಗಳು ಹುಟ್ಟಿಕೊಳ್ಳುವ ಸಾಧ್ಯತೆ ಇದೆ. ಉದಾ: ಬೆಂಕಿಕಡ್ಡಿಯನ್ನು ತಯಾರಿಸುವ ಉದ್ಯಮದಲ್ಲಿ ತೊಡಗುವವರಿಗೆ ರಂಜಕ ವಿಷವು ಬಾಧಿಸುವುದನ್ನು, ಮುಂಜಾಗ್ರತೆ ಅವಶ್ಯ
· ಊಟದಲ್ಲಿಯ ಅಕ್ರಮತೆಗಳಿಂದ ಅಜೀರ್ಣ, ಹೊಟ್ಟೆನೋವು, ಅಪಾನವಾಯು, ವಾಂತಿ, ಭೇದಿ, ಮೊದಲಾದ ವಿಕಾರಗಳು ಹುಟ್ಟಿಕೊಳ್ಳುವುವು. ಆಹಾರ ನಿಯಮಗಳನ್ನು ಸರಿಯಾಗಿ ಪಾಲಿಸಬೇಕು.
· ಮಳೆಯಲ್ಲಿ ನೆನೆದು ಬಂದಾಗ ಸೀನು ನೆಗಡಿ, ಕೆಮ್ಮು, ಜ್ವರ, ಉಬ್ಬುಸ, ವಿಕಾರಗಳು ಕಂಡುಬರುವುವು. ಅದರಂತೆ ಬಹಳ ಬಿಸಿಲಿನಲ್ಲಿ ಓಡಾಡಿದರೆ, ಕೆಲಸ ಮಾಡಿದರೆ ಆಯಾಸ, ದಣಿವು, ಅತಿಯಾದ ಬೆವರು, ಕಣ್ಣಿಗೆ ಕತ್ತಲು ಗೂಡಿಸುವುದು, ಬಾಯಾರಿಕೆ, ಕೈಕಾಲುಗಳು ಸೆಳೆತ, ಸಂಕಟಗಳು ಕಾಣಿಸಿಕೊಳ್ಳುವುವು. ಆದ್ದರಿಂದ ಆಯಾ ಕಾಲಗಳಿಗೆ ತಕ್ಕಂತೆ ಎಚ್ಚರಿಕೆ ತೆಗೆದುಕೊಳ್ಳಬೇಕಲ್ಲದೇ ‘ಅತಿ’ಯನ್ನು ಎಲ್ಲೆಡೆಗೂ ಬಿಡಬೇಕು.
· ಅತಿಯಾಗಿ ಧೂಮಪಾನ ಮಾಡುವುದರಿಂದ ಕೆಮ್ಮು ಶ್ವಾಸ, ಕಾಸ, ಪುಪ್ಪುಸ ಕ್ಷಯ, ಪುಪ್ಪುಸ ಕ್ಯಾನ್ಸರ್ ರೋಗವಾಗಬಹುದು. ಆದ್ದರಿಂದ ತಂಬಾಕುವಿನಿಂದ ತಯಾರಿಸಿದ ಧೂಮಪಾನವನ್ನು ಕೂಡ ಆರೋಗ್ಯ ನಿಯಮಗಳಿಗನುಸಾರ ಮಾಡಬೇಕು.
· ಅತಿಯಾಗಿ ಮದ್ಯಪಾನ ಮಾಡುವುದರಿಂದ ಯಕೃತ ರೋಗಗಳು, ಜಠರದ ವೃಣಗಳು ಹಾಗೂ ನರದೌರ್ಬಲ್ಯ ಮೊದಲಾದ ವಿಕಾರಗಳು ಕಂಡುಬರುವುವು. ಆದ್ದರಿಂದ ಕೂಡದು.
· ತಂಬಾಕನ್ನು ತಾಂಬೂಲಿನಲ್ಲಿ ಹಾಕಿ ಹೆಚ್ಚಾಗಿ ತಿಂದರೆ ಬಾಯಿ, ಗಂಟಲು, ಅನ್ನ ನಾಳಗಳಲ್ಲಿ ದುಷ್ಟ ವ್ರಣಗಳು ಹುಟ್ಟಿಕೊಳ್ಳುವ ಸಾಧ್ಯತೆ ಇದೆ. ಇದರಂತೆ ತಂಬಾಕುವಿನಿಂದ ಕಂಡಬರುವ ಇತರ ವಿಕಾರಗಳೂ ಆಗುವವು. ಆದ್ದರಿಂದ ತಂಬಾಕನ್ನು ಹಾಕಿಕೊಳ್ಳಬಾರದು.
· ದೈಹಿಕ ಕ್ರಿಯೆಗಳಲ್ಲಿಯ ವ್ಯತ್ಯಾಸ, ರಚನಾತ್ಮಕ ದೋಷಗಳು ಅಂತಃಸ್ರಾವಿ ಗ್ರಂಥಿಗಳ ಕ್ರಿಯೆಯಲ್ಲಿಯ ವೈಷಮ್ಯಗಳು ರೋಗಕ್ಕೆ ಕಾರಣವೆನಿಸುತ್ತವೆ.
· ತಮ್ಮ ಸೂಕ್ಷ್ಮ ತತ್ತಿಗಳ ಮೂಲಕ ದೇಹ ಪ್ರವೇಶಗೊಂಡು ಅಲ್ಲಿಯೇ ಬೆಳವಣಿಗೆ ಹೊಂದುವ ನಾರುಹುಳ, ದುಂಡುಹುಳ, ಕಿಲಬಿ ಹುಳ, ಪಟ್ಟಿಹುಳ ಇತ್ಯಾದಿ ಕ್ರಿಮಿ ದೋಷಗಳು ರೋಗಕ್ಕೆ ಕಾರಣವಾಗುತ್ತವೆ. ಆದ್ದರಿಂದ ಶುದ್ಧತೆಯನ್ನು ಕಾಪಾಡಿಕೊಳ್ಳಬೇಕಲ್ಲದೇ ಯಾವಾಗಲೂ ಶುದ್ಧವಾದ, ಸ್ವಚ್ಛವಾದ, ನಿರ್ವಿಷಗೊಳಿಸಿದ ನೀರನ್ನೇ ಕುಡಿಯಬೇಕು.
· ಸಾರ್ವಜನಿಕ ಆರೋಗ್ಯ ವ್ಯವಸ್ಥೆ ಸರಿಯಾಗಿರದಿದ್ದರೆ ಅನೇಕ ಸಾಂಕ್ರಾಮಿಕ ರೋಗಗಳು ಹುಟ್ಟಿಕೊಳ್ಳಲು ಕಾರಣವಾಗುವುವು.
· ಕೆಲ ಅನುವಂಶಿಕ ಕಾರಣಗಳು ರೋಗಕ್ಕೆ ಕಾರಣವಾಗುತ್ತವೆ.
· ಪ್ರಾಣಿಗಳ ನಿಕಟ ಸಂಪರ್ಕ ಅಥವಾ ಸಂಪರ್ಕ, ಕಡಿತಗಳ ಕಾರಣಗಳಿಂದ ರೋಗಕಾರಕ ಕ್ರಿಮಿಗಳು ದೇಹದಲ್ಲಿ ಪ್ರವೇಶಿಸಿ ಕೆಲ ರೋಗಗಳನ್ನುಂಟು ಮಾಡುವುವು. ನಾಯಿ ಕಡಿತದಿಂದ ಹುಚ್ಚು, ಇಲಿಗಳಿಂದ ಪ್ಲೇಗ, ಹಂದಿಯಿಂದ ತಂತು ಮೂತ್ರ, ದನಗಳಿಂದ ಕ್ಷಯ ವಿಕಾರ ಹಾಗೂ ದೀರ್ಘಕಾಲದ ಜ್ವರ, ನಾಯಿ ಬೆಕ್ಕುಗಳಿಂದ ಹುಳುಕಜ್ಜಿ, ಮೈಕೆರೆತ, ಮೊದಲಾದ ಚರ್ಮ ಸಂಬಂಧಿಯಾದ ರೋಗಗಳು ಹುಟ್ಟಿಕೊಳ್ಳುವುವು. ಕಾರಣ ಪ್ರಾಣಿಗಳ ಅತಿಯಾದ ಸಂಪರ್ಕ ಕೂಡದು. ಹಾಗೂ ಕಡಿತ ಮೊದಲಾದ ಪ್ರಸಂಗಗಳಿದ್ದಾಗ ಮುನ್ನೆಚ್ಚರಿಕೆ ರೂಪವಾಗಿ ಲಸಿಕೆಯನ್ನು ತೆಗೆದುಕೊಳ್ಳಬೇಕು.
ರೋಗಕಾರಕ ಸೂಕ್ಷ್ಮ ಅಣುಜೀವಿಗಳು
ಈ ಅಣು ಜೀವಿಗಳು ರೋಗಗಳು ವಿಸರ್ಜಿಸುವ ಮಲ-ಮೂತ್ರ, ವಾಂತಿ, ಸಿಂಬಳ, ಕಫ ಮುಂತಾದವುಗಳಿಂದ ಹೊರಬಂದು ಪರಿಸರದಲ್ಲಿ ಅವರ ಸಂಪರ್ಕಕ್ಕೊಳಗಾದ ಆರೋಗ್ಯವಂತ ವ್ಯಕ್ತಿಯ ಉಸಿರು, ಆಹಾರ, ಚರ್ಮದ ಮೇಲಾದ ಗಾಯಗಳು, ಬಿರುಕುಗಳು, ಇಲ್ಲವೇ ದೈಹಿಕ ಸಂಪರ್ಕದ ಮೂಲಕ ದೇಹ ಪ್ರವೇಶಿಸಿ ಅಲ್ಲಿ ವಿಭಜನೆಯಾಗುತ್ತ ಉಷ್ಣತೆ, ಆದ್ರತೆ ಮತ್ತು ಆಹಾರ ದೊರೆಯುವಿಕೆಗಳಿಂದ ತೀವ್ರ ವೇಗದಲ್ಲಿ ಬೆಳೆಯುತ್ತ ಒಂದು ರೋಗೋತ್ಪತ್ತಿಗೆ ಕಾರಣವೆನಿಸುವುವು. ಈ ರೀತಿ ಒಂದು ಜೀವಾಣು ೨೪ ಗಂಟೆಗಳಲ್ಲಿ ಈ ರೀತಿ ಬೆಳೆದು ಸುಮಾರು ಒಂದುವರೆಕೋಟಿಗಳಷ್ಟಾಗುವುವು. ಎಂದರೆ ಇದರ ಮೇಲಿಂದ ಸಾಂಸರ್ಗಿಕ ರೋಗಗಳು ಹೇಗೆ ತೀವ್ರವಾಗಿ ಹರಡುವುವು ಎಂದರ್ಥವಾಗುತ್ತದೆ. ಇವುಗಳು – ಅನೇಕ ಜಾತಿಯವು ಇವೆ – ಬ್ಯಾಕ್ಟೇರಿಯಾ, ಬ್ಯಾಸಿಲಿ, ಪ್ರೊಟೋಝೇನ್, ಹೆಲ್ಮಿಂಥ್ಯ, ಸ್ಟೈರೋಕೀಟ, ಫಂಗಸ್, ವೈರಸ್ ಇತ್ಯಾದಿ. ಆದ್ದರಿಂದ ಒಳ್ಳೆಯ ವಾತಾವರಣ, ರೋಗಿಯ ಸಂಪರ್ಕದಿಂದ ದೂರವಿರುವಿಕೆ ಹಾಗೂ ಮುನ್ನೆಚ್ಚರಿಕೆ ಅನುಸರಿಸುವುದರಿಂದ ಈ ರೋಗಗಳನ್ನು ಪ್ರತಿಬಂಧಿಸಬಹುದು.
ರೋಗ ಪ್ರತಿಕಾರಕ ಶಕ್ತಿ
ನೈಸರ್ಗಿಕವಾಗಿ ಮಾನವನಲ್ಲಿ ರೋಗ ಪ್ರತಿಕಾರಕ ಶಕ್ತಿ ಇದ್ದೇ ಇರುತ್ತದೆ. ತಂದೆ, ತಾಯಿ, ಅನುವಂಶಿಕತೆ, ವಯಸ್ಸು, ಆಹಾರ, ಪರಿಸರ ಮೊದಲಾದ ಅಂಶಗಳು ರೋಗವೊಂದು ವ್ಯಕ್ತಿಯಲ್ಲಿ ಹರಡಲು ಇಲ್ಲವೆ ಹರಡದಿರಲು ಕಾರಣವೆನಿಸುತ್ತವೆ. ಹಾಗೆಯೇ ತಮ್ಮ ಶರೀರದಲ್ಲಿರುವ ಯಕೃತ, ಪ್ಲೀಹ, ರಸಗ್ರಂಥಿಗಳು ಹಾಗೂ ಶ್ವೇತಗೋಲಕಗಳು ಹೊರಗಿನಿಂದ ಬಂದ ರೋಗಕಾರಕ ಜೀವಾಣುಗಳನ್ನು ಎದುರಿಸಿ ಹೋರಾಡುತ್ತವೆ. ಈ ಹೋರಾಟದಲ್ಲಿ ಜೀವಾಣುಗಳ ಸತ್ತರೆ ರೋಗ ಬರುವ ಪ್ರಶ್ನೆಯೇ ಇಲ್ಲ. ಇಲ್ಲವಾದರೆ ರೋಗ ನಿಶ್ಚಿತ. ಕೆಲವು ವೇಳೆ ತೀವ್ರ ಸಾಂಕ್ರಾಮಿಕ ರೋಗಗಳು ಹುಟ್ಟುವ ಸಂದರ್ಭಗಳಲ್ಲಿ ಕೃತ್ರಿಮವಾಗಿ ಸಿದ್ಧಪಡಿಸಿದ ರೋಗಪ್ರತಿಬಂಧಕ ಲಸಿಕೆಗಳನ್ನು ಕೊಡಲಾಗುತ್ತದೆ. ಈ ಲಸಿಕೆಯಲ್ಲಿ ನಿಃಸತ್ವಗೊಳಿಸಲ್ಪಟ್ಟ ವಿಶಿಷ್ಟ ರೋಗ ಜಂತುಗಳೇ ಇರುತ್ತವೆ. ಇವನ್ನು ರೋಗಜಂತುಗಳು ಪ್ರವೇಶಿಸುವುದಕ್ಕಿಂತ ಮೊದಲು ಶರೀರದಲ್ಲಿ ಬಿಟ್ಟರೆ ಅವು ಮುಂಬರುವ ಜೀವಾಣುಗಳನ್ನು ಎದುರಿಸಿ ಅವುಗಳಿಂದ ಶರೀರಕ್ಕೆ ಯಾವುದೇ ತೊಂದರೆಯಾಗದಂತೆ ನೋಡಿಕೊಳ್ಳುತ್ತವೆ.
ನಮ್ಮ ಆರೋಗ್ಯವನ್ನು ಚೆನ್ನಾಗಿ ಕಾಪಾಡಿಕೊಳ್ಳುವುದಿರಂದ ನೈಸರ್ಗಿಕವಾಗಿ ರೋಗ ಪ್ರತಿಕಾರಕ ಶಕ್ತಿಯು ಬರುವುದು. ಆದ್ದರಿಂದ ನಾವು ನಮ್ಮ ನಿತ್ಯ ಜೀವನದಲ್ಲಿ ಅವಶ್ಯಕತೆಗೆ ತಕ್ಕಂತೆ ವೃಷ್ಯ ಎಂದರೆ ಓಜಸ್ಸನ್ನು ಹೆಚ್ಚಿಸುವ ದ್ರವ್ಯಗಳನ್ನು ಮತ್ತು ವೃದ್ಧಾಪ್ಯ ಹಾಗೂ ವ್ಯಾಧಿಗಳನ್ನು ನಾಶಪಡಿಸುವಂತಹ ರಸಾಯನ ದ್ರವ್ಯಗಳನ್ನು ಸೇವಿಸಬೇಕೆಂದು ಚರಕಾಚಾರ್ಯರು ಹೇಳಿದ್ದಾರೆ? ನಿತ್ಯ ಆಹಾರದಲ್ಲಿ ಹಾಲು, ಹಣ್ಣುಗಳು, ನೆಲ್ಲಿಕಾಯಿ, ತ್ರಿಫಲಾ, ಅಶ್ವಗಂಧ, ಶತಾವರಿ ಇಲ್ಲವೆ ಚ್ಯವನಪ್ರಾಶವನ್ನು ತೆಗೆದುಕೊಳ್ಳಬೇಕು.
ಈ ರಸಾಯನ ಯೋಗಗಳ ಸೇವನೆಯಿಂದ ದೀರ್ಘಾಯುಷ್ಯ, ಸ್ಮೃತಿ, ಬುದ್ಧಿಶಕ್ತಿ, ಆರೋಗ್ಯ, ಯೌವನ, ವರ್ಣ ಹಾಗೂ ಸ್ವರಗಳು ಚೆನ್ನಾಗಿರುವುವು. ಶಾರೀರಿಕ ಹಾಗು ಇಂದ್ರಿಯಗಳು ಬಲವು ಹೆಚ್ಚುವುದು. ವಾಕ್ಸಿದ್ಧಿ ದೊರಕುವುದು. ನಮ್ರತೆ ಹಾಗೂ ಕಾಂತಿಗಳು ಹೆಚ್ಚುವವು. ಸಪ್ತಧಾತುಗಳ ಬೆಳವಣಿಗೆಗೆ ಈ ರಸಾಯನಗಳು ತುಂಬ ಉತ್ತಮವಾದ ಮೌಲ್ಯಗಳನ್ನು ಹೊಂದಿರುತ್ತವೆ. ಆದ್ದರಿಂದ ವಿಧಿಪೂರ್ವಕವಾಗಿ ಈ ರಸಾಯನಗಳನ್ನು ಸೇವಿಸಿದರೆ ದೀರ್ಘಾಯುಷ್ಯ ನಿಶ್ಚಿತವಾಗಿ ದೊರಕುವುದು.
ಆಚಾರ ರಸಾಯನಗಳು
ಸತ್ಯವಾದಿತನ, ಕ್ರೋಧ ಮಾಡಿಕೊಳ್ಳದಿರುವಿಕೆ, ಮದ್ಯ ಹಾಗೂ ಮೈಥುನಗಳಿಂದ ದೂರವಿರುವಿಕೆ, ಅಹಿಂಸಾಚರಣೆ, ಆಯಾಸವನ್ನು ಮಾಡಿಕೊಳ್ಳದಿರುವುದು. ಶಾಂತತನ, ಪ್ರಿಯವಾದಿತನ, ಜಪ ಹಾಗು ಪವಿತ್ರಗಳ ಆಚರಣೆ, ಧೀರತ್ವ, ದಾನಶೀಲತನ, ತಪಸ್ಸು, ದೇವರು-ಆಕಳು-ಬ್ರಾಹ್ಮಣರು-ಆಚಾರ್ಯರು-ಗುರು-ಹಿರಿಯರನ್ನು ಪೂಜಿಸುವುದು. ಕಠೋರ ಮಾತುಗಳನ್ನಾಡದಿರುವುದು, ಪ್ರಾಣಿಗಳನ್ನು ಕರುಣೆಯಿಂದ ನೋಡುವುದು, ಹೊತ್ತಿಗೆ ಸರಿಯಾಗಿ ಮಲಗಿಕೊಳ್ಳುವುದು ಹಾಗೂ ಏಳುವುದನ್ನು ರೂಢಿಸಿಕೊಂಡವರು ನಿತ್ಯವೂ ಹಾಲನ್ನು ಕುಡಿಯುವವರೂ, ದೇಶ-ಕಾಲಗಳಿಗನುಸರಿಸಿ ಆರೋಗ್ಯ ನಿಯಮಗಳನ್ನು ಆಚರಿಸುವವರು, ಯುಕ್ತಿಜ್ಞತೆ, ಅಹಂಕಾರ ರಹಿತತೆ ಹಾಗೂ ಹಿತವಾದ ಆಚರಣೆ ಮಾಡುವವರು, ಉದಾರ ಮನೋಭಾವವುಳ್ಳವರು, ಆಧ್ಯಾತ್ಮಾದಿ ವಿಷಯಗಳನ್ನು ಇಂದ್ರಿಯಾರ್ಥಗಳಿಗೆ ರೂಢಿಸಿಕೊಂಡವರು, ವೃದ್ಧರು ಹಾಗೂ ಅಶಕ್ತ ಜನರನ್ನು ಭಕ್ತಿಯಿಂದ ಕಾಣುವವರು – ಈ ನಡವಳಿಕೆಗಳಿಗೆಲ್ಲ ರಸಾಯನ ಸೇವನೆಯ ಗುಣಗಳನ್ನೇ ಹೊಂದಿವೆ.
ಕಾಯಕಲ್ಪ: ಆಯುರ್ವೇದದ ಮೂಲಪುರುಷ ಚರಕನ ಪ್ರಕಾರ ಔಷಧೋಪಚಾರದಲ್ಲಿ ಮಾನವನಿಗೆ ಬಂದ ರೋಗಗಳನ್ನು ಔಷಧಿ ಕೊಟ್ಟು ಗುಣಪಡಿಸುವುದು ಹಾಗೂ ಉದ್ದೀಪಕೌಷಧಿಗಳಿಂದ ಸ್ವಸ್ಥ ಮಾನವನ ದೇಹ ಮನಸ್ಸುಗಳ ಸಾಮರ್ಥ್ಯವನ್ನು ಹೆಚ್ಚಿಸಿ ರೋಗ ಶರೀರಕ್ಕೆ ತಾಗದಂತೆ ರೋಗನಿರೋಧಕ ಶಕ್ತಿಯನ್ನು ನೈಸರ್ಗಿಕವಾಗಿ ಬೆಳೆಸುವ ಕಾರ್ಯವಲ್ಲದೇ ದೇಹ ಶಕ್ತಿ, ಮೇಧಾಶಕ್ತಿ, ಇಂದ್ರಿಯಶಕ್ತಿ, ಯೌವನ, ಸ್ಫುರದ್ರೂಪ, ಧ್ವನಿ, ಉತ್ಸಾಹಗಳನ್ನೆಲ್ಲ ಹೆಚ್ಚಿಸುವುದು. ಇದರಿಂದ ರೋಗನಿರೋಧತೆ, ಸ್ವಾಸ್ಥದ ಪ್ರಗತಿ ಹಾಗೂ ದೀರ್ಘಾಯುಷ್ಯಗಳು ಸಾಧ್ಯ. ಇವಕ್ಕೇನೇ ರಸಾದಿ ಸಪ್ತಧಾತುಗಳನ್ನು ವೃದ್ಧಿಸುವ ರಸಾಯನ ಚಿಕಿತ್ಸೆ ಎನ್ನಲಾಗಿದೆ.
ಉಗ್ರದಿತ್ಯಾಚಾರ್ಯರು, ಆಯುರ್ವೇದಾಚಾರ್ಯರು ಸ್ವಾಸ್ಥ್ಯವರ್ಧಕ ಅಥವಾ ದೇಹದ ಓಜಸ್ಸನ್ನು ಹೆಚ್ಚಿಸುವ ಅನೇಕ ಗಿಡಮೂಲಿಕೆಗಳನ್ನು ಹೇಳಿದ್ದಾರೆ. ಅವೆಲ್ಲ ದೇಹದ ರೋಗದ ಪ್ರತಿರೋಧಕ ಶಕ್ತಿಯನ್ನು ಹೆಚ್ಚಿಸುತ್ತವೆ ಎಂಬಂಶ ಸಂಶೋಧನೆಗಳಿಂದ ಸ್ಪಷ್ಟವಾಗಿದೆ. ಈ ರಸಾಯನ ಚಿಕಿತ್ಸೆಯಿಂದ ವಯಸ್ಸಾದಂತೆ ದುರ್ಬಲಗೊಳ್ಳುವ ಧೈಮಸ್ ಗ್ರಂಥಿಯು ಚುರುಕುಗೊಳ್ಳುವುದು ಕಂಡುಬಂದಿದೆ (ವಿಶೇಷ ವಿವರಣೆಗಾಗಿ ಕ.ಅ.-೬ ರಸಾಯನಾಧಿಕಾರ ಹಾಗು ೨೫ನೇ ಅಧ್ಯಾಯ ನೋಡಿರಿ).
ಆಯುರ್ವೇದದ ‌ಪ್ರಕಾರ ಆಹಾರ ಮತ್ತು ಔಷಧಿಗಳಲ್ಲಿ ಹೆಚ್ಚಿನ ವ್ಯತ್ಯಾಸವಿಲ್ಲ. ಆಹಾರವು ಔಷಧಿ ಗುಣಗಳನ್ನು ಹೊಂದಿರಬಹುದು ಇಲ್ಲವೇ ವನಸ್ಪತಿಗಳನ್ನು ಆಹಾರದಂತೆ ಸೇವಿಸಬಹುದು.
ಈ ಕಾಯಕಲ್ಪ ಚಿಕಿತ್ಸೆಯನ್ನು ತಜ್ಞ ವೈದ್ಯರ ಮಾರ್ಗದರ್ಶನದಲ್ಲಿ ಮಾಡಿಸಿಕೊಳ್ಳಬೇಕಾಗುತ್ತದೆ. ಇದಕ್ಕೂ ಮೊದಲು ಶರೀರಶುದ್ಧಿಗಾಗಿ ಪಂಚಕರ್ಮ ಚಿಕಿತ್ಸೆಯೂ ಅವಶ್ಯ. ಅದಕ್ಕಾಗಿ ಸಾಕಷ್ಟು ವೇಳೆ ಹಾಗೂ ಹಣದ ಅವಶ್ಯಕತೆ ಇದೆ. ಈ ಚಿಕಿತ್ಸೆಯನ್ನು ಕೇರಳ, ತಮಿಳುನಾಡಿನ ಕೆಲ ವೈದ್ಯ ಶಾಲೆಗಳಲ್ಲಿ, ಆಯುರ್ವೇದ ಕಾಲೇಜಿನ ಆಸ್ಪತ್ರೆಗಳಲ್ಲಿ ಸಂಶೋಧನಾಲಯ ಹಾಗೂ ಪಂಚಕರ್ಮ ಕೇಂದ್ರಗಳಲ್ಲಿ ಮಾಡಲಾಗುತ್ತದೆ. ಇದನ್ನೇ ಆಯುರ್ವೇದದಲ್ಲಿ ನಿತ್ಯ ಆಹಾರದಲ್ಲಿ ಆಹಾರದಂತೆ ಸೇವಿಸಬಹುದಾದಂತಹ ದ್ರವ್ಯಗಳನ್ನು ಹೇಳಲಾಗಿದೆ. ಅವುಗಳನ್ನು ನಮ್ಮ ನಿತ್ಯಜೀವನದಲ್ಲಿ ಉಪಯೋಗಿಸುತ್ತ ಹೋದರೆ ಒಳ್ಳೆಯ ಆರೋಗ್ಯ ರಕ್ಷಣೆಯಾಗುವುದಲ್ಲದೇ ದೀರ್ಘಾಯುಷ್ಯತ್ವವೂ ಸಾಧ್ಯ. ನೆಲ್ಲಿಕಾಯಿ, ತ್ರಿಫಲಾ(ಅಳಲೆಕಾಯಿ, ತಾರಿಕಾಯಿ, ನೆಲ್ಲಿಕಾಯಿ) ತುಳಸಿ, ಅಶ್ವಗಂಧ, ಹಿಪ್ಪಲಿ, ಮಂಡೂಕಪರ್ಣಿ, ಶಂಖಪುಷ್ಟಿ, ಪುನರ್ನವ, ವಿಜಯಸರ, ತೇಜಪತ್ರ, ಅಮೃತಬಳ್ಳಿ, ಅರ್ಜುನ ಇತ್ಯಾದಿಗಳನ್ನು ನಿತ್ಯ ಚ್ಯವನಪ್ರಾಶವನ್ನು ಉಪಯೋಗಿಸಬಹುದು. ನಿತ್ಯ ಇವೆಲ್ಲವನ್ನೂ ಸೇವಿಸಬೇಕೆಂದಲ್ಲ. ಸಾಧ್ಯವಾದವುಗಳನ್ನು, ಅವರವರ ಪ್ರಕೃತಿಗೆ ಹೊಂದುವಂತಹವುಗಳನ್ನು ಉಪಯೋಗಿಸಬಹುದು.
ಕೊನೆಯದಾಗಿ: ಆಯುರ್ವೇದ ಹೇಳುವ ಆರೋಗ್ಯ ನಿಯಮಗಳನ್ನು ವಿಧೇಯತೆಯಿಂದ ಪಾಲಿಸಿದರೆ ಅವನು ವಿಶೇಷ ಗೌರವಕ್ಕೊಳಗಾಗುತ್ತಾನೆ. ಆರೋಗ್ಯವಂತನಾಗುತ್ತಾನೆ ಹಾಗೂ ದೀರ್ಘಾಯುಷಿಯಾಗುತ್ತಾನೆ.
ಜೈನ ವೈದ್ಯಕೀಯ ಪರಂಪರೆ: ೧೭. ರೋಗ ನಿದಾನ ಹಾಗೂ ರೋಗಿಪರೀಕ್ಷೆ
ವೈದ್ಯನಾದವನು ಯಾವುದೇ ಒಂದು ರೋಗಚಿಕಿತ್ಸೆಯನ್ನು ಮಾಡುವ ಮೊದಲು ರೋಗದ ನಿದಾನ (Diagnosis)ವನ್ನು ಮಾಡಬೇಕಾಗುತ್ತದೆ. ರೋಗೋತ್ಪತ್ತಿಗೆ ಕಾರಣವಾದ ಹೇತುವಿಗೆ ‘ನಿದಾನ’ ಎನ್ನುತ್ತಾರೆ. ಇದಕ್ಕೆ ನಿಮಿತ್ತ, ಹೇತು, ಆಯತನ, ಪ್ರತ್ಯಯ, ಉತ್ಥಾನ, ಕಾರಣಗಳೆಂಬ ಪರ್ಯಾಯ ಶಬ್ದಗಳು ಆಯುರ್ವೇದದಲ್ಲಿ ಬಳಕೆಯಲ್ಲಿವೆ. ಮಣ್ಣನ್ನು ತಿನ್ನುವುದರಿಂದ ಪಾಂಡುರೋಗವೂ, ಮಿಥ್ಯಾಹಾರ-ವಿಹಾರಗಳಿಂದ ಜ್ವರರೋಗ ಬರುವುದೆಂದರೆ ಆ ಕಾರಣಗಳೇ ‘ನಿದಾನ’ ವೆನಿಸುತ್ತವೆ.
ರೋಗೋತ್ಪತ್ತಿಗೆ ಪೂರ್ವಜನ್ಮಕೃತ ಕರ್ಮವೇ ಪ್ರಧಾನ ಕಾರಣವೆಂದೂ, ಇನ್ನಿತರ ಕಾರಣಗಳು ನಿಮಿತ್ತದವುಗಳೆಂದೂ ಕಲ್ಯಾಣಕಾರಕದಲ್ಲಿ ಹೇಳಲಾಗಿದೆ.
ವೈದ್ಯನು ಮೊಟ್ಟಮೊದಲು ರೋಗಿಯ ಪರೀಕ್ಷೆಯನ್ನು ಮಾಡಿ ನಂತರ ಔಷಧವನ್ನು ಕೊಡಬೇಕಾಗುತ್ತದೆ. ಪರೀಕ್ಷೆಯ ನಂತರ, ನಿದಾನವನ್ನು ಮಾಡಿ ವಿಭಿನ್ನವಾದ ತರ್ಕವಿತರ್ಕಗಳಿಂದ ತಿಳುವಳಿಕೆ ಪೂರ್ವಕವಾಗಿ ಔಷಧ ಪ್ರಯೋಗ ಮಾಡಬೇಕು.
ರೋಗದ ಜ್ಞಾನವು ರೋಗನಿದಾನ, ಪೂರ್ವರೂಪ, ರೂಪ, ಉಪಶಯ ಹಾಗೂ ಸಂಪ್ರಾಪ್ತಿ ಎಂದು ಐದು ವಿಧಗಳಿಂದ ಆಗುವುದು ಎಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. ರೋಗೋತ್ಪತ್ತಿಯ ಮೊದಲು ಕೆಲಲಕ್ಷಣಗಳು ದೇಹದಲ್ಲಿ ಕಂಡುಬರುವುದಕ್ಕೆ ‘ಪೂರ್ವರೂಪ’ಎನ್ನುತ್ತಾರೆ. ಜ್ವರದ ಪೂರ್ವರೂಪವಾಗಿ ಶ್ರಮ, ಅಲಸ್ಯ, ಆಕಳಿಕೆಗಳು ಬರುವುವು. ‘ರೂಪ’ ದಲ್ಲಿ ರೋಗದ ಲಕ್ಷಣಗಳು ಸಂಪೂರ್ಣವಾಗಿ ಕಂಡುಬರುತ್ತವೆ. ನಾವು ಮಾಡಿದ ನಿದಾನಕ್ಕನುಗುಣವಾಗಿ ರೋಗಿಗೆ ಚಿಕಿತ್ಸೆ ನೀಡಿದಾಗ ರೋಗವು ದೂರವಾದರೆ ಅದು ‘ಉಪಶಯ’ವೆನಿಸುತ್ತದೆ. ‘ಸಂಪ್ರಾಪ್ತಿ’ ಎಂದರೆ ಯಾವ ಕಾರಣಗಳಿಂದ ಶರೀರಸ್ಥ ದೋಷಧಾತು ಮಲಗಳು ದೂಷಿತವಾಗಿ ಯಾವ ಪೂರ್ವರೂಪಗಳನ್ನು ರೂಪಗಳನ್ನು ತೋರಿಸಿ ರೋಗದ ಹುಟ್ಟುವಿಕೆಗೆ ಅವಕಾಶ ಮಾಡಿಕೊಟ್ಟಿತು ಹಾಗೂ ಅದು ಯಾವ ಚಿಕಿತ್ಸಾ ಕ್ರಮಗಳಿಂದ ರೋಗದ ನಿವಾರಣೆಗೆ ಸಯಾಯವಾಯಿತು ಎಂಬುದರ ಮೇಲೆ ರೋಗದ ಸರಿಯಾದ ಜ್ಞಾನವು ನಮಗಾಗುವುದು. ಆಗ ಮಾತ್ರ ದೇಹದಲ್ಲಿ ರೋಗವು ಹೇಗೆ ಪ್ರವೇಶಿಸಿ ಯಾವ ದೋಷ-ಧಾತುಗಳನ್ನು ಕೆಡಿಸಿ ಯಾವ ಅಂಶದಲ್ಲಿ ರೋಗೋತ್ಪತ್ತಿಗೆ ಕಾರಣವಾಯಿತು. ಎಂದು ನಿಶ್ಚಿತವಾಗಿ ಹೇಳುವುದಕ್ಕೆ ‘ಸಂಪ್ರಾಪ್ತಿ’ ಎನ್ನುತ್ತಾರೆ.
ನಾಲ್ಕು ಪ್ರಕಾರಗಳು
೧. ಸನ್ನಿಕೃಷ್ಟ ಕಾರಣ: (ಸಮೀಪಸ್ಥ ಕಾರಣಗಳು) ಬೆಳಿಗ್ಗೆ ಕಫ ದೋಷದ ಅಧಿಕ್ಯತೆ ಇರುವುದರಿಂದ ಕೆಮ್ಮು-ಉಬ್ಬುಸಗಳು ಹೆಚ್ಚಾಗಿ ಆಗುವುವು. ಅದರಂತೆ ಚಿಕ್ಕ ವಯಸ್ಸಿನಲ್ಲಿ ಕಫದ ದೋಷವೇ ಹೆಚ್ಚಾಗಿರುವುದರಿಂದ ಕಫ ರೋಗಗಳೇ ಹೆಚ್ಚು ಬರುವುವು. ಸ್ವಲ್ಪ ಶೀತ ವಾತಾವರಣದಲ್ಲಿ ಓಡಾಡಿದಾಗ, ನೀರು-ಹವೆ ಬದಲಾವಣೆ ಆದಾಗ ನೆಗಡಿ ಬಂದರೆ ಅದು ಸನ್ನಿಕೃಷ್ಟ ಕಾರಣವೆನಿಸುವುದು.
೨. ವಿಪ್ರಕೃಷ್ಟ ಕಾರಣ: (ದೂರದ ಕಾರಣಗಳು) ಹೇಮಂತ ಋತುವಿನಲ್ಲಿ ಸಂಚಿತವಾದ ಕಫವು ವಸಂತ ಋತುವಿನಲ್ಲಿ ಪ್ರಕುಪಿತವಾಗಿ ಕಫಜ ರೋಗಗಳನ್ನುಂಟು ಮಾಡುವುದು. ಇದು ದೂರದ ಕಾರಣವೆನಿಸುವುದರಿಂದ ವಿಪ್ರಕೃಷ್ಟ ಕಾರಣವೆನ್ನುತ್ತಾರೆ. ರೋಗವೊಂದರ ಪ್ರಾದುರ್ಭಾವಕ್ಕೆ ಪೂರ್ವವಾಗಿಯೇ ಕಾರಣವೆನಿಸುವ ಹೇತುಗಳಿಗೆ ವಿಪ್ರಕೃಷ್ಣ ಕಾರಣ ಎನ್ನುವರು.
೩. ವ್ಯಭಿಚಾರಿ ಕಾರಣ: ರೋಗವನ್ನುಂಟು ಮಾಡಲು ಬೇಕಾದ ಶಕ್ತಿ ಇಲ್ಲದ ಕಾರಣಗಳಿಗೆ ವ್ಯಭಿಚಾರಿ ಕಾರಣಗಳೆನ್ನುತ್ತಾರೆ. ಚಿಕ-ಪುಟ್ಟ ಅನೇಕ ಕಾರಣಗಳಿಂದ ದೋಷಗಳೂ ಹೆಚ್ಚು ದುಷ್ಟವಾಗದೆ ಮುಂದೆ ರೋಗಗಳು ಹುಟ್ಟಲು ಆಸ್ಪದವಾಗುವುದಿಲ್ಲ. ಇದರಂತೆ ರೋಗಪ್ರತಿರೋಧ ಶಕ್ತಿ ಇರುವವನಲ್ಲಿ ಸಣ್ಣ ಕಾರಣಗಳು ರೋಗವನ್ನುಂಟು ಮಾಡಲಾರವು. ವಾತಾವರಣವು ಸ್ವಲ್ಪ ಶೀತವಾದಾಗ ಒಬ್ಬ ಬಲಿಷ್ಟ ವ್ಯಕ್ತಿಗೆ ನೆಗಡಿ ಬರಲಾರದು. ಆಗ ಆ ಶೀತವಾತಾವರಣವು ವ್ಯಭಿಚಾರ ಕಾರಣವೆನಿಸುತ್ತದೆ.
೪. ಪ್ರಧಾನ ಕಾರಣ: ತಮ್ಮ ಉಗ್ರ ಸ್ವಭಾವಗಳಿಂದ ದೋಷಗಳನ್ನು ಪ್ರಕುಪಿತಗೊಳಿಸಿ ರೋಗೋತ್ಪತ್ತಿಗೆ ಕಾರಣವಾಗುವ ಹೇತುಗಳಿಗೆ ಪ್ರಧಾನಕಾರಣವೆನ್ನುತ್ತಾರೆ. ಮಾರಕಗಳಾದ ವಿಷಗಳು, ಹಾವು- ಚೇಳು, ಮೊದಲಾದ ವಿಷ ಜಂತುಗಳ ಕಡಿತ, ನಿದ್ರಾಕರವಾದ ಔಷಧಿಗಳ ಸೇವನೆ ಮೊದಲಾದ ಕಾರಣಗಳು ಪ್ರಧಾನವೆನಿಸುತ್ತವೆ.
ನಿದಾನದಲ್ಲಿ ಮುಖ್ಯವಾಗಿ ಬಾಹ್ಯಹೇತು ಹಾಗೂ ಅಭ್ಯಂತರ ಹೇತುಗಳೆಂದು ಎರಡು ಭೇದಗಳನ್ನು ಮಾಡಬಹುದು.
೧. ಬಾಹ್ಯಹೇತು: ಆಹಾರ-ವಿಹಾರ, ಕಾಲ, ಜೀವಾಣು, ಅಘಾತ, ದಂಶಕ ಕೀಟಗಳ ವಿಷ, ವಿದ್ಯುದಾಘಾತ, ವಿಷ- ಮೊದಲಾದ ಕಾರಣಗಳು ರೋಗದುತ್ಪತ್ತಿಗೆ ಬಾಹ್ಯಹೇತುಗಳಾಗುತ್ತವೆ. ಇವುಗಳು ತಮ್ಮ ತಮ್ಮ ಗುಣ ವಿಶೇಷಗಳಿಂದ ಸದ್ಯೋಮಾರಕಗುಣ ಅಥವಾ ತಮ್ಮ ಸ್ವಭಾವ ವಿಶೇಷತೆಗಳಿಂದ ದೋಷಗಳನ್ನು ತೀವ್ರವಾಗಿ ಕೆಡಿಸಿ ರೋಗದುತ್ಪತ್ತಿಗೆ ಕಾರಣವಾಗುತ್ತವೆ.
೨. ಅಭ್ಯಂತರ ಹೇತು: ಶರೀರಸ್ಥವಾದ ದೋಷ ಹಾಗೂ ಸಪ್ತ ಧಾತುಗಳೇ ಅಭ್ಯಂತರ ಹೇತು ಎನಿಸುತ್ತವೆ.
ರೋಗಿಪರೀಕ್ಷೆ
ರೋಗದ ಸಂಪೂರ್ಣ ಜ್ಞಾನಕ್ಕಾಗಿ ವೈದ್ಯರು ರೋಗಿಯನ್ನು ಸ್ವತಃ ಪರೀಕ್ಷಿಸಬೇಕಾಗುತ್ತದೆ. ಇಲ್ಲದಿದ್ದರೆ ರೋಗವಿರುವುದೊಂದು, ಮದ್ದು ಕೊಡುವುದೊಂದು – ಹೀಗಾಗಿ ವೈದ್ಯನು ಚಿಕಿತ್ಸೆಯಲ್ಲಿ ಅಸಫಲನಾಗುವ ಸಂಭವವೇ ಹೆಚ್ಚು. ವೈದ್ಯನಿರುವುದು ರೋಗಿ ಮಾನವಕುಲ ಕೋಟಿಯ ರೋಗಗಳನ್ನು ನಿವಾರಿಸಿ ಅವರಿಗೆ ಮತ್ತೆ ಸ್ವಾಸ್ಥ್ಯವನ್ನುಂಟು ಮಾಡುವುದಕ್ಕಾಗಿಯೇ ಎಂಬ ಮಾತನ್ನು ಮರೆಯಬಾರದು. ಆದ್ದರಿಂದ ವೈದ್ಯನು ರೋಗಿಯನ್ನು ಅನೇಕ ವಿಧದ ಪರೀಕ್ಷೆಗಳಿಂದ ತಪಾಸಣೆ ಮಾಡಿ ರೋಗವನ್ನು ಚೆನ್ನಾಗಿ ತಿಳಿದುಕೊಂಡು ಚಿಕಿತ್ಸಿಸಬೇಕು.
ವೈದ್ಯಕೀಯ ಶಾಸ್ತ್ರಗಳ ಅಧ್ಯಯನ ಹಾಗೂ ಚಿಕಿತ್ಸಾನುಭವ ಹೊಂದಿದ ಚಿಕಿತ್ಸೆಗಾಗಿ ರಾಜಮುದ್ರೆಯನ್ನು ಪಡೆದುಕೊಂಡ ವೈದ್ಯನು ಮಾತ್ರ ರೋಗಿ ಚಿಕಿತ್ಸೆ ಮಾಡಬೇಕು ಎಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ. ಅಜ್ಞಾನಿ ವೈದ್ಯನು ಒಂದು ವೇಳೆ ಚಿಕಿತ್ಸೆಯಲ್ಲಿ ಯಶಸ್ವಿಯಾದರೂ ಅದು ಆಕಸ್ಮಿಕ ಹೊರತು ಪ್ರಶಂಸನೀಯವಲ್ಲ. ಕಾರಣ ರಾಜ(ಸರಕಾರ)ನಿಂದ ಅನುಮೋದಿತ, ಕ್ರಿಯಾಕುಶಲ, ಸುಯೋಗ್ಯನಾದ ವೈದ್ಯನು ಯೋಗ್ಯ ತಿಥಿ, ವಾರ, ನಕ್ಷತ್ರ, ಯೋಗ ಕಾರಣ, ಮುಹೂರ್ತ, ತಾರಾಬಲ, ಚಂದ್ರಬಲ, ಅನುಕೂಲ, ದೂತಲಕ್ಷಣ, ಪ್ರಶಸ್ತ ಶಕುನಗಳನ್ನು ನೋಡಿಕೊಂಡು ಚಿಕಿತ್ಸೆಗೆ ಮುಂದಾಗಬೇಕು.
೧. ದರ್ಶನ ಪರೀಕ್ಷೆ: ರೋಗಿಯ ಶರೀರದ ಬಣ್ಣ, ಆಕೃತಿ, ವ್ಯಂಜನ, ಲಕ್ಷಣ, ಉಪಚಯ, ಗ್ಲಾನಿ, ಹರ್ಷ, ಸ್ನೇಹ ಮೊದಲಾದ ಅಂಶಗಳು ಕೇವಲ ರೋಗಿಯನ್ನು ನೋಡುವುದರಿಂದ ಗೊತ್ತಾಗುತ್ತವೆ. ಕೇವಲ ಕಣ್ಣುಗಳಿಂದ ಇಲ್ಲವೇ ಯಾವುದಾದರೂ ಉಪಕರಣಗಳ ಸಹಾಯದಿಂದ ರೋಗಿಯನ್ನು ತಪಾಸಿಸುವುದಕ್ಕೆ ‘ದರ್ಶನ’ ಎನ್ನುವರು. ಕ್ಷ-ಕಿರಣ, ಸೂಕ್ಷ್ಮ ದರ್ಶನ ಯಂತ್ರ, ಸೋನೋಗ್ರಾಫಿ – ಮುಂತಾದವೆಲ್ಲ ಇದರಲ್ಲಿಯೇ ಒಳಗೊಳ್ಳುತ್ತವೆ.
೨. ಸ್ಪರ್ಶನ ಪರೀಕ್ಷೆ: ರೋಗಿಯನ್ನು ಮುಟ್ಟಿ, ವಿವಿಧಾಂಗಗಳ ಪರೀಕ್ಷೆಯನ್ನು ಮಾಡುವುದಕ್ಕೆ ‘ಸ್ಪರ್ಶನ’ ಎನ್ನುತ್ತಾರೆ. ಶರೀರದ ಉಷ್ಣತೆ, ಶೀತತೆ, ಮೃದು – ಕಠಿಣ, ಸ್ನಿಗ್ದ- ರೂಪ, ಲಘು – ಗುರು, ನಾಡೀ ಹೀಗೆಲ್ಲ ಅಂಶಗಳು ಗೊತ್ತಾಗುತ್ತವೆ.
೩. ಪ್ರಶ್ನ ಪರೀಕ್ಷೆ : ರೋಗ ಸಂಬಂಧವಾದ ಅನೇಕ ವಿಷಯಗಳನ್ನು ನಾವು ಕೇವಲ ದರ್ಶನ ಹಾಗು ಸ್ಪರ್ಶನ ಕ್ರಮಗಳಿಂದ ತಿಳಿಯಲು ಸಾಧ್ಯವಾಗುವುದಿಲ್ಲ. ಅಂತಹ ವಿಷಯಗಳನ್ನು ನಾವು ಅವರ ಬಾಯಿಯಿಂದಲೇ ತಿಳಿಯಬೇಕಾಗುವುದು. ಆದ್ದರಿಂದ ವೈದ್ಯನಾದವನು ರೋಗಿಗೆ ಅನೇಕ ಪ್ರಶ್ನೆಗಳನ್ನು ಹಾಕಿ ಅವನಿಂದ ರೋಗದ ಮಾಹಿತಿ ಸಂಗ್ರಹಿಸಬೇಕು. ರೋಗಿಯನ್ನು ಕೇಳುವುದರಿಂದ ಅತೀತ ವೃತ್ತ, ವೈಯಕ್ತಿಕ ವೃತ್ತ, ಪಾರಿವಾರಿಕ ವೃತ್ತ, ಸಧ್ಯ ವೇದನೆಯ ಸ್ವರೂಪ – ಮುಂತಾದವುಗಳನ್ನು ಕೇಳಿ ತಿಳಿಯುವುದರಿಂದ ಚಿಕಿತ್ಸೆಗೆ ಹೆಚ್ಚು ಅನುಕೂಲವಾಗುವುದು. (ಕ.ಅ.೭, ಶ್ಲೋಕ.೫೪, ೫೫,೫೬)
ವೈದ್ಯನು ರೋಗಿಯ ಭೌತಿಕ ಚಿಹ್ನೆಗಳನ್ನು ಸ್ಪರ್ಶನದಿಂದ ತಿಳಿಯಲು ಸಾಧ್ಯ. ಅದಕ್ಕೆ ವೇದನಾತ್ಮಕವಾದ ಅನುಭವಗಳನ್ನು ಕೇವಲ ರೋಗಿಯಿಂದಲೇ ಕೇಳಬೇಕಾಗುತ್ತದೆ. ಅದಕ್ಕೆ ವೇದನಾತ್ಮಕ ಲಕ್ಷನಗಳೆನ್ನುತ್ತಾರೆ. ಉದಾ: ಒಬ್ಬ ಹೊಟ್ಟೆನೋವಿನ ರೋಗಿಗೆ ನೋವು ಯಾವ ಸ್ಥಾನದಲ್ಲಿ ಹೆಚ್ಚಾಗಿದೆ? ಅದುಮಿದರೆ ನೋವು ಹೆಚ್ಚಾಗುವುದೋ ಹೇಗೆ? ಯಾವ ವೇಳೆಯಲ್ಲಿ ಹೆಚ್ಚಿಗೆ ಎನಿಸುವುದು, ನೋವು ಬಂದಾಗ ವಾಂತಿ ಆಗುವುದೇ, ಊಟವಾದ ಮೇಲೆ ಅಥವಾ ಮೊದಲು ಇಲ್ಲವೇ ಮಧ್ಯದಲ್ಲಿ ನೋವು ಹೆಚ್ಚು ಎನಿಸುವುದೇ? ಯಾವ ಕ್ರಮಗಳನ್ನು ಅನುಸರಿಸುವುದರಿಂದ ನೋವು ಕಡಿಮೆ ಎನಿಸುವುದು?ನೋವು ಎಷ್ಟು ದಿವಸಗಳಿಂದ ಇದೆ? ನೋವು ಯಾವಾಗ ಹೆಚ್ಚು ಇಲ್ಲವೇ ಕಡಿಮೆ ಎನಿಸುವುದು – ಹೀಗೆ ಪ್ರಶ್ನೆಗಳನ್ನು ಹಾಕಿ ಉತ್ತರ ಪಡೆದುಕೊಂಡರೆ ರೋಗದ ನಿಶ್ಚಿತ ಜ್ಞಾನವಾಗುವುದು.
ಅಷ್ಟವಿಧ ಪರೀಕ್ಷೆಗಳು: ರೋಗಿಯ ನಾಡೀ, ಮೂತ್ರ, ಮಲ, ನಾಲಗೆ, ಶಬ್ಧ, ಸ್ಪರ್ಶ, ಆಕೃತಿ, ಕಣ್ಣು – ಹೀಗೆ ಎಂಟು ವಿಧ ಪರೀಕ್ಷೆಗಳನ್ನು ಮಾಡಬೇಕೆಂದು ಆಯುರ್ವೇದ ಹೇಳುತ್ತದೆ.
೧. ನಾಲಗೆ ಪರೀಕ್ಷೆ : ವಾತದಿಂದ ನಾಲಗೆಯು ಒಣಗಿ ಒಡೆದು ತೆಂಗಿನ ಎಲೆಯಂತೆ ಕಾಣುವುದು, ಪಿತ್ತದಿಂದ ಕೆಂಪು ಇಲ್ಲವೇ ನೀಲಿ ವರ್ಣದ್ದಾಗಿರುವುದು, ಕಫದಿಂದ ಬೆಳ್ಳಗಾಗಿದ್ದು ದ್ರವದಿಂದ ಕೂಡಿರುವುದು, ತ್ರಿದೋಷಗಳು ಅಧಿಕವಾದಾಗ್ಗೆ ಬೆಂದಂತೆಯೂ, ಕಪ್ಪು ವರ್ಣದ್ದಾಗಿಯೂ- ಎರಡು ದೋಷಗಳು ಅಧಿಕವಾದಾಗ್ಗೆ ಅವುಗಳ ಲಕ್ಷಣಗಳಿಂದ ಕೂಡಿರುವುದು.
ನಾಲಗೆಯು ಅತಿ ತೆಳ್ಳಗೆ ಅಥವಾ ಅತಿ ದಪ್ಪವಾಗಿದ್ದರೆ ಯಾವ ವ್ಯಾಧಿಯಾದರೂ ಅಸಾಧ್ಯವಾದ್ದರಿಂದ ಔಷಧಗಳಿಂದ ಹೋಗುವುದಿಲ್ಲವೆಂದು ತಿಳಿಯಬೇಕು.
ನಾಲಿಗೆಯು ಅತಿ ಬಿಸಿಯಾಗಿ ಬಹಳ ಒಣಗಿದ್ದು, ಉರಿಯುಳ್ಳದ್ದಾಗಿದ್ದರೆ ಅಥವಾ ತಣ್ಣಗಾಗಿದ್ದರೆ ಅದು ಮರಣಭಯವನ್ನು ಸೂಚಿಸುತ್ತದೆ.
ಮೂತ್ರ ಪರೀಕ್ಷೆ: ಮೂತ್ರವು ವಾತದಿಂದ ಹಳದಿಮಿಶ್ರ ಬಿಳುಪಾಗಿಯೂ, ಪಿತ್ತದಿಂದ ಕೆಂಪು ಮತ್ತು ನೀಲಿವರ್ಣದ್ದಾಗಿಯೂ, ರಕ್ತದಿಂದ ಕೆಂಪಾಗಿಯೂ, ಕಫದಿಂದ ನೊರೆಕೂಡಿಕೊಂಡು ಸ್ವಸ್ಛವಾಗಿರುವುದು.
ವಿಧಿಪ್ರಕಾರವಾಗಿ ಹಿಡಿದಿಟ್ಟ ಮೂತ್ರದಲ್ಲಿ ಒಂದು ತೈಲಬಿಂದುವನ್ನು ಬಿಟ್ಟರೆ ಅದರಲ್ಲಿ ಗುಳ್ಳೆಗಳು ಉಂಟಾದರೆ ಪಿತ್ತದೋಷವಿದೆ ಎಂತಲೂ, ಮೂತ್ರದ ಮೇಲೆ ಹೊಗೆಯಂತೆ ಕಟ್ಟಿದರೆ ವಾತದೋಷವೆಂತಲೂ, ಬಿಂದುವು ಮೂತ್ರದೊಡನೆ ಸೇರಿಹೋದರೆ ಅದು ಕಫದೋಷವೆಂದು ತಿಳಿಯಬೇಕು. ತೈಲಬಿಂದುವು ಮೂತ್ರದಲ್ಲಿ ಮುಳುಗಿದರೆ ಇಲ್ಲವೆ ತಿರುಗದಿದ್ದರೆ ಅದು ಅನಿಷ್ಟ ಸೂಚನೆ ಎಂದು ತಿಳಿಯಬೇಕು. ಮಧುಮೇಹ ರೋಗಿ ವಿಸರ್ಜಸಿದ ಮೂತ್ರದ ಮೇಲೆ ಇರುವೆಗಳು ಮೆತ್ತಿಕೊಂಡಿರುವುದನ್ನು ಕಂಡು ಅದರಲ್ಲಿ ಸಕ್ಕರೆಯ ಅಂಶವಿದೆ ಎಂದು ಕಂಡು ಹಿಡಿಯಬಹುದು.
ಮುಖಪರೀಕ್ಷೆ: ವಾತಪ್ರಕೋಪಗೊಂಡಾಗ್ಗೆ ಮುಖವು ಒಣಗಿ, ಸ್ತಬ್ಧವಾಗಿ ಮತ್ತು ಪ್ರಭೆಯಿಲ್ಲದ್ದಾಗಿರುವುದು. ಪಿತ್ತ ಪ್ರಕೋಪದಲ್ಲಿ ಮುಖವು ಕೆಂಪು ಅಥವಾ ಅರಿಶಿನ ಬಣ್ಣದ್ದಾಗಿ ಬೆಂದ ಛಾಯೆಯುಳ್ಳದ್ದಾಗಿರುವುದು. ಕಫ ಪ್ರಕೋಪದಲ್ಲಿ ಮುಖವು ಗುರುವಾಗಿ ಸ್ನಿಗ್ಧವಾಗಿದ್ದು ಬಾಡಿಕೊಂಡಿರುವುದು, ತ್ರಿದೋಷದಲ್ಲಿ ಮೂರು ದೋಷಗಳ ಲಕ್ಷಣಗಳುಳ್ಳದ್ದಾಗಿರುವುದು. ದ್ವಂದ್ವ ದೋಷಗಳಲ್ಲಿ ಆ ಎರಡು ದೋಷಗಳ ಲಕ್ಷಣಗಳಿರುವುವು.
ಕಣ್ಣಿನ ಪರೀಕ್ಷೆ: ವಾತರೋಗಿಯ ಕಣ್ಣುಗಳು ರೌದ್ರ, ರೂಕ್ಷ, ಒಳಗೆ ಕಪ್ಪು, ವರ್ಣ, ಹೊರಗೆ ಹೊಗೆಯ ವರ್ಣವಾಗಿ, ಸ್ತಬ್ಧ, ಚಂಚಲವಾಗಿರುವುವು.
ಪಿತ್ತಕಾರದಲ್ಲಿ ಕಣ್ಣುಗಳು ಅರಿಶಿನ, ನೀಲ ಅಥವಾ ಕೆಂಪು ವರ್ಣವಾಗಿಯೂ, ಉರಿಯುಳ್ಳವಾಗಿಯೂ, ದೀಪದ ಬೆಳಕನ್ನು ಸಹನ ಮಾಡದಂತೆಯೂ ಇರುವುವು.
ಕಫವಿಕಾರದಲ್ಲಿ ಕಣ್ಣುಗಳು ಬೆಳ್ಳಗೆ, ನೀರು ತುಂಬಿರುವುವು, ಭಾರವಾಗಿದ್ದು, ಹೀನ ಪ್ರಕಾಶ ಮಂದ ದೃಷ್ಟಿಯುಳ್ಳವಾಗಿರುವುವು.
ತ್ರಿದೋಷವಿಕಾರ ಬಂದಾಗ್ಗೆ ಮೂರು ದೋಷಗಳ ಲಕ್ಷಣಗಳು ಕಣ್ಣಲ್ಲಿ ಕಾಣಿಸುವುವು. ಕೂಡಲೇ ಮುಚ್ಚಿಹೋಗುತ್ತಿದ್ದರೆ ಇಲ್ಲವೆ ಯಾವಾಗಲೂ ತೆರೆದಿದ್ದು ಇಲ್ಲವೇ ಮುಚ್ಚಿದ್ದವಿದ್ದರೆ, ಕರಿ ಅಲೆಯು ಲೋಪವಾಗಿದ್ದರೆ ಅಥವಾ ತಾರೆಯು ತಿರುಗುತ್ತಾ ಧೂಮ್ರವರ್ಣವಾಗಿಯೂ, ಉಗ್ರವಾಗಿಯೂ ಇದ್ದರೆ, ಕಣ್ಣುಗಳು ಬಹುವರ್ಣವಾಗಿ ಅನೇಕ ವಿಕಾರವಾದ ಜೇಷ್ಟೆಗಳುಳ್ಳದ್ದಾಗಿದ್ದರೆ ರೋಗಿಗೆ ಮೃತ್ಯು ಸಮೀಪಿಸಿದೆ ಎಂದು ನಿಶ್ಚಿಯವಾಗಿ ಹೇಳಬಹುದು. ಸೌಮ್ಯವಾದ ದೃಷ್ಟಿಯುಳ್ಳ, ಪ್ರಸನ್ನ ಛಾಯೆಯುಳ್ಳ, ನಿಜಸ್ಥಿತಿಯಲ್ಲಿರುವ ಮತ್ತು ಮನೋಹರವಾದ ಕಣ್ಣುಗಳು ರೋಗಿಯ ರೋಗವು ಶೀಘ್ರವಾಗಿ ಶಾಂತವಾಗುವುದೆಂಬುದರ ಸೂಚನೆಯಾಗಿದೆ.
ಮಲಪರೀಕ್ಷೆ: ವಾತಪ್ರಕೋಪದಿಂದ ಮಲವು ಕಡಿದು, ನೊರೆಕೂಡಿಕೊಂಡು, ರೂಕ್ಷವಾಗಿದ್ದು ಹೊಗೆ ವರ್ಣದ್ದಾಗಿರುವುದು. ಕಫ ವಾತರೋಗದಲ್ಲಿ ಮಲದ ವರ್ಣವು ಕಪ್ಪು ಮಿಶ್ರ ಅರಿಶಿನ ವರ್ಣದ್ದಾಗಿರುವುದು. ಪಿತ್ತವಾಯುವಿನಿಂದ ಮಲವು ಬದ್ಧವಾಗಿ, ಬಹಳವಾಗಿ ಒಡೆದು, ಅರಿಶಿನ ಶ್ಯಾಮ ವರ್ಣದ್ದಾಗಿರುತ್ತದೆ. ಕಫ ಪಿತ್ತದಿಂದ ಮಲ ಅರಿಶಿನ ಮತ್ತು ಶ್ಯಾಮ ಮಿಶ್ರವರ್ಣದ್ದಾಗಿ, ಸ್ವಲ್ಪ ತೆಳ್ಳದಾಗಿ, ಪಿಚ್ಛಿಲವಾಗಿರುವುದು. ತ್ರಿದೋಷದಿಂದ ಮಲವು ಒಡೆದು, ಬದ್ಧವಾಗಿ ವರ್ಣದಲ್ಲಿ ಶ್ಯಾಮ ಸ್ವಲ್ಪ ಅರಿಶಿನ ಮತ್ತು ಬೆಳ್ಳಗಾಗಿರುವುದು.
ಮಲವು ಸಡಿಲಾಗಿ, ದುರ್ಗಂಧವುಳ್ಳದ್ದಾಗಿದ್ದರೆ ಅದು ಅಜೀರ್ಣಜನ್ಯವೆಂದು ತಿಳಿಯಬೇಕು.
ಜಲೋದರದಲ್ಲಿ ಮಲವು ಬಹಳ ದುರ್ವಾಸನೆಯುಳ್ಳದ್ದಾಗಿಯೂ, ಬೆಳ್ಳಗಾಗಿಯೂ ಇರುತ್ತದೆ.
ಕ್ಷಯರೋಗದಲ್ಲಿ ಮಲವು ಕಪ್ಪದಾಗಿರುವುದು.
ಅತಿ ಕಪ್ಪು, ಅತಿ ಬೆಳ್ಳಗೆ, ಅತಿ ಹಳದಿ, ಇಲ್ಲವೇ ಅತಿ ಕೆಂಪು, ಕಪ್ಪು ಮಿಶ್ರಿತ ಮಲ ವಿಸರ್ಜನೆಯಾದರೆ ಅದು ಮರಣಸೂಚಕವೆಂದು ತಿಳಿಯಬೇಕು. ಆದರೆ ಅತಿ ಬಿಸಿಯಾದ ಮಲ ಕಂಡಲ್ಲಿ ಮರಣವುಂಟಾಗುವುದು.
ನಾಡೀ ಪರೀಕ್ಷೆ: ಒಬ್ಬ ವ್ಯಕ್ತಿಯ ಮನೋಕ್ಷೇತ್ರವನ್ನು ಅವನ ಮುಖವು ಪ್ರತಿಬಿಂಬಿಸುತ್ತಿದ್ದರೆ ನಾಲಗೆಯು ಅವನ ಆಂತರಿಕ ಸ್ಥಿತಿಯನ್ನೂ ಸೂಚಿಸುತ್ತದೆ. ಅದರಂತೆ ದೈಹಿಕ ಹಾಗೂ ಮಾನಸಿಕ ಪ್ರಕ್ರಿಯೆಗಳನ್ನು, ರೋಗಗಳ ಪ್ರಾದುರ್ಭಾವ, ರೋಗ, ರೋಗನಿವಾರಣೆ, ರೋಗದ ಸಾಧ್ಯಾಸಾಧ್ಯತೆ, ರೋಗಗಳಲ್ಲಿಯ ತ್ರಿದೋಷಸ್ಥಿತಿಗಳನ್ನು ನಾಡೀ ನೋಡುವುದರಿಂದ ತಿಳಿಯಬಹುದು. ನಾಡೀ ನೋಡಿ ರೋಗಿಯ ಅಂತ್ಯಕಾಲವನ್ನೂ ನಿರ್ಧರಿಸಬಹುದು.
ನಾಡೀಗಳ ಸಂಖ್ಯೆ ಶರೀರದಲ್ಲಿ ತುಂಬ ಇದ್ದರೂ ಪ್ರಮುಖವಾಗಿ ೨೪ ಇವೆ. ಶರೀರ ಮಧ್ಯದಿಂದ ಮೇಲಕ್ಕೆ ೧೦ ನಾಡಿಗಳು, ಕೆಳಗೆ ೧೦ ನಾಡಿಗಳು, ಬಲ ಪಾರ್ಶ್ವಕ್ಕೆ ಎರಡು, ಎಡ ಪಾರ್ಶ್ವಕ್ಕೆ ೨ ಹೀಗೆ ೨೪ ನಾಡೀಗಳು ಪ್ರಮುಖವಾಗಿದೆ. ಸ್ತ್ರೀಯರಿಗೆ ಎಡಗಾಲು, ಎಡಗೈ ಪುರುಷನಿಗೆ ಬಲಗಾಲು, ಬಲಗೈಗಳಲ್ಲಿ ನಾಡಿಗಳು ಪ್ರಮುಖವಾದ್ದರಿಂದ ಅಲ್ಲಿಯೇ ಪರೀಕ್ಷಿಸಬೇಕು. ನಾಡಿಯನ್ನು ಪರೀಕ್ಷಿಸುವಾಗ ರೋಗಿಯ ಅಂಗೈಯನ್ನು ನಮ್ಮ ಕೈಯಲ್ಲಿ ಹೆಬ್ಬೆರಳಿನ ಗುಂಟ ಕೆಳಗೆ ಮಣಿಬಂಧನ ಹತ್ತಿರ ನಮ್ಮ ಬಲಗೈಯ ತರ್ಜನಿ, ಮಾಧ್ಯಮಾ, ಅನಾಮಿಕಾ ಬೆರಳುಗಳನ್ನು ಆ ಭಾಗದಲ್ಲಿ ಹಾರುತ್ತಿರುವ ನಾಡೀ ಮೇಲಿಟ್ಟು (Redial Artery)ಮೃದುವಾಗಿ ಅದುಮಬೇಕು. ಆಗ ಮೊದಲ ಬೆರಳಿಗೆ ವಾತದ ಸ್ಪಂದನವೂ, ಮಧ್ಯದ ಬೆರಳಿಗೆ ಪಿತ್ತಸ್ಪಂದನವೂ ಹಾಗೂ ಕೊನೆಯ ಬೆರಳಿಗೆ ಕಫದ ನಾಡಿಯೂ ಜ್ಞಾತವಾಗುವುದು. ವಾತದ್ದು ಚಂಚಲವಾಗಿ, ಪಿತ್ತದ್ದು ಬಿಸಿಯಾಗಿ, ಕಫದ್ದು ಮಂದವಾಗಿ ಗೋಚರವಾಗುವುದು.
ರೋಗಿಯು ಮರಣಾಸನ್ನನಾದಾಗ ಈ ಕೈಯಲ್ಲಿನ ನಾಡಿಗಳು ಗೋಚರವಾಗದೆ ಹೋಗುವುದರಿಂದ ಪಾದ, ಮೂಗು, ಕಂಠ ಹಾಗೂ ಲಿಂಗ ಭಾಗದಲ್ಲಿಯ ನಾಡಿಗಳನ್ನೂ ಪರೀಕ್ಷಿಸಿ ರೋಗಿಯ ಜೀವನ-ಮರಣಗಳನ್ನು ಖಚಿತಪಡಿಸಿಕೊಳ್ಳಬೇಕು.
ನಾಡಿ ಪರೀಕ್ಷೆಯನ್ನು ಬೆಳಿಗ್ಗೆಯೇ, ಖಾಲಿ ಹೊಟ್ಟೆಯಲ್ಲಿರುವಾಗ ಮಾಡುವುದೊಳಿತು.
ಸ್ವಸ್ಥ ಪುರುಷನಲ್ಲಿ ನಾಡೀ ಗತಿಯು ಹಾವಿನಂತೆ ಧೀರ, ಸ್ಥಿರ ಹಾಗೂ ಚಲನಸ್ಥಿತಿಯಲ್ಲಿರುವುದು. ಆರೋಗ್ಯವಂತನಲ್ಲಿ ಈ ನಾಡಿಯು ಮಂದಗತಿಯಿಂದ ಹರಿಯುತ್ತಿದ್ದರೂ ಶಿಥಿಲವಾಗಿರುವುದಿಲ್ಲ. ಹೀಗಿದ್ದುಕೊಂಡು ಯುವಕನಲ್ಲಿ ಪ್ರತಿನಿಮಿಷಕ್ಕೆ ೭೨ ರಿಂದ ೮೦ ಬಡಿತಗಳು ಸಾಮಾನ್ಯವಾಗಿ ಕಂಡುಬರುವುವು. ಬೆಳಗಿನ ಜಾವದಲ್ಲಿ ಕಫದ ಆಧಿಕ್ಯವಿದ್ದುದರಿಂದ ನಾಡಿಗಳು ಮಂದವಾಗಿಯೂ, ಸಾಯಂಕಾಲ ವಾತಾಧಿಕ್ಯ ಇರುವುದರಿಂದ ಚಂಚಲವಾಗಿಯೂ ಇರುವುವು. ಇದರಂತೆ ಎಳೆವಯಸ್ಸಿನಲ್ಲಿ ಕಫಾಧಿಕ್ಯವೂ, ಮಧ್ಯವಯಸ್ಸಿನಲ್ಲಿ ಪಿತ್ತಾಧಿಕ್ಯವೂ ಹಾಗೂ ಕೊನೆಯಲ್ಲಿ ವಾತಾಧಿಕ್ಯವೂ ಇರುವುದರಿಂದ ನಾಡಿಯಲ್ಲಿಯೂ ಈ ವ್ಯತ್ಯಾಸ ಕಂಡುಬರುವುದು. ಹಾಗೆಯೇ ಭೋಜನ ಪೂರ್ವದಲ್ಲಿ ವಾತ, ಮಧ್ಯದಲ್ಲಿ ಪಿತ್ತ ಹಾಗೂ ಕೊನೆಯಲ್ಲಿ ಕಫಾಧಿಕ್ಯವೂ ಕಂಡುಬರುವುದು.
ಒಂದು ವೇಳೆ ಶರೀರವು ತುಂಬ ಬಿಸಿಯಾಗಿದ್ದ ನಾಡಿಯ ಸ್ಪರ್ಶವು ಶೀತವಾಗಿದ್ದರೆ ಅಥವಾ ಶರೀರವು ಶೀತಲವಾಗಿದ್ದು ನಾಡಿಯು ಉಷ್ಣವಾಗಿದ್ದರೆ ಒಮ್ಮೊಮ್ಮೆ ಒಂದೊಂದು ದೋಷದ ಅಧಿಕ್ಯತೆಯನ್ನು ಸೂಚಿಸುತ್ತಿದ್ದರೆ ರೋಗಿಯು ಮರಣವನ್ನುಪ್ಪುವನೆಂದೇ ತಿಳಿಯಬೇಕು. ಹೀಗೆ ಮರಣಾಸನ್ನವ್ಯಕ್ತಿಯಲ್ಲಿ ನಾನಾ ಬಗೆಯಾಗಿ ಕಂಡುಬರುವ ನಾಡಿಗತಿಗಳನ್ನು ವಿವರವಾಗಿ ಶಾಸ್ತ್ರದಲ್ಲಿ ಹೇಳಲಾಗಿದೆ.
ಭಾರಹೊತ್ತುಕೊಂಡಿರುವುದು, ಸ್ಮೃತಿ ತಪ್ಪುವಿಕೆ, ಭಯ, ಶೋಕ, ಮೊದಲಾದ ಅವಸ್ಥೆಗಳಲ್ಲಿ ನಾಡೀಗತಿಯು ಮಂದ ಇಲ್ಲವೇ ತೀವ್ರಸ್ವರೂಪವನ್ನು ತೋರಿದರೆ ಅದು ದುಷ್ಟ ಲಕ್ಷಣವೆಂದು ತಿಳಿಯಬಾರದು. ಎತ್ತರ ಸ್ಥಳದಿಂದ ಜಾರಿ ಬಿದ್ದಾಗ, ಮುರಿದ ಎಲುಬುಗಳನ್ನು ಜೋಡಿಸಿದಾಗ, ಭೇದಿ ಬಹಳವಾದಾಗ ಇಲ್ಲವೆ ವಾಂತಿಯಾದಾಗ, ಶುಕ್ರಧಾತು ಕ್ಷೀಣವಾದಾಗ ನಾಡಿವೇಗವು ಕ್ಷೀಣವಾಗಿರುವುದು. ಇದನ್ನು ಕೂಡ ಮರಣಲಕ್ಷಣವೆಂದು ತಿಳಿಯಬಾರದು. ವ್ಯಕ್ತಿಯು ಭೂತ, ಪ್ರೇತ ಇಲ್ಲವೆ ದೇವಗ್ರಹಗಳಿಂದ ಪೀಡಿತನಾದಾಗ, ಕುದುರೆ ಸವಾರಿ ಮಾಡಿದಾಗ, ಓಡಿದಾಗ, ಧನ ಕನಕಾದಿಗಳು, ನಾಶವಾದಾಗ, ಪ್ರಿಯ ಸಂಬಂಧಿಕರು ಮೃತ್ಯುವನ್ನಪ್ಪಿದ್ದಾಗ ನಾಡೀ ವೇಗದಲ್ಲಿ ಮಾರ್ಪಾಟಾಗಿರುವುದು. ಇಂತಹ ಅನೇಕ ಸಂದರ್ಭಗಳಲ್ಲಿ ವೈದ್ಯನು ಚಾಣಾಕ್ಷತನ ವಹಿಸಿ ನಾಡೀಪರೀಕ್ಷೆ ಮಾಡಬೇಕು.
ಈ ನಾಡೀ ಜ್ಞಾನವನ್ನು ಮಾಡಿಕೊಳ್ಳುವುದು ತುಂಬ ಕಷ್ಟಸಾಧ್ಯವಾಗಿದೆ. ಒಳ್ಳೆಯ ಗುರುವಿನ ವಿನಾ ಹಾಗೆಯೇ ತಿಳಿಯಲಾಗುವುದಿಲ್ಲ. ಆಯುರ್ವೇದದಲ್ಲಿ ಅನೇಕ ವಿಧ ರೋಗಗಳಲ್ಲಿ ಆಯಾ ರೋಗಗಳ ಲಕ್ಷಣ, ದೋಷಾಧಿಕ್ಯತೆಗನುಸಾರವಾಗಿ ನಾಡೀ ಗತಿ ಇರುವುದನ್ನು ವಿವರಿಸಿದ್ದಾರೆ. ವೈದ್ಯನು ಸುಜ್ಞಾನಿಯಾಗಿದ್ದರೆ ಕೇವಲ ನಾಡೀಪರೀಕ್ಷೇ ಮಾತ್ರದಿಂದ ರೋಗ ನಿರ್ಧರಿಸಬಲ್ಲ. ವ್ಯಕ್ತಿ ಸೇವಿಸಿದ ಆಹಾರ-ವಿಹಾರಗಳನ್ನು ನಾಡೀ ಪರೀಕ್ಷೆಯಿಂದ ಹೇಳಲು ಸಾಧ್ಯ. ಗರ್ಭಧರಿಸಿದ್ದು, ಮಗು ಗಂಡೋ, ಹೆಣ್ಣೋ, ಈ ಅಂಶಗಳನ್ನು ಕೂಡ ಅನೇಕ ವೈದ್ಯರು ತುಂಬ ಸರಳವಾಗಿ ಹೇಳುತ್ತಾರೆ.
ಶಬ್ದ ಪರೀಕ್ಷೆ: ರೋಗಿಯ ಧ್ವನಿಯು ವಾತಪ್ರಕೋಪದಲ್ಲಿ ಅತಿ ಸೂಕ್ಷ್ಮವಾಗಿಯೂ, ಪಿತ್ತ ಪ್ರಕೋಪದಲ್ಲಿ ಸ್ಪಷ್ಟವಾದ ಮಾತುಗಳುಳ್ಳದ್ದಾಗಿಯೂ, ಕಫ, ಪ್ರಕೋಪದಲ್ಲಿ ಗುರುವಾಗಿಯೂ, ದ್ವಂದ್ವ ಮತ್ತು ತ್ರಿದೋಷಗಳಲ್ಲಿ ಆಯಾ ದೋಷಗಲ ಲಕ್ಷಣಗಳು ಮಿಶ್ರವಾಗಿರುತ್ತವೆ.
ಸ್ಪರ್ಶ ಪರೀಕ್ಷೆ:ಮೈಯ ಸ್ಪರ್ಶವು ವಾತ ಪ್ರಕೋಪದಲ್ಲಿ ಶೀತವಾಗಿಯೂ, ಕಫದಲ್ಲಿ ಒದ್ದೆಯಾಗಿಯೂ, ಶೀತಲವಾಗಿಯೂ, ಪಿತ್ತದಲ್ಲಿ ಬಿಸಿಯಾಗಿಯೂ, ನೋವುಳ್ಳದ್ದಾಗಿಯೂ, ಇರುತ್ತದೆ. ಮತ್ತು ದ್ವಂದ್ವ ದೋಷಗಳಲ್ಲಿಯೂ, ತ್ರಿದೋಷಗಳಲ್ಲಿಯೂ ಆಯಾ ದೋಷಗಳ ಲಕ್ಷಣಗಳು ಮಿಶ್ರವಾಗಿ ಕಾಣುವುವು. ಯಾವ ರೋಗಿಯ ಮೈಯು ಒಂದು ಕ್ಷಣ ಶೀತ, ಒಂದು ಕ್ಷಣಕ್ಕೆ ಬಿಸಿಯಾಗಿರುತ್ತದೋ ಅಂಥವನ ರೋಗವು ಅಸಾಧ್ಯವೆನಿಸಿದೆ.
ಅಲ್ಪವ್ಯಾದಿ–ಮಹಾವ್ಯಾಧಿಗಳ ಪರೀಕ್ಷೆ: ತಜ್ಞವೈದ್ಯನು ಮಾತ್ರ ತನ್ನ ಅನುಭವದಿಂದ ಇದು ಅಲ್ಪವ್ಯಾಧಿಯೋ, ಮಹಾವ್ಯಾಧಿಯೋ ಎಂದು ಸರಿಯಾಗಿ ತಿಳಿಯಬಲ್ಲ. ಕೆಲ ವೇಳೆ ಸಣ್ಣ-ಪುಟ್ಟ ರೋಗಗಳು ಭಯಂಕರ ರೋಗಗಳಂತೆ ಕಾಣಬಹುದು. ದೊಡ್ಡ ರೋಗಗಳ ಲಕ್ಷಣಗಳು ತುಂಬ ಸಾಮಾನ್ಯವಾಗಿರಬಹುದು. ಚಿಕಿತ್ಸೆಗೆ ಮೊದಲು ವೈದ್ಯನು ಈ ಅಂಶವನ್ನು ಸರಿಯಾಗಿ ತಿಳಿದುಕೊಳ್ಳಬೇಕೆಂದು ಆಚಾರ್ಯರು ಹೇಳಿದ್ದಾರೆ. (ಕ.ಅ.೭, ಶ್ಲೋಕ.೫೭)
ರೋಗದ ಸಾಧ್ಯಾಸಾಧ್ಯ ವಿಚಾರ: ಆಚಾರ್ಯ ಸಮಂತ ಭದ್ರರು ರೋಗಗಳಲ್ಲಿ ಎರಡು ವಿಧ ಮಾಡಿ ಚಿಕಿತ್ಸೆಗೆ ಸಾಧ್ಯರೋಗಗಳು ಹಾಗೂ ಅಸಾಧ್ಯ ರೋಗಗಳು ಎಂದು ಎರಡು ವಿಭಾಗಗಳನ್ನು ಮಾಡಿ ಹೇಳಿದ್ದಾರೆ. ಸಾಧ್ಯ ರೋಗಗಳಲ್ಲಿ ಸುಸಾಧ್ಯ ಹಾಗೂ ಕೃಚ್ಛ್ರಸಾಧ್ಯವೆಂದೂ ಅಸಾಧ್ಯದಲ್ಲಿ ಯಾಪ್ಯ ಹಾಗೂ ಅಸಾಧ್ಯವೆಂದೂ ಉಗ್ರದಿತ್ಯಾಚಾರ್ಯರು ವಿಂಗಡಿಸಿ ಹೇಳಿದ್ದಾರೆ. (ಕ.ಅ.೭, ಶ್ಲೋಕ.೫೮)
ರೋಗದ ಸಾಧ್ಯಾಸಾಧ್ಯ ವಿಚಾರ:ಆಚಾರ್ಯ ಸಮಂತ ಭದ್ರರು ರೋಗಗಳಲ್ಲಿ ಎರಡು ವಿಧ ಮಾಡಿ ಚಿಕಿತ್ಸೆಗೆ ಸಾಧ್ಯರೋಗಗಲು ಹಾಗೂ ಅಸಾಧ್ಯ ರೋಗಗಳು ಎಂದು ಎರಡು ವಿಭಾಗಗಳನ್ನು ಮಾಡಿ ಹೇಳಿದ್ದಾರೆ. ಸಾಧ್ಯ ರೋಗಗಳಲ್ಲಿ ಸುಸಾಧ್ಯ ಹಾಗೂ ಕೃಚ್ಛ್ರಸಾಧ್ಯವೆಂದೂ ಅಸಾಧ್ಯದಲ್ಲಿ ಯಾಪ್ಯ ಹಾಗೂ ಅಸಾಧ್ಯವೆಂದೂ ಉಗ್ರದಿತ್ಯಾಚಾರ್ಯರ ವಿಂಗಡಿಸಿ ಹೇಳಿದ್ದಾರೆ. (ಕ.ಅ.೭, ಶ್ಲೋಕ.೫೮)
ಉಪೇಕ್ಷಿಸಬೇಡಿ: ರೋಗದ ಲಕ್ಷಣಗಳು ಕಂಡ ಕೂಡಲೇ ಒಳ್ಳೆಯ ಚಿಕಿತ್ಸೆಯನ್ನು ಶಾಸ್ತ್ರೋಕ್ತ ರೀತಿಯಲ್ಲಿ ಕೊಡದಿದ್ದರೆ ಸುಖಸಾಧ್ಯವಾದ ರೋಗಗಳು ಕೂಡ ಕಷ್ಟಸಾಧ್ಯವೆನಿಸುತ್ತವೆ. ಕಷ್ಟಸಾಧ್ಯವಾದವುಗಳು ಯಾಪ್ಯವಾಗುತ್ತವೆ. ಯಾಪ್ಯ ಇದ್ದವುಗಳು ಚಿಕಿತ್ಸೆಗೆ ಅಸಾಧ್ಯವೆನಿಸುತ್ತವೆ. ಆದ್ದರಿಂದ ವೈದ್ಯನಾದವನು ರೋಗಿಯನ್ನು ಉಪೇಕ್ಷಿಸಬಾರದೆಂದು ಹೇಳಿದ್ದಾರೆ. (ಕ.ಅ.೭, ಶ್ಲೋಕ.೬೨)
ಮರಣ ಸೂಚನೆ: ವೈದ್ಯನು ಕೊಡುವ ಅತ್ಯಂತ ಶ್ರೇಷ್ಠವಾದ ಚಿಕಿತ್ಸೆಗು ರೋಗವು ಗುಣಕಾಣದೇ ಹೋದಾಗ ರೋಗಿಯಲ್ಲಿ ಕೆಲ ಅರಿಷ್ಟ ಗುಣಗಳು ಕಾಣಿಸಿಕೊಳ್ಳತೊಡಗುತ್ತವೆ. ಇಂತಹ ಲಕ್ಷಣಗಳನ್ನು ವಿವರವಾಗಿ ಶಾಸ್ತ್ರದಲ್ಲಿ ಹೇಳಿದ್ದಾರೆ. ರೋಗಿಯಲ್ಲಿ ಸದ್ಯೋ ಮರಣದಲ್ಲಿ ಲಕ್ಷಣಗಳು ಕಂಡುಬಂದಾಗ ಚಿಕಿತ್ಸೆ ನಿಲ್ಲಿಸಬೇಕು. (ಕ.ಅ.೨೦)
ಜೈನ ವೈದ್ಯಕೀಯ ಪರಂಪರೆ: ೧೮. ಚಿಕಿತ್ಸೆಯ ಮೂಲ ಸೂತ್ರಗಳು (೧)
ಜೈನ ಸಿದ್ಧಾಂತಗಳಿಗನುಸರಿಸಿ ೧೪ ವಿಧ ಜೀವಗಳನ್ನು ಹೇಳಲಾಗಿದೆ. ಇದರಲ್ಲಿ ಏಕೇಂದ್ರಿಯ, ದ್ವೀಂದ್ರಿಯ, ತ್ರೀಂದ್ರಿಯ, ಚತುರಿಂದ್ರೀಯ, ಪಂಚೇಂದ್ರಿಯಗಳೆಲ್ಲ ಒಳಗೊಳ್ಳುತ್ತವೆ.
ಯಾವಕ್ಕೆ ಆಹಾರ, ಶರೀರ, ಇಂದ್ರಿಯ, ಶ್ವಾಸೋಚ್ಛಾಸ, ಮಾತು ಹಾಗೂ ಮನಸ್ಸು ಈ ಆರು ಅಂಶಗಳು ಪೂರ್ಣವಿದ್ದರೆ ಅವಕ್ಕೆ ಪರ್ಯಾಪ್ತ ಜೀವಿ ಎನ್ನುತ್ತಾರೆ. ಪೂರ್ಣವಾಗಿಲ್ಲದಿದ್ದರೆ ಅವಕ್ಕೆ ಅಪರ್ಯಾಪ್ತ ಜೀವಿ ಎನ್ನುತ್ತಾರೆ. ಇವುಗಳಲ್ಲಿ ಪರ್ಯಾಪ್ತ ಜೀವಿ ಶ್ರೇಷ್ಠವೆನಿಸಿದೆ. ಯಾರಿಗೆ, ಹಿತ, ಅಹಿತ, ಯೋಗ್ಯ-ಅಯೋಗ್ಯ ಗುಣ ದೋಷಾದಿಗಳು ತಿಳುವಳಿಕೆಗೆ ಬಂದಿವೆಯೋ ಅವರಿಗೆ ‘ಸಂಜ್ಞ’ ಎನ್ನುತ್ತಾರೆ. ಇದಿಲ್ಲದಿದ್ದವರಿಗೆ ‘ಅಸಂಜ್ಞ’ ಎನ್ನುತ್ತಾರೆ. ಇವರಲ್ಲಿ ‘ಸಂಜ್ಞ’ಶ್ರೇಷ್ಠವೆನಿಸಿದ್ದಾರೆ. ‘ಪಂಚೇಂದ್ರಿಯ’ ‘ಸಂಜ್ಞ’ಗಳಲ್ಲಿ ಸಕಲ ರೀತಿಯಿಂದ ಧರ್ಮಾಚರಣೆ ಮಾಡಲು ಈ ಧರ್ಮಕ್ಷೇತ್ರದಲ್ಲಿ ಜನ್ಮವೆತ್ತಿದ್ದು ಇಂತಹ ಧಾರ್ಮಿಕ ಮನುಷ್ಯರು ಸರ್ವಶ್ರೇಷ್ಠರೆನಿಸುತ್ತಾರೆ. ಇಂತಹ ಧರ್ಮಾನುರಾಗತಿ ರೋಗಿಗಳ ಆಯುಷ್ಯ, ವಯಸ್ಸು, ಅಗ್ನಿಬಲ, ಶಕ್ತಿ, ದೇಶ, ಅನುಕೂಲತೆ, ಪ್ರಕೃತಿಗಳನ್ನು ಗಮನಿಸಿ ಚಿಕಿತ್ಸೆ ಕೊಡಬೇಕು.
ಚಿಕಿತ್ಸೆಯ ನಾಲ್ಕು ಪಾದಗಳು: ಚಿಕಿತ್ಸೆಗಾಗಿ ವೈದ್ಯ, ಔಷಧಿಗಳು, ಪರಿಚಾರಕ ಹಾಗೂ ರೋಗಿ ಎಂಬ ನಾಲ್ಕು ಪಾದಗಳು ಅತ್ಯವಶ್ಯವೆನಿಸಿದೆ. ಇವುಗಳಲ್ಲಿ ಪ್ರಧಾನ ಪಾತ್ರ ವೈದ್ಯನದು.
೧. ವೈದ್ಯ: ತತ್ವಸಮೇತನಾಗಿ ಶಾಸ್ತ್ರಗಳನ್ನು ಆಳವಾಗಿ ಅಭ್ಯಾಸ ಮಾಡಿದವನೂ, ಪ್ರತ್ಯಕ್ಷ ಅನುಭವವುಳ್ಳವನೂ ರೋಗಗಳನ್ನು ದೂರ ಮಾಡಲು ಸ್ವಶಕ್ತಿಯಿಂದ ಔಷಧ ಕಲ್ಪಗಳನ್ನು ಯೋಜಿಸತಕ್ಕವನೂ, ಶಸ್ತ್ರಕ್ರಿಯೆಯಲ್ಲಿ ಹಸ್ತಲಾಘವವುಳ್ಳವನೂ,ಶುಚಿಯಾಗಿರುವವನೂ, ಶೂರನೂ, ಪ್ರಶಸ್ತವಾದ ಔಷಧಗಳನ್ನು ಹೊಂದಿದವನು, ಚುರುಕಾದ ಆಲೋಚನ ಶಕ್ತಿವುಳ್ಳವನೂ, ವಿಚಾರವಂತನೂ, ಛಲ ಸ್ವಭಾವದವನೂ, ಪಂಡಿತನೂ, ಸತ್ಯ-ಧರ್ಮಗಳಲ್ಲಿ ಆಸಕ್ತಿವುಳ್ಳವನೂ, ಯೋಗ್ಯ ವೈದ್ಯನೆನಿಸುತ್ತಾನೆ. ಈ ರೀತಿ ಗುಣಗಳಿಂದ ಕೂಡಿದ ವೈದ್ಯನು ವ್ಯಾಧಿಯು ತೀವ್ರ ಸ್ವರೂಪದಲ್ಲಿದ್ದಾಗಲೂ ಬೇಗನೆ ಗುಣಪಡಿಸುವ ಶಕ್ತಿ ಹೊಂದಿರುತ್ತಾನೆ.
೨. ರೋಗಿ: ಅಧಿಕ ಆಯುಷ್ಯವನ್ನು ಹೊಂದಿದವನೂ, ಸಹನ ಶಕ್ತಿಯುಳ್ಳವನೂ, ಸಾಧ್ಯವಾದ(ಚಿಕಿತ್ಸೆಗೆ) ರೋಗ ಲಕ್ಷಣಗಳನ್ನು ಹೊಂದಿದವನೂ, ಗುಣವುಳ್ಳವನೂ, ಧೃತಿವಂತನೂ, ಆಸ್ತಿಕನೂ, ವೈದ್ಯರ ಮಾತುಗಳನ್ನು ಪಾಲಿಸುವವನೂ ಉತ್ತಮ ರೋಗಿ ಎನಿಸುತ್ತಾನೆ.
೩. ಔಷಧ: ಪ್ರಶಸ್ತವಾದ ಸ್ಥಳದಲ್ಲಿ ಬೆಳೆದು ಒಳ್ಳೆಯ ದಿನದಲ್ಲಿ ಕೀಳಲ್ಪಟ್ಟು ಯುಕ್ತ ಪ್ರಮಾಣದ್ದಾಗಿಯೂ, ಪ್ರಿಯಕರವಾಗಿಯೂ, ಸಹಜವಾದ ಪರಿಮಳ, ವರ್ಣ ಮತ್ತು ರಸದಿಂದ ಕೂಡಿದ್ದಾಗಿಯೂ, ದೋಷನಾಶಕರವಾಗಿಯೂ, ಸಂಕಟವನ್ನುಂಟು ಮಾಡದ್ದೂ, ಚಿಕಿತ್ಸೆಯಲ್ಲೆ ವ್ಯತ್ಯಾಸವಾದಾಗಲೂ ದೋಷವನ್ನುಂಟು ಮಾಡದ್ದೂ, ರೋಗಿಯನ್ನು ಚೆನ್ನಾಗಿ ಪರೀಕ್ಷಿಸಿ ತಕ್ಕ ಕಾಲದಲ್ಲಿ ಕೊಡಲ್ಪಟ್ಟಿದ್ದಾಗಿಯೂ ಇರುವ ಔಷಧವೇ ಶ್ರೇಷ್ಠವೆಂದೂ ತಿಳಿಯಬೇಕು.
೪. ಪರಿಚಾರಕ(ಕಿ): ರೋಗಿಯಲ್ಲಿ ಅಂತಃಕರಣವುಳ್ಳವನೂ, ರೋಗಿಯನ್ನು ನಿಂದಿಸುವ ಸ್ವಭಾವವಿಲ್ಲದವನೂ, ಬಲವಂತಲೂ, ರೋಗಿಯ ಪಾಲನೆಯಲ್ಲಿ ಆಸಕ್ತನೂ, ವೈದ್ಯನ ಮಾತುಗಳನ್ನು ನಡೆಸತಕ್ಕವನೂ, ಹೆಚ್ಚು ಶ್ರಮವಹಿಸಿದರೂ ದಣಿಯದವನು, ಯೋಗ್ಯ ಪರಿಚಾರಕ ಎನಿಸಿಕೊಳ್ಳುತ್ತಾನೆ. ಪುರಾತನ ಕಾಲದಲ್ಲಿ ಪುರುಷರೇ ಪರಿಚಾರಕರಾಗಿರುತ್ತಿದ್ದರು.ಫ್ಲಾರೆನ್ಸ ನೈಟಿಂಗೇಲಳ ಕಾಲದಿಂದ ಸ್ತ್ರೀಯರು ರೋಗಿಯ ಪರಿಚಾರಕಿಯರಾಗಿರುತ್ತಿದ್ದಾರೆ. ಪುರುಷರಿಗಿಂತಲೂ ಸೂಕ್ಷ್ಮ ಸ್ವಭಾವದವರೂ, ಕರುಣಾಳುಗಳು, ಸ್ತ್ರೀಯರೇ ಆಗಿರುತ್ತಾರೆ. ಆದ್ದರಿಂದ ರೋಗಿ ಉಪಚಾರಕ್ಕೆ ಇವರೇ ಯೋಗ್ಯ ಪರಿಚಾರಕಿಯರೆನಿಸುವರು.
ಚಿಕಿತ್ಸೆಗೆ ಮುನ್ನ: ಯಾವುದೇ ಪ್ರಾಣಿಯಾದರೂ ಅದು ಸಾಯುವ ಮುನ್ನ ಕೆಲ ಮರಣ ಸೂಚಕ ಲಕ್ಷಣಗಳನ್ನು ವ್ಯಕ್ತಪಡಿಸುತ್ತದೆ. ಆದ್ದರಿಂದ ವೈದ್ಯನು ರೋಗಿ ಚಿಕಿತ್ಸೆಗೆ ಮುನ್ನ ಲಕ್ಷಣಗಳನ್ನು ಸರಿಯಾಗಿ ನೋಡಿ ಅರ್ಥ ಮಾಡಿಕೊಳ್ಳಬೇಕು. ಶುಭಾಶುಭ ಶಕುನಗಳನ್ನೂ ನೋಡಿಕೊಳ್ಳಬೇಕು. ಕೆಲ ಸಂದರ್ಭಗಳಲ್ಲಿ ರೋಗಿಯ ಚಾತಕವನ್ನೂ(ಹಸ್ತ ಸಾಮುದ್ರಿಕ) ಪರೀಕ್ಷಿಸಬೇಕಾಗಬಹುದು. ಇವನ್ನೆಲ್ಲ ಗಮನಿಸಿಯೇ ಚಿಕಿತ್ಸೆ ಪ್ರಾರಂಭಿಸಿದರೆ ಯಶಸ್ಸು ತಾನಾಗಿಯೇ ದೊರಕುತ್ತದೆಂದು ಆಚಾರ್ಯರ ಅಭಿಪ್ರಾಯ. ವೈದ್ಯನು ಯಾವಾಗಲೂ ತನ್ನ ಕೀರ್ತಿಯನ್ನು ಕಾಪಾಡಿಕೊಳ್ಳಬೇಕೆಂದು ಹೇಳಿದ್ದಾರೆ.
ರೋಗಗಳು: ಜನರಿಗೆ ದುಃಖವನ್ನುಂಟು ಮಾಡುವ ವಿಕಾರಗಳಿಗೆ ವ್ಯಾಧಿಗಳೆನ್ನುತ್ತಾರೆ. ಈ ರೋಗಗಳು ಆಧ್ಯಾತ್ಮಿಕ, ಅದಿಭೌತಿಕ ಹಾಗೂ ಅಧಿದೈವಿಕಗಳೆಂದು ಮೂರು ವಿಧ. ಈ ರೋಗಗಳು ಬರುವುದಕ್ಕೆ ಶರೀರಸ್ಥ ತ್ರಿದೋಷಗಳ ಅಸಾಮ್ಯಾವಸ್ಥೆಯೇ ಕಾರಣವಾಗಿದೆ. ಈ ದುಷ್ಟ ದೋಷಗಳು ನಂತರ ಸಪ್ತ ಧಾತುಗಳನ್ನು ಮಲಗಳನ್ನು ಕೆಡಿಸುತ್ತವೆ.
ರಸದೋಷಜ ವ್ಯಾಧಿಗಳು: ಆಹಾರದಲ್ಲಿ ಉದಾಸೀನತೆ, ಅರುಚಿ, ಅಜೀರ್ಣ, ಮೈ ಒಣಗುವಿಕೆ, ಜ್ವರ, ಬಿಕ್ಕಟ್ಟು, ತೃಪ್ತಿ, ಮೈಭಾರ, ಹೃದಯರೋಗ, ಪಾಂಡುರೋಗ, ದ್ವಾರಗಳ ತಡೆ, ಕೃಶತೆ, ಬಾಯಿ ಒಣಗುವುದು, ಅಂಗಗಳ ಜಾಡ್ಯ, ಕಾಲಕ್ಕೆ ಮೊದಲೇ ನರೆ ಕಾಣುವುದು ರಸದೋಷಜ ವ್ಯಾಧಿಗಳೆನಿಸುತ್ತವೆ.
ರಕ್ತದೋಷಜ ವ್ಯಾಧಿಗಳು: ಕುಷ್ಟ ರೋಗ, ವಿಸರ್ಪ, ಬೊಕ್ಕೆ, ಕರಿ ದದ್ದು, ಕರಿಚಿಬ್ಬು, ತಿಲಕಾಲಕ (ಎಳ್ಳಿನಂತೆ ಕಲೆ) ಮಚ್ಚೆ ಬಂಗು, ಇಂದ್ರಲುಪ್ತ(ಕೂದಲುದುರುವುದು), ಪ್ಲೀಹರೋಗ, ಹುಣ್ಣು, ಗುಲ್ಮ, ವಾತರಕ್ತ, ಮೂಲವ್ಯಾಧಿ, ಅರ್ಬುದ, ಮೈನೋವು, ಅಸೃಗ್ಧರ, ರಕ್ತಪಿತ್ತ ಮುಂತಾದವು ರಕ್ತದೋಷಜ ವ್ಯಾಧಿಗಳಾಗಿವೆ.
ಮಾಂಸದೋಷಜ ವ್ಯಾಧಿ: ಆಸನ, ಬಾಯಿ, ಮೇಢ್ರಗಳು(ಜನನೇಂದ್ರಿಯ) ಬೆಂದು ಹೋಗುವುದು, ಅಧಿಮಾಂಸ, ಅರ್ಬುದ, ಅರ್ಶಸ್ಸು (ಮೂಲವ್ಯಾಧಿ) ಅಧಿಜಿಹ್ವ, ಉಪಜಿಹ್ವ, ಉಪಕುಶ(ದಂತಮೂಲ ರೋಗ) ಗಲಶುಂಡಿಕಾ, ಅಲಜಿ ಎಂಬ ನೇತ್ರರೋಗ, ಮಾಂಸ ಸಂಘಾತ, ತುಟಿರೋಗ, ಗಂಡಮಾಲೆ ಮುಂತಾದವು ಮಾಂಸದೋಷದಿಂದ ಉಂಟಾಗುತ್ತವೆ.
ಮೇದೋದೋಷಜ ವ್ಯಾಧಿಗಳು: ಗ್ರಂಥಿ, ಅಂಡವೃದ್ಧಿ (Hernia) ಗಲಗಂಡ, ಅರ್ಬುದ, ಮೇದಸ್ಸಿನಿಂದ ಉಂಟಾಗುವ ತುಟಿರೋಗ, ಮಧುಮೇಹ, ಅತಿಸ್ಥೂಲತೆ, ಅತಿ ಬೆವರು ಮುಂತಾದವು ಮೇದಸ್ಸಿನ ದೋಷದಿಂದ ಉಂಟಾಗತಕ್ಕ ವಿಕಾರಗಳಾಗಿವೆ.
ಅಸ್ಥಿ ದೋಷಜ ವ್ಯಾಧಿಗಳು: ಅಧಿಕವಾದ ಎಲುಬು, ಹಲ್ಲಿನ ಮೇಲೆ ಹಲ್ಲು ಬರುವುದು, ಎಲುಬಿನ ಸಿಡಿತ ಮತ್ತು ಶೂಲೆ, ಕುನಖ ಎಂಬ ಉಗುರಿಗೆ ಬರುವ ಕ್ಷುದ್ರರೋಗ – ಇವು ಅಸ್ಥಿ ದೋಷದಿಂದ ಬರುವ ರೋಗಗಳು.
ಮಜ್ಜಾ ದೋಷಜ ವ್ಯಾಧಿಗಳು: ಕಣ್ಣು ಕತ್ತಲೆ ಗೂಡಿಸುವುದು, ಮೂರ್ಛೆ, ಭ್ರಮೆ (ತಲೆ ತಿರುಗುವುದು) ಗಂಟುಗಳು ಭಾರವಾಗುವುದು, ತೊಡೆಯ ಮತ್ತು ಮೊಣಕಾಲಿನ ಮೂಲಗಳು ಸ್ಥೂಲವಾಗುವುದು. ಕಣ್ಣಿನಿಂದ ನೀರು ಸುರಿಯುವುದು. ಮುಂತಾದ ವಿಕಾರಗಳು ಮಜ್ಜಾದೋಷದಿಂದ ಬರುತ್ತವೆ.
ಶುಕ್ರದೋಷಜ ವ್ಯಾಧಿಗಳು: ನಪುಂಸಕತ್ವ, ಕಾಮಪ್ರಹರ್ಷವಿಲ್ಲದಿರುವುದು, ಶುಕ್ರಾಶ್ಮರಿ, ಶುಕ್ರಮೂತ್ರ, ಶುಕ್ರ ದೋಷ ಮುಂತಾದವು ಶುಕ್ರ ದೋಷದಿಂದ ಹುಟ್ಟುತ್ತವೆ.
ಮಲಾಯುತನ ವ್ಯಾಧಿಗಳು: ಚರ್ಮರೋಗಗಳು, ಮಲಬದ್ಧತೆ ಇಲ್ಲವೆ ಅತಿಸಾರ ಇವು ಮಲ ದೋಷದಿಂದ ಹುಟ್ಟಿಕೊಳ್ಳುತ್ತವೆ.
ಇಂದ್ರಿಯಾಯತನ ವ್ಯಾಧಿಗಳು: ಇಂದ್ರಿಯಗಳು (ಕರ್ಮೇಂದ್ರಿಯ – ಜ್ಞಾನೇಂದ್ರಿಯಗಳು) ಪ್ರವರ್ತಿಸದಿರುವುದು ಇಲ್ಲವೆ ಕ್ರಮತಪ್ಪಿ ಪ್ರವರ್ತಿಸುವುದು – ಇವು ಇಂದ್ರಿಯ ಸ್ಥಾನ ದೋಷದಿಂದ ಉಂಟಾಗುತ್ತವೆ.
ವ್ಯಾಧಿಗಳು ಅಸಂಖ್ಯೆಯ : ವ್ಯಾಧಿಗಳು ಬಹಳವಿರುವುದರಿಂದ ಅವನ್ನು ಗಣನೆ ಮಾಡಲು ಸಾಧ್ಯವಿರುವುದಿಲ್ಲ. ದೋಷಗಳಾದರೆ ಪರಿಮಿತ ಸಂಖ್ಯೆಯಲ್ಲಿವೆ. ಇಲ್ಲಿ ಮುಖ್ಯವಾಗಿ ರೋಗದ ಹೆಸರು ಇಲ್ಲವೇ ಇಂಥದೇ ರೋಗವೆಂದು ಗೊತ್ತಾಗದಿದ್ದರೂ ಅಲ್ಲಿರುವ ದೋಷ, ದೂಷ್ಯಗಳನ್ನು ಅರಿತುಕೊಂಡು ಚಿಕಿತ್ಸೆ ಮಾಡಬೇಕು.
ಸಾಂಕ್ರಾಮಿಕ ರೋಗಗಳು: ಮೈಥುನ, ಮೈ ಮುಟ್ಟುವುದು, ಹೊರಶ್ವಾಸ, ಒಟ್ಟಿಗೆ ಉಣ್ಣುವುದು, ಒಟ್ಟಿಗೆ ಮಲಗುವುದು, ಒಟ್ಟಿಗೆ೩ ಕುಳಿತುಕೊಳ್ಳುವುದು, ಬಟ್ಟೆ, ಹೂಮಾಲೆ, ಗಂಧಾದಿಲೇಪನ ಮೊದಲಾದ ಕಾರಣಗಳಿಂದ ಕುಷ್ಠವ್ಯಾಧಿ, ಜ್ವರ, ಕ್ಷಯ, ನೀರು ಸುರಿಯುವ ಕಣ್ಣಿನ ರೋಗ ಮತ್ತು ಅದಿದೈವಿಕವಾದ ಮೈಲಿ, ಗೊಬ್ಬರ ಮುಂತಾದ ರೋಗಗಳು ಒಬ್ಬರಿಂದ ಒಬ್ಬರಿಗೆ ಸಂಪರ್ಕ ಮಾಧ್ಯಮದಿಂದ ಅಂಟಿಕೊಳ್ಳುತ್ತವೆ.
ವ್ಯಾಧಿಭೇದಿಗಳು: ವ್ಯಾಧಿಗಳಲ್ಲಿ ಚಿಕಿತ್ಸೆಗೆ ಸಾಧ್ಯ, ಯಾಪ್ಯ ಹಾಗೂ ಅಸಾಧ್ಯಗಳೆಂದು ಮೂರು ಭೇದ. ಇವುಗಳನ್ನೆಲ್ಲ ಪುನಃ ಮೂರು ವಿಧವಾಗಿ ಪರೀಕ್ಷಿಸಬೇಕು. ರೋಗವು ಔಪಸರ್ಗಿಕವೋ, ಪ್ರಥಮ ವ್ಯಾಧಿಯೋ, ಇಲ್ಲವೆ ಅನ್ಯವ್ಯಾಧಿಯೋ ಅಂತ ಅವುಗಳೊಳಗೆ ಔಪಸರ್ಗಿಕ ಎನ್ನುವುದು ಮೊದಲು ಉತ್ಪನ್ನವಾದ ವ್ಯಾಧಿಯನ್ನನುಸರಿಸಿ ಅದರ ಮೂಲವಾಗಿ ಅನಂತರ ಬಂದ ವ್ಯಾಧಿಗೆ ‘ಉಪದ್ರವ’ ಎನ್ನುತ್ತಾರೆ. ಅನ್ಯ ಲಕ್ಷಣವೆನ್ನುವುದು ಅನಂತರ ಬರಲಿಕ್ಕಿರುವ ವ್ಯಾಧಿಯನ್ನು ಪ್ರಕಟಿಸುವ ವ್ಯಾಧಿ. ಇದಕ್ಕೆ ಪೂರ್ವರೂಪ ಎನ್ನತ್ತಾರೆ. ಅನಂತರ ಬರುವ ವ್ಯಾಧಿಯನ್ನು ಪ್ರಕಟಿಸುವುದು ಅನ್ಯಲಕ್ಷಣ. ಇದಕ್ಕೆ ‘ಪೂರ್ವ ರೂಪ’ ವೆಂತಲೂ ಕರೆಯುತ್ತಾರೆ. ಇವುಗಳಿಗೆ ಉಪದ್ರವದಿಂದ ಕೂಡಿದ ವ್ಯಾಧಿಗಳನ್ನು ಪರಸ್ಪರ ವಿರೋಧವಾಗದಂತೆ ಉಪಚರಿಸುವುದಾಗಲಿ, ಉಪದ್ರವವೇ ಬಲವಾಗಿದ್ದರೆ ಅದನ್ನು ಮುಖ್ಯವ್ಯಾಧಿಗೆ ವಿರೋಧವಿಲ್ಲದಂತೆ ಚಿಕಿತ್ಸಿಸುವುದಾಗಲೀ ಪ್ರಕ್ಕೇವಲ ವ್ಯಾಧಿಯಾದರೆ ಅದಕ್ಕೆ ತಕ್ಕ ಔಷಧೋಪಚಾರಗಳನ್ನು ಯೋಜಿಸುವುದಾಗಲೀ, ಅನ್ಯ ಲಕ್ಷಣ ಎಂಬುದಾದಲ್ಲಿ ಉತ್ಪನ್ನವಾದ ವ್ಯಾಧಿಯ ಪರಿಹಾರಕ್ಕೆ ಪ್ರಯತ್ನಿಸುವುದು ಯೋಗ್ಯ ಚಿಕಿತ್ಸೆ ಎನಿಸಲ್ಪಡುವುದು ಎಂದು ಆಯುರ್ವೇದ ಹೇಳುತ್ತದೆ.
ಒಂದು ರೋಗವು ಇನ್ನೊಂದು ರೋಗದ ವೇತವಾಗಿ ಪರಿಣಮಿಸಿದಾಗ ಎಂದರೆ ಜ್ವರದ ಸಂತಾಪದಿಂದ ರಕ್ತಪಿತ್ತ, ರಕ್ತಪಿತ್ತದಿಂದ ಜ್ವರ, ಇವೆರಡಿಂದಲೂ ಉಬ್ಬಸ, ಪ್ಲೀಹ ಬೆಳೆಯುವುದರಿಂದ ಉದರ ವ್ಯಾಧಿ, ಇದರಿಂದ ಶೋಪ(ಬಾವು), ಮೂಲ ವ್ಯಾಧಿಯಿಂದ ಹೊಟ್ಟೆಶೂಲ ಮತ್ತು ಗುಲ್ಮ, ನೆಗಡಿಯಿಂದ ಕೆಮ್ಮು, ಕೆಮ್ಮಿನಿಂದ ಉಬ್ಬಸ-ಕ್ಷಯ ಹೀಗೆ ಆದಾಗ ಮೊಲದನೆ ರೋಗವು ಗುಣವಾದರೂ ಆ ಎರಡನೆ ರೋಗವು ಗುಣವಾಗದೆ ಮತ್ತೊಂದು ರೋಗಕ್ಕೆ ಹೇತು(ಕಾರಣ) ವಾಗುತ್ತದೆ. ಆದ್ದರಿಂದ ಚಿಕತ್ಸೆ ಮಾಡುವಾಗ ಒಂದು ರೋಗವು ಮತ್ತೊಂದು ಹೇತುವಾದರೆ, ಆದರೂ ಇನ್ನೊಂದು ರೋಗವು ಅದರಿಂದ ಉತ್ಪತ್ತಿಯಾಗದಂತೆ ತಡೆ ಮಾಡುವುದೇ ಹಿತವಾದ ಚಿಕಿತ್ಸೆ ಎಂಬ ಮಾತನ್ನು ಲಕ್ಷ್ಯದಲ್ಲಿಡಬೇಕು.
ಚಿಕಿತ್ಸೆ ಮಾಡುವಾಗ ದೋಷಗಳು ಕ್ಷೀಣವಾಗಿದ್ದರೆ ಅದನ್ನು ಪುಷ್ಟಿಪಡಿಸಬೇಕು. ಪ್ರಕೋಪಗೊಂಡವುಗಳನ್ನು ಶಮನ ಮಾಡಬೇಕು. ವೃದ್ಧಿಗೊಂಡವುಗಳನ್ನು ತೆಗೆದುಬಿಡಬೇಕು. ಸಮವಾಗಿರುವ ದೋಷಗಳನ್ನು ಪಾಲಿಸಬೇಕಾದುದು ಒಳ್ಳೆಯ ಚಿಕಿತ್ಸೆ ಎನಿಸುವುದು.
ಚಿಕಿತ್ಸೆಯಲ್ಲಿ ಮುಖ್ಯವಾಗಿ ಸಂತರ್ಪಣ ಹಾಗೂ ಅಪತರ್ಪಣ ಎಂಬ ಎರಡು ಭೇದ. ಸಂತರ್ಪಣ ಚಿಕಿತ್ಸೆಗೆ ‘ಬೃಂಹಣ ಚಿಕಿತ್ಸೆ’ ಎನ್ನಲಾಗಿದ್ದರೆ ಅಪತರ್ಪಣಕ್ಕೆ ‘ಲಂಘನ ಚಿಕತ್ಸೆ’ ಎಂದಿದ್ದಾರೆ. ರೋಗಿಯು ಬೃಂಹಣನಾಗಿದ್ದರೆ ಅವನಿಗೆ ಲಂಘನ ಚಿಕಿತ್ಸೆ ಮಾಡಬೇಕು. ರೋಗಿಯು ಅಪತರ್ಪಣಕ್ಕೊಳಗಾಗಿದ್ದರೆ ಅಬನಿಗೆ ಬೃಂಹಣ (ಸಂತರ್ಪಣ) ಚಿಕತ್ಸೆ ಮಾಡಬೇಕು. ನಾಲ್ಕು ಪ್ರಕಾರದ ದೇಹಶೋಧನೆಗಳು (ವಮನ, ವಿರೇಚನ, ಶಿರೋವಿರೇಚನ, ನಿರೂಬಸ್ತಿ) ಬಾಯಾರಿಕೆ, ಗಾಳಿ, ಬಿಸಿಲು, ಪಾಚನ ದ್ರವ್ಯಗಳು, ಉಪವಾಸ, ವ್ಯಾಯಾಮ – ಇವು ಹತ್ತು ವಿಧ ಲಂಘನ ವಿಧಾನಗಳು – ಬೃಂಹಣ ಯೋಗಗಳಲ್ಲಿ ಸ್ನಾನ, ಮೈ ತಿಕ್ಕುವುದು, ನಿದ್ರೆ, ಮಧುರವಾದ ಸ್ನೇಹವಸ್ತಿಗಳು, ಸಕ್ಕರೆ, ಹಾಲು, ತುಪ್ಪ- ಇವೆಲ್ಲ ಒಳಗೊಳ್ಳುತ್ತವೆ.
ಪಂಚವಿಧ ಶೋಧನೆಗಳು: ದೋಷಗಳನ್ನು ಹೊರಗೆ ಹಾಕುವುದಕ್ಕೆ ೫ ವಿಧಗಳಾದ ಶೋಧನ ಕರ್ಮಗಳನ್ನು ಶಾಸ್ತ್ರದಲ್ಲಿ ಹೇಳಲಾಗಿದೆ. ಚಿಕಿತ್ಸೆಗೆ ಮೊದಲು ಶರೀರದಲ್ಲಿ ಸಂಚಿತವಾದ ದೋಷಗಳನ್ನು ಹೊರ ಹಾಕುವುದರಿಂದ ದೇಹವು ಶುದ್ಧಿಗೊಂಡು ಇನ್ನಿತರ ಔಷಧೋಪಚಾರಗಳಿಗೆ ತಕ್ಕುದಾಗುತ್ತದೆ ಹಾಗೂ ನಿರೀಕ್ಷಿತ ಮಟ್ಟದಲ್ಲಿ ಯಶಸ್ಸು ದೊರಕುತ್ತದೆ.
ಸ್ನೇಹ–ಸ್ವೇದನ: ಪಂಚಶೋಧನ ವಿಧಾನವನ್ನು ಅನುಸರಿಸುವ ಮೊದಲು ರೋಗಿಯಲ್ಲಿನ ದೋಷಗಳನ್ನು ಕೋಷ್ಠಕ್ಕೆ ಒಂದೆಡೆಗೆ ತರುವ ಕ್ರಮವನ್ನು ಅನುಸರಿಸಬೇಕಾಗುತ್ತದೆ. ಅನಂತರ ಅವನ್ನೆಲ್ಲ ಸಮೂಲ ಹೊರಹಾಕಲು ಅನುಕೂಲವಾಗುತ್ತದೆ. ಚಿಕಿತ್ಸೆಗೆ ಮೊದಲು ರೂಕ್ಷರಾದವರಿಗೆಲ್ಲ ಸ್ನೇಹನ ಕ್ರಮಗಳಿಂದ ರೂಕ್ಷತೆಯನ್ನು ನಿವಾರಿಸುವಂತೆಯೂ, ಅತಿಸ್ನಿಗ್ಧರಾದವರಿಗೆ ರೂಕ್ಷಣ ಉಪಚಾರಗಳಿಂದ ಸ್ವೇದನ ಮಾಡಿಸಿ ಸ್ನಿಗ್ಧರಾದವರಿಗೆ ರೂಕ್ಷ ಉಪಚಾರಗಳಿಂದಲೂ ಸ್ವೇದನ ಮಾಡಿಸಿ ಸ್ನಿಗ್ಧತೆಯನ್ನು ದೂರು ಮಾಡುವಂತೆಯೂ ಯೋಜಿಸಬೇಕಾಗುತ್ತದೆ.
ಸ್ನೇಹನಕ್ಕೆ ಆಕಳತುಪ್ಪ ಹಾಗೂ ಎಳ್ಳೆಣ್ಣೆಗಳು ಶ್ರೇಷ್ಠಗುಣ ಹೊಂದಿವೆ. ಇವನ್ನು ಆಯಾ ಪರಿಸ್ಥಿತಿಗೆ ಅನುಸಾರವಾಗಿ ಪಾನ, ಅನುವಾಸನ, ನೆತ್ತಿಗೆ ಲೇಪಿಸುವುದು, ಶಿರೋಬಸ್ತಿ, ಉತ್ತರ ಬಸ್ತಿ, ನಸ್ಯ, ಕರ್ಣಪೂರಣ, ಅಭ್ಯಂಗ ಹಾಗೂ ಆಹಾರದಲ್ಲಿಯ ಸೇರಿಸುವುದು – ಈ ರೀತಿ ನಾನಾ ವಿಧಗಳಿಂದ ಸ್ನೇಹನ ಮಾಡಿಕೊಳ್ಳಬಹುದು. ಇಲ್ಲಿ ಬೃಂಹಣ ಕ್ರಿಯೆಗೆ, ಸ್ನೇಹನಕ್ಕೆ ಎಳ್ಳೆಣ್ಣೆ ಶ್ರೇಷ್ಠವೆನಿಸಿದರೆ ಔಡಲ ಎಣ್ಣೆ ವಿರೇಚನಕ್ಕೆ ಒಳ್ಳೆಯದು. ಈ ಸ್ನೇಹನ ಕ್ರಿಯೆಯನ್ನು ರೋಗಿಯ ಸ್ಥಿತಿ ನೋಡಿಕೊಂಡು ಪಿತ್ತ ಪ್ರಕೃತಿಯವರಿಗೆ ೩ ದಿವಸ, ಕಫ ಪ್ರಕೃತಿಯವರಿಗೆ ೫ ದಿವಸ, ವಾತಪ್ರಕೃತಿಯವರಿಗೆ ೭ ದಿವಸ ಹೀಗೆ ೩ ರಿಂದ ೭ ದಿವಸಗಳವರೆಗೆ ಮಾಡಿಸಿ ನಂತರ ಸ್ವೇದನ ಕ್ರಿಯೆ ಮಾಡಿಸಬೇಕಾಗುವುದು.
ಅಜೀರ್ಣ, ಉದರ ವ್ಯಾಧಿ, ಜ್ವರ, ದುರ್ಬಲತೆ, ಅರುಚಿ, ಸ್ಥೂಲತೆ, ಮೂರ್ಛೆ, ಮದ, ವಾಂತಿ, ಬಾಯಾರಿಕೆ, ಬಳಲಿಕೆ, ಮದ್ಯಪಾನದ ಆಯಾಸಗಳಿಂದ ಬಳಲುವವರಿಗೆ ವಿರೇಚನ ಮಾಡಿಸಿಕೊಂಡವರಿಗೆ, ವಾಂತಿ ಮಾಡಿಸಿಕೊಂಡವರಿಗೆ ಸ್ನೇಹಪಾನ ಮಾಡಿಸಬಾರದು. ಅಲ್ಲದೇ ಅಕಾಲ, ದಿನ ತುಂಬದೇ ಹೆರಿಗೆಯಾದ ಸ್ತ್ರೀಯರಿಗೆ ಸ್ನೇಹಪಾನ ಮಾಡಿಸಬಾರದು.
ಸ್ವೇದನ : ‘ಸ್ವೇದನ’ ಎಂದರೆ ಬೆವರಿಸುವುದು. ಇಡೀ ಶರೀರವನ್ನು ಬೆವರಿಸುವುದು ‘ಸರ್ವಾಂಗ ಸ್ವೇದ’ ವೆನಿಸುತ್ತದೆ. ಪಂಚಶೋಧಕ್ಕೆ ಇದೇ ಸ್ವೇದ ಕ್ರಿಯೆ ಬೇಕು. ಇನ್ನೊಂದು ಅವಯವ ಸ್ವೇದ – ಇವು ಆಯಾ ಅಂಗಗಳ ಸ್ವೇದ ಕ್ರಿಯೆಗೆ ಮಾತ್ರ ಅನುಕೂಲ. ಅಭ್ಯಂಗ ಸ್ನಾನ ಮಾಡಿಸದೆ ಸ್ವೇದನ ಕ್ರಿಯೆ ಮಾಡಿಸಬಾರದು. ಶರೀರದಲ್ಲಿ ಅಗ್ನಿ ಪ್ರಜ್ವಲವಾಗುತ್ತದೆ. ಶರೀರವು ಮೃದು ಹಾಗೂ ಕಾಂತಿಯುಕ್ತವಾಗುತ್ತದೆ. ಆಹಾರದಲ್ಲಿ ರುಚಿ ಉತ್ಪನ್ನವಾಗುತ್ತದೆ. ಶರೀರದ ಪ್ರತ್ಯೇಕ ಅವಯವಗಳು ತಮ್ಮ ಕೆಲಸಗಳನ್ನು ಯೋಗ್ಯ ರೀತಿಯಿಂದ ಮಾಡಲಾರಂಭಿಸುತ್ತವೆ. ಶರೀರ ಹಗುರವಾಗುತ್ತದೆ. ವಾತದ ಅನುಲೋಮವಾಗಿ ಮಲ-ಮೂತ್ರಗಳು ಸರಿಯಾಗಿ ಹೊರಹೋಗುವುವು. ನಿದ್ರೆಯು ಸರಿಯಾಗಿ ಆಗುವುದೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
ಸ್ವೇದನ ಕ್ರಿಯೆ: ಅಗಲವಾದ ಬಾಯಿಯುಳ್ಳ ಪಾತ್ರೆಯಲ್ಲಿ ಕುದಿಯುವ ನೀರನ್ನು ಅದರ ಮೇಲೆ ಮನುಷ್ಯರ ಭಾರ ತಡಯಬಲ್ಲ ಬಿದುರಿನ ಪಟ್ಟಿಗಳನ್ನಿಡಬೇಕು. ಮೈ ಮೇಲಿನ ದಪ್ಪವಾದ ಪ್ಲಾಸ್ಟಿಕ್ ಹಾಕಿ ಅಥವಾ ಮಳೆ ಅಂಗಿ (ರೇನಕೋಟ)ಯನ್ನು ಹೊದೆದು ಇಡೀ ದೇಹವನ್ನು ಮುಚ್ಚಿಕೊಳ್ಳಬೇಕು. ಅದರ ಮೇಲೊಂದು ಉಣ್ಣಿಯ ರಗ್ಗು ಹೊದೆದುಕೊಳ್ಳಬೇಕು. ಕುತ್ತಿಗೆಯ ಹತ್ತಿರ ಗಾಳಿ ಸಂಚಾರಕ್ಕೆ ಅವಕಾಶವಿರಬಾರದು. ಡಬರಿಯಲ್ಲಿರುವ ನೀರನಿಂದ ಉಗಿಯಾದ ಹವೆ ಹೊರಟು ದೇಹದಾದ್ಯಂತ ವ್ಯಾಪಿಸುವುದು. ಭಾರೀ ಪ್ರಮಾಣದಿಂದ ದೇಹದಿಂದ ಬೆವರು ಸುರಿದು ಹೋಗುವುದರಿಂದ ದೇಹದಲ್ಲಿ ಸಂಚಿತವಾದ ದ್ರವ ಸ್ವರೂಪದ ಮಲಾಂಶಗಳು ಹೊರಹೋಗುವುದು. ಈ ವಿಧಾನವನ್ನು ಎಲ್ಲರೂ ಮನೆಯಲ್ಲಿ ಮಾಡಲು ಸಾಧ್ಯ.
ಆಸ್ಪತ್ರೆಗಳಲ್ಲಾದರೆ ಇದಕ್ಕಾಗಿ ನಿರ್ಮಿಸಿದ, ಒಳಗೆ ಕೂಡ್ರಲು ಹಾಗೂ ಕುತ್ತಿಗೆಯನ್ನು ಹೊರಹಾಕಿ ಬಾಗಿಲು ಮುಚ್ಚಿಕೊಳ್ಳಲು ಅನುಕೂಲವಾದ ವ್ಯವಸ್ಥೆ ಇರುತ್ತದೆ. ಹೊರಗೆ ಸ್ಟೋವ್ ಇಲ್ಲವೆ ಗ್ಯಾಸಿನ ಮೇಲೆ ಕುಕುರನ್ನಿಟ್ಟು ಈ ಮೇಲ್ಭಾಗಕ್ಕೊಂದು ರಬ್ಬರ ಕೊಳವೆಯನ್ನು ಇಟ್ಟಿದ್ದು ಅದರ ಇನ್ನೊಂದು ಕೊನೆ ಸ್ವೇದ ಡಬ್ಬದೊಳಗಿರುತ್ತದೆ. ನೀರು ಕುದಿಯುತ್ತ ಹೋದಂತೆ ಅದರ ಹವೆಯು ಡಬ್ಬದೊಳಗೆ ಸೇರಿ ಅಲ್ಲಿ ಉಷ್ಣಾಂಶವುಂಟಾಗುತ್ತದೆ. ಇದರಿಂದ ಮೈ ಎಲ್ಲ ಬೆವರಲಾರಂಭಿಸುತ್ತದೆ. ಈ ವಿಧಾನ ಅನುಸರಿಸುವಾಗ ರೋಗಿ ತಲೆಯ ಮೇಲೊಂದು ಒದ್ದೆ ಬಟ್ಟೆಯನ್ನಿಡುತ್ತಾರೆ. ಉಷ್ಣತೆ ಹೆಚ್ಚಾಗುತ್ತ ಹೋದಂತೆ ರೋಗಿಗೆ ಶಕೆ, ಉಷ್ಣತೆಯಾಗತೊಡಗುತ್ತದೆ. ಆಗ ಅವನನ್ನು ಹೊರಗೆ ಕರೆದುಕೊಳ್ಳಬೇಕು.
ಶರೀರದಲ್ಲಿ ಪೆಟ್ಟು ಬಿದ್ದವರಿಗೆ, ಉಷ್ಣ ವಿಕಾರದಿಂದ ಪೀಡಿತರಾದವರಿಗೆ, ಪಾಂಡುರೋಗ, ನೀರಡಿಕೆ ಆದವರಿಗೆ, ಮಧುಮೇಹ, ಉಪವಾಸವಿದ್ದವರಿಗೆ, ರಕ್ತಪಿತ್ತ ವಿಕಾರವಾದವರು, ಅತಿಸಾರ ರೋಗ, ಜಲೋದರ, ವಿಷವಿಕಾರ, ಮೂರ್ಛೆ ರೋಗ ಗರ್ಭಿಣಿಯರಿಗೆ, ಪಿತ್ತ ಪ್ರಕೃತಿಯವರಿಗೆ ಸ್ವೇದನಕ್ರಿಯೆ ಮಾಡಿಸಬಾರದು.
ವಮನವಿಧಿ: ಅಮಾಶಯ ಹಾಗೂ ಮೇಲ್ಭಾಗಕ್ಕೆ ಸಂಚಿತವಾದ ದೋಷಗಳನ್ನು ಹೊರಹಾಕಲು ವಾಂತಿಯೊಂದೇ ಮಾರ್ಗ. ಸ್ನೇಹನ -ಸ್ವೇದನ ಮಾಡಿಸಿಕೊಂಡ ರೋಗಿಗೆ ಮಲಬದ್ಧತೆ ಇಲ್ಲದ್ದನ್ನು ನೋಡಿಕೊಂಡು, ಮರುದಿವಸ ವಮನಕ್ಕೆ ಔಷಧಿಯನ್ನು ಕೊಡುತ್ತೇವೆ ಎಂದು ಮೊದಲೇ ರೋಗಿಗೆ ತಿಳಿಸಿ ಅಭಷ್ಯಂದಿಕರ(ಮಲವಿಸರ್ಜನೆಯನ್ನುಂಟು ಮಾಡುವ) ಗಳಾದ ಆಹಾರದ್ರವ್ಯಗಳನ್ನು ಕೊಟ್ಟು ದೋಷಗಳನ್ನು ಮತ್ತಿಷ್ಟು ಪ್ರಕೋಪಗೊಳ್ಳುವಂತೆ ಮಾಡಬೇಕು. ಮರುದಿವಸ ಬೆಳಿಗ್ಗೆ ಖಾಲಿ ಹೊಟ್ಟೆಯಲ್ಲಿ ವಮನ ಮಾಡಿಸಬೇಕು. ಸೈಂಧವ ಲವಣ, ಬಜೆ, ಹಿಪ್ಪಲಿ – ಈ ಮೂರರ ಕಲ್ಕವನ್ನು ತ್ರಿಫಲಾ (ಅಳಲೆಕಾಯಿ, ತಾರೆಕಾಯಿ, ನೆಲ್ಲಿಕಾಯಿ) ಹಾಗೂ ಮದನಫಲವನ್ನು ಹಾಲಿನಲ್ಲಿ ಹಾಕಿ ಚೆನ್ನಾಗಿ ಕುದಿಸಿಕೊಳ್ಳಬೇಕು. ರೋಗಿಯನ್ನು ಸರಿಯಾಗಿ ಕೂಡ್ರಿಸಿಕೊಂಡು ಅವನಿಗೆ ಮೇಲೆ ತಯಾರಿಸಿದ ಆರಿದ ಕಷಾಯವನ್ನು ಕುಡಿಸಬೇಕು. ನಂತರ ರೋಗಿಗೆ ಬಾಯಿಯಲ್ಲಿ ಬೆರಳನ್ನಾಡಿಸುತ್ತ ವಾಂತಿ ಮಾಡುವಂತೆ ಹೇಳಬೇಕು. ನಂತರ ವಾಂತಿ ಪ್ರಾರಂಭವಾಗುವುದು. ಮೊಟ್ಟ ಮೊದಲು ಕುಡಿದ ಕಷಾಯ, ನಂತರ ಕಫ, ಆ ಮೇಲೆ ಪಿತ್ತವು ಬೀಲಲಾರಂಭಿಸಿದರೆ ಚೆನ್ನಾಗಿ ದೋಷನಿರ್ಹರಣೆಯಾಗುತ್ತಿದೆ ಎಂದು ತಿಳಿಯಬೇಕು. ನಂತರ ಈ ರೋಗಿಗೆ ಪೇಯ, ಯೋಗ್ಯ ಅನ್ನಪಾನೀಯಗಳನ್ನು ಕೊಡಬೇಕು.
ವಾಂತಿಯು ಸರಿಯಾಗಿ ಆದರೆ ರೋಗಿಯ ಪ್ರಲಾಪ, ಶರೀರದ ಭಾರ, ಸ್ವರಭೇದ, ಅಧಿಕ ನಿದ್ರೆ, ಬಾಯಿಯಲ್ಲಿಯ ಅರುಚಿ, ಅಗ್ನಿಮಾಂದ್ಯ, ಮುಖ ದುರ್ಗಂಧ, ವಿದಾಹ, ಹೃದಯರೋಗ, ಕಫ, ಕಂಠರೋಧ, ವಿಷೋದ್ರೇಕ ಮೊದಲಾದ ವಿಕಾರಗಳು ದೂರವಾಗುವವೆಂದು ಕಲ್ಯಾಣಕಾರಕದಲ್ಲಿ ಹೇಳಲಾಗಿದೆ.
ಗುಲ್ಮರೋಗಿ, ತಿಮಿರವೆಂಬ ನೇತ್ರರೋಗ, ರಕ್ತಪಿತ್ತ, ವಿಕಾರದಿಂದ ಬಳಲುವವ, ಆರ್ದಿತ(ಅರ್ಧಾಂಗವಾತ) ಅಕ್ಷೇಪಕ (Fits) ಪ್ರಮೇಹ, ಹಳೆ ಪಾಂಡುರೋಗ, ಗುದಜಾಂಕುರ, ಕ್ಷತೋದರ, ರೂಕ್ಷನಾದವ, ಗರ್ಭಿಣಿ, ಸ್ತಂಭನಮಾಡಲು ಯೋಗ್ಯ ರೋಗಿ, ಕ್ರಿಮಿರೋಗಿ, ದಂತರೋಗಿ ಹಾಗೂ ಯಾವುದೇ ತೊಂದರೆಗಳಿಲ್ಲದೇ ಅತ್ಯಂತ ಸುಖವಾಗಿದ್ದವರಿಗೆ ವಾಂತಿ ಮಾಡಿಸಬಾರದು.
ಅತಿಯಾಗಿ ವಾಂತಿಯಾದರೆ ಅದರೊಡನೆ ರಕ್ತದ ಅಂಶವೂ ಹೊರಬರುವುದು. ನಾಲಗೆಯ ಹೊರಚಾಚಿ ಕಣ್ಣು ಗುಡ್ಡೆಗಳು ಒಳಸೇರುವುವು. ದವಡೆಗಳು ಬಿಗಿಯಾಗಿ, ಹಿಡಿದುಕೊಳ್ಳುವುವು. ಬಾಯಾರಿಕೆ, ಬಿಕ್ಕಟ್ಟು, ಜ್ವರ, ಪ್ರಜ್ಞೆ ತಪ್ಪುವುದು. ಈ ಉಪದ್ರವಗಳುಂಟಾಗುವುವು. ಇಂಥವರಿಗೆ ಶ್ರೀಗಂಧ ಲಾಮಂಚ, ರಸಾಂಜನ, ಭತ್ತದ ಅರಳಿನ ನೀರು, ಸಕ್ಕರೆ ನೀರು, ಎಳೆ ತೆಂಗಿನ ನೀರು, ಹಣ್ಣಿನ ರಸ, ಹಾಲು,ತುಪ್ಪ+ಸಕ್ಕರೆಗಳನ್ನು ಕೊಟ್ಟು ಉಪಚರಿಸಬೇಕು.
ವಿರೇಚಕ ವಿಧಿ: ವಿರೇಚನವನ್ನು ಸ್ನೇಹನ ಹಾಗೂ ಸ್ವೇದನ ಕರ್ಮವನ್ನು ಮಾಡಿದ ಬಳಿಕವೇ ಮಾಡಿಸಬೇಕು. ವಿರೇಚನವನ್ನು ಮಾಡಿಸುವ ಹಿಂದಿನ ದಿನದಲ್ಲಿ ಲಘುವಾದ ಭೋಜನವನ್ನು ರೋಗಿಗೆ ಮಾಡಿಸಿ, ನಾಳೆ ವಿರೇಚನೌಷಧ ಕೊಡುತ್ತೇವೆಂದು ಹೇಳಿ ಮಾದಳ ಮೊದಲಾದ ಹುಳಿರಸ ಪ್ರಧಾನ ಹಣ್ಣುಗಳನ್ನು ಕೊಟ್ಟು ಬಿಸಿನೀರು ಕುಡಿಸಬೇಕು. ಮರುದಿವಷ ಬೆಳಿಗ್ಗೆ ರೋಗಿ ಕಫವನ್ನು ಹೊರ ತೆಗೆದ ಬಳಿಕ ಯೋಗ್ಯ ಪ್ರಮಾಣದಲ್ಲಿ ವಿರೇಚನಕ್ಕೆ ಔಷಧಿ ಕೊಡಬೇಕು. ಇದಕ್ಕೂ ಮೊದಲು ರೋಗಿಯ ಕೋಷ್ಠವನ್ನು ಗಮನಿಸಬೇಕು.
ರೋಗಿಯು ಪಕ್ವಾಶಯದಲ್ಲಿ ಕುಪಿತ ವಾಯುವಿನಿಂದ ಬಳಲುತ್ತಿದ್ದರೆ ಸ್ನುಹಿ ಹಾಲು, ತ್ರಿಕಟು(ಒಣಶುಂಠಿ, ಮೆಣಸು ಹಾಗೂ ಹಿಪ್ಪಲಿಗಳು ಚೂರ್ಣ, ಆಕಳು ಹಾಲುಗಳಿಂದ ಕಲ್ಕ ತಯಾರಿಸಿ ಹಾಲಿನಲ್ಲಿ ಹಾಕಿ ವಿಶೇಷ ತುಪ್ಪವನ್ನು ಸಿದ್ಧಪಡಿಸಿಕೊಳ್ಳಬೇಕು. ಇದನ್ನು ಬಿಸಿ ನೀರಿನಲ್ಲಿ ಕಲಸಿಕೊಟ್ಟರೆ ವಿರೇಚನವಾಗುವುದು. ಶರೀರಸ್ಥ ವಾತವು ಶಾಂತವಾಗುವುದು.
ವಿರೇಚನವು ಚೆನ್ನಾಗಿ ಆದರೆ ವ್ಯಕ್ತಿಯ ದೃಷ್ಟಿ ತೀಕ್ಷ್ಣವಾಗುವುದು, ಇಂದ್ರಿಯಗಳ ಬಲ ಹೆಚ್ಚಾಗುವುದು. ಬುದ್ಧಿಯು ಚುರುಕಾಗುವುದು ಶಕ್ತಿ ವರ್ಧನೆ ಆಗುವುದು, ಅಗ್ನಿಶಕ್ತಿ ಹೆಚ್ಚುವುದು. ವ್ಯಕ್ತಿ ದೀರ್ಘಾಯು ಆಗುವನು. ಮಲಮೂತ್ರ ದೋಷಗಳಿಂದ ಉತ್ಪನ್ನವಾಗುವ ರೋಗಗಳು, ಕ್ರಿಮಿ ದೋಷಗಳು, ಕುಷ್ಠ ರೋಗ, ಕೋಷ್ಟಗತ ದುಷ್ಟ ವಿಕಾರಗಳು ವಿರೇಚನದಿಂದ ದೂರವಾಗುವುವು.
ಶೋಕ-ಭಯಪೀಡಿತರು, ಅತಿ ಕೃಶರಾದವರು, ಅತಿ ಒಣಗಿದವರು, ಅತ್ಯಂತ ವ್ಯಾಕುಲಗೊಂಡವರು, ಶ್ರಮ, ಕ್ಲಮ, ತೃಷ್ಣಾ, ಅಜೀರ್ಣ, ರಕ್ತಾತಿಸಾರವುಳ್ಳವರಿಗೆ, ಬಾಲಕರು – ವೃದ್ಧರು, ಗರ್ಭಿಣಿಯರು, ಮದ್ಯಪಾನಿಗಳು, ಸ್ನೇಹನ – ಸ್ವೇದನಕ್ರಿಯೆಗೆ ಒಳಗಾದವರಿಗೆ ವಿರೇಚನ ಕೊಡಬಾರದು.
ವಿರೇಚನವು ಹೆಚ್ಚಾಗಿ ಆದರೆ ಮಲದಲ್ಲಿ ಕಫವು (Mucus) ವಿಶೇಷವಾಗಿ ಪ್ರವೃತ್ತವಾಗುವುದಲ್ಲದೆ ಕೊನೆ ಕೊನೆಗೆ ರಕ್ತವೂ ಬೀಳಲಾರಂಭಿಸುವುದು. ಇದರಿಂದ ರೋಗಿಗೆ ಅಶಕ್ತತೆ, ಹೆಚ್ಚಾಗುವುದಲ್ಲದೇ ವಾತಪ್ರಕೋಪವಾಗುವುದು. ಇಂಥವರಿಗೆ ಅತಿ ತಣ್ಣಗಿನ ಅಕ್ಕಿನೀರು (ಅಲಗಚ್ಚು)+ ಜೇಷ್ಠಮಧುವನ್ನು ಕೊಟ್ಟು ವಾಂತಿ ಮಾಡಿಸಬೇಕು. ಗಂಜಿನೀರನ್ನು ವಸ್ತಿ (Enema) ದ್ವಾರವಾಗಿ ಇಲ್ಲವೆ ಹಾಲು – ತುಪ್ಪಗಳ ಅನುವಾಸನ ವಸ್ತಿಕೊಡಬೇಕು. ಇದರಿಂದ ಕರುಳಿಗೆ ಶಕ್ತಿ ಬರುವುದು. ಅನಂತರ ಗಂಜಿ, ಹಾಲು, ಮಜ್ಜಿಗೆ, ಲಿಂಬೆಪಾನಕ ತೆಂಗಿನ ನೀರುಗಳನ್ನು ಕೊಡಬೇಕು.
ಶಾಸ್ತ್ರ ನಿರ್ದೇಶಿಸಿದ ಪ್ರಕಾರ ಈ ವಮನ ವಿರೇಚನವಿಧಿಗಳಾದರೆ ಯಾವ ವಿಧದ ತೊಂದರೆಗಳಾಗುವುದಿಲ್ಲ. ಇಲ್ಲವಾದರೆ ಔಷಧಗಿಳು ಹೊರಹೋಗದೇ ಉಳಿದು ವಾತಶೂಲ, ಅಧ್ಮಾನ, ಪರಿಕರ್ತಿಕಾ, ಪರಿಸ್ರಾವ, ಪ್ರವಾಹಿ, ಹೃದಯ ತೊಂದರೆಗಳು ವಾಂತಿ, ಮೂರ್ಛೆ, ಅಶುದ್ಧ ಡೇಕರಿಕೆಗಳು, ಗುಲ್ಮಗಳ ನೋವು, ಮಲಬದ್ಧತೆ – ಈ ಮೊದಲಾದ ಲಕ್ಷಣಗಳು ಕಂಡುಬರುತ್ತವೆ. ಆಗ ಉಗುರು ಬೆಚ್ಚಗಿನ ನೀರಿನಲ್ಲಿ ಸ್ವಲ್ಪ ಉಪ್ಪನ್ನು ಸೇರಿಸಿ ರೋಗಿಗೆ ಕುಡಿಸಿದರೆ ವಾಂತಿಯಾಗುವುದು. ಎರಡು ಸಾರೆ ವಿರೇಚನೌಷಧಿಕೊಟ್ಟರು ಭೇದಿ ಆಗದಿದ್ದರೆ ಅಂಥವನಿಗೆ ತಪ್ಪ, ರವೆ, ಬೆಲ್ಲಗಳಿಂದ ತಯಾರಿಸಿದ ಪಾಯಸ ಕೊಟ್ಟು ನಂತರ ವಿರೇಚನ ಮಾಡಿಸಬೇಕು.
ಮಸ್ತಿ (ಬಸ್ತಿ) ವಿಧಿ(Enema): ಶರೀರ ಶೋಧನ ವಿಧಿಯಲ್ಲಿ ವಸ್ತಿಗೆ ತುಂಬ ಮಹತ್ವವಿದೆ. ನಾನಾ ವಿಧ ದ್ರವ್ಯಗಳಿಂದ ತಯಾರಿಸಿದ ವಸ್ತಿಯಿಂದ ದೋಷಗಳ ಸಂಶೋಧನ, ಸಂಶಮನ, ಸಂಗ್ರಹಣಕ್ರಿಯೆ ಮಾಡಿಸಬಹುದಾಗಿದೆ. ಇದು ತ್ರಿದೋಷಗಳು ಹಾಗೂ ರಕ್ತ ಸಂಸರ್ಗ ಹಾಗು ಸನ್ನಿಪಾತ ದೋಷಗಳಲ್ಲೂ ಶ್ರೇಷ್ಠ ಗುಣವುಳ್ಳದ್ದಾಗಿದೆ. ಆದ್ದರಿಂದ ಜ್ವರ, ಅತಿಸಾರ, ನೆಗಡಿ, ಶಿರೋರೋಗ, ಅಧಿಮಂಥ, ಅರ್ದಿತ, ಅಕ್ಷೇಪಕ, ಪಕ್ಷಾಘಾತ, ಏಕಾಂಗ, ಸರ್ವಾಂಗ ರೋಗ, ಆಧ್ಮಾನ, ಉದರ, ಶರ್ಕರ, ಶೂಲ, ವೃಷಣವೃದ್ಧಿ, ಉಪದಂಶ, ಆನಾಹ, ಮೂತ್ರ, ಕೃಚ್ಛ್ರ, ಗುಲ್ಮ, ವಾತಶೋಣಿತ, ಮಾತಮೂತ್ರ, ವಾತಪುರೀಷ, ಉದಾವರ್ತ, ಶುಕ್ರನಾಶ, ಆರ್ತವನಾಶ, ಸ್ತನ್ಯನಾಶ, ಹನುಗ್ರಹ, ಮನ್ಯಾಗ್ರಹ, ಅರ್ಶಸ್ಸು, ಆಶ್ಮರಿ, ಮೂಡ ಗರ್ಭ- ಮೊದಲಾದ ರೋಗಗಳಲ್ಲಿ ತುಂಬ ಉಪಯುಕ್ತವೆನಿಸಿದೆ.
ಈಗಿನಂತೆ ಆಗಿನ ಕಾಲದಲ್ಲಿ ಸಲಕರಣೆಗಳ ಸಂಶೋಧನೆ ಆಗಿದ್ದಿಲ್ಲವಾದ ಕಾರಣ ಅವರು ಬಸ್ತಿವಿಧಾನಕ್ಕಾಗಿ ಚಿನ್ನ, ಬೆಳ್ಳಿ, ತಾಮ್ರಗಳಿಂದ, ಮರದ ತಿರುಳು, ಓಟೆ, ಬಿದುರುಗಳಿಂದ ಬಸ್ತಿ ಡಬ್ಬವನ್ನು ತಯಾರಿಸಿಕೊಳ್ಳುತ್ತಿದ್ದರು. ಕೊಳವೆಯು ಅದರಿಂದ ಹನ್ನೆರಡು ಅಂಗುಳಗಳವರೆಗೆ ಉದ್ದವಾಗಿರುತ್ತಿದ್ದಿತು. ಕೊಳವೆಯ ರಂಧ್ರವು ಹೆಸರು – ಕಡಲೆಕಾಳಿನಷ್ಟು ಗಾತ್ರದ ಪ್ರಮಾಣದಷ್ಟು ಅಗಲವಾಗಿರುತ್ತಿತ್ತು. ಆದರೆ ಈಗ ತೈಲ ಪ್ರಯೋಗಕ್ಕೆ ಅನುಕೂಲವಾದ ಸಿರಿಂಜಿನ ರೂಪದಲ್ಲಿರುವ, ಕಷಾಯ – ಬೆಚ್ಚಗಿನ ನೀರು ಇತ್ಯಾದಿಗಳನ್ನು ಬಿಡುವಂತೆ ಡಬ್ಬಗಳೂ ದೊರಕುತ್ತವೆ.
ವಸ್ತಿ ಚಿಕತ್ಸೆ ತೆಗೆದುಕೊಳ್ಳುವವನು ಮೈಗೆ ತೈಲವನ್ನು ಹಚ್ಚಿಕೊಂಡು, ಮಲ-ಮೂತ್ರಗಳ ವಿಸರ್ಜನೆ ಮಾಡಿ, ಹಸಿವಿಲ್ಲದಾಗ, ಅತಿ ಎತ್ತರವಿಲ್ಲದ ಮತ್ತು ಸಮವಾಗಿದ್ದು ತಲೆಭಾಗ ಸ್ವಲ್ಪ ತಿಗ್ಗಿಸಿದ ಹಾಸಿಗೆಯ ಮೇಲೆ ಒಳ್ಳೆ ಬಟ್ಟೆಯನ್ನು ಹಾಕಿಕೊಂಡು ಅಂಗಾತವಾಗಿ ಮಲಗಬೇಕು. ಆನಂತರ ಎಡಭಾಗಕ್ಕೆ ತಿರುಗಿಕೊಂಡು ಎಡಗಾಲನ್ನು ಉದ್ದಕ್ಕೆ ಚಾಚಿ ಬಲಗಾಲನ್ನೂ ಹೊಕ್ಕಳವರೆಗೆ ಬರುವಂತೆ ಮೇಲಕ್ಕೆ ಮಾಡಿಕೊಂಡು ಸರಳವಾಗಿ ಉಸಿರಾಡುತ್ತ ಮಲಗಬೇಕು. ವೈದ್ಯ ಇಲ್ಲವೇ ಪರಿಚಾರಕರು ಬಸ್ತಿ ಡಬ್ಬ ಕೊಳವೆಗಳನ್ನು ಹಿಡಿದುಕೊಂಡು ರೋಗಿಯ ಗುದದ್ವಾರದಲ್ಲಿ ಕೊಳವೆಯ ಕಾಲಾಂಶವು ಹೋಗುವಂತೆ ಇಟ್ಟು ದ್ರವವನ್ನು ಒಳಗೆ ಬಿಡಬೇಕು. ರೋಗಿಗಿಂತಲೂ ಬಸ್ತಿ ಡಬ್ಬವು ೨-೩ ಅಡಿ ಎತ್ತರದಲ್ಲಿದ್ದರೆ ಸಾಕು. ಕೊಳಿವೆಯಲ್ಲಿ ಗಾಳಿ ಸೇರದಂತೆ ಹಾಗೂ ಬಸ್ತಿ ದ್ರವ್ಯವು ಪೂರ್ತಿಯಾಗಿ ಹೋಗುವ ಮೊದಲೇ ಗಾಳಿಯು ಹೊಟ್ಟೆಯೊಳಗೆ ಸೇರದಂತೆ ಎಚ್ಚರವಹಿಸಬೇಕು. ಇದಾದ ಬಳಿಕ ರೋಗಿಯ ಹೊಟ್ಟೆಯ ಮೇಲೆ ಬಲದಿಂದ ಎಡಕ್ಕೆ ಅದುಮುತ್ತಲಿದ್ದು ಅನಂತರ ಅಲ್ಲಿಯೇ ಸ್ವಲ್ಪ ಓಡಾಡಲು ಹೇಳಬೇಕು. ಸ್ವಲ್ಪ ಹೊತ್ತಿನಲ್ಲಿಯೇ ಮಲದ ಬೇಗವು ಬರುವುದು. ಆಗ ಕೂಡಲೇ ರೋಗಿ ಏಳದ ಸ್ಥಿತಿಯಲ್ಲಿದ್ದರೆ ಮಲಡಬ್ಬವನ್ನು ಕೊಡಬೇಕು. ಓಡಾಡುವಂತಿದ್ದರೆ ಶೌಚ(ಕಕ್ಕಸು) ಗೃಹಕ್ಕೆ ಕಳಿಸಬೇಕು.
ಬಸ್ತಿ ಪ್ರಯೋಗಕ್ಕಾಗಿ ತೈಲ, ತುಪ್ಪ, ಹಾಲು, ಮಜ್ಜಿಗೆ, ಮೊಸರು, ಅನ್ನದ ಗಂಜಿ, ನಿಸೋತ, ಮದನಫಲ, ಔಡಲ ಬೀಜ ಇವುಗಳ ಕಷಾಯ ತಯಾರಿಸಿ ಅದಕ್ಕೆ ಗೋಮೂತ್ರ ಸೇರಿಸಬೇಕು. ಇದಕ್ಕೆ ಒಣಶುಂಠಿ, ಮೆಣಸು, ಹಿಪ್ಪಲಿ, ಸೈಂಧವಲವಣ, ಬಜೆ, ದೇವದಾರು, ಕೂಟ, ಹಿಂಗು, ಬಿಡಲವಣ, ಜೀರಿಗೆ, ಏಲಕ್ಕಿ, ನಿಶೋತ್ತರ, ಅಜವಾನ, ಜೇಷ್ಠಮಧು, ಬಿಳಿ-ಕರಿ ಸಾಸಿವೆಗಳು ಪ್ರತಿಯೊಂದನ್ನು ಎರಡು ತೊಲ ಪ್ರಮಾಣದಷ್ಟು ತೆಗೆದುಕೊಂಡು ವಸ್ತ್ರಗಾಳಿತ ಪುಡಿ ಮಾಡಿ ಮೇಲಿನ ದ್ರವದಲ್ಲಿ ಕೂಡಿಸಬೇಕು. ಇದು ಸ್ವಲ್ಪ ಬೆಚ್ಚಗಿರುವಾಗಲೇ ಬಸ್ತಿಗಾಗಿ ಉಪಯೋಗಿಸಬೇಕು ಎಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ.
ಜೈನ ವೈದ್ಯಕೀಯ ಪರಂಪರೆ: ೧೮. ಚಿಕಿತ್ಸೆಯ ಮೂಲ ಸೂತ್ರಗಳು (೨)
ನಿರೂಹವಸ್ತಿ : ದೋಷಗಳನ್ನು ಹೊರಗೆ ತೆಗೆದುಬಿಡುವುದರಿಂದ ಹಾಗೂ ರೋಗಗಳನ್ನು ಪರಿಹರಿಸುವುದರಿಂದ ‘ನಿರೂಹ’ವೆಂತಲೂ ಆಯುಷ್ಯವನ್ನು ಸ್ಥಾಪಿಸುವುದರಿಂದ ‘ಅಸ್ಥಾಪನ’ವೆಂತಲೂ ಇದಕ್ಕೆ ಕರೆಯುತ್ತಾರೆ. ಯಾವಾಗಲೂ ಸ್ನೇಹನ ವಸ್ತಿಯನ್ನು ಕೊಡುವುದಕ್ಕೆ ಮೊದಲು ದೋಷಶೋಧನ ಹಾಗೂ ಮಲಾಂಶಗಳನ್ನು ಹೊರಹಾಕುವುದಕ್ಕಾಗಿ ನಿರೂಹವಸ್ತಿ ಕೊಡಬೇಕಾಗುತ್ತದೆ. ಇದರಲ್ಲಿ ಸೈಂಧವ ಲವಣ, ಸ್ನೇಹ ದ್ರವ್ಯಗಳು, ಕಲ್ಕ, ಕಷಾಯ, ಸ್ವರಸ, ಹಾಲು, ಹುಳಿ ಗಂಜಿ, ಗೋಮೂತ್ರ – ಹೀಗೆಲ್ಲ ದ್ರವ್ಯಗಳು ಸೇರಿರುತ್ತವೆ. ಚಿಕ್ಕವರಿಗೆ, ವೃದ್ಧರಿಗೆ – ರೋಗಿ ಹಾಗೂ ರೋಗಸ್ಥಿತಿಗೆ ತಕ್ಕಂತೆ ವೈದ್ಯರು ಇದನ್ನು ಯೋಜಿಸಬೇಕಾಗುತ್ತದೆ. ಈ ನಿರೂಹ ವಸ್ತಿಯನ್ನು ಒಂದರಿಂದ ನಾಲ್ಕು ಸಾರೆಯವರೆಗೆ ಪ್ರಮಾಣ ಕಡಿಮೆ ಮಾಡುತ್ತ ಹೋಗಬೇಕು. ಮಕ್ಕಳಿಗೆ – ವೃದ್ಧರಿಗೆ ಅಲ್ಪ ಪ್ರಮಾಣದಲ್ಲಿ ಕೊಡುವುದೊಳಿತು. ಇದರಿಂದ ಮಲ, ಪಿತ್ತ, ಕಫ ಹಾಗೂ ವಾಯುಗಳು ಕ್ರಮವಾಗಿ ಹೊರಗೆ ಬಂದು ದೇಹ ಹಗುರವಾದಾಗ ನಿರೂಹಬಸ್ತಿಯು ಚೆನ್ನಾಗಿ ಕೆಲಸ ಮಾಡಿತೆಂದು ತಿಳಿಯಬೇಕು. ನಿರೂಹಬಸ್ತಿಯನ್ನು ಕೊಟ್ಟ ಬಳಿಕ ಕೆಲ ವೇಳೆ ರೋಗಿಯನ್ನು ಹಾಗೇನೆ ಮಲಗಿಕೊಂಡಿರುವಂತೆ ಹೇಳಬೇಕು. ನಿರೂಹವು ೪೮ ನಿಮಿಷಗಳಲ್ಲಿ ಹೊರ ಬರುವುದು. ಅನಂತರ ಅವರಿಗೆ ಸ್ನಾನ ಮಾಡಿಸಿ ಪ್ರಕೃತಿಗನುಸರಿಸಿ ಸೌಮ್ಯ ಆಹಾರಗಳನ್ನು ಯೋಜಿಸಬೇಕು. ಪಿತ್ತದೋಷಕ್ಕೆ ಹಾಲು, ಕಫದೋಷಕ್ಕೆ ಸಾರು ಹಾಗೂ ವಾತದೋಷಕ್ಕೆ ಸ್ನಿಗ್ಧ ದ್ರವ್ಯಗಳು ಸೇರಿದ ಖೀರು, ಪಾಯಸಗಳನ್ನು ಕೊಡಬೇಕು.
ಒಂದು ವೇಳೆ ಒಂದು ಮುಹೂರ್ತ ಕಾಲದಲ್ಲಿ ಎಂದರೆ ೪೮ ನಿಮಿಷಗಳಲ್ಲಿ ನಿರೂಹವು ಮರಳಿ ಬಾರದಿದ್ದರೆ ಅದನ್ನು ಶೋಧನ ಕರವಾದ, ತೀಕ್ಷ್ಣವಾದ ಯವಕ್ಷಾರ, ಗೋಮೂತ್ರ, ಹುಳಿಗಂಜಿಗಳಿಂದ ತಯಾರಿಸಿದ ಬೇರೆ ನಿರೂಹಗಳನ್ನು ಕೊಟ್ಟು ಹೊರಗೆ ಹಾಕಬೇಕಾಗುವುದು.
ಅನುವಾಸನಬಸ್ತಿ: ಈ ಬಸ್ತಿಯನ್ನು ಪ್ರತಿದಿನವೂ ಕೊಡಬಹುದು. ಇದರ ಪ್ರಮಾಣ ನಿರೂಹಬಸ್ತಿಯ ಕಾಲಾಂಶ, ಈ ಕ್ರಿಯೆಗೆ ಮೊದಲು ರೋಗಿಯನ್ನು ಸಾರು, ಹಾಲು, ರೋಗಕ್ಕನುಗುಣವಾಗಿ ಆಹಾರ ಪದಾರ್ಥಗಳನ್ನು ಆಯ್ಕೆ ಮಾಡಿ ಅವನು ಸಾಮಾ‌‌ನ್ಯವಾಗಿ ತೆಗೆದುಕೊಳ್ಳುವ ಪ್ರಮಾಣದ ೩/೪ ರಷ್ಟು ಕೊಡಬೇಕು. ಆದರೆ ಹಸಿದವರಿಗೆ ಈ ಬಸ್ತಿಯನ್ನು ಕೊಡಬಾರದು. ಹೀಗೆ ಕೊಟ್ಟರೆ ಸ್ನೇಹ ಮೇಲಕ್ಕೇರುವ ಸಂಭವವಿರುತ್ತದೆ. ಸ್ನೇಹವಸ್ತಿಯನ್ನು ಕೊಟ್ಟ ಬಳಿಕ ರೋಗಿಯನ್ನು ಸುಮಾರು ೫-೧೦ ನಿಮಿಷಗಳವರೆಗೆ ಹಾಗೆಯೇ ಮಲಗಿಸಿರಬೇಕು. ಆಮೇಲಾದರು ಹೆಚ್ಚು ಆಯಾಸ ತೆಗೆದುಕೊಳ್ಳದೆ ಹೆಚ್ಚು ಮಾತನಾಡದೇ ಹಾಸಿಗೆಯ ಮೇಲೆ ಸುಖವಾಗಿ ಹಿತಮಿತವಾದ ಆಹಾರ ವಿಹಾರಗಳನ್ನನುಸರಿಸುತ್ತ ಇರಬೇಕು. ವಾಯು ಹಾಗೂ ಮಲಕೂಡಿಕೊಂಡು ಉರಿ, ಸುಡಿತಗಳಿಲ್ಲದೆ ಶೀಘ್ರದಲ್ಲಿ ಹೊರ ಬಂದರೆ ಅನುವಾಸವನು ಚೆನ್ನಾಗಿ ಆಗಿದೆ ಎಂದು ತಿಳಿಯಬೇಕು.
ಸಾಯಂಕಾಲದಲ್ಲಿ ಸ್ನೇಹವು ಪೂರ್ತಿಯಾಗಿ ಹೊರ ಬಂದು ಊಟ ಮಾಡಿದ ಅನ್ನವು ಜೀರ್ಣವಾಗಿ ಹಸಿವು ಚೆನ್ನಾಗಿ ಉಂಟಾಗಿದ್ದರೆ ಅವನಿಗೆ ಲಘು ಭೋಜನವನ್ನು ಬೇಕಾದಷ್ಟು ಪ್ರಮಾಣದಲ್ಲಿ ಕೊಡಬಹುದು. ಮರುದಿನವೂ ಶುಂಠಿ ಹಾಕಿ ಕಾಯಿಸಿದ ಬಿಸಿನೀರನ್ನು ಕೊಟ್ಟರೆ ಅಗ್ನಿದೀಪ್ತಿ ಉಂಟಾಗಿ ಹಸಿವೆ ಎನಿಸುವುದು. ಒಂದು ವೇಳೆ ವಸ್ತಿಯ ಸ್ನೇಹವು ಮರಳಿಬಾರದೆ ಯಾವುದೇ ರೀತಿಯ ಉಪದ್ರವಗಳನ್ನುಂಟು ಮಾಡದಿದ್ದರೆ ಅದಕ್ಕಾಗಿ ಚಿಂತಿಸುವ ಕಾರಣವಿಲ್ಲ. ಆದರೆ ಅದು ಒಂದು ದಿನದವರೆಗಾದರೂ ಹೊರಬರದಿದ್ದರೆ – ಅದನ್ನು ಸಂಶೋಧನೆ ಕ್ರಮಗಳಿಂದ ಹೊರಹಾಕಬೇಕಾಗುತ್ತದೆ. ಆದರೆ ಮತ್ತೆ ಸ್ನೇಹವನ್ನು ಕೊಡಬಾರದು.
ಸ್ನೇಹ ವಸ್ತಿಯನ್ನು ರೋಗಿ ಹಾಗೂ ರೋಗಕ್ಕನುಸರಿಸಿ ಆರರಿಂದ ಒಂಭತ್ತು ಸಾರೆ ಕೊಡಬಹುದು. ಮಧ್ಯದಲ್ಲಿ ಆಗಾಗ ನರೂಹಣ ಬಸ್ತಿಯನ್ನು ಕೊಡಬಹುದು.
ಉತ್ತರವಸ್ತಿ: ಸ್ತ್ರೀ ಪುರಷರಲ್ಲಿ ಮುತ್ರ ಮಾರ್ಗಗಳಲ್ಲಿ ಹಾಗೂ ಸ್ತ್ರೀಯರ ಪ್ರಜನನಾಂಗಗಳ ದೋಷ ನಿವಾರಣೆಗಾಗಿ ಯೋನಿ ಮಾರ್ಗದಲ್ಲಿ ಕೊಡಲ್ಪಡುವ ಬಸ್ತಿಗೆ ‘ಉತ್ತರವಸ್ತಿ’ ಎನ್ನುವರು. ಇದಕ್ಕಾಗಿ ಉಪಯೋಗಿಸಲ್ಪಡುವ ನಳಿಗೆಯ ಉದ್ದವು ೧೨ ಅಂಗುಲ, ಸ್ತ್ರೀಯರಿಗೆ ೧೦ ಅಂಗುಲ ಇರಬೇಕು. ರಂಧ್ರವು ಸಾಸಿವೆ ಕಾಳಿನಷ್ಟು, ಮುಖ್ಯವು ಜಾಜಿ ಹೂವಿನ ತೊಟ್ಟಿನಷ್ಟು ಇರಬೇಕೆಂದು ಶಾಸ್ತ್ರವು ಹೇಳುತ್ತದೆ. ಆಧುನಿಕ ವೈದ್ಯರಲ್ಲಿ ಪುರುಷರ ಮೂತ್ರ ಹೊರ ತೆಗೆಯಲು ರಬ್ಬರ ಕೊಳವೆ (ಕ್ಯಾಢೆಟರು)ಗಳನ್ನು , ಸ್ತ್ರೀಯರಿಗಾಗಿ ಉಕ್ಕಿನ ಕೊಳವೆಗಳನ್ನು ಉಪಯೋಗಿಸುತ್ತಾರೆ. ಬಸ್ತಿ ಕೊಡುವ ಡಬ್ಬ ಹಾಗೂ ಕೊಳವೆಗಳ ಸಹಾಯದಿಂದಲೇ ಪ್ರತ್ಯೇಕವಾದುದೊಂದು ನಳಿಕೆಯ ಸಹಾಯದಿಂದ ಗರ್ಭಾಶಯಮುಖ, ಯೋನಿದ್ವಾರ, ಯೋನಿ ಭಿತ್ತಿಗಳಲ್ಲಿರುವ ದೋಷಗಳನ್ನು ಹೊರ ಹಾಕಿ ಅಲ್ಲಿ ಶುದ್ಧತೆಯನ್ನು ಕಾಪಾಡಲೋಸುಗ ಉತ್ತರಬಸ್ತಿ (Vaginal Douche)ಯನ್ನು ಕೊಡುವ ಪದ್ಧತಿ ಇದೆ. ಆದರೆ ಆಯುರ್ವೇದ ಶಾಸ್ತ್ರಕಾರರು ಇದಕ್ಕೂ ಮುಂದುವರೆದು ಈ ವಿವಿಧಾಂಗಗಳ ಸ್ವಾಸ್ಥ ರಕ್ಷಣೆಗಾಗಿಯೂ ಈ ಉತ್ತರಬಸ್ತಿಯನ್ನು ಯೋಜಿಸಿದ್ದಾರೆ.
ಪುರುಷರೋಗಿಗೆ ಉತ್ತರವಸ್ತಿ ಕೊಡುವುದಿದ್ದಾಗ ಅವನಿಗೆ ಸ್ನೇಹ, ಸ್ವೇದ ಮಾಡಿಸಿ, ಮಲ ಮೂತ್ರ ವಿಸರ್ಜನೆಯಾದ ಬಳಿಕ ತುಪ್ಪ ಸೇರಿಸಿದ ಅಕ್ಕಿ ಗಂಜಿ ಕುಡಿಸಿ ಸುಮಾರು ಮೊಳಕಾಲಷ್ಟು ಎತ್ತರ ಪ್ರಮಾಣದಲ್ಲಿ ಅವನನ್ನು ಕೂಡ್ರಿಸಿ ಅವನ ಮೂತ್ರನಾಳದ ಮುಂಭಾಗಕ್ಕೆ ಬಿಸಿಯಾದ ತೈಲವನ್ನು ಚೆನ್ನಾಗಿ ಲೇಪಿಸಿ – ಅದಕ್ಕೆ ಮೃದುತ್ವ ತಂದುಕೊಟ್ಟು ಮೂತ್ರ ಮಾರ್ಗವನ್ನು ಉದ್ರೇಕಿಸಬೇಕು. ನಂತರ ಮೊದಲು ಲೋಹದ ಕಡ್ಡಿಯನ್ನು ಸುಮಾರು ೬ ಅಂಗುಲವರೆಗೆ ಹೋಗಿಸಿ ನೋಡಿದ ನಂತರ ಆ ಮೇಲೆ ಉತ್ತರ ವಸ್ತಿಯನ್ನು ಕೊಡಬೇಕು. ಉತ್ತರ ವಸ್ತಿಗಾಗಿ ಅರ್ಧಪಲದಷ್ಟು ಸ್ನೇಹವನ್ನು (ಸುಮಾರು ೧೦ ಮಿ.ಲಿ.ದಷ್ಟು) ಉಪಯೋಗಿಸಬೇಕು. ಒಮ್ಮೆ ಕೊಡ್ಡ ಸ್ನೇಹವು ಹೊರಬಂದ ಬಳಿಕ ಮತ್ತೆ ಮತ್ತೆ -ಹೀಗೆ ೩ ಅಥವಾ ೪ ವಸ್ತಿಗಳನ್ನು ಕೊಡಬಹುದು.
ಸ್ತ್ರೀಯರಿಗೆ ಮಾತ್ರ ಗರ್ಭಾಶಯ ದೋಷಗಳಿಗೆ ಪ್ರತಿ ಕರ್ಮವನ್ನು ಮಾಡುವಾಗ ಅವರು ಮುಟ್ಟಾಗಿರುವಾಗಲೇ ಒಳ್ಳೆಯದು. ಆಗ ಗರ್ಭಾಶಯ ಮುಖವು ತೆರೆದಿದ್ದು ಸ್ನೇಹ ದ್ರವ್ಯವು ಒಳಸೇರಲು ಅನುಕೂಲವಾಗುವುದು. ವಾತ ದೋಷವಿದ್ದರೆ ಅದು ಪರಿಹರಿಸಲ್ಪಟ್ಟು ಗರ್ಭಧಾರಣೆ (Conception)ಗೆ ಅನುಕೂಲವಾಗುವುದು. ಸ್ತ್ರೀಯನ್ನು ಅಂಗಾತವಾಗಿ ಟೇಬಲ್ಲಿನ ಮೇಲೆ ಮಲಗಿಸಿ ಅವಳ ಎರಡೂ ಕಾಲುಗಳನ್ನು ಮೇಲಕ್ಕೆತ್ತಿ ಕಟ್ಟುವಂತೆ ಮಾಡಿ ವಸ್ತಿಯ ನಳಿಕೆಯನ್ನು ಬೆನ್ನುಹುರಿಗೆ ಅನುಗುಣವಾಗಿ ಮೆಲ್ಲನೆ ಒಳಸೇರಿಸಬೇಕು. ಹೀಗೆ ೩-೪ ಸಾರೆ ಸ್ನೇಹವಸ್ತಿಗಳನ್ನು ಕೊಡಬಹುದು. ವಸ್ತಿಯನ್ನು ಮೂತ್ರ ಮಾರ್ಗದಲ್ಲಿ ಕೊಡುವುದಾದರೆ ಒಂದರ ನಂತರ ಮತ್ತೊಂದು ಕೊಡಬೇಕು.
ಈ ವಸ್ತಿ ಕ್ರಮದ ಬಳಿಕ ಸ್ನೇಹವು ಹೊರಬಂದಿದ್ದನ್ನು ನೋಡಿ ಮಧ್ಯಾಹ್ನ ಕಾಲದಲ್ಲಿ ಪಿತ್ತದೋಷವಿದ್ದರೆ ಹಾಲು, ಕಫದೋಷವಿದ್ದರೆ ಸಾರು ಹಾಗೂ ವಾತದೋಷಕ್ಕೆ ಹೆಚ್ಚು ತುಪ್ಪ ಸೇರಿಸಿದ ಪಾಯಸವನ್ನು ಕೊಡಬೇಕು.
ಶಿರೋವಸ್ತಿ ವಿಧಿ: ಮಿದುಳಿಗೆ ಸಂಬಂಧಿಸಿದ ಬುದ್ಧಿ ಭ್ರಮಣೆ, ಮೂರ್ಛೆ, ಮಲರೋಗ(Epilepsy)ಮುಂತಾದ ಸ್ಥಿತಿಗಳಲ್ಲಿ ಶಿರೋವಸ್ತಿಯನ್ನು ಕೊಡುವ ರೂಢಿಯು ಆಯುರ್ವೇದದಲ್ಲಿದೆ. ಸ್ನೇಹನ ಸ್ವೇದನ ಕರ್ಮಗಳಿಂದ ಸಿದ್ಧಪಡಿಸಿದ ರೋಗಿಯನ್ನು ಸಾಯಂಕಾಲದ ವೇಳೆಯಲ್ಲಿ ಮೊಣಕಾಲಷ್ಟು ಎತ್ತರವಾದ ಸ್ಥಾನದಲ್ಲಿ ಕುಳ್ಳಿರಿಸಿ ಹಣೆಗೆ ಬಿಗುವಾಗಿ ವಸ್ತ್ರ ಇಲ್ಲವೆ ಪ್ಲಾಸ್ಟಿಕ್‌ನ ಪಟ್ಟಿಯನ್ನು ಕಟ್ಟಿ ಕೆಳಗೆ ತೈಲವು ಸೋರದಂತೆ ಉದ್ದಿನ ಹಿಟ್ಟಿನ ಕಲ್ಕವನ್ನು ಚೆನ್ನಾಗಿ ಲೇಪಿಸಿ ನಂತರ ವ್ಯಾಧಿಗೆ ತಕ್ಕಂತೆ ಸ್ವಲ್ಪ ಬಿಸಿಯಾದ ತೈಲವನ್ನು ತಲೆಯ ಮೇಲೆ ೨ ಅಂಗುಲ ನಿಲ್ಲುವಂತೆ ಹಾಕಬೇಕು. ಈ ರೀತಿ ಹಾಕಲ್ಪಟ್ಟ ಸ್ನೇಹವು ಬಾಯಿ, ಮೂಗುಗಳಿಂದ ದ್ರವ ತಿಳಿಯುವವರೆಗೆ ಹಾಗೆಯೇ ಇರಬೇಕು. ಅನಂತರ ಎಣ್ಣೆಯನ್ನು ಹೊರತೆ‌ಗೆದು ತಲೆ, ಕುತ್ತಿಗೆ, ಬೆನ್ನು,ಹಣೆ, ಮುಖಗಳನ್ನು ಚೆನ್ನಾಗಿ ಕೈಯಿಂದ ತಿಕ್ಕಬೇಕು. ಹೀಗೆ ೭ ದಿವಸಗಳವರೆಗೆ ಶಿರೋವಸ್ತಿ ಕೊಡಬೇಕು. ಶಿರೋವಸ್ತಿ ನಂತರ ರೋಗಿಗೆ ಬಿಸಿನೀರಿನಿಂದ ಚೆನ್ನಾಗಿ ಸ್ನಾನ ಮಾಡಿಸಬೇಕು. (ಕ.೨೨ ಹಾಗೂ ೨೩ ನೇ ಪರೀಚ್ಛೇದಗಳು).
ರಕ್ತ ಮೋಕ್ಷಣ: ಶರೀರದಲ್ಲಿರುವ ರಕ್ತಧಾತುವು ದುಷ್ಟವಾದರೆ ಅನೇಕ ವಿಧದ ಚರ್ಮ ರೋಗಗಳನ್ನುಂಟು ಮಾಡಲು ಶಕ್ತವಾಗುತ್ತದೆ. ಪಿತ್ತ ದೋಷವು ರಕ್ತದ ಸಮಾನವಾ ಗುಣವುಳ್ಳದ್ದಾದ್ದರಿಂದ ಪಿತ್ತದುಷ್ಟಿಯೂ ಆಗುವುದು ಸಹಜವಾಗಿದೆ. ಆದ್ದರಿಂದ ಇವೆರಡೂ ದೋಷಗಳ ನಿವಾರಣೆಗಾಗಿ ರಕ್ತಮೋಕ್ಷಣ(ಜಲೂಕಾ ವಿಧಿ) ರಕ್ತಾವಸೇಚನ ವಿಧಿಗಳು ಆಯುರ್ವೇದದಲ್ಲಿ ಹಿಂದಿನ ಕಾಲದಿಂದ ಬಂದಿವೆ. ಇದಕ್ಕೆ ಜೈನಾಚಾರ್ಯರು ಹೊರತಾಗಿಲ್ಲ. ಕಲ್ಯಾಣಕಾರಕ ಗ್ರಂಥದಲ್ಲಿ ವಿಷಯವಾಗಿ ಸಾಕಷ್ಟು ವರ್ಣನೆ ಸಿಕ್ಕುತ್ತದೆ. ದುಷ್ಟರಕ್ತವು ವಿಶಿಷ್ಟ ಪ್ರಮಾಣದಲ್ಲಿ ಶರೀರದಿಂದ ಹೊರಹೋಗಬೇಕಾಗುವುದು ಅತ್ಯವಶ್ಯವೆನಿಸಿದೆ. ರಕ್ತಮೋಕ್ಷಣ ವಿಧಿಗಾಗಿ ಜಿಗಳೆ ಕಚ್ಚಿಸಿ ರಕ್ತ ಹೀರಿಸುವ ವಿಧಾನದ ಹೊರತಾಗಿ ಬೇರೆ ವಿಧಾನಗಳನ್ನು (ಕೋಡು ಸೋರೆಕಾಯಿ) ಅಷ್ಟೊಂದು ಬಳಕೆಗೆ ಬರಲಿಲ್ಲ.
ರಾಜ, ಧನಿಕ, ಬಾಲ, ವೃದ್ಧ, ಸೋಮಾರಿ, ಆಶಕ್ತ, ಸ್ತ್ರೀ, ಸುಕುಮಾರ ಮುಂತಾದ ವರ ಕ್ಷೇಮಕ್ಕಾಗಿ ರಕ್ತಮೋಕ್ಷಣ ಮಾಡಬೇಕಾಗುತ್ತದೆ. ಶರೀರದ ಸ್ವಾಸ್ಥ್ಯಕ್ಕೆ ನೈಜತೆಗಿಂತ ಅಧಿಕವಾದ ರಕ್ತಧಾತುವು ಬೆಳೆಯುವುದು ಕೂಡ ಅಪಾಯಕಾರಿ ಎಂದು ನಾವು ಈಗಾಗಲೇ ತಿಳಿದಿದ್ದೇವೆ. ಆದ್ದರಿಂದ ಮುಂಬರುವ ಉಪದ್ರವಗಳಿಂದ ದೂರವಾಗಲು ರಕ್ತಮೋಕ್ಷಣ ಮಾಡಿಸಿಕೊಳ್ಳವುದು ಯೋಗ್ಯವೆನಿಸುತ್ತದೆ. ಆಧುನಿಕ ವೈದ್ಯರು ಕೂಡ ಅತೀ ಸ್ಥೂಲರಿಗೆ, ಅಧಿಕ ರಕ್ತದೊತ್ತಡವಿರುವವರಿಗೆ ರಕ್ತವನ್ನು ತೆಗೆಯುವ ವಿಷಯವನ್ನು ಅನುಮೋದಿಸುತ್ತಾರೆ.
ಜಿಗಳೆಗಳೊಳಗೆ ಅವು ಹುಟ್ಟಿ ಬೆಳೆಯುವ – ಅಂಶಗಳಿಗನುಸಾರವಾಗಿ ವಿಷಯುಕ್ತವಾದವುಗಳು ಆರು ಹಾಗೂ ನಿರ್ವಿಷವಾದವುಗಳು ಆರು – ಹೀಗೆ ಒಟ್ಟು ೧೨ ನಮೂನೆಗಳಿವೆ. ಕೃಷ್ಣಾ, ಕರ್ಬುರಾ, ಅಲಗರ್ದಾ, ಇಂದ್ರಾಯುಧಾ, ಸಾಮೂದ್ರಿಕಾ ಹಾಗೂ ಗೋಚಂದನಾ ಎಂಬವುಗಳು ವಿಷಜಾತಿಯ ಜಗಳೆಗಳು. ಕಪಿಲಾ, ಪಿಂಗಲಾ, ಶಂಕು, ಮುಖಿ, ಮೂಷಕಾ, ಪುಂಡರೀಕ ಮುಖಿ ಹಾಗು ಸಾವರಿಕಾ – ಇವು ವಿಷವಲ್ಲದ ಜಿಗಳೆಗಳಾಗಿದ್ದು ರಕ್ತಮೋಕ್ಷಣ ಕ್ರಿಯೆಗೆ ಯೋಗ್ಯವಾಗಿದೆ. ಈ ಜಿಗಳೆಗಳ ವಿವರ ಶಾಸ್ತ್ರದಲ್ಲಿ ಸಮರ್ಪಕವಾಗಿ ಮೂಡಿಬಂದಿದೆ(ಕ.೨೧ನೇ ಅಧ್ಯಾಯ).
ನಿರ್ವಿಷವಾದ ಜಿಗಳೆಗಳು ಪದ್ಮ, ಉತ್ಪಲ, ನಲಿನ, ಕುಮದ, ಸೌಗಂಧಿಕ, ಕುವಲಯ, ಪುಂಡರೀಕ ಎಂಬ ತಾವರೆ, ನೈದಿಲೆಗಳ ಸರೋವರ ಹಾಗು ನಿರ್ಮಲ ನೀರಿನಲ್ಲಿ ವಾಸವಾಗಿರುತ್ತವೆ. ಇವು ಸುಗಂಧವುಳ್ಳ ನೀರು ಮತ್ತು ಗದ್ದೆಗಳಲ್ಲಿ ಸಂಚರಿಸುತ್ತವೆ. ಇಂತಹ ಜಿಗಳೆಗಳನ್ನು ಒಂದು ಕೊಡದಲ್ಲಿ ಕಮಲಗಳಿರುವ ಸುಗಂಧಪೂರಿತ ನೀರನ್ನು ಹಾಕಿ ಅದರಲ್ಲಿ ಹಿಡಿದಿಡಬೇಕು. ಅವುಗಳಿಗೆ ತಿನ್ನುವುದಕ್ಕಾಗಿ ಹುಲ್ಲು, ನೀರಿನಲ್ಲಿ ಬೆಳೆದ ಎಲೆ-ಗಡ್ಡೆಗಳ ಪುಡಿ, ಆಟಗಳನ್ನು ಹಾಕಬೇಕು. ೨-೩ ದಿವಸಗಳಿಗೊಮ್ಮೆ ನೀರನ್ನು ಹಾಗೂ ಆಹಾರ ಪದಾರ್ಥಗಳನ್ನು ಹಾಗೂ ವಾರಕ್ಕೊಮ್ಮೆ ಕೊಡವನ್ನು ಬದಲಿಸಬೇಕಾಗುತ್ತದೆ.
ರಕ್ತಮೋಕ್ಷಣ ಮಾಡಿಸಬೇಕಾದ ವ್ಯಕ್ತಿಯನ್ನು ಕೂಡ್ರಿಸಿ ಇಲ್ಲವೆ ಮಲಗಿಸಿ ಜಿಗಳೆ ಹಿಡಿಸಬೇಕಾದ ಸ್ಥಾನವನ್ನು ಶುದ್ಧ ಮಾಡಿರಬೇಕು. ಜಿಗಳೆಗಳ ಶರೀರಕ್ಕೆ ಸಾಸಿವೆ ಹಾಗೂ ಅರಿಷಿಣಗಳ ಚೂರ್ಣವನ್ನು ಲೇಪಿಸಿ ಒಂದು ಮುಹೂರ್ತಕಾಲ ನೀರು ತುಂಬಿದ ಕವಳಿಕೆಯಲ್ಲಿ ಬಿಡಬೇಕು. ಹೀಗೆ ಮಾಡಿದರೆ ಅವುಗಳ ಶ್ರಮವು ಪರಿಹಾರವಾಗುವುದು. ಸೂಕ್ಷ್ಮ ಮತ್ತು ಬಿಳಿದಾದ ಹತ್ತಿ ಅಥವಾ ವಸ್ತ್ರದ ತುಂಡನ್ನು ಒದ್ದೆ ಮಾಡಿ ಅದರಿಂದ ಜಿಗಳೆಯನ್ನು ಹಿಡಿದುಕೊಂಡು ಸ್ಥಾನಕ್ಕೆ ಹಚ್ಚಿಸಬೇಕು. ಆಗ ಅದು ಹಿಡಿಯದಿದ್ದರೆ ಒಂದೆರಡು ಬಿಂದುಗಳಷ್ಟು ಹಾಲನ್ನು ಹಾಕಬೇಕು. ಇದಕ್ಕೂ ಜಿಗಳೆ ಹಿಡಿಯದಿದ್ದರೆ ಅಲ್ಲಿ ಶಸ್ತ್ರದಿಂದ ಗಾಯವನ್ನು ಮಾಡಬೇಕು. ಜಿಗಳೆ ರಕ್ತವನ್ನು ಕುಡಿಯುವುದರಿಂದ ಕೂಡಲೇ ಹಿಡಿಯುವುದು. ಅದು ತನ್ನ ದೇಹವನ್ನೆತ್ತಿಕೊಂಡು, ಬಾಯಿ ಅಗಲ ಮಾಡಿಕೊಂಡು ಹೊಟ್ಟೆಯುಬ್ಬಿಸುವುದೋ ಆಗ ಅದು ರಕ್ತವನ್ನು ಹೀರಿಕೊಳ್ಳುತ್ತಿದೆ ಎಂದರ್ಥ. ಆಗ ಅದರ ಮೇಲೆ ಒದ್ದೆ ಬಟ್ಟೆಯಿಂದ ಹೊದಿಸಿ ಅದರ ಮೇಲೆ ಹನಿ-ಹನಿಯಾಗಿ ನೀರನ್ನು ಬಿಡುತ್ತಿರಬೇಕು. ಗಾಯದಲ್ಲಿ ನೋವು ಹಾಗೂ ತುರಿಕೆಗಳು ಹೋದರೆ ಜಿಗಳೆಯು ಶುದ್ಧವಾದ ರಕ್ತವನ್ನೇ ಹೀರುತ್ತಿದೆ ಎಂದು ತಿಳಿದು ಅದನ್ನು ಸೈಂಧವ ಲವಣದ ನೀರನ್ನೂ ಅದರ ಬಾಯಿಗೆ ಹಾಕುತ್ತ ಬಿಡಿಸಬೇಕು. ನಂತರ ಅದರ ಬಾಯಿಯನ್ನು ಕೆಳಗೆ ಮಾಡಿ ಹೊಟ್ಟೆ ಹಿಸುಕಿ ಅಶುದ್ಧ ರಕ್ತವನ್ನು ಕಕ್ಕಿಸಬೇಕು. ಜಿಗಳೆ ಕಚ್ಚಿದ ಗಾಯಕ್ಕೆ ತ್ರಿಫಲಾ ಘೃತ ಹಚ್ಚಿ ಮೇಲೆ ತಣ್ಣೀರನ್ನು ಹಾಕುತ್ತಿರಬೇಕು. ಇಲ್ಲವೇ ವ್ರಣದಂತೆ ಚಿಕಿತ್ಸಿಸಬೇಕು.
ರೋಗಿಯ ಪ್ರಕೃತಿಯನ್ನು ಗಮನಿಸಿ ಒಂದು ಪ್ರಸ್ಥ, ಅರ್ಧ ಪ್ರಸ್ಥ, ಇಲ್ಲವೇ ಕಾಲು ಪ್ರಸ್ಥದಷ್ಟು ರಕ್ತಮೋಕ್ಷಣ ಮಾಡಿಸಬೇಕು (ಒಂದು ಪ್ರಸ್ಥವೆಂದರೆ ೬೪ ತೊಲಗಳಷ್ಟು).
ಕೃಶರು, ಅತಿ ಮೈಥುನ ಮಾಡುವವರು, ಷಂಢ, ಹೇಡಿ, ಗರ್ಭಿಣಿ, ಬಾಣಂತಿ ಪಾಂಡುರೋಗಿ, ಪಂಚಕರ್ಮಗಳಿಂದ ಶೋಧಿಸಿಕೊಂಡವರು, ಸ್ನೇಹಪಾನ ಮಾಡಿದವರು. ಮೂಲವ್ಯಾಧಿ ಇರುವವರು. ಸರ್ವಾಂಗ ಶೋಥವುಳ್ಳವರು, ಉದರವ್ಯಾಧಿ, ಉಬ್ಬುಸ, ಕೆಮ್ಮು, ವಾಂತಿ, ಅತಿಸಾರ, ಕುಷ್ಠರೋಗ, ಅತಿಯಾಗಿ ಸ್ವೇದನ ಮಾಡಿಸಿಕೊಂಡವರು, ೧೬ ವರ್ಷಕ್ಕೆ ಕಡಿಮೆ ಇರುವವರು, ೭೦ ವರ್ಷ ಮಿಕ್ಕಿದವರು, ಗಾಯವಾಗಿ ರಕ್ತಸ್ರಾವಗೊಂಡಿರುವವರು- ಇಂಥವರಿಗೆ ರಕ್ತಮೋಕ್ಷಣ ಮಾಡಿಸಬಾರದೆಂದು ಶಾಸ್ತ್ರದಲ್ಲಿ ಹೇಳಲಾಗಿದೆ. ರೋಗದ ಪ್ರಾಬಲ್ಯವಿದ್ದಾಗ ಮಾತ್ರ ಜಿಗಳೆ ಹಿಡಿಸಬಹುದು. ಆದರೆ ವಿಷದೋಷವಿದ್ದಾಗ ಶಿರಾಮೋಕ್ಷಣ (Venisection) ಒಳಿತಲ್ಲ.
೬೦ ವಿಧ ಚಿಕಿತ್ಸಾ ಕ್ರಮಗಳು
ಉಗ್ರದಿತ್ಯಾಚಾರ್ಯರು ಕಲ್ಯಾಣಕಾರಕದ ೨೦ ನೇ ಅಧ್ಯಾಯದಲ್ಲಿ ಒಟ್ಟಾರೆ ರೋಗ ಚಿಕಿತ್ಸೆಯಲ್ಲಿ ಬಳಸಲ್ಪಡುವ ೬೦ ವಿಧ ಚಿಕಿತ್ಸಾ ಕ್ರಮಗಳನ್ನು ವಿವರಿಸಿದ್ದಾರೆ. ಅವುಗಳು ಇಂತಿವೆ.
ಶೋಷಣ, ಲೇಪನ, ಸೇಚನ, ಅಭ್ಯಂಗ, ತಾಪನ, ಬಂಧನ, ಲೇಖನ, ದಾರಣ, ವಿಮ್ಲಾಪನ, ನಸ್ಯ, ಪಾನ, ಕವಲಗ್ರಹಣ, ವ್ಯಧನ, ಸೀವನ, ಸ್ನೇಹನ, ಭೇದನ, ಏಷಣ, ಆಹರಣ, ರಕ್ತಮೋಕ್ಷಣ, ಪೀಡನ, ಶೋಣಿತ ಸ್ಥಾಪನ, ಕಷಾಯ, ಕಲ್ಕ, ಘೃತ, ತೈಲ, ನಿರ್ವಾಷಣ, ಯಂತ್ರ, ವರ್ತಿ, ವಮನ, ವಿರೇಚನ, ಚೂರ್ಣನ, ಧೂಪನ, ರಸಕ್ರಿಯಾ, ಅವಸಾದನ, ಉತ್ಸಾದನ, ಛೇದನ, ಉಪನಾಹ, ಮಿಥುನ, ಘೃತ, ಶಿರೋವಿರೇಚನ, ಪತ್ರದಾನ, ದಾರುಣಕರ್ಮ, ಮೃದುಕರ್ಮ, ಅಗ್ನಿಕರ್ಮ, ಕೃಷ್ಣಕರ್ಮ, ಉತ್ತರಬಸ್ತಿ, ವಿಷಘ್ನ, ಬೃಂಹಣಕರ್ಮ, ಕ್ಷಾರಕರ್ಮ, ಸಿತಕರ್ಮ, ಕ್ರಿಮಿಘ್ನ, ಆಹಾರ, ರಕ್ಷಾವಿಧಾನ – ಈ ೫೩ ಉಪಕ್ರಮಗಳೆನಿಸಿವೆ. ಮೇಲೆ ಹೇಳಿದ ಕಷಾಯ ವರ್ತಿ, ಘೃತ, ತೈಲ, ಕಲ್ಕ, ರಸಕ್ರಿಯಾ ಅವಚೂರ್ಣನ ಈ ೭ ಉಪಕ್ರಮಗಳ ಶೋಧನ, ರೋಪಣ ಕಾರ್ಯಭೇದದಿಂದ ೧೪ ವಿಧಗಳೆನಿಸಿದರೂ ಇವು ಮೂಲದಲ್ಲಿ ಏಳೇ ಇವೆ. ಆದ್ದರಿಂದ ಒಟ್ಟು ೬೦ ವಿಧ ಚಿಕಿತ್ಸಾ ಕ್ರಮಗಳಿವೆ. ಚಿಕಿತ್ಸಕನು ರೋಗಿಯ, ರೋಗದ ಅವಶ್ಯಕತೆಗನುಸರಿಸಿ ಈ ಚಿಕಿತ್ಸಾಕ್ರಮಗಳನ್ನು ಆಯ್ಕೆ ಮಾಡಿಕೊಳ್ಳಬೇಕಾಗುತ್ತದೆ.
ಚತುರ್ವಿಧ ಚಿಕಿತ್ಸಾ ಕ್ರಮಗಳು: ರೋಗಗಳನ್ನು ಸಂಪೂರ್ಣ ಹೋಗಲಾಡಿಸುವುದಕ್ಕಾಗಿ ಅಗ್ನಿಕರ್ಮ, ಶಸ್ತ್ರಕರ್ಮ, ಕ್ಷಾರಕರ್ಮ ಹಾಗೂ ಔಷಧಕರ್ಮ – ಹೀಗೆ ನಾಲ್ಕು ವಿಧ ಚಿಕಿತ್ಸಾಕ್ರಮಗಳನ್ನು ಶಾಸ್ತ್ರದಲ್ಲಿ ಹೇಳಿದ್ದಾರೆ. ಚಿಕಿತ್ಸೆಯಲ್ಲಿ ಪ್ರಥಮ ಪ್ರಾಶಸ್ತ್ಯವನ್ನು ಔಷಧ ಚಿಕಿತ್ಸೆಗೆ ನೀಡಲಾಗಿದೆ. ಇದಕ್ಕೆ ಗುಣವಾಗದ ರೋಗಿಗಳಿಗೆ ಶಸ್ತ್ರಚಿಕಿತ್ಸೆಗೆ ಮುನ್ನ ಕ್ಷಾರಕರ್ಮ-ಅಗ್ನಿಕರ್ಮ ವಿಧಾನಗಳನ್ನು ಮಾಡುತ್ತಿದ್ದರು. ಇವೆರಡೂ ವಿಧ ಚಿಕಿತ್ಸಾಕರ್ಮಗಳಿಗೆ ಗುಣವಾಗದ ರೋಗಿಗಳಿಗೆ ಮಾತ್ರ ಶಸ್ತ್ರ ಚಿಕಿತ್ಸೆಗೊಳಪಡಿಸುತ್ತಿದ್ದರು. ಔಷಧಿ ಚಿಕಿತ್ಸೆಯ ಹೊರತಾಗಿ ಈ ಮೂರು ಚಿಕಿತ್ಸೆಗಳನ್ನು ಶಸ್ತ್ರಚಿಕಿತ್ಸೆ ಎಂದೇ ಹೇಳಲಾಗುತ್ತದೆ.
ಕ್ಷಾರಕರ್ಮ: ಇದರಲ್ಲಿ ಸಬಲವಾದ ಕ್ಷಾರಗಳನ್ನು ಬಳಸಲಾಗುತ್ತದೆ. ಕುಷ್ಠರೋಗ, ಅರ್ಬುದ, ನಾಡೀವ್ರಣ, ಮೂಲವ್ಯಾಧಿ, ಭಗಂಧರ, ಬಾಹ್ಯಕ್ರಿಮಿ, ಬಾಹ್ಯವಿಷ, ಏಳು ವಿಧದ ಬಾಯಿ ರೋಗಗಳು, ಅಧಿಜಿಹ್ವಾ, ಉಪಜಿಹ್ವಾ, ದಂತ, ವೈದರ್ಭ, ಮೇದೋರೋಗ, ಓಷ್ಠ ಪ್ರಕೋಪ, ಮೂರು ವಿಧದ ರೋಹಿಣಿ ಮುಂತಾದ ರೋಗಗಳಲ್ಲಿ ಕ್ಷಾರಕರ್ಮವನ್ನು ಮಾಡಿದರೆ ರೋಗಗಳು ಪೂರ್ತಿ ಗುಣವಾಗುವುದೆಂದೂ, ಇದು ಶಸ್ತ್ರಚಿಕಿತ್ಸೆಗಿಂತ ಉತ್ತಮವಾದದ್ದೆಂದೂ ಶಾಸ್ತ್ರದಲ್ಲಿ ಹೇಳಿದ್ದಾರೆ.
ಕೃತ್ರಿಮ ವಿಷ, ಉದರ ರೋಗ, ಗುಲ್ಮ, ಅಗ್ನಿಮಾಂದ್ಯ, ಅಶ್ಮರಿ, ಶರ್ಕರಾ, ನಾನಾವಿಧ ಗ್ರಂಥಿಗಳು, ಮೂಲವ್ಯಾಧಿ, ವಿಷ ಹಾಗೂ ಕ್ರಿಮಿ ರೋಗಗಳು, ದಮ್ಮು, ಅಜೀರ್ಣ ಮೊದಲಾದ ರೋಗಗಳಲ್ಲಿ ಹೊಟ್ಟೆಯಲ್ಲಿ ತೆಗೆದುಕೊಳ್ಳಬಹುದಾದ ಪಾನೀಯ ಕ್ಷಾರಗಳನ್ನು ಕೊಡಬಹುದು. ಈ ಕ್ಷಾರಗಳನ್ನು ಅನುಭವದ ಆಧಾರದ ಮೇಲೆ, ರೋಗಸ್ಥಿತಿ ನೋಡಿಕೊಂಡು ಪ್ರಯೋಗಿಸಬೇಕಾಗುತ್ತದೆ. ಇತ್ತೀಚೆಗೆ ಈ ಕ್ಷಾರಕರ್ಮ ಚಿಕಿತ್ಸೆಯು ಸಂಶೋಧಿತಗೊಂಡು ಶಸ್ತ್ರಚಿಕಿತ್ಸೆಗೆ, ಕೆಲ ಸಂದರ್ಭಗಳಲ್ಲಿ ಸವಾಲೊಡ್ಡುವಂತೆ ಬೆಳೆದುಬರುತ್ತಿದೆ.
ಅಗ್ನಿಕರ್ಮ: ಕ್ಷಾರ ಕರ್ಮಕ್ಕಿಂತಲೂ ಅಗ್ನಿಕರ್ಮವು ಅತ್ಯಧಿಕ ತೀಕ್ಷ್ಣ ಗುಣವುಳ್ಳದ್ದಾಗಿದೆ. ಅಗ್ನಿಯಿಂದ ಸುಡಲ್ಪಡುವ ಭಾಗವು ಸಮೂಲನಾಶವಾಗುತ್ತದೆ. ಈ ಕಾರ್ಯ ಕ್ಷಾರ ಶಸ್ತ್ರಕರ್ಮಗಳಿಂದ ಸಾಧ್ಯವಾಗದು. ಭಾರತದಲ್ಲಿ ‘ಬರೆ ಹಾಕುವ ಪದ್ಧತಿ’ ಬಹುಕಾಲದಿಂದಲೂ ಪ್ರಚಲಿತವಿದೆ. ಅನೇಕರು ಇದನ್ನು ಮೂಢನಂಬಿಕೆ ಎನ್ನುವರು. ಆದರೆ ಇದು ಕೂಡ ಒಂದು ವೈಜ್ಞಾನಿಕ-ಕರ್ಮವೆಂದು ಇದೀಗ ಮನವರಿಕೆಯಾಗಿದೆ. ಇಂದಿನ ಆಧುನಿಕ ಶಸ್ತ್ರಕ್ರಿಯಾ ವಿಧಾನದಲ್ಲಿ ಕೂಡ ಇದಕ್ಕೊಂದು ಮಹತ್ವದ ಸ್ಥಾನವಿದೆ. ವಿದ್ಯುತ್ ಶಕ್ತಿಯಿಂದ ಸುಡುವ (Cauterization)ಕ್ರಿಯೆಯು ಒಂದು ವಿಧದಲ್ಲಿ ಅಗ್ನಿಕರ್ಮವೇ ಆಗಿದೆ. ಈ ವಿಷಯದ ಬಗೆಗೆ ಹೆಚ್ಚಿನ ವಿವರಗಳನ್ನು ಶಾಸ್ತ್ರದಲ್ಲಿ ನೋಡಬಹುದು.
ಶಸ್ತ್ರ ಚಿಕಿತ್ಸೆ: ಭಾರತದಲ್ಲಿ ಈ ಶಸ್ತ್ರಚಿಕಿತ್ಸಾ ಪರಂಪರೆ ಜೈನ-ಬೌದ್ಧರ ಕಾಲದಲ್ಲಿ ಅಹಿಂಸೆಯ ಪರಾಕಾಷ್ಠತೆಯ ಕಾರಣವಾಗಿ ಅವನತಿಗೊಂಡಿತು ಎಂದು ಈಗಲೂ ಕೆಲ ಇತಿಹಾಸಕಾರರು ಅಭಿಪ್ರಾಯಪಡುತ್ತಾರೆ. ಆದರೆ ಆ ಮಾತು ತಪ್ಪು ಎಂದು ಅನೇಕ ಜೈನಾಚಾರ್ಯರು ಶಲ್ಯ (Surgery), ಶಾಲಾಕ್ಯ (ENT, Eye, Dental) ವಿಷಯಗಳ ಬಗೆಗೆ ಪೂಜ್ಯಪಾದರು, ಪಾತ್ರಕೇಸರಿ ಮುಂತಾದವರು ಗ್ರಂಥರಚಿಸಿದುದರ ಬಗೆಗೆ ಈಗಾಗಲೇ ತಿಳಿದಿದ್ದೇವೆ. ಮೂತ್ರಾಶ್ಮರಿ, ಭಗಂದರ (Fistula in-ano), ಆಂತ್ರವೃದ್ಧಿ (Hernia), ಮೂಲವ್ಯಾಧಿ (Heamorrhoids), ವಿದ್ರಧಿ(Abscess), ಅರ್ಬುದ(Tumour), ದುಷ್ಟಾರ್ಬುದ (Malignant tumour)ಮೂಡಗರ್ಭ ಮೊದಲಾದ ವಿಕಾರಗಳಿಗೆ ಅಷ್ಟವಿಧ ಶಸ್ತ್ರಚಿಕಿತ್ಸೆಯನ್ನು ಮಾಡುತ್ತಿದ್ದರು ಎಂಬುದಾಗಿ ತಿಳಿದುಬರುತ್ತದೆ. ರೋಗಿಯನ್ನು ಅನವರತ ನೋವಿನಿಂದ ಪಾರುಮಾಡಲು ಶಸ್ತ್ರಚಿಕಿತ್ಸೆಯಿಂದ ಸಾಧ್ಯವಾಗಬಹುದಾದರೆ ಅದು ಜೈನಧರ್ಮದ ವಿಚಾರದಿಂದ ಹಿಂಸೆ ಎನಿಸುವುದಿಲ್ಲ.
ಶಸ್ತ್ರಚಿಕಿತ್ಸೆಗಾಗಿ ಬೇಕಾಗುವ ಶಸ್ತ್ರ-ಯಂತ್ರಗಳನ್ನು ಚಿನ್ನ,ಬೆಳ್ಳಿ, ತಾಮ್ರ ಮುಂತಾದ ಲೋಹಗಳಿಂದ ಸಿದ್ಧಪಡಿಸಿಕೊಳ್ಳುವ ರೂಢಿ ಇದ್ದಿತು. ವಿವಿಧ ೨೦ ನಮೂನೆಯ ಶಸ್ತ್ರಗಳು, ಯಂತ್ರಗಳು ೧೦೧ ವಿಧಗಳ ವರ್ಣನೆ ಶಾಸ್ತ್ರದಲ್ಲಿದೆ. ಇವುಗಳಲ್ಲೆಲ್ಲ ವೈದ್ಯನ ‘ಕೈ’ಯೇ ಪ್ರಥಮ ಮಂತ್ರವೆಂದು ಪರಿಗಣಿಸಲಾಗಿದೆ. ಏಕೆಂದರೆ ಕೈ ಇಲ್ಲದಿದ್ದರೆ ಶಸ್ತ್ರಚಿಕಿತ್ಸೆಯೇ ಸಾಧ್ಯವಿಲ್ಲ.
ಅಷ್ಟವಿಧ ಶಸ್ತ್ರ ಕರ್ಮಗಳು
೧. ಛೇದ್ಯಂ – ವಿಶೇಷವಾಗಿ ಕತ್ತರಿಸಲ್ಪಡುವ ಮೂಲವ್ಯಾಧಿ ಮೊದಲಾದ ಮಾಂಸಾಂಕುರಗಳಲ್ಲಿ
೨. ಭೇದ್ಯಂ – ಶಸ್ತ್ರದಿಂದ ಕೊರೆದು ಕಿವು, ದುಷ್ಟ ರಕ್ತಾದಿಗಳು ಹೊರಕ್ಕೆ ಸುರಿಯುವಂತೆ ಕಾರ್ಯ – ವಿದ್ರಧಿ (ದೊಡ್ಡ ಕುರು)ಗಳಲ್ಲಿ.
೩. ಲೇಖ್ಯಂ – ರೋಹಿಣ್ಯಾದಿ ಚಿಕಿತ್ಸೆಯಲ್ಲಿ ಲೇಖನ ಕ್ರಿಯೆ(ಕರೆಯುವುದು) ಮಾಡುವುದು.
೪. ವೇದ್ಯಂ – ಸಣ್ಣ ಮೊನೆಯುಳ್ಳ ಶಸ್ತ್ರವನ್ನು ಸಿರೆಗಳಿಗೆ ಚುಚ್ಚಿ ರಕ್ತಸ್ರಾವ ಮಾಡಿಸುವುದು.
೫. ಏಷ್ಯಂ – ನಾಡೀ ವ್ರಣದೊಳಗೆ ನುಗ್ಗಿಸಿ ಅದು ಎಲ್ಲಿಯವರೆಗೆ ಹಬ್ಬಿರುವುದು ಎಂದು ತಿಳಿಯುವ ಬಗೆ.
೬. ಆಹಾರ್ಯಂ – ಅಶ್ಮರೀ, ಶರ್ಕರಾದಿಗಳನ್ನು ಹೊರಕ್ಕೆ ತೆಗೆಯುವ ವಿಧಾನ.
೭. ವಿಸ್ರಾವ್ಯಂ – ವಿದ್ರಧಿ, ಕುಷ್ಠಾದಿ ರೋಗಗಳಲ್ಲಿ ಕೀವು, ಹೊಲಸು ರಕ್ತಗಳನ್ನು ಹೊರಕ್ಕೆ ಸುರಿಯುವಂತೆ ಮಾಡುವ ವಿಧಾನ.
೮. ಸೀವ್ಯಂ- ಮುಖ್ಯ ಶಸ್ತ್ರಚಿಕಿತ್ಸೆಯಾದ ಬಳಿಕ ವ್ರಣವನ್ನು ಶುದ್ಧಗೊಳಿಸಿ ಅದರ ಎರಡೂ ಮುಖಭಾಗಗಳನ್ನು ಹೊಲೆದು ಗಾಯ ಮುಚ್ಚುವ ಕ್ರಿಯೆ.
ಶಸ್ತ್ರಚಿಕಿತ್ಸಕನ ಲಕ್ಷಣಗಳು: ಈತನು ಭಯ ರಹಿತನಾಗಿದ್ದು, ಶೀಘ್ರವಾಗಿ ಕೆಲಸ ಮಾಡುವವನೂ, ಹರಿತವಾದ ಶಸ್ತ್ರಗಳುಳ್ಳವನೂ, ಕೆಲಸ ಮಾಡುವಾಗ ಮೈ ಬೆವರದಿರುವವನೂ, ಮೈ ನಡುಗದಿರುವ ಸ್ವಭಾವದವನೂ ಆಗಿರಬೇಕು. ಈತನು ಯಾವುದೇ ನಿರ್ಣಯವನ್ನು ಸಂಶಯಿತವಾಗಿ ತೆಗೆದುಕೊಳ್ಳಬಾರದುಜ. ಈತನಿಗೆ ಮುಖ್ಯವಾಗಿ ಸಿಂಹದಂತಹ ಹೃದಯಗಾರಿಕೆ ಹಾಗೂ ಸ್ತ್ರೀಯ ಕೋಮಲ ಬೆರಳುಗಳಿರಬೇಕು.
ಶಸ್ತ್ರ ಕರ್ಮದಲ್ಲಿ ೩ ವಿಧ: ಪೂರ್ವ ಕರ್ಮ (Pre operative), ಪ್ರಧಾನ ಕರ್ಮ (Main surgery) ಹಾಗೂ ಪಾಶ್ಚಾತ್ ಕರ್ಮ (post operative) ಎಂದು ಮೂರು ವಿಭಾಗಗಳನ್ನು ಈಗಿನಂತೆ ಆಗಲೂ ಮಾಡಿಕೊಂಡಿದ್ದರು. ಪ್ರತಿಯೊಂದು ಹಂತಕ್ಕೂ ವಿಶೇಷ ಮಹತ್ವ ನೀಡಲಾಗುತ್ತಿತ್ತು. ಇನ್ನೊಂದು ಅಚ್ಚರಿಯ ಸಂಗತಿ ಎಂದರೆ, ಶಸ್ತ್ರ ಚಿಕಿತ್ಸೆಯಾದ ಬಳಿಕ ಅವರು ಹಚ್ಚುತ್ತಿದ್ದ ತೈಲ, ಮುಲಮುಗಳಿಂದ ಗಾಯವು ಬೇಗನೆ ಮಾಯುವುದರೊಂದಿಗೆ ಅದರ ಕಲೆಯೂ ಉಳಿಯುತ್ತಿರಲಿಲ್ಲ.
ಅರವಳಿಕೆ : ಶಸ್ತ್ರ ಕ್ರಿಯೆಗಳನ್ನು ಮಾಡುವಾಗ ಈಗಿರುವಂತೆ ಆಗ ಅರವಳಿಕೆ ಕೊಡುವ ವಿಧಾನ ಗೊತ್ತಿರಲಿಲ್ಲವೆಂದು ಎಲ್ಲರು ಸಂಶಯ ಪಡುವುದು ಸಹಜ. ರೋಗಿಯು ವೇದನೆಯನ್ನು ತಾಳಿಕೊಳ್ಳುವ ಹಾಗಿದ್ದರೆ ಇಬ್ಬರು-ಮೂವರು ಆತನನ್ನು ಗಟ್ಟಿಯಾಗಿ ಹಿಡಿದು ಕೊಳ್ಳುತ್ತಿದ್ದರು. ಸ್ಥಾನಿಕವಾಗಿ ಸಂವೇದನೆ ಗೊತ್ತಾಗದಂತೆ ಮದಗುಣಿಕೆ ಎಲೆಗಳನ್ನು ಈ ಜಾಗೆಯಲ್ಲಿ ಶಸ್ತ್ರಚಿಕಿತ್ಸೆಗೆ ಮೊದಲು ತಿಕ್ಕುತ್ತಿದ್ದರು. ಇಲ್ಲವೆ ಮಂಜುಗಡ್ಡೆ ಇಟ್ಟು ಸಂಜ್ಞೆ ಗೊತ್ತಾಗದಂತೆ ಮಾಡುತ್ತಿದ್ದರು. (ಪ್ರಮುಖವಾದ ಶಸ್ತ್ರಚಿಕಿತ್ಸೆ ಹಾಗೂ ಬಹಳ ಹೊತ್ತಿನ ಶಸ್ತ್ರ ಚಿಕಿತ್ಸೆಗೆ ಪ್ರಬಲವಾದ ಮದ್ಯ, ಆಸವಾರಿಷ್ಟಗಳನ್ನು ರೋಗಿಗೆ ಮೊದಲು ಕುಡಿಸಿ ಪ್ರಜ್ಞೆ ಹೋದ ಬಳಿಕ ಕಾರ್ಯ ಪ್ರಾರಂಭಿಸುತ್ತಿದ್ದರು. ಶಸ್ತ್ರಕ್ರಿಯೆ ಪೂರ್ಣ ಮುಗಿದ ಬಳಿಕ ರೋಗಿಗೆ ಸಂಜೀವಿನಿ ಎಲೆರಸ ಮೂಸಿಸಿ ಎಚ್ಚರಗೊಳಿಸುತ್ತಿದ್ದರು.)
ಶಸ್ತ್ರಚಿಕಿತ್ಸಾ ಕೊಠಡಿ: ಈ ಕೇಂದ್ರ (operation theatre) ದ ವಿವರಣೆ ಕೂಡ ಶಾಸ್ತ್ರದಲ್ಲಿ ತುಂಬ ಸುಂದರವಾಗಿ ವರ್ಣಿತವಾಗಿದೆ. ಶಸ್ತ್ರ ಚಿಕಿತ್ಸೆಗೆ ಮೊದಲು ವೈದ್ಯನು ಆ ಕೋಠಡಿಯಲ್ಲಿ ಯೋಗ್ಯವಾದ ಔಷಧಿಗಳು, ಶಾಸ್ತ್ರಗಳು, ಯಂತ್ರಗಳು, ತಣ್ಣಗಿನ ಹಾಗೂ ಬಿಸಿಯಾದ ಸ್ವಚ್ಛವಾದ ನೀರು, ಅಗ್ನಿಕರ್ಮದ ವ್ಯವಸ್ಥೆ ಹಾಗು ಸ್ನೇಹಪೂರ್ವಕವಾಗಿ ರೋಗಿಯನ್ನು ನೋಡಿಕೊಳ್ಳುವ ಮೃದು ಸ್ವಭಾವದ ಪರಿಚಾರಕ (nurse)ರು – ಇ ಎಲ್ಲ ಅಂಶಗಳು ಸರಿಯಾಗಿರುವಂತೆ ನೋಡಿಕೊಳ್ಳಬೇಕು. ನಂತರ ರೋಗಿಯನ್ನು ಸಿದ್ಧಪಡಿಸಿಕೊಂಡು ಶಸ್ತ್ರಚಿಕಿತ್ಸಾ ಕೋಠಡಿಗೆ ಕರೆತರಬೇಕು. (ಕ.ಅ.೨೦, ಶ್ಲೋಕ.೫೬) ವ್ಯಕ್ತಿಗೆ ಶಸ್ತ್ರಚಿಕಿತ್ಸೆ ಇಲ್ಲವೇ ಸಿರಾವ್ಯಧ(venisection) ಮಾಡುವಾಗ ಅತಿಯಾಗಿ ರಕ್ತ ಹರಿದು ಹೋಗದಂತೆ ನೋಡಿಕೊಳ್ಳಬೇಕೆಂದು ಹೇಳಿದ್ದಾರೆ.
ಈಗಿನಂತೆ ಆ ಕಾಲದಲ್ಲಿ ಸೌಲಭ್ಯಗಳಿರದಿದ್ದರೂ ಲಭ್ಯವಿರುವ ಪರಿಕರಗಳನ್ನು ಒಂದುಗೂಡಿಸಿ ಮೂಢಗರ್ಭ, ದುಷ್ಟಾರ್ಬುದ, ಮೆದುಳಿನಲ್ಲಿನ ಗಡ್ಡೆ, ಸುಲಭವಾಗಿ ಹೆರಿಗೆ ಆಗದಿದ್ದಾಗ ಹೊಟ್ಟೆ ಸೀಳಿ(ಗರ್ಭಾಶಯ) ಮಗುವನ್ನು ಹೊರ ತೆಗೆಯುವ ವಿಧಾನ, ಅನೇಕ ವಿಧ ಪ್ರಸಾಧನ ಶಸ್ತ್ರ ಚಿಕಿತ್ಸೆ (plastic surgery) ಮುಂತಾದವುಗಳನ್ನು ಯಶಸ್ವಿಯಾಗಿ ಮಾಡಲು ಸಾಧ್ಯವಾಗುತ್ತಿದ್ದಿತು. ಕೋಠಡಿಯಲ್ಲಿ ಕ್ರಿಮಿಹರಣ ವಿಧಾನ (Aseptic)ವೂ ಆಗ ಜಾರಿಯಲ್ಲಿತ್ತು. ಅನೇಕ ವಿಧ ಬಂಧಗಳನ್ನು (Bandages) ಕೂಡ ಗಾಯಗಳಿಗೆ ಹಾಕುತ್ತಿದ್ದರು.
—-
· ಕಲ್ಯಾಣಕಾರಕ ಅಧ್ಯಾಯ. ೮ ಹಾಗೂ ೨೧.
· ಅರವಳಿಕೆ ಉಂಟುಮಾಡುವುದರ ಬಗ್ಗೆ ಶಾಸ್ತ್ರದಲ್ಲಿ ಸ್ಪಷ್ಟವಾದ ನಿರ್ದೇಶನವಿಲ್ಲ. ಇಲ್ಲಿ ಹೇಳಿರುವುದು ಆಯುರ್ವೇದದಲ್ಲಿ ರೂಢಿಯಲ್ಲಿದ್ದ ಪದ್ಧತಿ.
ಜೈನ ವೈದ್ಯಕೀಯ ಪರಂಪರೆ: ೧೯. ಸಾಮಾನ್ಯ ರೋಗಗಳ ಚಿಕಿತ್ಸೆ (೧)
೧. ನೆಗಡಿ (ಪ್ರತಿಶ್ಯಾಯ)
ನೆಗಡಿಯೊಂದು ಸಾಮಾನ್ಯ ವಿಕಾರ. ಹಾಗೆಂದು ಅಲಕ್ಷಿಸಿದರೆ ಗಂಟಲು ಕೆರೆತ, ಕೆಮ್ಮು, ಜ್ವರ, ಕಮ್ಮು, ಕ್ಷಯಗಳಿಗೆ ದಾರಿ ಮಾಡಿಕೊಡುವುದು. ಆದ್ದರಿಂದ ಇದು ಸಣ್ಣ ವಿಕಾರವೆಂದು ಅಲಕ್ಷಿಸುವಂತಿಲ್ಲ. ಮಸ್ತಿಷ್ಕದಲ್ಲಿ ತ್ರಿದೋಷಗಳು ಕುಪಿತಗೊಂಡಾಗ ನೆಗಡಿ ಬರುವುದೆಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ. ಇ‌ದಕ್ಕೆ ಅತಿ ಶೈತ್ಯ ಹವೆ, ಧೂಳು, ಹೊಗೆ, ಶೈತ್ಯ, ಪದಾರ್ಥಗಳ ಸೇವನೆ, ಕೃತ್ರಿಮ ಶೈತ್ಯ ಕೋಣೆಯಲ್ಲಿ ಮಲಗಿಕೊಳ್ಳುವುದು – ಮೊದಲಾದ ಕಾರಣಗಳಿಂದ ದೋಷಗಳು ಪ್ರಕೋಪಗೊಂಡು ಮಸ್ತಿಷ್ಕ ಸೇರಿದಾಗ ನೆಗಡಿ ಬರುವುದು. ಈ ರೋಗವಂಟಲು ಅತಿ ಸೂಕ್ಷ್ಮ ವೈರಸ್ ಜೀವಾಣು ಕಾರಣವೆಂದು ಆಧುನಿಕ ವೈದ್ಯ ಹೇಳುತ್ತದೆ. ಇದು ತೀವ್ರ ಸ್ವರೂಪದ ಅಂಟುರೋಗವಾದ್ದರಿಂದ ಒಬ್ಬರಿಂದ ಇನ್ನೊಬ್ಬರಿಗೆ ಬೇಗನೆ ಹರಡುವುದು.
ನೆಗಡಿಯ ಪೂರ್ವದಲ್ಲಿ ಶೀನುಗಳು, ಮೈನೋವು, ತಲೆಭಾರ, ರೋಮಾಂಚನ, ನೀರಡಿಕೆಗಳು ಕಂಡು ಬಂದರೆ ನೆಗಡಿ ಆದಾಗ ಮೂಗಿನಿಂದ ನೀರಿನಂತಹ ಸ್ರಾವ, ಮೂಗು ಕಟ್ಟುವುದು, ಗಂಟಲು ಒಣಗುವುದು, ಕಿವಿಗಳ ಭಾಗದಲ್ಲಿ ನೋವು, ಅನಿದ್ರೆ, ಹೆಚ್ಚು ಶೀನುಗಳು ಬರುವುದು, ಗಂಟಲು ಕೂಡ್ರುವುದು – ಇವು ವಾತದೋಷದಿಗಂದ ಉಂಟಾಗುತ್ತವೆ. ಪಿತ್ತದೋಷದಲ್ಲಿ ಮೂಗಿನಿಂದ ಹಳದಿ ವರ್ಣ ಬಿಸಿಯಾದ ಸ್ರಾವ, ಬಿಸಿಯಾದ ನಿಶ್ವಾಸ, ನೀರಡಿಕೆ, ಉರಿಗಳು ಕಂಡುಬರುವುದು. ಕಫ ದೋಷದಲ್ಲಿ ಕಣ್ಣಿನ ಭಾಗದಲ್ಲಿ ಬಾವು, ತಲೆಭಾರ, ಗಂಟಲು ಭಾಗದಲ್ಲಿ ಕೆರೆತ, ಮೂಗಿನಿಂದ ತಣ್ಣಗಿನ ಸ್ರಾವ, ಉಷ್ಣವಾದ ಪದಾರ್ಥಗಳಲ್ಲಿ ಆಸಕ್ತಿ – ಮೊದಲಾದ ಲಕ್ಷಣಗಳು ಕಂಡುಬರುತ್ತವೆ. ರಕ್ತಜದಲ್ಲಿ ಮೂಗಿನಲ್ಲಿ ಸ್ರಾವದೊಡನೆ ರಕ್ತವೂ ಬರುವುದು. ಕಣ್ಣುಗಳು ಕೆಂಪಗಾಗುವವು. ಉರಃ ಕ್ಷತದ ಲಕ್ಷಣಗಳು ಕಂಡುಬರುವುವು. ನಿಶ್ವಾಸವು ದುರ್ಗಂಧವಾಗಿರುವುದು, ಸನ್ನಿಪಾತಜ ವಿಕಾರಗಳಲ್ಲಿ ಮೂರು ದೋಷಗಳು ಕಂಡು ಬಂದರೆ ನೆಗಡಿಯು ಹಳೆಯದಾದಾಗ ದುಷ್ಟ ಪ್ರತಿಶ್ಯಾಯದ ಲಕ್ಷಣಗಳು ಕಂಡುಬರುವುವು. ಅಲಕ್ಷಿಸಿದ ಕಷ್ಟಸಾಧ್ಯವಾದ ಕೆಮ್ಮು, ದಮ್ಮು, ಕ್ಷಯ ರೋಗಗಳಿಗೆ ದಾರಿ ಮಾಡಿ ಕೊಡುವುದು.
ಚಿಕಿತ್ಸೆ : ದೋಷಗಳ ಸ್ಥಿತಿ ನೋಡಿಕೊಂಡು ಅವನ್ನು ನಿವಾರಿಸಲು ಅವಶ್ಯವಾದ ದ್ರವ್ಯಗಳನ್ನೆಲ್ಲ ಸೇರಿಸಿ ತಯಾರಿಸಿದ ಘೃತವನ್ನು ಕುಡಿದರೆ ಹೊಸ ನೆಗಡಿ ದೂರವಾಗುವುದು. ಶುಂಠಿ, ಮೆಣಸು, ಹಿಪ್ಪಲಿಗಳ ಕಷಾಯ ಸೇವನೆ ಒಳ್ಳೆಯದು. ಇದೇ ಕಷಾಯವನ್ನು ಮುಕ್ಕಳಿಸಲು, ಮೂಗಿನಲ್ಲಿ ಹಾಕಿಕೊಳ್ಳಲು ಉಪಯೋಗಿಸಬಹುದು.
· ವಾತಜ ನೆಗಡಿಗೆ ಪಂಚಲವಣಗಳನ್ನು ತುಪ್ಪದಲ್ಲಿ ಹಾಕಿಕೊಂಡು ಸೇವಿಸಬೇಕು.
· ಪಿತ್ತಜ-ರಕ್ತಜ ನೆಗಡಿಗಳಲ್ಲಿ ಕಹಿ, ಹುಳಿ ಹಾಗೂ ಮಧುರ ರಸ ಔಷಧಿಗಳನ್ನು ಹಾಕಿ ತಯಾರಿಸಿದ ತುಪ್ಪವನ್ನು ಸೇವಿಸಬೇಕು.
· ಕಫಜದಲ್ಲಿ ಉಷ್ಣವಾದ ಕಟು, ತಿಕ್ತ, ರೂಪ ದ್ರವ್ಯಗಳಿಂದ ತಯಾರಿಸಿದ ತುಪ್ಪವನ್ನು ಸೇವಿಸಬೇಕು.
· ಶುಂಠಿಯನ್ನು ಹಾಕಿ ತಯಾರಿಸಿದ ಬಿಸಿ ನೀರು, ಶುಂಠಿ ಹಾಕಿ ಕಾಯಿಸಿದ ಹಾಲು, ಮೆಣಸು ಹಾಕಿ ತಯಾರಿಸಿದ ಗಂಜಿಯನ್ನು ಕುಡಿಯುವುದರಿಂದ ನೆಗಡಿ ಬೇಗನೆ ಕಡಿಮೆ ಆಗುವುದು.
· ಅರಿಷಿಣದ ಹೊಗೆ ತೆಗೆದುಕೊಂಡರೆ ನೆಗಡಿ, ಮೂಗು ಕಟ್ಟುವುದು, ತಲೆ ಭಾರಗಳು ನಿಲ್ಲುವುವು. (ಕಲ್ಯಾಣಕಾರಕ ಅ.೧೬, ಪುಟಗಳು ೪೦೪-೪೦೮)
· ಹಸಿ ತುಳಸಿರಸ, ಲವಂಗಗಳೂ ಉಪಯುಕ್ತ. ಮೇಲಿಂದ ಮೇಲಾಗುವ ನೆಗಡಿಗೆ ಬೆಚ್ಚಗಿನ ನೀರಿಗೆ ನಿಂಬೆಹಣ್ಣು ಸೇರಿಸಿ ತೆಗೆದುಕೊಳ್ಳಬೇಕು.
· ಆಯುರ್ವೇದ ಔಷಧಿಗಳಾದ ಸಿತೋಪಲಾದಿ ಚೂರ್ಣ, ತ್ರಿಭುವನ ಕೀರ್ತಿ, ಲಕ್ಷ್ಮಿ ವಿಲಾಸ ರಸ, ರಸ ಸಿಂಧೂರಗಳನ್ನು ವೈದ್ಯರ ಸಲಹೆಯಂತೆ ಸೇವಿಸಬಹುದು.
೨. ಕೆಮ್ಮು (ಕಾಸ)
ನೆಗಡಿಯನ್ನು ಅಲಕ್ಷಿಸಿದಾಗ, ಮೂಗು-ಬಾಯಿಯೊಳಗೆ ಬಾಧಕ ಹೊಗೆಯು ಸೇರುವುದರಿಂದ, ಅತಿ ವ್ಯಾಯಾಮ, ರೂಕ್ಷವಾದ ಆಹಾರ, ಅಪಥ್ಯಕರ ಆಹಾರ, ಮಲಮೂತ್ರ ನಿರೋಧ – ಈ ಮೊದಲಾದ ಕಾರಣಗಳಿಂದ ಪ್ರಾಣವಾಯುವು ದುಷ್ಟವಾಗಿ ಉದಾನವಾಯುವಿನೊಡನೆ ಸೇರಿ ಕೆಮ್ಮನ್ನುಂಟು ಮಾಡುತ್ತದೆ. ಇದರಲ್ಲಿ ಒಡೆದ ಕಂಚಿನ ಶಬ್ದವಿರುವುದರಿಂದ ಇದಕ್ಕೆ ‘ಕಾಸ’ ಎಂಬ ಹೆಸರು ಬಂದಿದೆ.
ಗಂಟಲು, ಶ್ವಾಸನಾಳ, ಧ್ವನಿಯಂತ್ರ, ಪುಪ್ಪುಸಗಳಲ್ಲಿ ಎಲ್ಲಿಯಾದರೂ ಬಾವು, ಕೆರೆತ, ಆತಂಕ ಮೊದಲಾದ ತೊಂದರೆಗಳಾದರೆ ಕೆಮ್ಮು ಲಕ್ಷಣರೂಪವಾಗಿ ಕಂಡುಬರುವುದು. ಕೆಮ್ಮು ಒಂದು ಪ್ರತ್ಯೇಕ ರೋಗವಾಗಿರದೆ ಒಂದು ಲಕ್ಷಣವಾಗಿದೆ. ಅನೇಕ ಶ್ವಾಸಾಂಗ ರೋಗಗಳಲ್ಲಿ ಕೆಮ್ಮು ಬರುವುದನ್ನು ಕಾಣಬಹುದು. ಅತಿ ಜೋರಾಗಿ ಮಾತು ಇಲ್ಲವೆ ಬಹಳ ಹೊತ್ತಿನವರೆಗೆ ಹಾಡುವುದರಿಂದ ಗಂಟಲು ಕೆರೆತವುಂಟಾಗಿ ಕೆಮ್ಮು ಬರುವುದು. ಆಹಾರವನ್ನು ನುಂಗುವಾಗ ಇಲ್ಲವೇ ಪೇಯಗಳನ್ನು ಕುಡಿಯುವಾಗ ಬೇರೆಡೆಗೆ ಲಕ್ಷ್ಯ ಕೊಡುವುದು. ಮಾತನಾಡುವುದು, ನಗುವುದನ್ನು ಮಾಡಿದಾಗ ಅದು ಶ್ವಾಸನಾಳಕ್ಕೆ ಹೋಗುವ ಸಂಭವವಿರುವುದರಿಂದ ಅದಕ್ಕೆ ಪ್ರತಿಕ್ರಿಯೆಯಾಗಿ ಕೆಮ್ಮು ಬರುವುದು. ಇದರಂತೆ ಪುಪ್ಪುಸ, ಶ್ವಾಸನಾಳಗಳಲ್ಲಿ ಸೇರಿದ ಕಫವನ್ನು ಹೊರಹಾಕುವ ಪ್ರಯತ್ನವೇ ಕೆಮ್ಮು.
ಬಾಯಿ ಮತ್ತು ಗಂಟಲಿನಲ್ಲಿ ಮುಳ್ಳು ಹೊರಡುವುದು, ಗಂಟಲಿನಲ್ಲಿ ಕೆರೆತ, ಆಹಾರ ನುಂಗುವಾಗ ತೊಂದರೆ – ಇವು ಕೆಮ್ಮಿನ ಪೂರ್ವ ಲಕ್ಷಣಗಳು.
ವಾತಜ ಕೆಮ್ಮು: ಹೃದಯ, ಮಸ್ತಕ, ಉದರ, ಪಕ್ಕೆಲಬುಗಳಲ್ಲಿ ನೋವು, ಸ್ವರ, ಬಲ, ಶಕ್ತಿಗಳು ಕ್ಷೀಣವಾಗುವುವು. ಮೇಲಿಂದ ಮೇಲೆ ಕೆಮ್ಮು ಬರುವುದು. ಧ್ವನಿ ಒಡೆಯುವುದು, ಒಣ ಕೆಮ್ಮು ಬರುವುದು.
ಚಿಕಿತ್ಸೆ: ರೂಕ್ಷತೆಯಿಂದಾದ ವಾತಕಾಸವನ್ನು ಮೊದಲು ಸ್ನೇಹದಿಂದ ಉಪಚರಿಸಬೇಕು. ವಾತಹರ ತೈಲಾಭ್ಯಂಗ, ಸ್ವೇದನ ಮಾಡಿಸಬೇಕು. ಸ್ನೇಹವಸ್ತಿ, ಘೃತಪಾನ ಮಾಡಿಸಬೇಕು. ಇದಕ್ಕೆ ಷೆಟ್ ಪಲ ಘೃತ ಒಳ್ಳೆಯದು. ಪಿಪ್ಪಲ್ಯಾದಿ ಘೃತ, ಕಂಟಕಾರಿ ಘೃತ, ಅಗಸ್ತ್ಯ ಹರೀತಕಿಗಳು ಈ ಕೆಮ್ಮಿನಲ್ಲಿ ಹೆಚ್ಚು ಉಪಯುಕ್ತ.
ಹಿಪ್ಪಲಿಯನ್ನು ತುಪ್ಪದಲ್ಲಿ ಹುರಿದು ಸ್ವಲ್ಪ ಸೈಂಧವಲವಣ ಸೇರಿಸಿ ತುಪ್ಪದಲ್ಲಿ ತೆಗೆದುಕೊಳ್ಳಬೇಕು.
ಪಿತ್ತಜಕೆಮ್ಮು: ಹೃದಯದಲ್ಲಿ ಉರಿ, ಜ್ವರ, ಬಾಯಿ ಒಣಗುವುದು, ಕಹಿಯಾಗುವುದು, ನೀರಡಿಕೆ, ಮೈಗೆ ಅರಿಶಿನ ಬಣ್ಣ ಹಾಗೂ ಉರಿ, ದುರ್ಗಂಧವಾದ ಉಗುಳು, ಸ್ವರಭೇದ, ಗಂಟಲಿನಲ್ಲಿ ಉರಿ, ಮೋಹ, ಅರುಚಿ ಮತ್ತು ಭ್ರಮೆ ಉಂಟಾಗುವುದು. ಕೆಮ್ಮು ಹೆಚ್ಚಾದಾಗ ಕಣ್ಣು ಮುಂದೆ ನಕ್ಷತ್ರಗಳನ್ನು ನೋಡಿದಂತಾಗುತ್ತದೆ. ಇದರಲ್ಲಿ ರೋಗಿ ಪಿತ್ತ ಮಿಶ್ರವಾದ ಕಫವನ್ನು ಉಗುಳುವನು.
ಚಿಕಿತ್ಸೆ: ಕಮಲ, ಶ್ವೇತ ಕಮಲ, ನೀಲ ಕಮಲ, ಜೇಷ್ಠ ಮಧು ಹಾಗೂ ಸಾರಿವಾಗಳ ಕಷಾಯವನ್ನು ತುಪ್ಪ ಹಾಳುಗಳೊಡನೆ ಕೊಟ್ಟರೆ ಪಿತ್ತಜ ಕೆಮ್ಮು ಬೇಗನೆ ಕಡಿಮೆ ಆಗುವುದು. ಹಿಪ್ಪಲಿ, ತುಪ್ಪ, ಬೆಲ್ಲಗಳನ್ನು ಎಮ್ಮೆ ಹಾಲಿನಲ್ಲಿ ತೆಗೆದುಕೊಳ್ಳಬೇಕು. ಇದಕ್ಕೂ ಮೊದಲು ಸಿಹಿದ್ರವ್ಯಯುಕ್ತವಾದ ತ್ರಿವೃಟ್ ವಿರೇಚನ ಕೊಡಬೇಕು.
ಕಫಜ ಕೆಮ್ಮು: ಕಫ ಬರುವುದು, ಅರುಚಿ, ನೆಗಡಿ, ಅಗ್ನಿಮಾಂದ್ಯ, ಮೈಭಾರ, ಗಂಟಲಿನಲ್ಲಿ ಕೆರೆತ ಮತ್ತು ಮೇಲಿಂದ ಮೇಲೆ ಕಫವನ್ನು ಉಗುಳುವುದರಿಂದ ಮುಖವು ಬಾಡುವುದು. ದೌರ್ಬಲ್ಯವೆನಿಸುವುದು. ಕೆಮ್ಮಿದಾಗ ಗಟ್ಟಿಯಾದ, ಮಧುರ, ಸ್ನಿಗ್ಧವಾದ ಕಫವು ಬೀಳುವುದು. ಎದೆಯಲ್ಲಿ ಸ್ವಲ್ಪ ನೋವು ಹಾಗೂ ಕಫ ತುಂಬಿರುವುದು.
ಚಿಕಿತ್ಸೆ: ರೋಗಿಯು ಸಶಕ್ತನಾಗಿದ್ದರೆ ವಾಂತಿ ಮಾಡಿಸಿ ಎದೆಯಲ್ಲಿದ್ದ ಕಫವನ್ನು ಹೊರಹಾಕಬೇಕು. ನಂತರ ಲಂಘನ, ಆಮೇಲೆ ಕಟು ರಸ ಪ್ರಧಾನವಾಗಿರುವ ಹಗುರವಾದ ಆಹಾರ ಕೊಡಬೇಕು. ನಂತರ ಪಿಪ್ಪಲ್ಯಾದಿ ಕಷಾಯ, ಶುಂಠಿ, ಶೃಂಗಿ, ಜೇಷ್ಠ ಮಧು, ಅಜವಾನ, ನೆಲಗುಳ್ಳ, ಲಕ್ಕಿ ಸೊಪ್ಪು, ಚಿತ್ರಕ, ಅಡಸಾಲಗಳನ್ನು ೧೨೫ ಮಿ.ಲಿ ಗ್ರಾಂನಂತೆ ತೆಗೆದುಕೊಂಡು, ಪುಡಿ ಮಾಡಿ ಚತುರ್ಥಾಂಶ ಕಷಾಯ ಮಾಡಿ ಕುಡಿಯಲು ಕೊಡಬೇಕು.
ಕ್ಷತಜ, ಕ್ಷಯಜ ಕೆಮ್ಮು : ನೆಲ್ಲಿಕಾಯಿ, ಗೋಕ್ಷುರ, ಖರ್ಜೂರ, ಪ್ರಿಯಾಲ, ಜೇಷ್ಠಮಧು, ನೀಲಕಮಲ ಬಾರಂಗಿ ಹಿಪ್ಪಲಿ- ಇವುಗಳನ್ನು ಸಮವಾಗಿ ತೆಗೆದುಕೊಂಡು ಚೂರ್ಣಿಸಿ ಬೆಳಿಗ್ಗೆ – ರಾತ್ರಿ ೧೦ ಗ್ರಾಂನಂತೆ ತುಪ್ಪ ಸಕ್ಕರೆಗಳಲ್ಲಿ ಕೊಡಬೇಕು. ಆಹಾರದೊಡನೆ ಹಾಲನ್ನು ವಿಶೇಷವಾಗಿ ಕೊಡಬೇಕು.
ಅತಿಯಾಗಿ ಬಲಹೀನನಾದ, ರಾಜಯಕ್ಷ್ಮ ರೋಗಿಯನ್ನು ಚಿಕಿತ್ಸಿಸಬಾರದು. ರೋಗಿಯು ಬಲವಂತನಾಗಿದ್ದರೆ ರೋಗವು ಹೊಸದಾಗಿದ್ದರೆ ಚಿಕಿತ್ಸೆ ಮಾಡಬೇಕು. ಮೊದಲು ಪುಷ್ಟಿಕರವಾದ, ಅಗ್ನಿವೃದ್ಧಿಯನ್ನುಂಟು ಮಾಡತಕ್ಕಂತಹ ಔಷಧೋಪಚಾರ ಮಾಡಬೇಕು. ದೋಷಗಳು ಬಹಳವಾಗಿದ್ದಲ್ಲಿ ಸ್ನೇಹಯುಕ್ತವಾದ ಮೃದುವಿರೇಚನ ಕೊಡಬೇಕು. ಕಕ್ಕೆಮರದ ಚೆಕ್ಕೆ ಇಲ್ಲವೇ ಕಾಯಿಯ ಚೂರ್ಣ ತಿಗಡೆ ಚೂರ್ಣ, ದ್ರಾಕ್ಷಿ ಹಣ್ಣಿನ ರಸ, ಲೋಧ್ರ ಚೆಕ್ಕೆ ಕಷಾಯ, ನೆಲಗುಂಬಳ ರಸ ಮುಂತಾದವುಗಳನ್ನು ಹಾಕಿ ಘೃತಮಾಡಿ ರೋಗಿಗೆ ಕೊಡಬೇಕು. ಇದು ರೋಗಿಗೆ ಹಿತವಾಗಿ ಅವನ ದೇಹ – ಬಲವನ್ನು ಸಂರಕ್ಷಿಸುವುದು.
೩. ಸ್ವರ ಭೇದ
ಕೆಮ್ಮು, ನೆಗಡಿ, ಗಂಟಲು ಕೆರೆತ ಹೆಚ್ಚಾಗಿ ಮಾತನಾಡುವುದು, ಕೂಗಾಟ, ಜೋರಾಗಿ ಓದುವುದು, ಅತಿಶೋಕ, ವಿಷಸೇವನೆ, ಗಂಟಲಿನಲ್ಲಿ ಕಡ್ಡಿಯಂತಹ ವಸ್ತು ಅಡ್ಡವಾಗಿ ಕುಳಿತುಕೊಳ್ಳುವುದು. ಭಾಷಣ ಮಾಡುವುದು, ಸಂಗೀತ ಮುಂತಾದ ಕಾರಣಗಳಿಂದ ಧ್ವನಿ ಪೆಟ್ಟಿಗೆಗೆ ಪೆಟ್ಟುಬಿದ್ದು ಧ್ವನಿ ಒಡೆಯುವುದು. ಇವಲ್ಲದೆ ಕರಿದ ಪದಾರ್ಥಗಳು, ಅತಿ ತಣ್ಣನೆಯ ಪದಾರ್ಥಗಳು, ಅಸಹಜ ಬೆಳವಣಿಗೆಗಳು, ಕ್ಷಯ ರೋಗ ಮುಂತಾದ ಕಾರಣಗಳಿಂದಲೂ ಧ್ವನಿ ಒಡೆಯುವುದು. ಪ್ರಕುಪಿತವಾದ ವಾತ, ಪಿತ್ತ, ಕಫ, ತ್ರಿದೋಷ, ಮೇದಸ್ಸು ಹಾಗೂ ರಕ್ತಗಳಿಂದ ಸ್ವರಭೇದ ಉಂಟಾಗುವುದೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. (ಕ.ಅ.೧೬, ಶ್ಲೋಕ.೫೭)
ಧ್ವನಿ ಒಡೆತದ ರೋಗಿಗಳನ್ನು ಸರಿಯಾಗಿ ಪರೀಕ್ಷಿಸಿ ಸ್ನೇಹನ ವಿಧಿಗಳ ಮುಖಾಂತರ ಯೋಗ್ಯ ಔಷಧಿ ಇಲ್ಲವೆ ಕೆಮ್ಮು, ದಮ್ಮುಗಳಲ್ಲಿ ಕೊಡುವ ಔಷಧಿಗಳನ್ನು ಕೊಡಬೇಕು. (ಕ.ಅ.೧೬, ಶ್ಲೋಕ.೬೧)
ಜೇಷ್ಠಮಧು ಕಷಾಯ ಸೇರಿಸಿದ ಹಾಲನ್ನು ಹೆಸರುಬೇಳೆಯನ್ನು ಪಾಯಸಕ್ಕೆ ಹಾಕಿಕೊಂಡು ಒಂದು ವಾರ ತಿಂದರೆ/ಕುಡಿದರೆ ಸರ್ವ ವಿಧದ ಸ್ವರಭೇದಗಳು ದೂರವಾಗುತ್ತವೆ. (ಕ.ಅ.೧೬, ಶ್ಲೋಕ.೬೪)
· ಧ್ವನಿ ಒಡೆತಕ್ಕೆ ಕಾರಣವಾದ ಅಂಶಗಳಿಂದ ದೂರವಿರಬೇಕು.
· ಖದಿರಾದಿ ವಟಿ, ಏಲಾದಿವಟಿ ಇಲ್ಲವೆ ಜೇಷ್ಠಮಧುವಿನ ಬೇರನ್ನು ಸದಾ ಬಾಯಿಯಲ್ಲಿಟ್ಟುಕೊಳ್ಳುವುದರಿಂದ ಗಂಟಲು ಒಡೆತವು ಕಡಿಮೆ ಆಗುವುದು.
೪. ವಿವಿಧ ಜ್ವರಗಳು
ಮೈಯಲ್ಲಿ ಉಷ್ಣತೆಯು ಸಹಜೋಷ್ಣ ಮಟ್ಟಕ್ಕಿಂತ ಹೆಚ್ಚಾಗಿರುವುದೇ ಜ್ವರ, ಇದು ಪ್ರತ್ಯೇಕ ರೋಗವಾಗಿ, ಕೆಲ ವೇಳೆ ಇನ್ನಿತರ ರೋಗಗಳಲ್ಲಿ ಒಂದು ಲಕ್ಷಣವಾಗಿಯೂ ಕಂಡುಬರುವುದು. ಜ್ವರವು ಯಾವುದೇ ಹಂತದಲ್ಲಿದ್ದರೂ ರೋಗಿಯ ದೇಹ-ಮನಸ್ಸುಗಳಲ್ಲಿ ‘ಸಂತಾಪ’ವು ಮಾತ್ರ ಇದ್ದೇ ಇರುವುದು.
ಕಾರಣಗಳು: ವ್ಯಕ್ತಿಯು ಆಚರಿಸುವ ಮಿಥ್ಯಾ ಆಹಾರ – ವಿಹಾರಗಳಿಂದ ಆಮಾಶಯದಲ್ಲಿರುವ ದೋಷಗಳು ಪ್ರಕೋಪ ಹೊಂದಿ ಕೋಷ್ಠಾಗ್ನಿಯನ್ನು ಮಂದಗೊಳಿಸಿ ‘ಆಮ’ವನ್ನುಂಟು ಮಾಡುವುವು. ಈ ಆಮರಸವು ಕೋಷ್ಠದಿಂದ ಶಾಖಾ ಮಾರ್ಗಗಳ ಕಡೆಗೆ ರಸವಹ ಸ್ರೋತಸ್ಸುಗಳಲ್ಲಿ ಅವರೋಧವನ್ನುಂಟು ಮಾಡುವದು. ಇದರಿಂದ ಶರೀರದಲ್ಲಿ ಉತ್ಪತ್ತಿಯಾಗುವ ಶಾಖದ ಪ್ರಸಾರ ವ್ಯತ್ಯಸ್ಥವಾಗಿ ಕೋಷ್ಠಾಗ್ನಿಯು ಮಂದವಾಗಿ ಶಾಖೆಗಳಲ್ಲಿ ಹೆಚ್ಚು ಉಷ್ಣತೆ ಕಂಡು ಬರುವುದು. ಇದರಿಂದಲೇ ಮೈ ಬಿಸಿ ಹೆಚ್ಚಾಗಿರುವುದು. ಇದೇ ಜ್ವರದ ಪ್ರಮುಖ ಲಕ್ಷಣವೆನಿಸುವುದು.
ಎಂಟು ವಿಧಗಳು: ಈ ಜ್ವರಗಳು ವಾತ, ಪಿತ್ತ ಹಾಗೂ ಕಫಗಳೆಂದು ಮೂರು, ಎರಡು ದೋಷಗಳು ಕೂಡಿ ಮೂರು ಹಾಗೂ ಮೂರು ದೋಷಗಳು ಕೂಡಿ ಒಂದು ಹೀಗೆ ೭ ವಿಧಗಳು ಮತ್ತು ಅಗಂತು ಕಾರಣಗಳಿಂದ ಒಂದು ಹೀಗೆ ೮ ವಿಧ ಜ್ವರಗಳಿವೆ. ಅಗಂತು ಕಾರಣಗಳಿಂದ ಬರುವ ಜ್ವರಕ್ಕೆನೇ ಕಲ್ಯಾಣಕಾರಕದಲ್ಲಿ ‘ಭೂತಜ್ವರವೆಂದು’ ಕರೆದಿದ್ದಾರೆ.
ಜ್ವರದ ಪ್ರಾರಂಭ ಲಕ್ಷಣಗಳು : ಜ್ವರವು ಪ್ರಾರಂಭವಾಗುವುದಕ್ಕೆ ಮುಂಚಿತವಾಗಿ ಆಯಾಸ, ಸಂಕಟ, ಮುಖವು ಕಳೆಹೀನವಾಗುವುದು, ಬಾಯಿ ರುಚಿ ಕೆಡುವುದು, ಕಣ್ಣೀರು, ಶೀತಪದಾರ್ಥ – ಗಾಳಿ, ಬಿಸಿಲುಗಳು ಒಂದು ಸಾರೆ ಬೇಕೆನಿಸಿದರೆ ಇನ್ನೊಮ್ಮೆ ಬೇಡವೆನಿಸುವುದು. ಆಕಳಿಕೆ, ಅಂಗಾಂಗಗಳಲ್ಲಿ ನೋವು, ಮೈಭಾರ, ರೋಮಾಂಚನ, ಕಣ್ಣುಗಳಿಗೆ ಕತ್ತಲುಗೂಡಿಸಿದಂತಾಗುವುದು. ಈ ಮೊದಲಾದ ಲಕ್ಷಣಗಳು ಕಂಡುಬರುವುವು. ವಾತಾಧಿಕ್ಯವಿದ್ದರೆ ಮೇಲಿನ ಲಕ್ಷಣಗಳೊಡನೆ ವಿಶೇಷವಾಗಿ ಆಕಳಿಕೆಗಳು, ಪಿತ್ತಾಧಿಕ್ಯವಿದ್ದರೆ ಕಣ್ಣುರಿ ಹಾಗೂ ಕಫಾಧಿಕ್ಯವಿದ್ದರೆ ಅರುಚಿಗಳು ಹೆಚ್ಚಾಗಿದ್ದರೆ ಇನ್ನುಳಿದ ಜ್ವರಗಳಲ್ಲಿ ಅವುಗಳ ದೋಷಗಳಿಗನುಸಾರ ಲಕ್ಷಣಗಳಿರುತ್ತವೆ.
ಲಕ್ಷಣಗಳು: ಸ್ವೇದವಾಹಿನಿಗಳಲ್ಲಿ ಆಮದೋಷದಿಂದ ತಡೆ ಉಂಟಾಗಿ ಬೆವರು ಬಾರದೆ ಹಾಗೂ ದೇಹದಲ್ಲಿಯ ಹೆಚ್ಚುವರಿ ಶಾಖವು ಹೊರಹೋಗಲಾರದೆ ಸಂತಾಪವೆನಿಸುವುದು. ಮೈ ಕೈಗಳೆಲ್ಲ ನೋವು – ಇವು ಜ್ವರದ ಸಾಮಾನ್ಯ ಲಕ್ಷಣಗಳು.
ವಾತಜ್ವರದಲ್ಲಿ ಮೈನಡುಕ, ಜ್ವರದ ತಾಪದಲ್ಲಿ ಏರುಪೇರು, ಗಂಟಲು, ತುಟಿ ಒಣಗುವಿಕೆ, ನಿದ್ರಾನಾಶ, ಶೀನು, ಮಲಬದ್ಧತೆಗಳು ಕಂಡುಬರುವುವು.
ಪಿತ್ತಜ್ವರದಲ್ಲಿ ಸಂತಾಪ ಹೆಚ್ಚಿಗಿರುವುದು, ಅತಿಸಾರ, ನಿದ್ರಾಲ್ಪತೆ, ವಾಂತಿ, ಗಂಟಲು ತುಟಿ ಬಾಯಿಗಳಲ್ಲಿ ವ್ರಣಶೋಧದ ಲಕ್ಷಣಗಳು, ಪ್ರಲಾಪ, ಬಾಯಿಯಲ್ಲಿ ಕಹಿ, ಕಣ್ಣು ಕತ್ತಲುಗೂಡಿಸಿದಂತಾಗುವುದು, ಮೈ ಉರಿ, ಬಾಯಾರಿಕೆ, ಮಲಮೂತ್ರಗಳು ಹಳದಿಯಾಗುವಿಕೆ – ಈ ಲಕ್ಷಣಗಳು ಕಂಡುಬರುವುವು.
ಕಫ ಜ್ವರದಲ್ಲಿ ಜ್ವರದ ವೇಗ ಕಡಿಮೆ ಇರುವುದು. ಬಾಯಿಯು ಸಿಹಿಯಾಗಿರುವುದು, ರೋಗಿಯು ಮುಸುಕು ಹೊದ್ದುಕೊಂಡು ಮಲಗಿಕೊಂಡಿರುವನು, ಸೋಮಾರಿತನ, ಬಾಯಿಯಲ್ಲಿ ಲಾಲಾಸ್ರಾವ ಹೆಚ್ಚಾಗುವುದು, ವಾಂತಿ, ನೆಗಡಿ, ಅರುಚಿ, ಕೆಮ್ಮುಗಳಿರುವುವು.
ಮೂರು ದೋಷಗಳು ಸೇರಿದ ಸನ್ನಿಪಾತ ಜ್ವರದಲ್ಲಿ ಒಂದು ಸಾರೆ ಮೈ ಉರಿ – ಮತ್ತೊಂದು ಸಾರೆ ಶೀತ, ಅಸ್ಥಿ ಸಂದುಗಳಲ್ಲಿ ನೋವು, ಕಣ್ಣುಗಳಲ್ಲಿ ಕೊಳೆಯಾಗಿರುವ ನೀರು, ಕಣ್ಣಿನ ರೆಪ್ಪೆಗಳು ಬಡಿದುಕೊಳ್ಳುವುದು, ಕಿವಿಗಳಲ್ಲಿ ಶಬ್ದ, ಗಂಟಲಲ್ಲಿ ಮುಳ್ಳುಚುಚ್ಚಿದಂತಾಗುವುದು, ತೂಕಡಿಕೆ, ಅಜ್ಞಾನ, ಪ್ರಲಾಪ, ಕೆಮ್ಮು, ಉಬ್ಬುಸ, ತಲೆ ತಿರುಗುವಿಕೆ, ನಾಲಿಗೆ ಬಿದ್ದಂತೆನಿಸುವುದು ಹಾಗೂ ಒರಟಾಗಿರುವುದು.
ಹೆಚ್ಚಿಗೆ ಜ್ವರ ಬಂದು ಎಚ್ಚರ ತಪ್ಪಿ ಬೀಳುವುದು, ಅಂಗಾಂಗಗಳಲ್ಲಿ ಅತಿಯಾದ ನೋವು, ಧಾತುಗಳ ಕ್ಷೀಣತೆ, ಅತಿಯಾದ ನೀರಡಿಕೆ, ವಾಂತಿ, ಉಬ್ಬುಸ, ಶರೀರದಲ್ಲಿ ಚುಚ್ಚಿದಂತಾಗುವುದು. ಮಲ-ಮೂತ್ರಾವರೋಧ, ದಾಹ, ಬಿಕ್ಕು, ಗಂಟಲು ಆರಿಬರುವುದು, ಅತಿಸಾರ, ಮೈಬಾವು, ಕೆಮ್ಮು – ಈ ಲಕ್ಷಣಗಳು ಸನ್ನಿಪಾತ ಜ್ವರದಲ್ಲಿದ್ದರೆ ಅದು ಚಿಕಿತ್ಸೆಗೆ ಅಸಾಧ್ಯವೆಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ.
ಚಿಕಿತ್ಸೆ: ಹೊಸದಾಗಿ ಬಂದ ಜ್ವರದಲ್ಲಿ ಹಗಲು ನಿದ್ರೆ, ಸ್ನಾನ, ಎಣ್ಣೆ ಸ್ನಾನ, ಭಾರವಾದ ಊಟ, ಸಂಭೋಗ, ಕೋಪ, ಬೀಸುವ ಗಾಳಿ, ವ್ಯಾಯಾಮ ಹಾಗೂ ಒಗರಾಗಿರುವ ಆಹಾರ ಪದಾರ್ಥಗಳನ್ನು ಬಿಡಬೇಕು.
ತರುಣಜ್ವರದಲ್ಲಿ ಅಮಪಚನವಾಗುವಷ್ಟು ಮಾತ್ರ ಲಂಘನ ಮಾಡಿಸಬೇಕು. ಮೈ ಬೆವರಿಸುವುದು, ಆಹಾರ ಕಾಲದಲ್ಲಿ ತಿಕ್ತರಸ ದ್ರವ್ಯಗಳಿಂದ ಮಾಡಿರುವ ಯಾವಾಗೂ ಮುಂತಾದ ಲಘು ಅನ್ನವನ್ನು ಸೇವಿಸುವುದು ಮತ್ತು ಪಾಕವಾಗದಿರುವ ದೋಷಗಳನ್ನು ಪಚನಮಾಡುವ ಔಷಧಿಗಳನ್ನು ಕೊಡುವುದು ಹಿತಕರ. ವಾತಕಫ ಪ್ರಧಾನ್ಯತೆ ಇದ್ದರೆ ಬಿಸಿನೀರು, ಪಿತ್ತಜ್ವರದಲ್ಲಿ ಕಾದಾರಿದ ನೀರನ್ನು ಕುಡಿಯಲು ಕೊಡಬೇಕು. ದೋಷಗಳು ಉದ್ರೇಕವಾಗಿದ್ದು ರೋಗಿ ಸ್ತಬ್ಧನಾಗಿದ್ದರೆ ಮಾತ್ರ ಲಂಘನ ಮಾಡಿಸಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. ಜ್ವರದ ಪೂರ್ವರೂಪಗಳಿದ್ದಾಗಲೇ ಬೆಚ್ಚಗಿನ ನೀರನ್ನು ಹೆಚ್ಚು ಕುಡಿಸಿ ವಾಂತಿ ಮಾಡಿಸಬೇಕು. ತೀಕ್ಷ್ಣ ವಿರೇಚಕ ಔಷಧಿ ಕೊಟ್ಟು ಮಲಾಂಶವನ್ನು ಹೊರಹಾಕಬೇಕು. ಹೀಗೆ ಮಾಡಿದರೆ ಜ್ವರಗಳು ಪ್ರಕಟವಾಗುವುದಿಲ್ಲ.
ವಾತಜ್ವರ ಚಿಕಿತ್ಸೆ
ಜ್ವರವು ಊಟವಾದ ಸ್ವಲ್ಪ ಹೊತ್ತಿನೊಳಗೆ ಬರುವಂತಿದ್ದರೆ ಅದಕ್ಕೆ ವಾಂತಿ ಆಗಲು ಔಷಧ ಕೊಡಬೇಕು. ೨೫೦ ರಿಂದ ೫೦೦ ಮಿಲಿಗ್ರಾಂ ಬಜೆಯ ಪುಡಿಯನ್ನು ನೀರಿನಲ್ಲಿ ಹಾಕಿ ಕುದಿಸಿದರೆ ವಾಂತಿ ಆಗುವುದು.
ಅಮೃತಬಳ್ಳಿ+ ಒಣಶುಂಠಿಗಳನ್ನು ೫೦೦ ಮಿಲಿ ಗ್ರಾಂ ಸಮ ಪ್ರಮಾಣ ತೆಗೆದುಕೊಂಡು ಅದರ ಕಷಾಯ ಮಾಡಿ ಕುಡಿಸಬೇಕು.
ತ್ರಿಫಲಾ, ತ್ರಿಕಟು, ಬೆಲ್ಲ, ಸಕ್ಕರೆ ಸಮಭಾಗ, ಇದಕ್ಕೆ ಅರ್ಧ ಭಾಗ ಬಿಳಿ ತಿಗಡೆ ತೆಗೆದುಕೊಂಡು ಚೂರ್ಣಿಸಿ ೨೫೦-೫೦೦ ಮಿಲಿ ಗ್ರಾಂ ಬಿಸಿನೀರಿನಲ್ಲಿ ಕೊಡಬೇಕು. ಇದರಿಂದ ವಾತಜ್ವರವಲ್ಲದೆ ಕೆಮ್ಮು, ಹೊಟ್ಟೆನೋವು, ಅರುಚಿಗಳು ದೂರವಾಗುವುವು.
ಪಥ್ಯ: ಅನ್ನ ಬೇಯಿಸುವಾಗ್ಗೆ ಅದಕ್ಕೆ ಶುಂಠಿ, ಮೆಣಸು, ಜೀರಿಗೆಗಳನ್ನು ಹಾಕಿ ರುಚಿಗೆ ತಕ್ಕಂತೆ ಸೈಂಧವ ಲವಣ ಸೇರಿಸಿ, ತುಪ್ಪವನ್ನು ಹಾಕಿ ಊಟಕ್ಕೆ ಕೊಡಬೇಕು. ಹಾಲಿನಲ್ಲಿ ಶುಂಠಿ ಸೇರಿಸಿ ಕಾಯಿಸಿ ಕುಡಿಯಲು ಕೊಡಬಹುದು. ಅನ್ನಕ್ಕೆ ನಿಂಬೆಹಣ್ಣಿನ ರಸ ಹಾಕಿಕೊಳ್ಳಬಹುದು. ತಾಜಾ ಮಜ್ಜಿಗೆಗೆ ಸೈಂಧವ ಲವಣ ಹಾಕಿ ಕುಡಿಯುವಂತೆ ಹೇಳಬೇಕು.
ಪಿತ್ತ ಜ್ವರ: ಪರ್ಪಾಟಕ, ಚಂದನ, ಲಾವಂಚಗಳನ್ನು ೫೦೦ ಮಿಲಿ ಗ್ರಾಂ ಶುಂಠಿ ೨೫೦ ಮಿಲಿ ಗ್ರಾಂ ತೆಗೆದುಕೊಂಡು ೨೦೦ ಮಿಲಿ ನೀರಿನಲ್ಲಿ ಹಾಕಿ ಚತುರ್ಥಾಂಶ ಕಷಾಯ ಮಾಡಿಕೊಡಬೇಕು.
ಅತ್ತಿಬೇರು ೫೦೦ ಮಿಲಿ ಗ್ರಾಂ, ಅಮೃತಬಳ್ಳಿ ೧ ಗ್ರಾಂ ತೆಗೆದುಕೊಂಡು ೨೦೦ ಮಿಲಿ ನೀರಿನಲ್ಲಿ ಹಾಕಿ ಚತುರ್ಥಾಂಶಕ್ಕೆ ಕುದಿಸಿ, ಸೋಸಿಕೊಂಡು ಅದಕ್ಕೆ ತಕ್ಕಷ್ಟು ಕೆಂಪು ಸಕ್ಕರೆ ಹಾಕಿ ಕೊಡಬೇಕು.
ಪಥ್ಯ : ಒಣಶುಂಠಿ ಹಾಕಿ ಬೇಯಿಸಿದ ಅನ್ನದ ಗಂಜಿಯನ್ನು ಕುಡಿಯಲು ಕೊಡಬೇಕು. ಇದರೊಡನೆ ಸಕ್ಕರೆ ಇಲ್ಲವೆ ತಾಜಾ ಮಜ್ಜಿಗೆಯನ್ನು ಸೇರಿಸಿಕೊಳ್ಳಬಹುದು. ನೆಲ್ಲಿಚೆಟ್ಟನ್ನು ೨೫೦-೫೦೦ ಮಿಲಿ ಗ್ರಾಂ ನಷ್ಟು ಹೆಸರು ಬೇಳೆಯೊಡನೆ ಬೇಯಿಸಿ ತಯಾರಿಸಿದ ಸಾರಿಗೆ ನಿಂಬೆ ಹುಳಿ ಹಾಕಿ ಮೆತ್ತಿಗಿನ ಅನ್ನವನ್ನು ಕೊಡಬಹುದು. ಸಿಹಿ ಹಣ್ಣಗಳ ರಸ ಕೊಡಬಹುದು. ಸಕ್ಕರೆ ಹಾಕಿ ಹುಳಿ ಇಲ್ಲದ ತಾಜಾ ಮಜ್ಜಿಗೆಯನ್ನು ಕುಡಿಸಬಹುದು. ಆದರೆ ಹುಳಿ, ಉಪ್ಪಿನ ಪದಾರ್ಥಗಳನ್ನು ಕೊಡಬಾರದು.
ಕಫ ಜ್ವರ : ಪಂಚಕೋಲ ಎಂದರೆ ಹಿಪ್ಪಲಿ, ಹಿಪ್ಪಲಿ ಮೂಲ, ಚವ್ಯ, ಶುಂಠಿ, ಚಿತ್ರಮೂಲಗಳನ್ನು ೧೨೫ ಮಿಲಿ ಗ್ರಾಂ ಪ್ರತಿಯೊಂದನ್ನು ತೆಗೆದುಕೊಂಡು ಅರ್ಧಾಂಶ ಕಷಾಯ ಮಾಡಿ ರಾತ್ರಿ ಕುಡಿಯಲು ಕೊಡಬೇಕು. ಈ ಜ್ವರದಲ್ಲಿ ಕಫ ಕೇತುರಸ, ತ್ರಿಭುವನ ಕೀರ್ತಿಗಳು ಚೆನ್ನಾಗಿ ಕೆಲಸ ಮಾಡುತ್ತವೆ.
ಪಥ್ಯ – ಹುರಳಿಕಟ್ಟು, ಕಡಲೆ ಕಟ್ಟು, ಮತ್ತೆ ನೀರು ಹಾಕಿ ಬೇಯಿಸಿದ ಅನ್ನ, ಹಳೆ ಉಪ್ಪಿನಕಾಯಿ ಕೊಡಬೇಕು. ಅತಿಯಾಗಿ ಸಿಹಿ, ಹುಳಿ, ಉಪ್ಪಿನ ಪದಾರ್ಥಗಳನ್ನು ಸೈಂಧವಲವಣಗಳನ್ನು ಕೊಡಬಾರದು.
ವಾತಪಿತ್ತ ಜ್ವರ: ಅಮೃತಬಳ್ಳಿ, ಪರ್ಪಾಟಕ, ಜೇಕಿನಗಡ್ಡೆ, ನೆಲಬೇವು, ಶುಂಠಿಗಳನ್ನು ಪ್ರತಿಯೊಂದನ್ನು ೧೨೫ ರಿಂದ ೨೫೦ ಮಿಲಿ.ಗ್ರಾಂ ತೆಗೆದುಕೊಂಡು ೨೦೦ ಮಿ.ಲಿ. ನೀರಿನಲ್ಲಿ ಹಾಕಿ ಕುದಿಡಿ, ಚತುರ್ಥಾಂಶಕ್ಕೆ ಇಳಿಸಿಕೊಂಡು ಬೆಳಿಗ್ಗೆ ಕುಡಿಯಲು ಕೊಡಬೇಕು.
ಬೀಜದ್ರಾಕ್ಷಿ ೧೦ ಗ್ರಾಂ, ನೆಲಬೇವು ೫ ಗ್ರಾಂ ಅಮೃತಬಳ್ಳಿ ೫ ಗ್ರಾಂ, ಅಡಸಾಲದ ಎಲೆ ೧೦ – ಇವೆಲ್ಲವನ್ನು ನೀರಿನಲ್ಲಿ ಹಾಕಿ ಅರ್ಧಾಂಶ ಕಷಾಯ ಮಾಡಿ ಬೆಳಿಗ್ಗೆ ಕೊಡಬೇಕು.
ಪಥ್ಯ : ತೊಗರಿಬೇಳೆ ಕಟ್ಟು + ಅನ್ನ
ವಾತಕಫ ಜ್ವರ : ಜೇಕಿನಗಡ್ಡೆ, ಪರ್ಪಾಟಕ, ಶುಂಠಿ, ಅಮೃತಬಳ್ಳಿ ತುರುಚಿ ಪ್ರತಿಯೊಂದನ್ನು ೧೨೫ ಮಿಲಿಗ್ರಾಂ ತೆಗೆದುಕೊಂಡು ೨೦೦ ಮಿಲೀ ನೀರಿನಲ್ಲಿ ಹಾಕಿ ಅರ್ಧಾಂಶ ಕಷಾಯ ಮಾಡಿ ರಾತ್ರಿ ಕೊಡಬೇಕು. ಇದರಿಂದ ಅರುಚಿ, ವಾಂತಿ, ದಾಹ, ಬಾಯಾರಿಕೆಗಳು ದೂರವಾಗುವುವು.
ಗುಳ್ಳದ ಬೇರು, ಅಮೃತಬಳ್ಳಿ, ಶುಂಠಿ, ಪುಷ್ಕರ ಮೂಲ – ಇವುಗಳಲ್ಲಿ ೧೨೫ ಮಿಲಿಗ್ರಾಂ ತೆಗೆದುಕೊಂಡು ಮೇಲಿನಂತೆಯೇ ಕಷಾಯ ಮಾಡಿ ಕೊಡಬೇಕು. ಇದರಿಂದ ಶ್ವಾಸ-ಕಾಸ, ಅರುಚಿ, ಹೊಟ್ಟೆನೋವು, ವಾತಶ್ಲೇಷ್ಮ ಜ್ವರಗಳಲ್ಲದೆ ತ್ರಿದೋಷಜ ಜ್ವರವೂ ಗುಣವಾಗುವುದು.
ಪಥ್ಯ: ರವೆಗಂಜಿಗೆ ಸ್ವಲ್ಪ ಉಪ್ಪು ಹಾಕಿ ಕೊಡಬೇಕು.
ಪಿತ್ತ ಕಫಜ್ವರ: ಹಾಗಲಕಾಯಿಯ ರಸ ೨ ಚಮಚಕ್ಕೆ ಜೀರಿಗೆ ಪುಡಿ – ೧೨೫ ಮಿಲಿಗ್ರಾಂ ಕಲಿಸಿ ಕೊಟ್ಟರೆ ಚಳಿ ಬಂದು ಬರುವ ಜ್ವರವು ನಿಲ್ಲುವುದು.
ಕಟುಕರೋಹಿಣಿ, ಲಾವಂಚ, ಹವೀಜ, ಪರ್ಪಾಟ, ಜೇಕಿನಗಡ್ಡೆ ಪ್ರತಿಯೊಂದನ್ನು ೧೨೫ ಮಿಲಿಗ್ರಾಂ ತೆಗೆದುಕೊಂಡು ೨೦೦ ಮಿಲಿ ನೀರಿನಲ್ಲಿ ಹಾಕಿ ಕುದಿಸಿಕೊಂಡು ಚತುರ್ಥಾಂಶಕ್ಕೆ ಇಳಿಸಿ ಬಿಟ್ಟು ಬಿಟ್ಟು ಬರುವ ಜ್ವರಕ್ಕೆ ಮಧ್ಯಾಹ್ನ ಕೊಡಬೇಕು.
ಪಥ್ಯ : ಮಜ್ಜಿಗೆ ಅನ್ನ, ರವೆ ಗಂಜಿ, ಸೈಂಧವ, ಜೀರಿಗೆ.
ತ್ರಿದೋಷಜ ಜ್ವರ: ಈ ಜ್ವರದಲ್ಲಿ ಮೊಟ್ಟ ಮೊದಲಿಗೆ ಜೀರ್ಣವಾಗದೆ ಬಿದ್ದಿರುವ ಆಹಾರಾಂಶಗಳನ್ನು ಹೊರಗೆ ಹಾಕುವ ಪ್ರಯತ್ನ ಮಾಡಬೇಕು. ಅವರೊಡನೆ ಕಫವೂ ಹೊರ ಹೋಗುವುದು. ಶುಂಠಿ, ಹಿಪ್ಪಲಿ, ಮೆಣಸು, ಜೇಷ್ಠಮಧು- ಇವು ನಾಲ್ಕು ಆಮ ಮತ್ತು ಕಫದೋಷಗಳನ್ನು ಸ್ವಚ್ಛಗೊಳಿಸಲು ಉತ್ತಮವೆನಿಸಿದೆ.
ಎಲ್ಲ ವಿಧ ಸನ್ನಪಾತಜ್ವರಗಳಲ್ಲಿ ಲಂಘನವು ಬಹಳ ಹಿತಕಾರಿ. ಅದರ ಕ್ಷಯ, ಭಯ, ವಾಯು, ಶೋಕ, ಕಾಮ ಕ್ರೋಧಾದಿಗಳಿಂದ ಉತ್ಪನ್ನವಾದ ಜ್ವರಗಳಲ್ಲಿ ಲಂಘನ ಮಾಡಿಸಬಾರದು.
ನಿತ್ಯ ಒಮ್ಮೆ ರೋಗಿಗೆ ಬಸ್ತಿ ಕೊಟ್ಟು ಮಲಾಂಶಗಳನ್ನು ಹೊರಹಾಕಬೇಕು. ಮಲವು ಹೊರಬಿದ್ದು ಜ್ವರ ಕಡಿಮೆ ಆಗಿ ದೇಹವು ಲಘುವಾದರೆ ಜ್ವರವು ಪಕ್ವವಾಗಿದೆ ಎಂದು ತಿಳಿಯಬೇಕು. ಹೀಗೆ ಜ್ವರಪಕ್ವವಾದ ಬಳಿಕವೇ ಔಷಧಿಗಳನ್ನು ಪ್ರಾರಂಭಿಸಬೇಕು. ಆದರೂ ಅನೇಕ ಸಾರೆ ಜ್ವರದ ತೀಕ್ಷ್ಣ ಲಕ್ಷಣಗಳು ವಿಶೇಷವಾಗಿ ಅವುಗಳ ಭಾದೆಯಿಂದಲೇ ಪ್ರಾಣಕ್ಕೆ ಹಾನಿಯಾಗಬಹುದು. ಆದ್ದರಿಂದ ಅಂತಹ ಕಠಿಣವಾದ ತೊಂದರೆ ಕಡಿಮೆ ಮಾಡುವುದಕ್ಕಾಗಿ ಪ್ರಕೃತಿಗೆ ತಕ್ಕಸಮಯವು ದೊರೆಯುವಂತೆ ಕೆಲವು ಸೌಮ್ಯವಾದ ಔಷಧಿಗಳನ್ನು ಬಾಹ್ಯೋಪಚಾರಗಳನ್ನೂ ಮಾಡುವುದುತ್ತಮ. ರೋಗಿಗೆ ಸಂಪೂರ್ಣ ಲಂಘನ ಮಾಡಲು ಸಾಧ್ಯವಾಗದಿದ್ದರೆ, ಆಕಳ ಸಿಹಿ ಮಜ್ಜಿಗೆ ಇಲ್ಲವೆ ಹಣ್ಣುಗಳ ರಸಗಳನ್ನು ಕುಡಿಯಲು ಕೊಡಬೇಕು.
ಜ್ವರವು ಹಚ್ಚಿಗಿದ್ದಾಗ ಹಣೆಗೆ ತಣ್ಣೀರಿನ ಪಟ್ಟಿಯನ್ನು, ಮೈಯನ್ನೆಲ್ಲ ತಣ್ಣೀರಿನ ಬಟ್ಟೆಯಿಂದ ಒರೆಸುವುದನ್ನೂ, ಎರಡು ಪಾದಗಳನ್ನು ೧೦-೧೫ ನಿಮಿಷಗಳವರೆಗೆ ತಣ್ಣೀರಿನಲ್ಲಿಡುವುದನ್ನೂ ಮಾಡಿದರೆ ಜ್ವರದ ವೇಗವು ಇಳಿಯುವುದು. ಈ ಸಂದರ್ಭದಲ್ಲಿ ಮೈಗೆ ತಂಗಾಳಿ ಹತ್ತದಂತೆ ಎಚ್ಚರಿಕೆ ವಹಿಸಬೇಕು. ಹೀಗೆ ಮಾಡುವುದಕ್ಕೆ ಮೊದಲು ರೋಗಿಗೆ ಸ್ವಲ್ಪ ಸ್ವಲ್ಪವಾಗಿ ಬಿಸಿನೀರನ್ನು ಕುಡಿಸುತ್ತಿದ್ದರೆ ಮೈಯಲ್ಲಿ ಬೆವರು ಬರಲು ಅನುಕೂಲವಾಗುವುದು. ಇದರಂತೆ ರೋಗಿಯನ್ನು ನಿರ್ವಾತ ಪ್ರದೇಶದಲ್ಲಿ ಹೊದಿಕೆ ಹೊದಿಸಿ ಮಲಗಿಸಿ ಬಿಸಿ ನೀರನ್ನು ಕುಡಿಯಲು ಕೊಟ್ಟರೆ ಬೆವರು ಬರುವುದು.
೫. ಶ್ಲೇಷ್ಮಕ ಸನ್ನಿಪಾತ ಜ್ವರ (Influenza Fever)
ಈ ರೋಗ ಲಕ್ಷಣಗಳು ಒಮ್ಮಿಂದೊಮ್ಮೆಲೆ ನೆಗಡಿ, ಅಸ್ವಸ್ಥತೆ, ತಲೆಶೂಲೆ, ಬೆನ್ನು ಹೊಡೆತ ಹಾಗೂ ಮೈಕೈಗಳ ನೋವಿನಿಂದ ಪ್ರಾರಂಭವಾಗುತ್ತದೆ. ಊಟದಲ್ಲಿ ಅನಾಸಕ್ತಿ ಉಬ್ಬಳಿಕೆ, ವಾಂತಿ, ಛಳಿಗಳು ಕೆಲವರಲ್ಲಿ ಕಾಣಿಸಿಕೊಳ್ಳುವುವು. ಜ್ವರವು ೧೦೨ ರಿಂದ ೧೦೪ ವರೆಗೆ ಕಾಣಿಸಿಕೊಂಡು ೨-೩ ದಿವಷವಿರುವುದು. ಮುಖವೆಲ್ಲ ಬಾಡಿದಂತೆ, ಶಕ್ತಿಗುಂದಿದಂತೆ ಆಗುತ್ತದೆ. ಒಣ ಕೆಮ್ಮು ಕಂಡುಬರುವುದು. ಸಾಮಾನ್ಯವಾದ ಚಿಕತ್ಸೆಯಿಂದ ೩-೫ ದಿವಸಗಳಲ್ಲಿ ಗುಣವಾಗುವುದು. ಆದರೆ ಕೆಲ ಉಪದ್ರವ ಲಕ್ಷಣಗಳಿಂದ ಶ್ವಾಸನಾಳದ ಬಾವು, ಶ್ವಾಸಕೋಶಗಳ ಬಾವುಗಳು ಕೆಲವರಲ್ಲಿ ಕಾಣಿಸಿಕೊಳ್ಳಬಹುದು. ಹೃದಯ ರೋಗವಿದ್ದವರಿಗೆ ಕೆಲ ಅನೀರಿಕ್ಷಿತ ತೊಂದರೆಗಳಾಗುವುವು. ಈ ವಿಕಾರವು ಪೂರ್ಣ ಗುಣವೆನಿಸಿದರೂ ೮-೧೦ ದಿವಸಗಳವರೆಗೆ ದೌರ್ಬಲ್ಯ – ನಿರಾಸಕ್ತಿ ಭಾವಗಳು ರೋಗಿಯಲ್ಲಿ ಮುಂದು ವರೆಯುವುವು.
ಚಿಕಿತ್ಸೆ: ರೋಗಿಗೆ ಸಂಪೂರ್ಣ ವಿಶ್ರಾಂತಿ ಅವಶ್ಯ. ಕುಡಿಯಲು ಬಿಸಿನೀರು ಕೊಡಬೇಕು. ಕೇವಲ ಹಗುರವಾದ, ಕೆರಳಿಕೆಯನ್ನುಂಟು ಮಾಡದ ಆಹಾರ ಪದಾರ್ಥಗಳನ್ನು ಮಾತ್ರ ಉಣ್ಣಲು ಕೊಡಬೇಕು. ಮಲಬದ್ಧತೆ ಇದ್ದರೆ ರಾತ್ರಿ ಮಲಗುವಾಗ್ಗೆ ಒಂದು ಚಮಚ ತ್ರಿಫಲಾ ಚೂರ್ಣವನ್ನು ಬಿಸಿನೀರಿನಲ್ಲಿ ಕೊಡಬೇಕು. ಮರುದಿನ ಬೆಳಿಗ್ಗೆ ಸೌಮ್ಯವಿರೇಚನವಾಗುವುದು. ಈ ರೋಗ ಒಬ್ಬರಿಂದ ಇನ್ನೊಬ್ಬರಿಗೆ ಬೇಗನೆ ಹರಡುವುದರಿಂದ ರೋಗಿಯನ್ನು ಪ್ರತ್ಯೇಕವಾಗಿಟ್ಟು ಚಿಕಿತ್ಸಿಸಬೇಕು.
· ತ್ರಿಭುವನ ಕೀರ್ತಿ ಇಲ್ಲವೆ ಕಸ್ತೂರಿ ಭೈರವ ರಸ ಮಾತ್ರೆಗಳನ್ನು ದಿನಕ್ಕೆ ೩ ರಂತೆ ಕೊಡಬೇಕು. ಇವು ಜ್ವರ ಕೆಮ್ಮುಗಳನ್ನು ಇಳಿಸುವುವು.
· ಜ್ವರದ ಪ್ರಾರಂಭದಲ್ಲಿ ರಸಮಾಣಿಕ್ಯ, ಹಿಪ್ಪಲಿಗಳನ್ನು ಸಕ್ಕರೆ ನೀರಿನೊಡನೆ ಕೊಡಬೇಕು.
· ಅಮೃತಸತ್ವ ಇಲ್ಲವೆ ಅಮೃತಾರಿಷ್ಟವನ್ನು ಜ್ವರ ತಪ್ಪಿಸಿ ಬರಲಾರಂಭಿಸಿದರೆ ಕೊಡಬೇಕು. ಇದು ಬೆವರನ್ನು ಬರಿಸಿ ಜ್ವರ ಇಳಿಸುವುದು. ಪ್ರಮಾಣ ೩ ಚಮಚ ದಿನಕ್ಕೆ ಎರಡು ಸಾರೆ. ಅಮೃತಸತ್ವವಾದರೆ ೧೨೫ ಮಿ.ಲಿ.ಗ್ರಾಂ ೨ ಸಾರೆ.
· ಛಳಿ ಜ್ವರ, ಕೆಮ್ಮು ಹಾಗೂ ಸಂದು ನೋವುಗಳು ವಿಶೇಷವಾಗಿದ್ದರೆ ದಶಮೂಲಾರಿಷ್ಟವನ್ನು ೩ ಚಮಚದಂತೆ ಎರಡು ಸಾರೆ ಕೊಡಬೇಕು. ಇಲ್ಲವೆ ಮಹಾಸುದರ್ಶನ ಚೂರ್ಣ ೨೫೦ ಮಿ.ಲಿ.ಗ್ರಾಂ ೩ ಸಾರೆ.
· ಗೋದಂತಿ ಭಸ್ಮವು ಪಿತ್ತಜ್ವರ, ತಲೆ ನೋವು, ಜೀರ್ಣಜ್ವರ, ವಿಷಮಜ್ವರ, ದಾಹ, ತೃಷ್ಣಾಗಳನ್ನು ನಿವಾರಿಸುವುದು.
೬. ಛಳಿ ಜ್ವರ (Malaria)
ಆಯುರ್ವೇದದ ಪ್ರಕಾರ ಇದನ್ನು ವಿಷಮಜ್ವರದಲ್ಲಿ ಸೇರಿಸಬಹುದು. ಇದರಲ್ಲಿ ಛಳಿ ಬಂದು ಜ್ವರ ಏರಿ ಮತ್ತೆ ಮತ್ತೆ ಇಳಿದು ನಂತರವು ತಪ್ಪಿ ತಪ್ಪಿಸಿ ಈ ರೀತಿ ಜ್ವರ ಬರಲಾರಂಭಿಸುವುದು. ಮಲೆನಾಡು ತುಂಬ ಹೊಲಸಾದ ನೀರು ಇರುವಲ್ಲಲಿ, ಕೊಳಚೆ ಪ್ರದೇಶ ಅನಾರೋಗ್ಯಕರವಾದ ಹವೆ, ಆಹಾರ, ನೀರು, ಸೇವಿಸುವವರಿಗೆ ಈ ರೋಗ ಬರುವುದು ಹೆಚ್ಚು.
ಲಕ್ಷಣಗಳು: ಮೊಟ್ಟ ಮೊದಲು ಆಯಾಸ, ಬಳಲಿಕೆ, ಛಳಿ ಎನಿಸುವುದು. ತುಂಬ ನಡುಕ ಹೀಗೆ ಒಮ್ಮೆಲೆ ಲಕ್ಷಣಗಳು ಪ್ರಾರಂಭವಾಗಿ ಈ ಕೆಳಗಿನ ಹಂತಗಳನ್ನು ತೋರಿಸುವುದು.
೧. ಶೀತಸ್ಥಿತಿ: ಶೀತ, ತಲೆನೋವು, ಉಬ್ಬಳಿಕೆ, ವಾಂತಿಗಳಿದ್ದು ಕೂಡಲೇ ರೋಗಿಗೆ ನಡುಕ ಬಂದು ಹಲ್ಲುಗಳನ್ನು ಕಟಗರಿಸಲಾರಂಭಿಸುವನು. ಉಷ್ಣಾಂಶವು ಕಡಿಮೆ ಆಗುವುದು. ಆದರೆ ಗುದಾಂಶದ ಉಷ್ಣಾಂಶ ಹೆಚ್ಚುತ್ತ ಹೋಗುವುದು.
೨. ಉಷ್ಣ ಸ್ಥಿತಿ: ಮೇಲಿನ ಹಂತವಾದ ಒಂದೆರಡು ಗಂಟೆಗಳ ನಂತರ ರೋಗಿಗೆ ಜ್ವರ ಹಾಗೂ ತಲೆನೋವುಗಳು ಕಾಣಿಸತೊಡಗುವುವು. ನಾಡೀ ವೇಗವು ತುಂಬಿದಂತಿದ್ದು ತೀವ್ರವಾಗಿರುವುದು. ಈ ಸ್ಥಿತಿಯಲ್ಲಿ ಎಚ್ಚರ ತಪ್ಪುವಿಕೆ, ಬಡಬಡಿಸುವುದು ಹಾಗೂ ಹೆಚ್ಚಿನ ಉಷ್ಣತೆ ಕಂಡುಬರುವವು.
೩. ಸ್ವೇದ ಸ್ಥಿತಿ: ಒಣಗಿದ ಹಾಗೂ ಬಿಸಿಯಾದ ಚರ್ಮವು ಒಮ್ಮೆಲೆ ತಂಪಾಗಿ ಬೆವರು ಅತಿಯಾಗಿ ಬರಲಾರಂಭಿಸುವುದು. ಉಷ್ಣಾಂಶವು ಸಹಜಸ್ಥಿತಿಗಿಳಿದು ರೋಗಿ ಸ್ವಲ್ಪ ಚೇತರಿಸಿಕೊಳ್ಳುವನು.
ಪಾಂಡು ರೋಗ, ಪ್ಲೀಹ ವೃದ್ಧಿ, ಯಕೃತ ವೃದ್ಧಿಗಳು – ಈ ರೋಗದ ಉಪದ್ರವ ಸ್ವರೂಪದಲ್ಲಿ ಕಂಡುಬರುವವು.
ಈ ರೀತಿಯ ಛಳಿಯು ದಿನಕ್ಕೊಮ್ಮೆ ಅಥವಾ ಎರಡು ಸಾರೆ, ಎರಡು ದಿವಸಕ್ಕೊಮ್ಮೆ ಇಲ್ಲವೆ ಮೂರು ದಿವಸಗಳಿಗೊಮ್ಮೆ ಬರುವುದು. ಕೆಲವು ವೇಳೆ ಅನೇಕ ದಿವಸಗಳವರೆಗೆ ವೇಳೆ ತಪ್ಪಿಸಿ ಜ್ವರ ಬರುತ್ತಿದ್ದರೂ ನಿಶ್ಚಿತ ಲಕ್ಷಣಗಳು ಕಂಡು ಬರದೇ ಹೋಗಿ ರೋಗ ನಿದಾನ ತಪ್ಪುವುದು. ಅಂತಹ ಪರಿಸ್ಥಿತಿಯಲ್ಲಿ ರಕ್ತದ ಪರೀಕ್ಷೆ ಮಾಡಿಸಿ ಅದರಲ್ಲಿ ಮಲೇರಿಯಲ್ ಪ್ಯಾರಾಸೈಟುಗಳಿವೆಯೇ ಹೇಗೆಂಬುದನ್ನು ಗೊತ್ತುಪಡಿಸುವುದು ಒಳ್ಳೆಯದು.
ಚಿಕಿತ್ಸೆ: ರೋಗಿಗೆ ಸಂಪೂರ್ಣ ವಿಶ್ರಾಂತಿ ಅವಶ್ಯ. ಕುಡಿಯಲು ಸಾಕಷ್ಟು ಬಿಸಿನೀರನ್ನು ಕೊಡಬೇಕು. ಬಿಸಿಲು-ಬೆಂಕಿಯನ್ನು ಕಾಯಿಸಬಾರದು. ರೋಗಿಗೆ ಛಳಿ ಬಂದಾಗ ಉಣ್ಣಿ ಬಟ್ಟೆಯಿಂದ ಕಾವು ಕೊಡಬೇಕು. ಅಲ್ಲದೇ ಶುಂಠಿ, ಮೆಣಸು, ಹವೀಜ, ದಾಲಚಿನ್ನಿಗಳಿಂದ ತಯಾರಿಸಿದ ಕಷಾಯವನ್ನು ಸಿದ್ಧಪಡಿಸಿ ಕುಡಿಯಲು ಕೊಡುವುದರಿಂದ ಮೈಯಲ್ಲಿನ ಛಳಿ ಕಡಿಮೆ ಆಗುವುದು. ಜ್ವರ ನಿಲ್ಲುವವರೆಗೆ ನಿತ್ಯ ೨ ಸಾರೆ ಈ ಕಷಾಯ ಕೊಡುತ್ತಿರಬೇಕು.
ಗೋದಂತಿ ಮಿಶ್ರಣ, ಕಿರಾತ ಕಲ್ವ, ಕರಂಜಾದಿ ವಟಿ, ಸಪ್ತವರ್ಣ ಘನಸತ್ವವಟಿ – ಆಗ್ಯುಮಿಕ್ಚರ್ ಚಿರಾಯಿತ ಮುಂತಾದವುಗಳು ಛಳಿ ಜ್ವರದಲ್ಲಿ ಚೆನ್ನಾಗಿ ಕಾರ್ಯ ಮಾಡುವುವು.
ಶೀತಮಣಿ ರಸ -೨೫೦ ಮಿಲಿಗ್ರಾಂ- ದಿನಕ್ಕೆ ೨ ಸಾರೆ ಬಿಸಿ ನೀರಿನಲ್ಲಿ ಮಹಾ ಜ್ವರಾಂಕುಶ ಸುದರ್ಶನ ಚೂರ್ಣ, ಪಂಚತಿಕ್ತಾರಿಷ್ಟ, ತ್ರಿಭುವನ ಕೀರ್ತಿ ಮೊದಲಾದ ಸಿದ್ಧೌಷಧಿಗಳು ಛಳಿ ಜ್ವರದಲ್ಲಿ ಚೆನ್ನಾಗಿ ಕೆಲಸ ಮಾಡುತ್ತವೆ. ವೈದ್ಯರ ಸಲಹೆ ಪಡೆದು ಈ ಔಷಧಿಗಳನ್ನು ತೆಗೆದುಕೊಳ್ಳಬೇಕು.
ಜೈನ ವೈದ್ಯಕೀಯ ಪರಂಪರೆ: ೧೯. ಸಾಮಾನ್ಯ ರೋಗಗಳ ಚಿಕಿತ್ಸೆ (೨)
೭. ವಿಷಮ ಜ್ವರ (Typhoid Fever)
ಆಯುರ್ವೇದದಲ್ಲಿ ಹೇಳಿರುವ ತ್ರಿದೋಷಜ ಅಥವಾ ಸನ್ನಿಪಾತ ಜ್ವರಗಳೆಲ್ಲ ವಿಷಮಜ್ವರವೆನಿಸಿವೆ. ಆಧುನಿಕ ವೈದ್ಯ ಶಾಸ್ತ್ರದ ಪ್ರಕಾರ ಇದೊಂದು ಸಾಂಕರ್ಯ ರೋಗ.
ಲಕ್ಷಣಗಳು: ಈ ರೋಗಿಗೆ ಮೊದಲಿಗೆ ಅಲಸ್ಯ, ತಲೆನೋವು, ಸಣ್ಣದಾಗಿ ಜ್ವರ, ಮೈ ಕೈನೋವು, ಶಕ್ತಿಹೀನತೆ, ಅನಿದ್ರೆ ಈ ಮೊದಲಾದ ಲಕ್ಷಣಗಳು ಕಾಣಿಸಿಕೊಳ್ಳುತ್ತ ೩-೪ ದಿವಸಗಳಲ್ಲಿ ಸಂಪೂರ್ಣವಾಗಿ ವಿಷಮಜ್ವರ ಲಕ್ಷಣಗಳು ಕಂಡುಬರುವುವು. ಆಗ ರೋಗಿ ಹಾಸಿಗೆ ಹಿಡಿಯುವನು. ಜ್ವರವು ಸಾಧಾರಣ ಚಿಕಿತ್ಸೆಗೆ ಬಗ್ಗದೆ ಏರುತ್ತ ಹೋಗುವುದು. ಬೆಳಗಿನ ವೇಳೆ ಜ್ವರ ಸ್ವಲ್ಪ ಕಡಿಮೆ ಎನಿಸಿದರೂ ಪೂರ್ತಿಯಾಗಿ ಸಹಜೋಷ್ಣತೆಗೆ ಬರುವುದಿಲ್ಲ. ಬೇರೆ ಜ್ವರಗಳಲ್ಲಿ ಕಂಡುಬರುವ ವಿಷಮಯತೆ (Toxicity) ಈ ಜ್ವರದಲ್ಲಿ ಇರುವುದು. ಇದರಲ್ಲಿ ನಾಡೀ ಬಡೆತ, ಫ್ಲ್ಯೂ ಜ್ವರದಲ್ಲಿರುವಂತೆ ಹೆಚ್ಚಾಗಿದರೆ ಕಡಿಮೆ ಇರುವುದು. ಇದರೊಡನೆ ಗಂಟಲು ಕೆರೆತ, ಒಣಕೆಮ್ಮು,ಮೂಗಿನಿಂದ ರಕ್ತ ಸುರಿಯುವುದು, ಹೊಟ್ಟೆನೋವು, ಆಹಾರದಲ್ಲಿ ಅನಿಚ್ಛೆ, ಕಣ್ಣುಗಳಿಗೆ ಕತ್ತಲುಗೂಡಿಸುವುದು, ಬಾಯಾರಿಕೆ, ಮಲಬದ್ಧತೆ ಮೊದಲಾದ ಲಕ್ಷಣಗಳಿರುವುವು, ಎಲ್ಲ ರೋಗಿಗಳಲ್ಲೂ ಈ ಎಲ್ಲ ಲಕ್ಷಣಗಳು ಇರುವುವೆಂದಲ್ಲ. ಕೆಲ ಕೆಲವರಲ್ಲಿ ಕೆಲ ಲಕ್ಷಣಗಳು ಕಂಡುಬರುವುವು.
ಈ ಜ್ವರದ ಅವಧಿ ಸುಮಾರು ಮೂರು ವಾರಗಳು, ಕೆಲವರಿಗೆ ಎರಡನೆಯ ವಾರದಲ್ಲಿ ಹೊಟ್ಟೆಯ ಮೇಲೆ ಗುಲಾಬಿ ಕೆಂಪಿನ ಹತ್ತಾರು ಚುಕ್ಕೆಗಳು ಕಂಡುಬರಬಹುದು. ಅಲ್ಲದೆ ಇವು ತೊಂದರೆ ಮಾಡದೆ ಕಡಿಮೆ ಆಗುವುದರಿಂದ ಗಾಬರಿಯಾಗಬೇಕಿಲ್ಲ.
ಜ್ವರದೊಡನೆ ಕಾಣಿಸಿಕೊಂಡ ಶಕ್ತಿಹೀನತೆ ದಿನಕ್ಕೆ ದಿನ ಹೆಚ್ಚಾಗಿ ರೋಗಿಯು ಎರಡನೆ ವಾರದ ಅಂತ್ಯದ ವೇಳೆಗೆ ತುಂಬ ನಿತ್ರಾಣಗೊಂಡು ಏಳಲಿಕ್ಕೂ ಆಗದೆ ಹಾಸಿಗೆ ಹಿಡಿಯುವನು. ಮಾಂಸ ಖಂಡಗಳು ಕರಗಿದಂತಾಗಿ ಅವುಗಳ ಗಾತ್ರ ಕಡಿಮೆ ಆಗುವುದು. ತೀರ ಉತ್ಸಾಹಹೀನ ದೇಹ, ಕಂಗೆಟ್ಟು ಹೋದ ಮುಖದ ಕಳೆ, ಮಬ್ಬಾದ ಮಾನಸಿಕ ಸ್ಥಿತಿ, ರೋಗಿಯು ನಿದ್ರೆಯ ಮಂಪರಿನಲ್ಲೆ ಬಡಬಡಿಸುವುದು – ಈ ಮೊದಲಾದ ಸ್ಥಿತಿಗಳು ರೋಗಿಯಲ್ಲಿ ವಿಷಮ ಸ್ಥಿತಿಯನ್ನುಂಟು ಮಾಡಿ ಮೆದುಳಿನ ಬಾವು, ಪುಪ್ಪುಸಬಾವು ಮೊದಲಾದ ಉಪದ್ರವಗಳನ್ನುಂಟು ಮಾಡಬಹುದು. ಈ ಹಂತದಲ್ಲೂ ಒಳ್ಳೆಯ ಚಿಕಿತ್ಸೆ ದೊರಕದಿದ್ದರೆ ಅನೇಕರು ಸಾವನ್ನಪ್ಪುವರು. ಇನ್ನು ಕೆಲವರು ತುಂಬ ಅಲಕ್ಷ್ಯದಿಂದ ವರ್ತಿಸಿ, ಸರಿಯಾದ ಚಿಕಿತ್ಸೆ, ವಿಶ್ರಾಂತಿ, ಹಗುರ ಆಹಾರ ಸೇವಿಸದೆ ಕರುಳು ರಂಧ್ರವಾಗುವುದರಿಂದ ತಕ್ಷಣ ಶಸ್ತ್ರ ಚಿಕಿತ್ಸೆಗೊಳಗಾಗದಿದ್ದರೆ- ಮರಣವನ್ನಪ್ಪುವ ಸ್ಥಿತಿಯೂ ಸಾಮಾನ್ಯ.
(ಸೂಚನೆ – ಶ್ಲೇಷ್ಮಕ ಸನ್ನಿಪಾತಜ್ವರ, ಛಳಿಜ್ವರ, ವಿಷಮಜ್ವರ – ಇವುಗಳ ವಿವರಗಳು ಶಾಸ್ತ್ರದಲ್ಲಿ ಪ್ರತ್ಯೇಕವಾಗಿ ಸಿಕ್ಕುವುದಿಲ್ಲ. ಅವೆಲ್ಲ ವಿಷಮ ಜ್ವರದಲ್ಲಿಯೇ ಒಳಗೊಳ್ಳುತ್ತವೆ. ಕಾರಣ ರೂಢಿಯಲ್ಲಿರುವ ಚಿಕಿತ್ಸೆಯನ್ನಿಲ್ಲ ಹೇಳಲಾಗಿದೆ – ಲೇಖಕ.)
ರೋಗಿ ಆರೈಕೆ: ರೋಗಿಯನ್ನು ಗಾಳಿ ಬೆಳಕುಗಳಿಂದ ಪ್ರತ್ಯೇಕವಾದ ಕೋಣೆಯಲ್ಲಿ ಮಲಗಿಸಬೇಕು. ರೋಗಿಗೆ ಕೇವಲ ಗಂಜಿ, ಹಾಲು, ಹಣ್ಣಿನ ರಸ, ಚಹ-ಕಾಫಿ, ಏಳೆ ತೆಂಗಿನನೀರು, ಸಕ್ಕರೆ ನೀರು ಮೊದಲಾದ ದ್ರವಾಹಾರಗಳನ್ನು ಆಗಾಗ ಕೊಡುತ್ತಿರಬೇಕು. ಪೂರ್ತಿ ಜ್ವರ ನಿಂತ ಬಳಿಕ ಬ್ರೆಡ್ಡಿನ ನಡುವಣ ಭಾಗ, ಮೆದುವಾದ ಹುಗ್ಗಿಯಂತಹ ಅನ್ನ, ಬೇಳೆ ಸಾರು, ಹುಳಿ ಇಲ್ಲದ ಮಜ್ಜಿಗೆ, ಬಿಸ್ಕತ್ತು, ಇಡ್ಲಿ, ಹೆಸರು ಬೇಳೆ ಪಾಯಸ, ಹಾಲು ಹಾಕಿ ಸಿದ್ಧಪಡಿಸಿದ ಸಿರಾ, ಸಬ್ಬಕ್ಕಿ ಪಾಯಸ ಮುಂತಾದವುಗಳನ್ನು ಕೊಡಬೇಕು.
ರೋಗಿಗೆ ಬಾಯಿಯನ್ನು ಮೇಲಿಂದ ಮೇಲೆ ಮುಕ್ಕಳಿಸಿ ಸ್ವಚ್ಚ ಇಟ್ಟುಕೊಳ್ಳಲು ಹೇಳಬೇಕು. ಎರಡು ದಿವಸಗಳಿಗೊಮ್ಮೆಯಾದರೂ ಮೈಯನ್ನು ಚೆನ್ನಾಗಿ ಬಿಸಿನೀರಿನಲ್ಲಿ ಅದ್ದಿದ ಬಟ್ಟೆಯಿಂದ ಒರಸಿ ಬೇರೆ ಬಟ್ಟೆ ಹಾಕಬೇಕು. ಬೆಡ್ ಶೀಟ್, ಚದ್ದರುಗಳನ್ನು ಬದಲಿಸಬೇಕು. ಮಲಮೂತ್ರಗಳ ವಿಸರ್ಜನೆಗಾಗಿ ರೋಗಿಯನ್ನು ದೂರ ಕರೆದುಕೊಂಡು ಹೋಗದೇ ಅಲ್ಲಿಯೇ ಮೂತ್ರ ಪಾತ್ರೆ, ಭೇದಿ ಪಾತ್ರೆಗಳನ್ನು ಕೊಟ್ಟು ಉಪಯೋಗಿಸಿದ ನಂತರ ಕ್ರಿಮಿಹರ ದ್ರಾವಕಗಳಿಂದ ಸ್ವಚ್ಛವಾಗಿ ತೊಳೆದು ತೆಗೆದಿಡಬೇಕು. ಹೀಗೆ ಜ್ವರವು ಸಂಪೂರ್ಣವಾಗಿ ನಿಂತು ರೋಗಿ ಚೆನ್ನಾಗಿ ಸುಧಾರಿಸುವವರೆಗೆ ಮಾಡಬೇಕಾಗುವುದು. ಚಿಕತ್ಸೆ ಮಾತ್ರ ತಜ್ಞ ವೈದ್ಯರ ಮಾರ್ಗದರ್ಶನದಲ್ಲಿಯೇ ನಡೆಯಬೇಕು.
ಚಿಕಿತ್ಸೆ: ಷಡಂಗ ಪಾನೀಯವನ್ನು ರೋಗಿಗೆ ಮೇಲಿಂದ ಮೇಲೆ ಕೊಡುತ್ತಿರಬೇಕು ರೋಗದ ಮೊದಲನೆ ಹಂತದಲ್ಲಿ ಗೋದಂತಿ ಮಿಶ್ರಣ, ಕಸ್ತೂರಿ ಭೈರವ, ಮಕರ ಧ್ವಜಗಳನ್ನು ಕೊಡಬೇಕು.
ಎರಡನೇ ಹಂತದಲ್ಲಿ ವಸಂತ ಮಾಲತಿ, ಪ್ರವಾಳಭಸ್ಮ, ಅಮೃತ ಸತ್ವಗಳನ್ನು ಕೊಡಬೇಕು.
ಮೂರನೆ ಹಂತದಲ್ಲಿ ವಸಂತ ಮಾಲತಿ, ನವಾಯಸ ಚೂರ್ಣ, ಸೀತೋಪಲಾದಿ ಚೂರ್ಣ, ಅಮೃತಾರಿಷ್ಟ, ದ್ರಾಕ್ಷಾರಸವಗಳನ್ನು ವೈದ್ಯರ ಮಾರ್ಗದರ್ಶನದಲ್ಲಿ ಕೊಡಬೇಕು.
ಇನ್ನಿತರ ಜ್ವರಗಳು: ಉಪ ವಿಷಮಜ್ವರ, ರೋಮಾಂತಿಕಾ ಜ್ವರ, ಲಘು ಮಸೂರಿಕಾ ಜ್ವರ, ಮಸೂರಿಕಾ ಜ್ವರ, ಮಂಗಬಾವು, ಬಾಲಾರ್ಧಂಗ ರೋಗ, ಮೆದುಳು ಜ್ವರ, ಸಂದುವಾತ ಜ್ವರ, ಕಪ್ಪುಜ್ವರ, ಶ್ಲೀಪದ ಜ್ವರ, ಕೃಷ್ಣ ಮೇಹ ಜ್ವರ, ಅರುಣಜ್ವರ, ಹಳದಿ ಜ್ವರ, ಆಗುಂತಕ ಜ್ವರ, ಗ್ರಂಥಿಕ ಜ್ವರ, ಕ್ಷಯ, ಶೋಷರೋಗಗಳಲ್ಲಿ ಕಂಡುಬರುವ ಜ್ವರ ಹೀಗೆ ಅನೇಕ ರೋಗಗಳಲ್ಲಿ ಜ್ವರವು ಒಂದು ಲಕ್ಷಣವಾಗಿ ಕಾಣಿಸಿಕೊಳ್ಳವುದು. ಇವನ್ನೆಲ್ಲ ಮೇಲ್ಕಂಡ ಚಿಕಿತ್ಸಾ ತಳಹದಿಯ ಮೇಲೆ ಚಿಕಿತ್ಸಿಸಬೇಕಾಗುವುದು.
೮. ಅರುಚಿ (Anorexia)
ಅನೇಕ ಕಾರಣಗಳಿಂದ ಅರುಚಿಯು ಕಂಡುಬರುವುದು. ಮುಖ್ಯವಾಗಿ ಇದರಲ್ಲಿ ಊಟ ಮಾಡಬೇಕೆಂಬ ಇಚ್ಛೆಯೇ ಇರುವುದಿಲ್ಲ. ಅಗ್ನಿಮಾಂದ್ಯ, ಹಳೆ ಮಲಬದ್ಧತೆ, ಜ್ವರಗಳಲ್ಲಿ ಅರುಚಿ ಇರುವುದು. ಕೆಲ ಮನೋವಿಕೃತಿಗಳಲ್ಲೂ ಅರುಚಿ ಇರುವುದು. ಇದರಲ್ಲಿ ಬಾಯಿಯಲ್ಲಿ ಕಹಿಯಾಗಿರುವುದು, ಏನು ತಿಂದರೂ ಸೇರಿಕೆ ಆಗುವುದಿಲ್ಲ. ರುಚಿ ಎನಿಸುವುದಿಲ್ಲ ಎಂದು ರೋಗಿ ಹೇಳುವನು. ಎದೆ ಭಾಗದಲ್ಲಿ ನೋವಿದ್ದರೆ ವಾತ ದೋಷದಿಂದ ಎಂತಲೂ, ನೀರಡಿಕೆ ಉರುಪುಗಳಿದ್ದರೆ ಪಿತ್ತಜವೆಂತಲೂ, ಬಾಯಿಯಲ್ಲಿ ಉಪ್ಪಿನಂತೆ ರುಚಿ ಹಾಗೂ ಜೊಲ್ಲು ಹೆಚ್ಚಿಗೆ ಬರುತ್ತಿದ್ದರೆ ಕಫಜವೆಂದು ತಿಳಿಯಬೇಕು.
ರೋಗಿಗೆ ಮೊದಲು ವಮನ, ವಿರೇಚನ, ನಿರೂಹವಸ್ತಿಗಳನ್ನು ಕೊಟ್ಟು ನಂತರ ರುಚಿಯಾದ, ದೀಪನಕರಗಳಾದ ಔಷಧಿಗಳನ್ನು ಕೊಡಬೇಕು. ಯವಕ್ಷಾರ, ಸೈಂಧವಲವಣ, ಅಳಲೆಕಾಯಿ, ಶುಂಠಿ, ಹಿಪ್ಪಲಿ, ನೆಲ್ಲಿಕಾಯಿಗಳ ಪುಡಿಯನ್ನು ನಿಂಬೆ ರಸದಲ್ಲಿ ಹಾಕಿ ಕುಡಿಯಲು ಕೊಡಬೇಕು. ಇವೇ ದ್ರವ್ಯಗಳಿಂದ ಹಲ್ಲುಗಳನ್ನು ಸ್ವಚ್ಛಗೊಳಿಸಬೇಕೆಂದು ಹೇಳಿದ್ದಾರೆ (ಕಲ್ಯಾಣಕಾರಕ ಅ–೧೬, ಪುಟಗಳು ೩೬೩–೩೯೪).
೯. ಅಜೀರ್ಣ (In digestion)
ಅಜೀರ್ಣಕ್ಕೆ ಮುಖ್ಯವಾಗಿ ಮಂದಾಗ್ನಿಯೇ ಕಾರಣವಾದ್ದರಿಂದ ಅಜೀರ್ಣವಾದಾಗ ನಾವು ಸೇವಿಸುವ ಯಾವುದೇ ಪದಾರ್ಥಗಳು ಅವು ದ್ರವ ಸ್ವರೂಪದಲ್ಲಿದ್ದರೂ ಪಚನವಾಗುವುದಿಲ್ಲ. ಇದು ರೋಗವಲ್ಲ ಪಾಚಕಾಂಗಗಳು ತೋರುವ ಒಂದು ಪ್ರತಿಕ್ರಿಯೆ ಅಷ್ಟೆ, ಅತಿಯಾಗಿ ಇಲ್ಲವೇ ಅನಿಯಮಿತವಾಗಿ ಆಹಾರ ಸೇವಿಸುವುದರಿಂದ ಉಂಟಾಗುವ ಒಂದು ತೊಂದರೆ.
ಕಾರಣಗಳು: ಭಾರವಾದ ಊಟ, ಹಸಿವಿಲ್ಲದಾಗ ಉಣ್ಣುವುದು, ಹೆಚ್ಚು ನುರಿಸದೇ ತಿನ್ನುವುದು, ಅವಸರದಲ್ಲಿಯ ಊಟ. ಸರಿಯಾಗಿ ಬೇಯಿಸದ ಆಹಾರ, ಅಪಾನವಾಯುವನ್ನು ಪ್ರಕೋಟಿಸಿರುವ ಆಹಾರ ಸೇವನೆ, ಮಾನಸಿಕ ಅಶಾಂತಿ, ನಿದ್ರೆಗೆಡುವುದು, ಯಕೃತ್ ವಿಕಾರಗಳು, ಸಾಂಕರ್ಯರೋಗ ಗರ್ಭಿಣ್ಯಾವಸ್ಥೆ. ರಾತ್ರಿ ತಡವಾಗಿ ಊಟಮಾಡಿ ಮಲಗಿಕೊಳ್ಳುವುದು, ವ್ಯಾಯಾಮವಿಲ್ಲದಿರುವುದು, ಮಲಗಿಕೊಂಡೇ ಇರುವುದು, ವೃದ್ಧಾಪ್ಯ ಈ ಮೊದಲಾದ ಕಾರಣಗಳಿಂದ ಅಜೀರ್ಣವಾಗುವುದು.
ಕಫ ದೋಷದಿಂದ ಆಮಾ ಜೀರ್ಣ, ಪಿತ್ತ ದೋಷದಿಂದ ವಿದಗ್ಧಾಜೀರ್ಣ ಹಾಗೂ ವಾತದೋಷದಿಂದ ವಿಷ್ಟಬ್ದಾಜೀರ್ಣಗಳು ಉಂಟಾಗುತ್ತವೆ.
೧. ಆಮಾಜೀರ್ಣ: ಇದೀಗ ಊಟ ಮಾಡಿದವನಂತೆ ಹೊಟ್ಟೆ ಭಾರ, ಡೇಕರಿಕೆ, ಬಾಯಿಯಲ್ಲಿ ನೀರೂರುವುದು, ವಾಂತಿ ಬಂದಂತೆನಿಸುವುದು, ಮುಖ-ಕಣ್ಣಿನ ಭಾಗಗಳಲ್ಲಿ ಬಾವು, ಮೈಭಾರ ಮೊದಲಾದ ಲಕ್ಷಣಗಳು ತೋರಿಬರುತ್ತವೆ.
ಇದಕ್ಕೆ ಉಪವಾಸವಿರುವುದು ಮೊಟ್ಟ ಮೊದಲ ಚಿಕಿತ್ಸೆ. ಹೊಟ್ಟೆಯು ತುಂಬ ಭಾರವಾಗಿದ್ದರೆ ಉಪ್ಪು ನೀರು ಕುದಿಸಿ ವಾಂತಿ ಮಾಡಿಸುವುದು ಒಳ್ಳೆಯದು ಬಡೇಸೊಪ್ಪು, ಅಜವಾನ, ಹಸಿಶುಂಠಿ, ಒಣಶುಂಠಿ ಮೊದಲಾದವುಗಳೆಲ್ಲ ದೀಪಕ ಪಾಚಕಗಳೆನಿಸಿವೆ. ಹಿಂಗ್ವಾಷ್ಟಕ ಚೂರ್ಣ, ಭಾಸ್ಕರ ಲವಣ, ತ್ರಿಕಟು ಚೂರ್ಣ, ಚಿತ್ರಕಾದಿವಟಿ, ಲವಂಗಾದಿ ವಟಿ, ಅಜಮೋದಾರ್ಕ ಮೊದಲಾದ ಸಿದ್ಧೌಷಧಿಗಳನ್ನು ಅವಶ್ಯಕತೆಗೆ ತಕ್ಕಂತೆ ತೆಗೆದುಕೊಳ್ಳಬೇಕು.
೨. ವಿದಗ್ಧಾಜೀರ್ಣ: ಅತಿಯಾದ ಕಾರ, ಹುಳಿ, ಮಸಾಲೆ ಪದಾರ್ಥಗಳನ್ನು ಸೇವಿಸುವುದು, ಚಹಾ ಕಾಫಿಗಳನ್ನು ಹೆಚ್ಚಾಗಿ ಕುಡಿಯುವುದು, ಮದ್ಯಪಾನ, ತಂಬಾಕು ಸೇವನೆ ಈ ಮುಂತಾದ ಕಾರಣಗಳಿಂದ ಪಿತ್ತವು ಕೆರಳಿ ‘ವಿದಗ್ಧಾಜೀರ್ಣ’ ವನ್ನುಂಟು ಮಾಡುವುದು. ಇದರಲ್ಲಿ ಹೆಚ್ಚಾಗಿ ಗಂಟಲು, ಎದೆ, ಜಠರದ ಮೇಲ್ಭಾಗದಲ್ಲಿ ಉರಿಯಾಗುವುದು, ತಲೆಯ ಸುತ್ತುವಿಕೆ, ಹುಳಿ, ಡೇಗು, ಓಕರಿಕೆ, ನೀರಡಿಕೆ, ಮೈ ಬೆವರುವುದು ಮೊದಲಾದ ಲಕ್ಷಣಗಳು ಕಂಡುಬರುವುವು.
ಈ ಮೇಲ್ಕಂಡ ಲಕ್ಷಣಗಳು ಅತಿಯಾಗಿದ್ದರೆ ಬೆಚ್ಚಗಿನ ನೀರಿನಲ್ಲಿ ಸ್ವಲ್ಪ ಅಡಿಗೆ ಸೋಡಾಪುಡಿ ಸೇರಿಸಿ, ೨-೩ ಲೋಟ ನೀರು ಕುಡಿದು ವಾಂತಿ ಮಾಡುವುದು ಒಳ್ಳೆಯದು. ಇದರಿಂದ ಪಿತ್ತವೆಲ್ಲ ಆಹಾರ ಪದಾರ್ಥಗಳೊಡನೆ ಹೊರಹೋಗುವುದು. ಇದಕ್ಕೆ ಅಷ್ಟಾಂಗ ಲವಣ, ವಟಿಗಳು ಚೆನ್ನಾಗಿ ಕೆಲಸ ಮಾಡುವುವು. ಇದರಲ್ಲಿ ದಾಹದೊಡನೆ ಹುಳಿ ತೇಗುಗಳು ಹೆಚ್ಚಿದಾಗ ಮುಕ್ತಾಶಕ್ತಿ ಭಸ್ಮ ಒಳ್ಳೆಯದು. ವಾಯು, ಹೊಟ್ಟೆನೋವುಗಳು ಹೆಚ್ಚಾಗಿದ್ದರೆ ದಾಹ, ಹುಳಿ ತೇಗುಗಳು ಉಪದ್ರವ ಸ್ವರೂಪವಾಗಿದ್ದರೆ ಶಂಖಭಸ್ಮ + ಹಿಂಗ್ವಾಷ್ಟಕಗಳನ್ನು ತೆಗೆದುಕೊಂಡರೆ ಈ ಲಕ್ಷಣಗಳೆಲ್ಲ ದೂರವಾಗುವುವು.
ವಿಷ್ಟಬ್ಧಾ ಜೀರ್ಣ: ಮೇಲಿಂದ ಮೇಲೆ ಉಪವಾಸ ಮಾಡುವುದು, ಎರಡು ಆಹಾರಗಳ ನಡುವೆ ಹೆಚ್ಚು ವೇಳೆಯ ಅಂತರವಿಡುವುದು, ಚಹಾ, ಕಾಫಿ, ಮದ್ಯ, ಧೂಮಪಾನಗಳನ್ನು ವಿಶೇಷವಾಗಿ ಸೇವಿಸುವುದು, ನಿದ್ರೆಗೆಡುವುದು, ಈ ಮೊದಲಾದ ಕಾರಣಗಳಿಂದ ವಾತ ದುಷ್ಟಗೊಂಡ ವಿಷ್ಟಬ್ಧಾಜೀರ್ಣವಾಗುವುದು. ಇದರಲ್ಲಿಯೂ ಹೊಟ್ಟೆಯುಬ್ಬರ, ತೇಗು, ಹೊಟ್ಟೆನೋವು, ತಲೆನೋವು, ಮಲಬದ್ಧತೆಗಳಿರುವುವು.
ಈ ಅಜೀರ್ಣಕ್ಕೆ ವಿಶ್ರಾಂತಿ, ಮೇಲಿಂದ ಮೇಲೆ ಬಿಸಿ ನೀರಿನಲ್ಲಿ ಸೈಂಧವ ಉಪ್ಪು ಸೇರಿಸಿ ಕುಡಿಯುವುದು, ಅಭ್ಯಂಗ, ಸ್ನಾನ, ಗಂಜಿ, ಪಾಯಸ ಮೊದಲಾದ ದ್ರವಾಹಾರಗಳನ್ನು ಸೇವಿಸಬೇಕು.
ಹಿಂಗ್ವಾಷ್ಟಕ ಚೂರ್ಣವನ್ನು ತೆಗೆದುಕೊಳ್ಳಬೇಕು. ಇದು ಅಜೀರ್ಣದ ವಿಕಾರಗಳನ್ನು ದೂರ ಮಾಡುವುದರ ಜೊತೆಗೆ ಅಗ್ನಿದೀಪ್ತಿಗೊಳಿಸುವುದು, ಅಪಾನವಾಯುವನ್ನು ಶುದ್ಧೀಕರಿಸುತ್ತದೆ. ಉದರವಾಯುವನ್ನು ಹೊರಹಾಕುತ್ತದೆ. ಮಲದ ದುರ್ಗಂಧವನ್ನು ಹೋಗಲಾಡಿಸುತ್ತದೆ.
ಕಲ್ಯಾಣ ಕಾರಕದಲ್ಲಿ ಅಜೀರ್ಣವಿಕಾರಗಳಿಗೆ ಸೈಂಧವ ಉಪ್ಪನ್ನು ಬಿಸಿನೀರಿನಲ್ಲಿ ಹಾಕಿ ತೆಗೆದುಕೊಳ್ಳಲು ಹೇಳಿದ್ದಾರೆ. ಇಲ್ಲವೆ ಸೈಂಧವ ಲವಣ, ಸಾಸಿವೆಗಳನ್ನು (ಪುಡಿಮಾಡಿ) ಬೆಲ್ಲದಲಿ ಸೇರಿಸಿ ತಿನ್ನಲು ಹೇಳಿದ್ದಾರೆ. ಅಥವಾ ತ್ರಿಕಟುಪುಡಿ(ಶುಂಠಿ, ಹಿಪ್ಪಲಿ, ಮೆಣಸು)ಗೆ ಸೈಂಧವ ಹಾಗೂ ಹಿಂಗುಗಳನ್ನು ಬಿಸಿಯಾದ ಹುಳಿಹಣ್ಣಿನ ರಸದೊಡನೆ ಕುಡಿಯಬೇಕೆಂದು ಹೇಳಿದ್ದಾರೆ.
ಅಜೀರ್ಣದಿಂದ ಕಂಡುಬರುವ ಹೃದಯರೋಗಗಳಿಗೆ ಹಿಪ್ಪಲಿ ಪುಡಿಯನ್ನು ಬಿಸಿನೀರಿನಲ್ಲಿ ತೆಗೆದುಕೊಳ್ಳಬೇಕು. ಇಲ್ಲವೆ ಶುಂಠಿ ಕಲ್ಕಕ್ಕೆ ಅಳಲೆಕಾಯಿ, ಸೈಂಧವಗಳನ್ನು ಸೇರಿಸಿ ಬಿಸಿನೀರಿನಲ್ಲಿ ಕುಡಿಯಬೇಕು.
ಅಲಸಕ – ವಿಲಂಬಿಕಾ ವಿಷೂಚಿಕಾ ವಿಕಾರಗಳು: ಯಾವನು ಸತತವಾಗಿ ನಾನಾ ನಮೂನೆಯ ಆಹಾರ ಪದಾರ್ಥಗಳನ್ನು ಪಶುಗಳಂತೆ ತಿನ್ನುತ್ತಿರುತ್ತಾನೋ ಅವನಿಗೆ ಭಯಂಕರವಾದ ಅಜೀರ್ಣವಾಗಿ ತೀವ್ರ ಪೀಡೆಯನ್ನುಂಟು ಮಾಡುವ ಅಲಸಕ, ವಿಲಂಬಿಕ ಹಾಗೂ ವಿಷೂಚಿಕಾ ವಿಕಾರಗಳುಂಟಾಗುತ್ತವೆ.
ಅಲಸಕಗಳಲ್ಲಿ ಹೊಟ್ಟೆ ಅತಿಯಾಗಿ ತುಂಬಿದಂತೆ, ಅತ್ಯಂತ ನಿರುತ್ಸಾಹ, ವಾಂತಿ, ಅಪಾನವಾಯು ತಡೆದು ಮೇಲೆ ಬಂದಂತೆ ಆಗುವುದು, ಮಲಮೂತ್ರಗಳು ತಡೆ ಆಗುವುದು, ಅತಿಯಾದ ಹೊಟ್ಟೆನೋವು ಹಾಗೂ ಅರುಚಿಗಳಿರುವುವು.
ವಿಲಿಂಬಿಕಾದಲ್ಲಿ ಇತ್ತ ವಾಂತಿಯೂ ಆಗದೆ, ಭೇದಿಯೂ ಆಗದೆ ಹೊಟ್ಟೆ ಬಿಗಿಹಿಡಿದು ತುಂಬ ತೊಂದರೆಯನ್ನುಂಟು ಮಾಡುವುದು.
ವಿಷೂಚಿಕಾ ವಿಕಾರದಲ್ಲಿ ವಾಂತಿ, ನೀರಡಿಕೆ, ಭ್ರಮೆ, ನೋವು, ಸುಸ್ತು, ಮೂರ್ಛೆ, ಅತಿಸಾರ, ಕಂಪನ, ಆಕಳಿಕೆ, ದಾಹ, ವಿವರ್ಣತೆ ಹಾಗೂ ಹೃದಯಪೀಡೆಗಳುಂಟಾಗುವವು.
ಚಿಕಿತ್ಸೆ: ಅಲಸಕ, ವಿಲಂಬಿಕ ವಿಕಾರಗಳು ಚಿಕಿತ್ಸೆಗೆ ತುಂಬ ಕಷ್ಟ ಸಾಧ್ಯವೆನಿಸಿವೆ. ವಿಷೂಚಿಕಾವನ್ನು ಅತಿಸಾರ ವಿಕಾರದಂತೆ ಚಿಕಿತ್ಸಿಸಲು ಹೇಳಿದ್ದಾರೆ. ಜೇಷ್ಠಮಧು, ಚಂದನ, ಕಸಗಸಿ, ನಾಗರಮಂಥಾ, ತಾವರೆ, ಬೇವಿನ ಎಲೆಗಳ ಕಷಾಯವನ್ನು ಕುಡಿಸಲು ಹೇಳಿದ್ದಾರೆ. ತ್ರಿಕಟುಕಾದ್ಯಂಜನ, ಅಗ್ನಿಕರ್ಮವಿಧಾನಗಳನ್ನು ಹೇಳಿ ಉಷ್ಣ ಔಷಧಿಗಳನ್ನು ಬಿಸಿನೀರಿನಲ್ಲಿ ಕೊಡಬೇಕೆಂದು ಹೇಳಿದ್ದಾರೆ.
೧೦. ವಾಂತಿ (Vomiting)
ಜಠರದಲ್ಲಿರುವ ದ್ರವ ಹಾಗೂ ಆಹಾರ ಪದಾರ್ಥಗಳು ಶರೀರಕ್ಕೆ ಒಗ್ಗದಿದ್ದಾಗ ವಾತವು ಊರ್ಧ್ವ ಮುಖವಾಗಿ, ವಿಲೋಮಗತಿಯನ್ನು ಹೊಂದಿ ಅದನ್ನೆಲ್ಲ ಹೊರ ಹಾಕುವುದಕ್ಕೆ ‘ವಾಂತಿ'(ಛರ್ದಿ) ಎನ್ನುತ್ತಾರೆ. ಇದು ಸಾಮಾನ್ಯವಾಗಿ ಶರೀರವನ್ನು ರಕ್ಷಿಸುವ ಕಾರ್ಯವಾದರೂ ಕೆಲವೊಮ್ಮೆ ಇತರ ರೋಗಗಳಲ್ಲಿ ಲಕ್ಷಣ ರೂಪವಾಗಿಯೂ, ಸ್ವತಃ ರೋಗವಾಗಿಯೂ ಕಾಣಿಸಿಕೊಳ್ಳಬಹುದು. ಇದರಲ್ಲಿ ಪ್ರಾಣ, ಉದಾನ, ಸ್ವತಃ ರೋಗವಾಗಿಯೂ ಕಾಣಿಸಿಕೊಳ್ಳಬಹುದು. ಇದರಲ್ಲಿ ಪ್ರಾಣ, ಉದಾನ, ಸಮಾನವಾಯುಗಳು ಅಮಾಶಯದಲ್ಲಿರುವ ಶ್ಲೇಷ್ಮಕಲಾವನ್ನು ರಕ್ಷಿಸಿ ವಾಂತಿಯನ್ನುಂಟು ಮಾಡುವುವು.
ಕಾರಣಗಳು: ಅಜೀರ್ಣ, ಜ್ವರ, ಮೂತ್ರಪಿಂಡ ವಿಕಾರ, ಒಗ್ಗದ ಔಷಧಿ ಇಲ್ಲವೆ ವಿಷ ಸೇವನೆ, ಜಠರ ಹಾಗೂ ಕರುಳಿನ ಬಾವು, ಕರುಳಿನಲ್ಲಿಯ ತಡೆ, ಕರುಳು ಬಾಲದ ಬಾವು, ಉದರ ಪೊರೆಯ ಬಾವು, ತೀವ್ರ ಹೊಟ್ಟೆ ನೋವು, ತಲೆಗೆ ಪೆಟ್ಟು ಬೀಳುವುದು, ಕ್ರಿಮಿದೋಷ, ಮೆದುಳಿನ ಬಾವು, ತಲೆ ನೋವು, ಪ್ರಯಾಣ, ಗರ್ಭಿಣ್ಯಾವಸ್ಥೆ, ಒಗ್ಗದಿರುವಿಕೆ(ಅಲರ್ಜಿ) ವಿಕಾರಗಳು, ಯಾವುದಾದರೂ ವಸ್ತು ನೋಡಿ ಹೇಸಿಕೆ ಎನಿಸಿದಾಗ, ಕಾಮಾಲೆ ರೋಗ, ಮದ್ಯಸೇವನೆ.
ಲಕ್ಷಣಗಳು:ಅತಿಯಾಗಿ ವಾಂತಿಯಾಗತೊಡಗಿದರೆ ತಲೆ ತಿರುಗುವಿಕೆ, ಪಕ್ಕಡೆಗಳಲ್ಲಿ ನೋವು, ಎದೆ ಉರಿತ, ಹೊಟ್ಟೆನೋವು, ಅಸ್ವಸ್ಥತೆ, ಬಾಯಾರಿಕೆ ಮೊದಲಾದ ಲಕ್ಷಣಗಳು ಕಂಡುಬರುವುದಾದರೂ, ಆಯಾ ದೋಷ ಪ್ರಧಾನ್ಯತೆಗನುಸರಿಸಿ ಇವು ಸ್ವಲ್ಪ ಭಿನ್ನವಾಗಿರುವುವು.
ವಾತದೋಷ ಪ್ರಾಧಾನ್ಯವಿದ್ದರೆ ಎದೆ ಬಿಗಿತ, ಪಕ್ಕಡೆಗಳಲ್ಲಿ ವಿಶೇಷವಾದ ನೋವು, ಬಾಯಿ ಒಣಗುವಿಕೆ, ಕೆಮ್ಮು, ತೀವ್ರವಾದ ಹೊಟ್ಟೆನೋವು, ಧ್ವನಿ ಒಡೆತ, ಜೋರಾದ ತೇಗಿನ ಶಬ್ದಗಳು, ನೊರೆ-ನೊರೆಯಾದ ವಾಂತಿ, ಅಲ್ಪವಾಂತಿ, ಬಾಯಿ ಒಗರಾಗುವಿಕೆ ಈ ಲಕ್ಷಣಗಳು ಕಂಡುಬರುವುವು.
ಆಧಾರ : (ಕಲ್ಯಾಣಕಾರಕ ಅ.೧೬, ಪುಟ.೩೯೧–೩೯೩)
ಪಿತ್ತದೋಷದಿಂದ ಕಣ್ಣುಕತ್ತಲೆಗೂಡಿಸುವುದು, ಅತಿಯಾದ ಬಾಯಾರಿಕೆ, ಬಾಯಿಗಂಟಲುಗಳು ಒಣಗುವಿಕೆ, ಹಸಿರು-ಹಳದಿ ಬಣ್ಣದ ವಾಂತಿ, ಗಂಟಲು ಉರಿ ಈ ಲಕ್ಷಣಗಳಿರುವುವು.
ಕಫ ದೋಷದಿಂದ ಕೂಡಿರುವ ವಾಂತಿಯಲ್ಲಿ ತೂಕಡಿಕೆ, ಬಾಯಿಯಲ್ಲಿ ಸಿಹಿ, ನೀರೂರುವಿಕೆ, ಹೊಟ್ಟೆಭಾರ, ಅರುಚಿ, ಮೈಭಾರ, ರೋಮಾಂಚನವಾಗುವುದು, ವಾಂತಿ ಪದಾರ್ಥವು, ಸ್ನಿಗ್ಧ, ಘನ ಮತ್ತು ಬಿಳುಪಾಗಿರುವುದು.
ತ್ರಿದೋಷಜ ವಾಂತಿಯಲ್ಲಿ ಮೇಲ್ಕಂಡ ಮೂರು ದೋಷಗಳ ಕೆಲ ಕೆಲವು ಲಕ್ಷಣಗಳು ತೋರುವುವು.
ಅಗಂತುಜ ವಾಂತಿಯಲ್ಲಿ ಭಯ, ಗರ್ಭಿಣ್ಯಾವಸ್ಥೆ, ಅಮದೋಷ, ಕ್ರಿಮಿದೋಷಗಳು ಪ್ರಧಾನವಾಗಿರುವುವು.
ಅಸಾಧ್ಯ ಲಕ್ಷಣಗಳು: ಮಲಸ್ತಿಕವಾಗಿರುವ ವಾಂತಿ, ಬಾಯಿಯಲ್ಲಿ ಕೀವು-ರಕ್ತಗಳಿದ್ದರೆ, ವಿಷದ ಅಂಶಗಳಿದ್ದರೆ, ಕ್ಷೀಣನಾದವನಿಗೆ ಅತಿಯಾಗಿ ವಾಂತಿಯಾಗುತ್ತಲೇ ಇದ್ದರೆ ಚಿಕಿತ್ಸೆಗೆ ಅಸಾಧ್ಯವೆನಿಸುವುದು.
ಚಿಕಿತ್ಸೆ: ಗರ್ಭಿಣಿ, ಮಲದ ಉತ್ಕಟತೆ, ಕ್ರಿಮಿವಿಕಾರ, ಅತ್ಯಂತ ಭೀಕರ ಪ್ರಸಂಗಗಳ ವೀಕ್ಷಣೆ, ಅಪಥ್ಯ ಆಹಾರ – ಇಂತಹ ಆಗುಂತಜ ವಾಂತಿಗೆ ಅವಕ್ಕೆ ತಕ್ಕ ಹಾಗೆ ಚಿಕಿತ್ಸಿಸಬೇಕು.
· ವಾಂತಿಗೆ ಪ್ರಬಲದೋಷಗಳು ಕಾರಣವಾಗಿದ್ದರೆ ವಮನ-ವಿರೇಚನಗಳನ್ನು ಮಾಡಿಸಿ ದೇಹಶುದ್ಧಿ ಮಾಡಬೇಕು.
· ಒಣಗಿದ ಆಹರಗಳು, ಹಗರು ಆಹಾರ, ಹುಳಿ-ಉಪ್ಪುಗಳೊಡನೆ ಬಿಸಿ ಅನ್ನ, ಬಿಸಿ ಹಾಲಿಗೆ ನೀರನ್ನು ಸೇರಿಸಿ ಕುಡಿಯಲು ಕೊಡಬೇಕು.
· ಸನ್ನಿಪಾತಜ ವಾಂತಿವಿಕಾರಕ್ಕೆ ಜೇಷ್ಠಮಧು ಕಷಾಯದಲ್ಲಿ ಸಕ್ಕರೆ ಸೇರಿಸಿ ಕುಡಿಯಲು ಕೊಡಬೇಕು.
· ಸಕ್ಕರೆ, ಯಾಲಕ್ಕಿ, ನಾಗಕೇಶರಿ, ಲವಂಗ, ಹಿಪ್ಪಲಿ ಕಷಾಯದಲ್ಲಿ ನೆನೆದ ಭತ್ತದರಳಿನ ನೀರನ್ನು ಮೇಲಿಂದ ಮೇಲೆ ಕುಡಿಸುತ್ತಿದ್ದರೆ ರೋಗಿಗೆ ಅತ್ಯಂತ ಹಿತವೆನಿಸುವುದು.
· ಬೋರೆಹಣ್ಣು, ನೆಲ್ಲಿಕಾಯಿಗಳನ್ನು ಸಕ್ಕರೆ ಸೇರಿಸಿ ತಿನ್ನಿಸಬೇಕು.
· ಹಿತಕರವಾದ ಸ್ವಾದಿಷ್ಟವಾದ ಆಹಾರ ಪದಾರ್ಥ, ಪಾನಕ, ಲೇಹ್ಯಗಳನ್ನು ವಿಧಿಪೂರ್ವಕ ಕೊಡಬೇಕು.
೧೧. ಬಿಕ್ಕು (ಹಿಕ್ಕಾ) (Hiccup)
ಆಯುರ್ವೇದದಲ್ಲಿ ಬಿಕ್ಕು ಹಾಗೂ ದಮ್ಮುಗಳ ಕಾರಣ ಹಾಗೂ ಚಿಕಿತ್ಸೆಗಳನ್ನು ಒಂದರಲ್ಲಿಯೇ ಹೇಳಿದ್ದಾರೆ. ಆದರೆ ಇದು ಶ್ವಾಸನಳಿಕೆ, ಅನ್ನನಳಿಕೆ ಹಾಗೂ ಉದರಮಹಾಪೇಶಿಯ (Diaphragm) ಕೆರಳಿಕೆಯಿಂದುಂಟಾದ ಲಕ್ಷಣವಾಗಿದೆ. ಈ ಮಹಾಪೇಶಿಯ ಸಂಕೋಚತೆಯಿಂದ ವಿಶೇಷವಾದ ಬಿಕ್ಕಳಿಕೆಗಳು ಬರುವುವು. ಅನ್ನನಾಳ ಹಾಗೂ ಅನ್ನಾಶಯದಲ್ಲುಂಟಾದ ಕೆರಳಿಕೆಗಳು ಕೂಡ (ಖಾರ, ಉಪ್ಪಿನಕಾಯಿ, ತಂಬಾಕು, ಅತಿಮದ್ಯಪಾನ, ಅಡಿಕೆ ಮುಂತಾದವುಗಳಿಂದ) ಬಿಕ್ಕಳಿಕೆಯನ್ನುಂಟು ಮಾಡಬಲ್ಲವು. ಅನ್ನಾಶಯ ಬಾವು, ಕರುಳಿನ ಬಾವು, ಕರುಳಿನಲ್ಲಿ ತಡೆ, ಹೊಟ್ಟೆಯುಬ್ಬರ ಹಾಗೂ ರೋಗಿಯ ಅತ್ಯಾವಸ್ಥೆಯಲ್ಲಿ ಬಿಕ್ಕಳಿಕೆಗಳುಂಟಾಗುವುವು. ಇವಲ್ಲದೇ ಉನ್ಮಾದ, ಮೆದುಳಿನಲ್ಲಿಯ ಗಂಟು, ಮೆದುಳಿನ ಬಾವು, ಮೆದುಳಿನಲ್ಲಿ ಅತಿಯಾದ ದ್ರವಸಂಗ್ರಹ, ಅಪಸ್ಮಾರ ವಿಕಾರಗಳಲ್ಲಿ ನರಮಂಡಲದ ಮೇಲೆ ದುಷ್ಪರಿಣಾಮವಾಗಿ ಬಿಕ್ಕಳಿಕೆಗಳು ಬರುವುವು.
ಕಲ್ಯಾಣಕಾರಕ ಗ್ರಂಥದಲ್ಲಿ ಬಿಕ್ಕು ರೋಗವನ್ನು ದಮ್ಮು ರೋಗದೊಡನೆ ಸೇರಿಸದೇ ಪ್ರತ್ಯೇಕವಾಗಿ ಹೇಳಿದ್ದಾರೆ. ದೇಹದಲ್ಲಿನ ಪ್ರಕುಪಿತ ವಾತವು (ಪ್ರಾಣವಾಯು) ಪ್ಲೀಹ, ಕರುಳು, ಯಕೃತ್ ಈ ಅಂಗಗಳನ್ನು ಅತ್ಯಧಿಕ ವೇಗದಿಂದ ಪೀಡಿಸುವುದರಿಂದ ಬಿಕ್ಕು ಉಂಟಾಗುತ್ತದೆ. ಇದು ಕೆಲ ವೇಳೆ ಪ್ರಾಣಹರಣಕ್ಕೂ ಕಾರಣವಾಗುವುದು ಎಂದು ಜಿನೇಂದ್ರದೇವನು ಹೇಳಿದ್ದಾನೆ. ಇದರಲ್ಲಿ ೫ ಭೇದಗಳಿವೆ – ಅನ್ನಜಾ, ಯಮಿಕಾ, ಕ್ಷುದ್ರಿಕಾ, ಮಹಾಪ್ರಳಯಾ ಹಾಗೂ ಗಂಭೀರಕಾಗಳೆಂದು.
ಯಾವ ರೋಗಿಯ ಶರೀರವನ್ನು ಉದ್ದವಾಗಿ ಮಾಡುವನು, ದೃಷ್ಟಿಯು ಮೇಲ್ಭಾಗಕ್ಕೆ ಹೋಗುವುದೋ, ಅತ್ಯಂತ ಕ್ಷೀಣನಾಗಿದ್ದರೆ, ವಿಶೇಷವಾಗಿ ಈ ವಿಕಾರದೊಡನೆ ಶೀನುಗಳು ಬರುತ್ತಿದ್ದರೆ, ಅರೋಚಕತೆ ಹಾಗೂ ಎರಡೂ ಪಕ್ಕೆಡೆಗಳಲ್ಲಿ ನೋವು ಇದ್ದರೆ ಇಂತಹ ರೋಗಿ ಚಿಕಿತ್ಸೆಗೆ ಅಸಾಧ್ಯವೆಂದು ಹೇಳಿದ್ದಾರೆ.
ಚಿಕಿತ್ಸೆ: ಪ್ರಾಣಾಯಾಮ, ಹೆದರಿಸುವುದು ಹಾಗೂ ರೋಗಿಯ ಮುಖಕ್ಕೆ ತಣ್ಣೀರನ್ನು ಗೊಜ್ಜುವುದರಿಂದ ರೋಗಿಗೆ ಬೇಗನೆ ಗುಣವಾಗುದೆಂದು ಆಚಾರ್ಯರು ಅಭಿಪ್ರಾಯ ಪಡುತ್ತಾರೆ. ಸಕ್ಕರೆ, ಜೇಷ್ಠಮಧು, ಹಿಪ್ಪಲಿಗಳ ಚೂರ್ಣವನ್ನು ಬಿಸಿನೀರಿನಲ್ಲಿ ತೆಗೆದುಕೊಳ್ಳಬೇಕು. ಇಲ್ಲವೆ ಗೈರಿಕ ಅಥವಾ ಮನಃಶಿಲಾಗಳನ್ನು ತುಪ್ಪದಲ್ಲಿ ನೆಕ್ಕಿಸಬೇಕು.
· ರೋಗಿಗೆ ಬೆಳಗಿನ ಕಾಲದಲ್ಲಿ ನಿಂಬೆ ಹಣ್ಣಿನ ರಸದಲ್ಲಿ ಸೈಂಧವಲವಣ ಹಾಕಿ, ಸ್ವಲ್ಪ ಬಿಸಿ ಮಾಡಿ ಕುಡಿಸಬೇಕು.
· ಬಿಸಿ ಹಾಲಿನಲ್ಲಿ ಕ್ಷಾರಗಳ ಚೂರ್ಣವನ್ನು ಹಾಕಿ ಕುಡಿಸುವುದರಿಂದ ಬಿಕ್ಕು ಬೇಗನೆ ಗುಣವಾಗುವುದು.
· ಕಟುಕ ರೋಹಿಣಿಯನ್ನು ಬೆಲ್ಲದೊಡನೆ ತಿನ್ನಿಸಬೇಕು.
· ಅತಿ ಹೆಚ್ಚಿನ ಬಿಕ್ಕಿನ ವಿಕಾರದಲ್ಲಿ ಬಸ್ತಿ ಚಿಕಿತ್ಸೆ ಮಾಡಿಸಬೇಕು. ಸೈಂಧವ ಲವಣ ಹಾಗೂ ವಿರೇಚಕಗಳನ್ನು ಕೊಟ್ಟು ಭೇದಿ ಮಾಡಿಸಬೇಕು.
· ರೋಗಿ ನಿಶ್ವಾಸದಲ್ಲಿ ಬಿಟ್ಟ ಗಾಳಿಯನ್ನೇ ಮತ್ತೆ ಉಸಿರಾಡಿಸುವುದರಿಂದ ಇಂಗಿರಾಮ್ಲ ದೊರೆತು ಬಿಕ್ಕುಗಳು ನಿಲ್ಲುವವು.
· ತಾಮ್ರಭಸ್ಮ, ಮೌಕ್ತಿಕ ಭಸ್ಮ, ಶಂಕ ಭಸ್ಮ, ಪ್ರವಾಳ ಪಂಚಾಮೃತ, ಲೋಕನಾಥ ರಸ, ಸೂತಶೇಖರ, ಹೇಮಗರ್ಭ ಮುಂತಾದ ಸಿದ್ಧೌಷಧಿಗಳನ್ನು ವೈದ್ಯರ ಸಲಹೆಯ ಮೇರೆಗೆ ತೆಗೆದುಕೊಂಡರೆ ಬಿಕ್ಕಳಿಕೆಗಳು ಬೇಗನೆ ನಿಲ್ಲುವುವು.
(ಆಧಾರ : ಕ.ಅ.೧೯–ಪುಟಗಳು ೪೦೦ ರಿಂದ ೪೦೩)
೧೨. ಭೇದಿ (ಅತಿಸಾರ)(Diarrhoea)
ನಿತ್ಯ ರೂಢಿಗಿಂತ ಭಿನ್ನವಾಗಿ, ಕ್ರಮ ತಪ್ಪಿ, ಅತಿಯಾಗಿ ಮಲವಿಸರ್ಜನೆಯಾಗ ತೊಡಗಿದರೆ ಅದು ಅತಿಸಾರವೆನಿಸುವುದು. ಅನೇಕ ಸಾರೆ ಆಹಾರದಲ್ಲಿನ ದೋಷಗಳಿಂದ, ಅಪಚನ, ಕೆರಳಿಕೆಯನ್ನುಂಟು ಮಾಡುವ ಆಹಾರ ಪದಾರ್ಥಗಳಿಂದ ೩-೪ ಸಾರೆ ಭೇದಿ ಆಗಿ ತಂತಾನೆ ನಿಲ್ಲುವುದು. ಇಂಥಹದಕ್ಕೆ ಔಷಧಿ ಬೇಕಾಗಿಲ್ಲ. ಹೊಟ್ಟೆಮುರಿತ, ಮೇಲಿಂದ ಮೇಲೆ ಮಲವಿಸರ್ಜನೆಗೆ, ಹೋಗಬೇಕೆಂಬ ಸಂವೇದನೆಗಳಿಂದ ಹಾಗೂ ಅದರಿಂದುಂಟಾಗುವ ತೀವ್ರ ಅಶಕ್ತತನದಿಂದ ಅತಿಸಾರವನ್ನು ನಿದಾನಿಸಬೇಕು.
ಶರೀರದಲ್ಲಿನ ದಗ್ಧ ಪಿತ್ತವು ರಕ್ತ, ಕಫ, ವಾಯುಗಳೊಡನೆ ಮಲಾಶಯ ಪ್ರವೇಶಿಸಿ, ಉದರಾಗ್ನಿಯನ್ನು ಮಂದ ಮಾಡಿ ಅತಿಸಾರವನ್ನುಂಟು ಮಾಡುವುದು. ಇದಕ್ಕೆ ಅಜೀರ್ಣ, ಆಹಾರ ವಿಷಮಯತೆ, ಅಶುದ್ಧ ನೀರು, ಕೆರಳಿಕೆಯನ್ನುಂಟು ಮಾಡುವ ಆಹಾರ, ಕರುಳಿನ ಬಾವು, ಕ್ರಿಮಿದೋಷ ಹಾಗೂ ಸಾಂಕರ್ಯವಿಕಾರಗಳೂ ಕಾರಣವಾಗುತ್ತವೆ.
ಆಯುರ್ವೇದದಲ್ಲಿ ವಾತಜ, ಪಿತ್ತಜ, ಕಫಜ, ಶೋಕಜ ಹಾಗೂ ಅಮಜ ಅತಿಸಾರಗಳೆಂದು ಐದು ಭೇದಗಳನ್ನು ಮಾಡಲಾಗಿದೆ. ಆದರೆ ಕಲ್ಯಾಣಕಾರಕದಲ್ಲಿ ಪ್ರತ್ಯೇಕ ತ್ರಿದೋಷಜಗಳಲ್ಲದೆ ಸನ್ನಿಪಾತಾತಿಸಾರ, ಅಮಾತಿಸಾರ ಹಾಗೂ ಪಕ್ವಾತಿಸಾರಗಳೆಂದು ಆರು ಭೇದಗಳನ್ನು ಹೇಳಿದ್ದಾರೆ.
ವಾತಜ ಅತಿಸಾರದಲ್ಲಿ ಮೇಲಿಂದ ಮೇಲೆ ಭೇದಿಗೆ ಹೋಗುವ ಬಯಕೆ, ಹೊಟ್ಟೆಯಲ್ಲಿ ಶಬ್ದ, ಬುರುಗಿನಂತಾಗುವ ಕಂದುವರ್ಣದ ಭೇದಿ, ಗಂಟಲು ಒಣಗುವುದು, ಮೈ-ಕೈಗಳ ನೋವು ಮೊದಲಾದ ಲಕ್ಷಣಗಳಿರುವುವು. ಇದಕ್ಕೆ ಅಮಾವಸ್ಥೆಯಲ್ಲಿದ್ದಾಗ ಹುಳಿ ಮಜ್ಜಿಗೆಯಲ್ಲಿ ಮೆಣಸು, ಸೈಂಧವ ಲವಣ, ಶುಂಠಿಗಳನ್ನು ತಯಾರಿಸಿದ ಗಂಜಿಯನ್ನು ಕುಡಿಯಬೇಕು. ಪಾಠ್ಯಾದಿಕ್ವಾಥ, ಕನಕಸುಂದರ ರಸ, ಅಗಸ್ತ್ಯ ಸೂತರಾಜ ರಸಗಳನ್ನು ತೆಗೆದುಕೊಳ್ಳಬೇಕು.
ಪಿತ್ತಜಾತಿಸಾರದಲ್ಲಿ ರೋಗಿಯು ನೀರಿನಂತಹ, ವಾಸನೆಯುಕ್ತವಾದ ಹಳದಿ ಕೆಂಪು ಬಣ್ಣದ ಮಲವನ್ನು ಉರಿಯೊಡನೆ ವಿಸರ್ಜಿಸುವನು. ಈತನಿಗೆ ನೀರಡಿಕೆ ಹೆಚ್ಚು. ಗುದಭಾಗದಲ್ಲಿ ಉರುಪು ಹೆಚ್ಚಾಗಿರುವುದು. ಹಾಗೂ ಕೆಲ ವೇಳೆ ಗುದಪಾಕವೂ ಆಗಬಹುದು. ಇದಕ್ಕೆ ಜೇಷ್ಠಮಧು ಕಷಾಯದಲ್ಲಿ ಆಡಿನ ಹಾಲನ್ನು ಹಾಕಿಕೊಂಡು ಕುಡಿಯಬೇಕು. ಇಲ್ಲವೆ ಕುಟಜ, ಬಿಲ್ವಾದಿ ಕ್ವಾಥ, ಅತಿ ವಿಷಾದಿ ಚೂರ್ಣ, ಪ್ರವಾಳ ಪಂಜಾಮೃತ ಹಾಗೂ ಸೂತಶೇಖರಗಳನ್ನು ಅವಶ್ಯಕತೆಗಳಿಗೆ ತಕ್ಕಂತೆ ತೆಗೆದುಕೊಳ್ಳಬೇಕು.
ಕಫಜಾತಿಸಾರದಲ್ಲಿ ಮಲದ ವರ್ಣವು ಬಿಳಿಯಾಗಿರುವುದೂ ಜಾರುವ ಸ್ವಭಾವದ್ದಾಗಿರುವುದು. ಮೇಲಿಂದ ಮೇಲೆ ಮಲ ವಿಸರ್ಜನೆಗೆ ಹೋಗುವ ಬಯಕೆ ಇರದಿದ್ದರೂ ಪ್ರಮಾಣ ಹೆಚ್ಚು. ಹೊಟ್ಟೆ ಮತ್ತು ಗುದಭಾಗಗಳಲ್ಲಿ ಭಾರವೆನಿಸುವುದು. ರೋಗಿಯು ಸೋಮಾರಿಯಾಗಿದ್ದು, ಮಲಗುವನು. ಇವನಿಗೆ ದಾರುಹರಿದ್ರ, ಅರಿಶಿನ, ತ್ರಿಕಟು, ನಾಗರಮೋಥ, ಚಿತ್ರಕಗಳ ಕಲ್ಕವನ್ನು ಬಿಸಿನೀರಿನಲ್ಲಿ ಕೊಡಬೇಕು. ಇಲ್ಲವೆ ಅಗಳುಶುಂಠಿ, ಅಜವಾನ, ಮೆಣಸು, ನೆಲ್ಲಿಕಾಯಿ ಹಾಗೂ ಅಳಲೆಕಾಯಿಗಳ ಕಲ್ಕವನ್ನಾಗಲೀ ಕೊಡಬಹುದು. ಇವೆಲ್ಲ ಸಾಧ್ಯವಾಗದಿದ್ದರೆ ಬಿಸಿನೀರಿನಲ್ಲಿ ಶುಂಠಿ ಅರೆದು ಕುಡಿಯಬೇಕು. ಹಿಂಗ್ವಾದಿ ಚೂರ್ಣ, ಲೋಕನಾಥ ರಸ, ಆನಂದ ಭೈರವ, ಲಕ್ಷ್ಮಿ ವಿಲಾಸ ರಸಗಳು ಹೆಚ್ಚು ಉಪಯುಕ್ತವೆನಿಸುವುವು.
ಅತಿಯಾದ ಭಯ-ಶೋಕಗಳಿಂದ ಆದ ಅತಿಸಾರವು ಅನೇಕ ವೇಳೆ ತನ್ನಷ್ಟಕ್ಕೆ ತಾನೇ ನಿಲ್ಲುವುದು. ಒಂದು ವೇಳೆ ನಿಲ್ಲದಿದ್ದರೆ ವಾತಜ ಅತಿಸಾರದಂತೆ ಚಿಕಿತ್ಸಿಸಬೇಕು.
ಆಮಜಾತಿಸಾರಕ್ಕೆ ಅಮಾಂಶಗಳನ್ನು ಹೊರಹಾಕಲು ವಾಂತಿ ಮಾಡಿಸಬೇಕು. ಲಂಘನ ಮಾಡಿಸಬೇಕು. ಶಿವಕ್ಷಾರ, ಭಾಸ್ಕರ ಲವಣ, ಪಾಠಾದಿ ಚೂರ್ಣಗಳನ್ನು ಅವಶ್ಯಕತೆಗನುಸಾರ ಕೊಡಬೇಕು.
ಅತಿಸಾರವನ್ನು ನಿಲ್ಲಿಸಲು ಒಮ್ಮೆಲೆ ಔಷಧಿಗಳನ್ನು ತೆಗೆದುಕೊಳ್ಳುವುದಕ್ಕಿಂತ ಮೊದಲು ಎರಡು ಚಮಚಗಳಷ್ಟು ಔಡಲ ಎಣ್ಣೆಯನ್ನು ತೆಗೆದುಕೊಂಡರೆ ಹೊಟ್ಟೆಯಲ್ಲಿನ ದೋಷಗಳ ಹೊರಹೋಗಲು ಸಾಧ್ಯವಾಗುವುದು.
ಭೇದಿಯು ಅತಿ ತೀವ್ರವಾಗಿದ್ದು ಅದರೊಂದಿಗೆ ನೋವು ವಿಶೇಷವಾಗಿದ್ದರೆ, ಅಗಸ್ತ್ಯಸೂತರಾಜವು ಚೆನ್ನಾಗಿ ಕೆಲಸ ಮಾಡುವುದಲ್ಲದೆ ಗುದಭ್ರಂಶವಾಗದಂತೆ ನೋಡಿಕೊಳ್ಳುವುದು.
ಕನಕಸುಂದರವು ಜ್ವರಾತಿಸಾರ, ಅತಿಸಾರ, ಸಂಗ್ರಹಣಿ ವಿಕಾರಗಳಲ್ಲಿ ಹೆಚ್ಚು ಉಪಯುಕ್ತವೆನಿಸಿದೆ. ಮಕ್ಕಳಿಗೆ ಹಲ್ಲು ಬರುತ್ತಿರುವಾಗ ಕಂಡುಬರುವ ಸ್ವಲ್ಪ ಜ್ವರ ಹಾಗೂ ಅತಿಸಾರಗಳಿಗೆ ಕನಕಸುಂದರವು ಚೆನ್ನಾಗಿ ಕೆಲಸ ಮಾಡುತ್ತದೆ.
ವಮನಯುಕ್ತ ಅತಿಸಾರಕ್ಕೆ ಜಾತಿಫಲಾದಿವಟಿಯನ್ನು ಲಿಂಬೆರಸದೊಂದಿಗೆ ತೆಗೆದುಕೊಂಡರೆ ಹೆಚ್ಚು ಉಪಯುಕ್ತ.
(ಆಧಾರ :ಕಲ್ಯಾಣಕಾರಕ ಅ.೯, ಪು.೧೭೪–೧೮೦)
ಪಥ್ಯ: ಅರಿದ ಹಾಲು, ಮಜ್ಜಿಗೆ, ಗಂಜಿ, ಹೆಸರು ಬೇಳೆ ಕಟ್ಟು ಇಲ್ಲವೆ ಅಕ್ಕಿ ಹುಗ್ಗಿ ತೆಗೆದುಕೊಳ್ಳಬೇಕು. ಎಳೆ ತೆಂಗಿನ ನೀರು, ನಿಂಬೆ ಪಾನಕಗಳನ್ನು ಹೆಚ್ಚಾಗಿ ಕುಡಿಯಬೇಕು.
ಅಸಾಧ್ಯ ಲಕ್ಷಣ: ಮಲವು ತುಪ್ಪ, ಎಣ್ಣೆ, ಕೊಳೆತ ಮಾಂಸ, ಬಿಳಿ ಹಳದಿಯಾಗಿದ್ದರೆ ರೋಗಿ ಕೃಶನಾಗಿದ್ದರೆ, ಗುದಭ್ರಂಶ, ಗುದಪಾಕಗಳಾಗಿದ್ದರೆ ಚಿಕಿತ್ಸೆಗೆ ಅಸಾಧ್ಯವೆಂದು ತಿಳಿಯಬೇಕು.
ಜೈನ ವೈದ್ಯಕೀಯ ಪರಂಪರೆ: ೧೯. ಸಾಮಾನ್ಯ ರೋಗಗಳ ಚಿಕಿತ್ಸೆ (೩)
೧೩. ಸೂರ್ಯಾವರ್ತ (ಅರ್ಧ ತಲೆನೋವು) (Maxillary sinusitis)
ಮೂಗಿನ ಎರಡೂ ಹೊರಳೆಗಳ ಮೇಲ್ಭಾಗಗಳ ಎರಡೂ ಬದಿಗಳಲ್ಲಿ ಅತಿ ಸೂಕ್ಷ್ಮವಾದ ರಂಧ್ರಗಳಿರುತ್ತವೆ. ಈ ರಂಧ್ರಗಳಿಗೆ ಕ್ರಿಮಿಗಳ ಸೋಂಕು ತಗಲಿದಾನ(ನೆಗಡಿ ಆದಾಗ) ಅವಕ್ಕೆ ಬಾವು ಬಂದು ಅತಿಯಾದ ತಲೆನೋವು ಬರುವುದು. ಈ ತಲೆನೋವಿನ ವಿಶೇಷತೆ ಎಂದರೆ ಬೆಳಗಿನಿಂದ ಮಧ್ಯಾಹ್ನದವರೆಗೆ ಹೆಚ್ಚಾಗಿದ್ದ ತಲೆನೋವು ಸಾಯಂಕಾಲವಾದಂತೆ ಕಡಿಮೆ ಆಗುತ್ತ ಹೋಗುತ್ತದೆ.
ಮೂಗಿಗೆ ಪೆಟ್ಟು ಬೀಳುವುದು, ಮೂಗಿನ ರಂಧ್ರಗಳು ಹೆಪ್ಪುಗಟ್ಟುವುದು, ವಾತಾವರಣ ಬದಲಾವಣೆಗಳು ನೇರವಾದ ಕಾರಣಗಳಾದರೆ ಬಡತನ, ಹಸಿವು, ಪೌಷ್ಟಿಕ ಆಹಾರದ ಕೊರತೆ, ಜನಸಾಂದ್ರತೆಯಲ್ಲಿ ವಾಸ – ಇವು ಅಪ್ರತ್ಯಕ್ಷ ಕಾರಣಗಳೆನಿಸುತ್ತವೆ. ನೆಗಡಿ ಆದಾಗ ಈಜಾಡುವುದು, ಮುಳುಗುವುದು, ನೀರಿನಲ್ಲಿ ನೆನೆಯುವುದು – ಹೀಗೆ ಶೈತ್ಯ ಮಾಡಿಕೊಳ್ಳುವುದುದರಿಂದ ಈ ವಿಕಾರ ಬೇಗನೆ ಬರುವುದು. ಮೂಗಿನ ಎರಡೂ ಮಗ್ಗಲು ಹಾಗೂ ಹಣೆಯ ಮಧ್ಯಭಾಗಗಳಲ್ಲಿ ಅತಿಯಾದ ನೋವಿನ ಅನುಭವವಾಗುವುದು. ತಲೆಯು ತುಂಬ ಭಾರವಾಗುವುದು. ಗಂಟಲಿನಲ್ಲಿ ಕೆರೆತ, ಮೂಗು ಕಟ್ಟಿಕೊಂಡು ಉಸಿರಾಟಕ್ಕೆ ತೊಂದರೆ, ಗಂಟಲಿನಲ್ಲಿ ಸಿಂಬಳ ಇಳಿಯುವುದು, ವಾಸನೆಯಲ್ಲಿ ವ್ಯತ್ಯಾಸ ಇವೆಲ್ಲ ಬೆಳಗಿನಿಂದ ಹೆಚ್ಚಾಗಿದ್ದು ಸಾಯಂಕಾಲವಾದಂತೆ ಕಡಿಮೆ ಆಗುತ್ತಾ ಹೋಗುವುವು. ಇದರ ಉಲ್ಬಣಾವಸ್ಥೆಯಲ್ಲಿ ಜ್ವರ, ಮೈ-ಕೈಗಳ ನೋವು ಉಂಟಾಗಿ ರೋಗಿ ಹಾಸಿಗೆ ಹಿಡಿಯಬಹುದು.
ಚಿಕಿತ್ಸೆ: ಈ ಮೊದಲು ನೆಗಡಿಗೆ ಹೇಳಿದ ಚಿಕಿತ್ಸೆಯೊಡನೆ ಗೋದಂತಿ ಭಸ್ಮವನ್ನು ೧೨೫ ಮಿಲಿಗ್ರಾಂ ನೆಲ್ಲಿಕಾಯಿ ಹಾಗೂ ಇಸಬ ಗೋಲ್‌ಗಳ ಜೊತೆ ಕೊಡಬೇಕು.
· ಇದರಲ್ಲಿ ಮಿತ ಕಫಗಳ ಪ್ರಧಾನತೆ ಇ‌ದ್ದಾಗ ಅರ್ಧಾವಬೇದಕ ನೆಗಡಿ, ಸ್ವರ ಭೇದಗಳಲ್ಲಿ ಶ್ವಾಸ ಕುಠಾರ ರಸವು ಉಪಯುಕ್ತವೆನಿಸಿದೆ.
· ಎಕ್ಕದ ಎಲೆಗೆ ತುಪ್ಪಹಚ್ಚಿ ಕೆಂಡದ ಮೇಲೆ ಸ್ವಲ್ಪ ಬಿಸಿ ಮಾಡಿ ಮೂರು ಹನಿಗಳಷ್ಟು ರಸವನ್ನು ಮೂಗಿನ ಹೇಳಿಕೆಗಳಲ್ಲಿ ಹಾಕಿದರೆ ನೋವು ಕಡಿಮೆ ಆಗುವುದು. ಇದರಂತೆ ಕುಂಕುಮ ಘೃತ, ಶುಂಠ್ಯಾದಿ ನಸ್ಯಗಳನ್ನು ನಸ್ಯದಂತೆ ತೆಗೆದುಕೊಂಡರೂ ತಲೆನೋವು ಕಡಿಮೆ ಆಗುವುದು.
೧೪. ಅರ್ಧಾವಭೇದ (Migraine)
ಈ ತರಹದ ತಲೆನೋವಿಗೆ ನಮ್ಮ ದೇಶದ ೧೦% ಜನರಾದರೂ ಬಲಿಯಾಗಿದ್ದಾರೆನ್ನಬಹುದು. ಇದೊಂದು ತೀವ್ರ ಸ್ವರೂಪದ ತಲೆನೋವು ಮೇಲಿಂದ ಮೇಲೆ ಬರುತ್ತಿರುವುದು. ಸಾಮಾನ್ಯವಾಗಿ ತಲೆಯ ಎರಡು ಭಾಗಗಳಲ್ಲಿ ಒಮ್ಮೆಲೇ ಇಲ್ಲವೇ ಕ್ರಮೇಣ ಬರುವುದು. ಸ್ತ್ರೀಯರಲ್ಲಿ ಹೆಚ್ಚು. ವಾರದ ಕೊನೆ, ಋತು ಕಾಲದ ಮೊದಲು, ಮನೋ ಉದ್ವೇಗ ಇಲ್ಲವೇ ಅತಿಯಾದ ದಣಿವಾದಾಗ, ಬಿಸಿಲು, ಅತಿಯಾದ ಸಪ್ಪಳ, ಮನಸ್ಸಿಗೆ ಒಗ್ಗದ ಪ್ರಸಂಗಗಳು ಘಟಿಸಿದಾಗ ಈ ತಲೆನೋವು ಕಂಡುಬರುವುದು. ಒಮ್ಮೊಮ್ಮೆ ನೋವು ಸೌಮ್ಯವಾಗಿರಬಹುದು, ನೋವಿನ ವೇಳೆ ಹಾಗೂ ಮೇಲಿಂದ ಮೇಲೆ ಬರುವಿಕೆಗಳು ಕೂಡ ಒಂದೇ ತೆರನಾಗಿರುವುದಿಲ್ಲ. ನೋವು ಬಂದಾಗ ಕತ್ತಲುಗೂಡಿಸುವುದು, ದೃಷ್ಟಿಮಂದವಾಗುವುದು – ಇವು ತಲೆನೋವು ಬರುವ ೧೫-೩೦ ನಿಮಿಷಗಳ ಮೊದಲು ಕಂಡುಬರುವವು. ತಲೆಯಲ್ಲಿ ಹೊಡೆದಂತೆ ನೋವು ಗಂಟೆಗಟ್ಟಲೆ ಇದ್ದು ಕೆಲವೇಳೆ ಸೌಮ್ಯ ಇಲ್ಲವೆ ಅತ್ಯಲ್ಪ ನೋವು ದಿನಗಟ್ಟಲೆ ಇರುವುದು. ಇದರೊಡನೆ ಉಬ್ಬಳಿಕೆ, ವಾಂತಿಗಳಾಗುವುವು. ತಲೆಯನ್ನು ಎರಡೂ ಕೈಗಳಿಂದ ಒತ್ತಿ ಹಿಡಿದಾಗ ಇಲ್ಲವೆ ಬಟ್ಟೆಯಿಂದ ಬಿಗಿದಾಗ ಕಟ್ಟಿಕೊಂಡಾಗ ನೋವು ಕಡಿಮೆ ಆಗುವುದು. ತಲೆ ತಿರುಗುವಿಕೆ ಕೆಲವರಲ್ಲಿ ಕಂಡುಬರಬಹುದು. ಮನೋಖಿನ್ನತೆ, ಸಿಟ್ಟು, ಇನ್ನು ಕೆಲವರಲ್ಲಿ ಭಾವನೆಗಳಿಲ್ಲದಿರುವುದು ತೋರಿಬರುವವು ಕಣ್ಣುಗಳು ನೀರೂರುವುದು, ಬೆವರು, ಹಸಿವಿಲ್ಲದಿರುವುದು, ಉಬ್ಬಳಿಕೆ, ವಾಂತಿ, ಹೊಟ್ಟೆಯುಬ್ಬರ, ಭೇದಿಗಳು ತಲೆನೋವು ಹೊರಟು ಹೋದ ಬಳಿಕ ಕಂಡುಬರುವುವು. ಈ ತರಹದ ತಲೆನೋವು ಅನುವಂಶಿಕವಾಗಿಯೂ ಬರಬಹುದು.
ಕಾರಣಗಳು: ಒಣ ಊಟ, ಹೆಚ್ಚು ಊಟ, ಅಧ್ಯಶನ, ಪೂರ್ವ ದಿಕ್ಕಿನ ಗಾಳಿ, ಮೈಥುನ, ವೇಗಧಾರಣ, ಪರಿಶ್ರಮ ಇಲ್ಲವೆ ವ್ಯಾಯಾಮ ಮೊದಲಾದ ಕಾರಣಗಳಿಂದ ಕುಪಿತಗೊಂಡ ವಾಯು ಒಂದೇ ಆಗಲಿ, ಕಫದೊಡನೆ ಸೇರಿ ಆಗಲಿ ತಲೆಯ ಅರ್ಧಭಾಗವನ್ನು ಹಿಡಿದುಕೊಂಡು ಮನ್ಯಾಶಿರ ಹಣೆಯ ಮಧ್ಯಭಾಗ, ಕಿವಿ ಹಿಂಭಾಗ, ಕಿವಿ, ಕಣ್ಣುಗಳು ಮೊದಲಾದ ಭಾಗಗಲ್ಲಿ ಶಸ್ತ್ರದಿಂದ ಕತ್ತರಿಸಿದಂತೆ ಇಲ್ಲವೆ ಬೆಂಕಿಯಿಂದ ಸುಟ್ಟಂತೆ ಇಲ್ಲವೆ ಕಡಗೋಲಿನಿಂದ ಕಡಿದಂತೆ ಅತಿ ಹೆಚ್ಚಿನ ನೋವನ್ನುಂಟು ಮಾಡುವುದು. ಇದಕ್ಕೆನೇ ‘ಅರ್ಧಾವಭೇದ’ ಎನ್ನುವರು. ಇದರಿಂದ ಎಷ್ಟೋ ಸಾರೆ ಕಣ್ಣು ಇಲ್ಲವೇ ಕಿವಿಗಳ ಶಕ್ತಿ ಕೂಡ ನಷ್ಟವಾಗುವ ಸಂಭವವಿದೆ.
ಚಿಕಿತ್ಸೆ: ವೈದ್ಯನು ಈ ವಿಕಾರದಲ್ಲಿಯ ದೋಷಗಳ ಪ್ರಾಧಾನ್ಯತೆ- ಅಪ್ರಾಧಾನ್ಯತೆಗಳನ್ವಯ ಸಿರಾಮೋಕ್ಷಣ, ಶಿರೋವಿರೇಚನ, ತಾಪನ, ಬಂಧನ, ಕವಲಧಾರಣ, ಲೇಪನ ಮುಂತಾದ ವಿಧಾನಗಳಿಂದ ಚಿಕಿತ್ಸಿಸಬೇಕು ಎಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ(ಕ.ಅ.೧೫, ಶ್ಲೋಕ-೮)
· ಎಕ್ಕದ ಎಲೆಗೆ ತುಪ್ಪಸವರಿ ಅದನ್ನು ಕೆಂಡದ ಮೇಲೆ ಸ್ವಲ್ಪ ಬಿಸಿ ಮಾಡಿ ಮೂರು ಹನಿಗಳಷ್ಟು ರಸವನ್ನು ಮೂಗಿನಲ್ಲಿ ಹಾಕಿಕೊಂಡರೆ ತಲೆನೋವು ಕಡಿಮೆ ಆಗುವುದು.
· ಕುಂಕುಮ ಘೃತಕ್ಕೆ ಕೇಸರಿಯನ್ನು ಸೇರಿಸಿ ಚೆನ್ನಾಗಿ ಕುದಿಸಿಕೊಂಡು ಮೂಗಿನ ಹೊಳಿಕೆಗಳಲ್ಲಿ ಎರಡೆರಡು ಹನಿಗಳಂತೆ ಹಾಕಿಕೊಂಡರೆ ಅರ್ಧಾವಭೇದವಲ್ಲದೆ ಇನ್ನಿತರ ಮಸ್ತಿಷ್ಕವಿಕಾರಗಳೂ ಕಡಿಮೆ ಆಗುವುವು.
· ಶುಂಠ್ಯಾದಿ ನಸ್ಯವನ್ನು ನಿತ್ಯ ೨-೩ ಸಾರೆ ಮೂಗಿನಲ್ಲಿ ಏರಿಸಿಕೊಳ್ಳುತ್ತಿದ್ದರೆ ತಲೆನೋವು ಕಡಿಮೆ ಆಗುವುದು.
· ಹಣೆಗೆ ಸಾಸಿವೆ ಕಲ್ಯದ ಬಿಸಿಪಟ್ಟಿ ಇಲ್ಲವೆ ಶುಂಠಿ ಪುಡಿಯ ಪಟ್ಟಿ(ಶುಂಠಿಪುಡಿಯನ್ನು ನೀರಿನಲ್ಲಿ ಕಲಿಸಿ ಅದನ್ನು ಬಿಸಿಮಾಡಿ ಹಾಕಿಕೊಳ್ಳುವುದು)ಯನ್ನು ಹಾಕಿಕೊಳ್ಳಬೇಕು.
· ಕೋತಂಬರಿ ಬೀಜ-ಜೀರಿಗೆಗಳ ಕಷಾಯಕ್ಕೆ ಹಾಲು, ಸಕ್ಕರೆ ಸೇರಿಸಿ ನಿತ್ಯ ಕುಡಿಯುತ್ತಲಿದ್ದರೆ ತಲೆನೋವಿಗೆ ಒಳ್ಳೆಯದು.
೧೫. ಜಲೋದರ (Ascitis)
ಉದರ ಭಿತ್ತಿಯಲ್ಲಿ ನೀರು ತುಂಬುವ ರೋಗಕ್ಕೆ ‘ಜಲೋದರ’ ಎನ್ನುತ್ತಾರೆ. ಸ್ನೇಹಪಾನ ಮಾಡಿರುವವನಿಗೆ ಅಗ್ನಿಶಕ್ತಿ ಕಡಿಮೆ ಆಗಿರುವಾಗ ಅತಿ ಕ್ಷೀಣನಾದವ ಇಲ್ಲವೆ ಕೃಶನಾದವನು. ಅತಿಯಾಗಿ ತಣ್ಣೀರು ಕುಡಿಯುವುದರಿಂದ ಅವನ ಕ್ಲೋಮದಲ್ಲಿರುವ ವಾಯುವು ಉದರ ಮೂಲದ ಸ್ರೋತಸ್ಸುಗಳ ಮಾರ್ಗವನ್ನು ಕಫದಿಂದ ತಡೆದು ನೀರನ್ನು ಹಿಂದಕ್ಕೆ ತಳ್ಳುವುದು. ಈ ನೀರಿನಂಶವು ವಿಶೇಷವಾಗಿ ರಸಧಾತುವಿನಲ್ಲಿಯೇ ನಿಂತು ಉದರಭಿತ್ತಿಯಲ್ಲಿ ಸಂಜಯವಾಗುವುದು. ಇದೇ ‘ಜಲರೋಗ’ ವೆನಿಸುವುದು. ಇದೇ ಮಾತನ್ನು ಕಲ್ಯಾಣಕಾರಕದ ಹನ್ನೊಂದನೆಯ ಅಧ್ಯಾಯ ೧೩೬ ನೇ ಶ್ಲೋಕದಲ್ಲಿ ಹೇಳಲಾಗಿದೆ.
ಯಕೃತೋದರ, ಹೃದಯದ ಬಲಹೀನತೆ ಹಾಗೂ ಇನ್ನಿತರ ಹೃದಯ ವಿಕಾರಗಳು, ದೇಹದಲ್ಲಿ ಅಲ್ಬುಮಿನ್ ಅಂಶ ಕಡಿಮೆ ಆಗುವುದು, ಡಿಂಬ ಗ್ರಂಥಿರೋಗ, ಸ್ವಾದು ರಸಗ್ರಂಥಿಯ ಭಾವು, ಉದರಭಿತ್ತಿಯ ಕ್ಷಯ, ದುಷ್ಟಾರ್ಬುದ ಈ ಮೊದಲಾದ ರೋಗಗಳಲ್ಲಿ ಲಕ್ಷಣ ರೂಪವಾಗಿ ಜಲೋದರವು ಕಾಣಿಸಿಕೊಳ್ಳುವುದು.
ಆಹಾರದಲ್ಲಿ ಅಪೇಕ್ಷೆ ಇಲ್ಲದಿರುವುದು, ಬಾಯಾರಿಕೆ, ಗುದದಲ್ಲಿ ಪಿಚ್ಛಲ ಸ್ರಾವ, ಉದರಶೂಲ, ಉಸಿರಾಡುವಾಗ ಉಬ್ಬುಸ ಬಂದಂತಾಗುವುದು, ನೀರಿನಂಶ ಹೆಚ್ಚಾದಂತೆ ಕೆಮ್ಮು ಹಾಗೂ ದೌರ್ಬ‌ಲ್ಯಗಳು, ಹೊಟ್ಟೆಯು ಹೊಳೆಯುತ್ತ ದೊಡ್ಡದಾಗುತ್ತ ಹೋಗುವುದು, ರೋಗಿಯು ಮಲಗಿಕೊಂಡಾಗ ಅತ್ತಿತ್ತ ಹೊರಳಾಡಿದರೆ ನೀರು ಓಡಾಡುವುದು ಹಾಗೂ ಕೆಳಭಾಗಕ್ಕೆ ಭಾರವೆನಿಸುವುದು, ಉದರದ ಮೇಲ್ಭಾಗದಲ್ಲಿ ನೀಲಿವರ್ಣದ ಸಿರೆಗಳು ಸ್ಪಷ್ಟವಾಗಿ ಕಾಣಿಸಿತೊಡಗುವುವು. ಈ ವಿಕಾರವನ್ನು ಪ್ರಾರಂಭಿಕ ಹಂತದಲ್ಲಿಯೇ ಚಿಕಿತ್ಸಿಸಿದರೆ ಸಾಧ್ಯವೆನಿಸುವುದು. ಅಲಕ್ಷಿಸಿದಂತೆ ಉಪದ್ರವಗಳು ಹೆಚ್ಚಾಗಿ ರೋಗವು ಯಾಪ್ಯ ಹಾಗೂ ಅಸಾಧ್ಯವೆನಿಸುವುದು.
ವಾಂತಿ, ಅತಿಸಾರ, ಕಣ್ಣು ಕತ್ತಲುಗೂಡಿಸುವುದು, ಬಾಯಾರಿಕೆ, ಶ್ವಾಸ, ಕಾಸ, ಬಿಕ್ಕು, ದೌರ್ಬಲ್ಯ, ಪಕ್ಕಡೆಗಳ ನೋವು, ಅರುಚಿ, ಸ್ವರಭೇದ ಹಾಗೂ ಮೂತ್ರದ ತೊಂದರೆ ಇವೇ ಮೊದಲಾದ ಉಪದ್ರವಗಳಿರುವುದರಿಂದ ಚಿಕಿತ್ಸೆ ಅಸಾಧ್ಯವೆನಿಸುವುದು.
ಚಿಕಿತ್ಸೆ: ಜಲರೋಗಿಗೆ ಎಲ್ಲಕ್ಕೂ ಮೊದಲು ಮೈಗೆಲ್ಲ ತೈಲ ಲೇಪಿಸಿ ಉಗುರು ಬೆಚ್ಚಿಗಿನ ನೀರಿನಿಂದ ಸ್ನಾನ ಮಾಡಿಸಬೇಕು. ಇದಾದ ಬಳಿಕ ಕಟಿ ಪ್ರದೇಶದಲ್ಲಿ ನಾಭಿಪ್ರದೇಶದ ನಾಲ್ಕು ಅಂಗುಲ ಕೆಳಗೆ ಸ್ವಲ್ಪ ಎಡಭಾಗದಲ್ಲಿ ಶಸ್ತ್ರದಿಂದ ಛೇದನ ಮಾಡಬೇಕು. ಅದರಲ್ಲಿ ಒಂದು ಕೊಳವೆಯನ್ನಿರಿಸಿ ಹನಿಹನಿಯಾಗಿ ನೀರು ಹೊರಬರುವಂತೆ ನೋಡಿಕೊಳ್ಳಬೇಕು. ಆದರೆ ಒಮ್ಮೆಲೆ ಅತಿಯಾಗಿ ನೀರನ್ನು ತೆಗೆಯಬಾರದು. ಇದರಿಂದ ನೀರಡಿಕೆ, ಮೂರ್ಛೆ, ಜ್ವರಗಳು ಬರುವುವು. ನಂತರ ಸೈಂಧವ+ ರೋಪಣ ತೈಲ ಹಾಕಿ ಬಟ್ಟೆಯಿಂದ ಬಿಗಿಯಾಗಿ ಬಂಧನ ಹಾಕಬೇಕು. ಹೀಗೆ ನಿತ್ಯ ೧೫ ದಿವಸಗಳವರೆಗೆ ನೀರನ್ನು ಹೊರತೆಗೆಯಬೇಕೆಂದು ಕಲ್ಯಾಣಕಾರಕ (ಅ.೨೧, ಶ್ಲೋಕ ೧೭೪-೧೭೭ಗಳಲ್ಲಿ) ದಲ್ಲಿ ಹೇಳಿದ್ದಾರೆ.
· ಜಲೋದರ ರೋಗಿಗೆ ಹಾಲನ್ನು ವಿಶೇಷವಾಗಿ ಕೊಡಬೇಕೆಂದು ಹೇಳಿದ್ದಾರೆ. ಏಕೆಂದರೆ ಇದು ರೋಗನಾಶಕ ಔಷಧಿಯುಕ್ತವೂ ಆಗಿದ್ದು ಸಂತಾಪ, ರೋಷ, ನೀರಡಿಕೆ, ರಕ್ತಪಿತ್ತ ಹಾಗೂ ವಾತವಿಕಾರಗಳನ್ನು ನಾಶಪಡಿಸುವುದು. ಪೌಷ್ಟಿವೆನಿಸಿದೆ. ಬಲಪ್ರದವೆನಿಸಿದೆ. ಶೋಧಕವಾಗಿದ್ದು ಸಂಧಾನಕಾರಿಯಾಗಿದೆ.(ಕ.ಅ.೨೧ ಶ್ಲೋಕ ೧೭೮-೧೭೯)
· ಸ್ವೇದಲ ಹಾಗೂ ಮೂತ್ರಲೌಷಧಿಗಳನ್ನು ಪುನರ್ನವಾಧಿ ಕ್ವಾಧ, ಪುನರ್ನವಾರಿಷ್ಟ, ಜಲೋದರಾರಿ ರಸಗಳನ್ನು ಕೊಡಬೇಕು.
· ಪುನರ್ನವಾ ಮಂಡೂರವನ್ನು ಬೆಳಿಗ್ಗೆ ರಾತ್ರಿ ಒಂದೊಂದು ಮಾತ್ರೆಯಂತೆ ಕೊಟ್ಟರೆ ಮುತ್ರವೂ ಸರಿ ಆಗುವುದು ಹಾಗೂ ರೋಗಿಗೆ ರಕ್ತವರ್ಧಕವೂ ಎನಿಸುವುದು.
· ಆರೋಗ್ಯವರ್ಧಿನಿ ಮಾತ್ರೆಯನ್ನು ಬೆಳಿಗ್ಗೆ ಹಾಗೂ ರಾತ್ರಿ ಒಂದೊಂದರಂತೆ ನಿತ್ಯ ಕೊಟ್ಟರೆ ಹಸಿವು ಹೆಚ್ಚುವುದು, ಪಚನ ಸರಿ ಆಗುವುದು, ಯಕೃತ್, ಹೃದಯ, ಮೂತ್ರಪಿಂಡಗಳ ಕ್ರಿಯೆಯೂ ಆಗುವುದು. ಜಲೋದರ ವಿಕಾರವನ್ನು ಕಡಿಮೆ ಮಾಡುವುದು.
· ರೋಗಿಗೆ ನೀರನ್ನು ಸಾಧ್ಯವಾದಷ್ಟು ಕಡಿಮೆ ಕೊಡಬೇಕು. ಉಪ್ಪನ್ನು ಕೊಡಬಾರದು.
೧೬. ವಿಸರ್ಪ (Herpes Zoster)
ಇದರಲ್ಲಿ ಸಾಮಾನ್ಯ ವಿಸರ್ಪ ಹಾಗೂ ವಿಸರ್ಪಗಳೆಂದು ಎರಡು ಭೇದ. ಸಾಮಾನ್ಯ ವಿಸರ್ಪವು ತುಟಿಗಳ ಕೊನೆಯ ಭಾಗ, ಮೂಗಿನ ಹೊರಳೆಗಳ ಮೇಲೆ ಕಾಣಿಸಿಕೊಳ್ಳುತ್ತದೆ. ಆಗ ಎರಡು, ಬಾವುಗಳೊಡನೆ ಅತಿ ಸಣ್ಣ-ಸಣ್ಣ ಗುಳ್ಳೆಗಳೆದ್ದು ನೀರಿನಲ್ಲಿ ಲಸಿಕೆ ತುಂಬಿಕೊಳ್ಳಲಾರಂಭಿಸುತ್ತದೆ. ಸಾಮಾನ್ಯವಾಗಿ ಜ್ವರಬಂದಾಗ ಕೆಲವರಲ್ಲಿ ಈ ವಿಕಾರವು ಕಂಡುಬರುವುದು. ೨-೩ ದಿವಸಗಳಲ್ಲಿ ಕ್ರಮೇಣ ಕಡಿಮೆ ಆಗಿ ಹಕ್ಕಳೆಗಳು ಉದುರಿ ಹೋಗಿ ಅಲ್ಲಿ ಕಲೆಗಳು ಉಳಿಯುವುದಿಲ್ಲ. ಕೆಲವರು ತುರಿಕೆ ತಾಳಲಾರದೆ ಕೆರೆದರೆ ಬಾವು ಬಂದು ಕೀವು ತುಂಬಬಹುದು.
ಮುಖ್ಯವಾದ ವಿಸರ್ಪವು ನರತಂತುವಿನ ಮೇಲೆ ಕಾಣಿಸಿಕೊಳ್ಳುವುದು, ಆ ನರದ ಗುಂಟ ಉರಪು, ಬಾವು ಹಾಗು ರಸಿಕೆಯುಳ್ಳ ಗುಳ್ಳೆಗಳು ಕಾಣಿಸಲಾರಂಭಿಸುವುವು. ಇದಕ್ಕೂ ಮೊದಲು ಸಂಬಂಧಿಸಿದ ನರಗಳಲ್ಲಿ ನೋವು ಉಂಟಾಗುತ್ತದೆ. ನಂತರ ಕೆಂಪುಗುಳ್ಳೆಗಳು ಕಾಣಸಿಕೊಂಡು ಅವುಗಳಲ್ಲಿ ನೀರು ತುಂಬಿಕೊಳ್ಳುತ್ತದೆ. ಇವು ಕೆಲವು ದಿವಸಗಳಲ್ಲಿಯೇ ತಮ್ಮಷ್ಟಕ್ಕೆ ತಾವೇ ಒಣಗಿ ಹೋಗಿ ಗುಣವಾಗುವುವು. ಇಲ್ಲವೇ ಬೇರೆ-ಬೇರೆ ಭಾಗಗಳಲ್ಲಿ ಗುಳ್ಳೆಗಳು ಕಾಣಿಸಿಕೊಂಡು ೩ ರಿಂದ ೬ ವಾರಗಳಲ್ಲಿ ಗುಣವಾಗಬಹುದು. ಆಧುನಿಕ ವೈದ್ಯನ ಪ್ರಕಾರ ಇದೊಂದು ವೈರಸ್ ಜಾತಿಯ ರೋಗಾಣುಗಳ ಅಂಟುವಿಕೆಯಿಂದಾದ ರೋಗ.
ವಿಸರ್ಪವು ವಿಶೇಷವಾಗಿ ಎದೆಯಭಾಗದಲ್ಲಿ ಮಧ್ಯದಿಂದ ಪ್ರಾರಂಭವಾಗಿ ಹಿಂದಕ್ಕೆ ಸಾಲಾಗಿ ಕಾಣಿಸಿಕೊಳ್ಳುವುದು. ಮುಖ, ಬಾಯಿ, ಜನನೇಂದ್ರಿಯಗಳು, ಕಣ್ಣು – ಈ ಭಾಗಗಳಲ್ಲಿ ಈ ವಿಕಾರವು ಹೆಚ್ಚಾಗಿ ಕಾಣಿಸಿಕೊಳ್ಳುವುದು. ಹೆಣ್ಣು ಮಕ್ಕಳ ಋತುಸ್ರಾವದ ಸಂದರ್ಭದಲ್ಲಿ ಕೆಲವರಲ್ಲಿ ತುಟಿಯ ಮೇಲೆ ವಿಸರ್ಪ ಕಾಣಿಸಿಕೊಳ್ಳುವುದು.
ಕಲ್ಯಾಣಕಾರಕದಲ್ಲಿ ಪಿತ್ತಪ್ರಕೋಪ ಹಾಗೂ ಪೆಟ್ಟುಗಳಿಂದ ವಿಸರ್ಪರೋಗವು ಶೀಘ್ರವಾಗಿ ಹುಟ್ಟಿಕೊಳ್ಳುವುದು ಎಂದೂ ಇದರಲ್ಲಿ ಬಾವು ವಿಶೇಷವಾಗಿರುವುದೆಂದೂ ಇದರ ಪರಿಹಾರಕ್ಕೆ ಶೀತ ಆಹಾರ-ವಿಹಾರ ಔಷಧಗಳ ಪ್ರಯೋಗ ಮಾಡಬೇಕೆಂದು ಹೇಳಿದ್ದಾರೆ. ಅದಕ್ಕೂ ಮೊದಲು ವಮನ, ವಿರೇಚನಗಳನ್ನು ಮಾಡಿಸಿ ದೇಹ ಶುದ್ಧಿಗೊಳಿಸಬೇಕೆಂದಿದ್ದಾರೆ. ಈ ವಿಕಾರಕ್ಕೆ ಜ್ವರ ಹಾಗೂ ವಾತರಕ್ತರೋಗ ಚಿಕಿತ್ಸೆ ಮಾಡಬೇಕಾಗುತ್ತದೆ.
· ತುಪ್ಪವನ್ನು ನೂರು ಸಾರೆ ನೀರಿನಲ್ಲಿ ತೊಳೆದು ಅದಕ್ಕೆ ಸರ್ಜರಸ, ಜಸದ ಭಸ್ಮವನ್ನು ಸೇರಿಸಿ ಸ್ಥಾನಿಕವಾಗಿ ಹಚ್ಚಬೇಕು.
· ಮುತ್ತುಗ ಬೀಜಗಳನ್ನು ಸುಟ್ಟು ಅದರ ಬೂದಿಯನ್ನು ನಿಂಬೆರಸದಲ್ಲಿ ಸೇರಿಸಿ ಹಚ್ಚಬೇಕು. ಇಲ್ಲವೆ ಸೊನ್ನಕ್ಯಾವಿ(ಗೈರಿಕ)ವನ್ನು ನಿಂಬೆರಸದಲ್ಲಿ ಸೇರಿಸಿ ಹಚ್ಚಬಹುದು.
· ಪೇಟೆಯಲ್ಲಿ ದೊರಕುವ ನಿಶಾದಿ ಲೇಪವನ್ನು ಹಚ್ಚಿದರೆ ಉರುಪು, ನೋವುಗಳು ಬೇಗನೆ ಕಡಿಮೆ ಆಗುವುವು.
೧೭. ಆಮವಾತ (Rheumatism)
ಆಮ ಹಾಗೂ ವಾತ ಹೀಗೆ ಎರಡು ಬೇರೆ-ಬೇರೆ ಶಬ್ದಗಳಿಂದ ಕೂಡಿದ, ಆಮದ ಸ್ಥಾನ ಮತ್ತು ಪ್ರಕುಪಿತ ವಾತ ಇವುಗಳ ಗುಣಕರ್ಮಗಳನ್ನು ನಿರ್ದಿಷ್ಟವಾಗಿ ಸೇರಿಸಿ ಹೇಳಿರುವುದರಿಂದ ಇದನ್ನು ಪ್ರತ್ಯೇಕ ರೋಗವೆಂದು ಹೇಳಲಾಗಿದೆ. ಇದರಲ್ಲಿ ಸಂದುವಾತ ಹಾಗೂ ವಾತರಕ್ತಗಳೆಂದು ಎರಡು ವಿಧ. ಪುರುಷರಿಗಿಂತ ವಿಶೇಷವಾಗಿ ಸ್ತ್ರೀಯರಲ್ಲಿ ಕಾಣಿಸಿಕೊಳ್ಳುವುದು. ಕೈ-ಕಾಲು, ಸಣ್ಣ ಮೂಳೆಗಳ ಸಂಧಿಗಳಲ್ಲಿ ಪ್ರಾರಂಭಿಸಿ ಕ್ರಮೇಣ ದೊಡ್ಡ ಸಂಧಿಗಳನ್ನು ಪೀಡಿಸುವುದು.
ಕಾರಣಗಳು:ವಿರುದ್ಧ ಆಹಾರ, ವಿಲಕ್ಷಣ ಚೇಷ್ಟೆಗಳು, ಅಗ್ನಿಮಾಂದ್ಯ, ನಿಶ್ಚೇಷ್ಟತೆಯಿಂದ ಒಂದೆಡೆಗೆ ಕೂಡ್ರುವುದು, ಸ್ನಿಗ್ಧ ಭೋಜನ ಮಾಡಿದ ಕೂಡಲೇ ವಿಶ್ರಾಂತಿ/ವ್ಯಾಯಾಮ/ದಣಿವಾಗುವಂತಹ ಕೆಲಸ ಮಾಡುವುದರಿಂದ ಶರೀರದಲ್ಲಿ ಆಮದೋಷವುಂಟಾಗುವುದು. ಆಹಾರ ಸಂಯೋಗ, ಸಂಸ್ಕಾರ ಹಾಗೂ ಪ್ರಮಾಣ ಇತ್ಯಾದಿಗಳಲ್ಲಿ ಕಂಡಬರುವ, ಶರೀರಕ್ಕೆ ಒಗ್ಗದಿರುವ ಅಂಶಗಳಿಂದಲೂ ಆಮೋತ್ಪತ್ತಿ ಆಗುವುದು. ಇದು ಸಂದುಗಳಲ್ಲಿ ಸಂಚಿತವಾಗಿರುವಾಗ ಚಲನ-ವಲನಕ್ಕೆ ತುಂಬ ನೋವುಂಟಾಗುವುದು. ಆಮಾಂಶವು ಪಚನವಾದ ನಂತರವೇ ನೋವು-ಬಾವುಗಳು ಕಡಿಮೆ ಆಗುವುವು. ಇಲ್ಲದಿದ್ದರೆ ನೋವು ಕಾಣಿಸುತ್ತಿರುವುದು.
ಲಕ್ಷಣಗಳು: ಮೈ-ಕೈಗಳಲ್ಲಿ ನೋವು, ಅರುಚಿ, ಬಾಯಾರಿಕೆ, ಅಲಸ್ಯತೆ, ಮೈ ಭಾರ, ಜ್ವರ, ಅಜೀರ್ಣ ಹಾಗೂ ಸಂದುಗಳಲ್ಲಿ ಬಾವು ಕಂಡುಬರುವುದು. ಸ್ನಾಯು ಸಂಕೋಚ, ಬೆರಳುಗಳು ಸಂಕೋಚ, ಕೈಕಿರುಬೆರಳು ಸ್ವಲ್ಪ ತನ್ನ ಸ್ಥಾನದಿಂದ ದೂರವಾದಂತೆನಿಸುವುದು ಬೆರಳುಗಳಲ್ಲಿ ಸ್ವಲ್ಪ/ಹೆಚ್ಚು ಕಾರ್ಯ ಹಾನಿ. ಚರ್ಮದ ಒಳಭಾಗದಲ್ಲಿ ಪೇಶಿ-ಕಂಡರಾಗಳಲ್ಲಿ ಸಣ್ಣ ಸಣ್ಣ ಗಂಟುಗಳಾಗುವುವು. ಒಮ್ಮೊಮ್ಮೆ ಈ ರೋಗದ ಲಕ್ಷಣಗಳು ತಮ್ಮಷ್ಟಕ್ಕೆ ತಾವೇ ಹೋಗಿ ಮತ್ತೆ ಮರುಕಳಿಸಬಹುದು.
ಚಿಕಿತ್ಸೆ: ಲಂಘನ, ವಿರೇಚನ ಮಾಡಿಸಬೇಕು. ಅಜಮೋದಾದಿ ಚೂರ್ಣವನ್ನು ದಿನಕ್ಕೆರಡು ಸಾರೆ ಬಿಸಿನೀರಿನಲ್ಲಿ ಕೊಡುವುದರಿಂದ ವಾತಾನುಲೋಮುನವಾಗಿ ಆಮವಾತ ಕಡಿಮೆ ಆಗುವುದು.
· ಸ್ಥೂಲರೋಗಿಗೆ ಶುದ್ಧಗುಗ್ಗುಳ ಇಲ್ಲವೆ ಸಿಂಹನಾದಗುಗ್ಗುಳು, ಯೋಗರಾಜ ಗುಗ್ಗುಳಗಳನ್ನು ಕೊಡಬೇಕು.
· ಅಮವಾತಾದಿ ವಟಿ ಚೆನ್ನಾಗಿ ಕೆಲಸ ಮಾಡುವುದು.
· ಮಹಾರಾಸ್ನಾದಿ ಕಾಢಾವನ್ನು ಮೇಲಿನ ಔಷಧಿಗಳೊಡನೆ ಕೊಡಬೇಕು.
· ಉರಿ, ಶೋಥ(ಬಾವು) ಹೆಚ್ಚಾಗಿದ್ದರೆ ಶೀತಲೇಪ ಹಾಕಬೇಕು.
· ನೋವಿನ ಭಾಗಕ್ಕೆ ಹಚ್ಚಲು ಕರಂಜ ತೈಲ, ಸೈಂಧವಾದಿ ತೈಲ, ಮಹಾ ವಿಷಗರ್ಭ ತೈಲ ಸೂಕ್ತವಿವೆ.
· ಪಥ್ಯ-ಬಿಸಿನೀರು, ಕೆನೆ ತೆಗೆದ ಹಾಲು, ಬೆಣ್ಣೆ ತೆಗೆದ ಮಜ್ಜಿಗೆ ತೆಗೆದುಕೊಳ್ಳಬೇಕು. ಅಜೀರ್ಣ-ಮಲಬದ್ಧತೆಗಳಾಗದಂತೆ ನೋಡಿಕೊಳ್ಳಬೇಕು.
೧೮. ವಾತರಕ್ತ (Gout)
ವಾತರಕ್ತ – ಆಮರಸ ಪೋಷಿತವಾದ ರಕ್ತವು ಪ್ರಕುಪಿತ ವಾತದೊಡನೆ ಸೇರಿದಾಗ ವಾತರಕ್ತ ರೋಗವುಂಟಾಗುತ್ತದೆ. ಇದರಲ್ಲಿ ವಾತದೋಷ ಪ್ರಧಾನವಾಗಿದ್ದು ರಕ್ತವು ದೂಷ್ಯವೆನಿಸುತ್ತದೆ. ದುಷ್ಟ ರಕ್ತವು ವಾತದ ಗತಿಯನ್ನು ಅಡ್ಡಿಪಡಿಸುವುದರಿಂದ ಹಾಗು ವಾತಪ್ರಕೋಪವಾದಾಗ ಈ ರೋಗವಾಗುವುದು ಹಾಗೂ ಇದು ಆಮವಾತಕ್ಕಿಂತಲೂ ಹೆಚ್ಚಿನ ನೋವನ್ನುಂಟು ಮಾಡುವುದು. ಇದು ಹೆಚ್ಚಾಗಿ ಯುವಕರಿಗೆ, ಒಳ್ಳೆಯ ಭೋಜನ, ಸುಖವಾದ ಹಾಸಿಗೆ ಆಶ್ರಯಿಸುತ್ತ ಶ್ರಮಪಡದವರಲ್ಲಿ ಕಂಡುಬರುತ್ತದೆ.
ಕಾರಣ: ವಿರುದ್ಧಾಹಾರ, ವಿದಾಹಕರ, ಆಹಾರ ರಕ್ತವನ್ನು ಅಶುದ್ಧಗೊಳಿಸುವ ಆಹಾರ, ಅಕಾಲ ನಿದ್ರೆ, ರಾತ್ರಿ ಜಾಗರಣೆ, ಕೋಪ, ಅತಿ ಮೈಥುನಗಳಿಂದ, ವಾತಪ್ರಕೋಪ ಆಹಾರ-ವಿಹಾರ ಸೇವನೆಗಳಿಂದ ವಾತವು ರಕ್ತದಿಂದ ತಡೆಯಾದಾಗ ಆ ಜಾಗದಲ್ಲಿ ಈ ರೋಗವು ಕಾಣಿಸಿಕೊಳ್ಳುವುದು.
ಲಕ್ಷಣಗಳು: ವಾತರಕ್ತದಲ್ಲಿ ಸಂದುಗಳಲ್ಲಿ ಸ್ತಬ್ಧವಾದ ಮತ್ತು ಬಿರುಸಾದ ಬಾವು ಇರುವುದು. ಒಳಗೆ ಅತ್ಯಂತ ನೋವು ಮತ್ತು ಉರಿಗಳಿರುವುವು. ಶೋಥವು ಗಂಟು-ಗಂಟಾಗಿದ್ದು ಪಾಕವಾಗುವುದುಂಟು. ಮಲಸಂಚಯವು ಆಳವಾಗಿರುವುದರಿಂದ ಪ್ರಕುಪಿತವಾತವು ವೇಗವಾಗಿ ಅಸ್ಥಿಸಂಧಿ, ಮಜ್ಜೆ ಭಾಗಗಳಲ್ಲಿ ಕತ್ತರಿಸಿದಂತೆ ಹೆಚ್ಚಾದ ನೋವನ್ನು ಮತ್ತು ಸಂಧಿ ಸಂಕೋಚವನ್ನುಂಟು ಮಾಡುತ್ತದೆ. ಚರ್ಮವು ಶ್ಯಾಮವರ್ಣ ಹಾಗೂ ಒಣಗಿದಂತೆ ಕಾಣುವುದು, ಸಂಧಿ ಸಂಕೋಚತೆಯಿಂದ ಚಲನೆಯು ಕಷ್ಟವಾಗುವುದು. ಶೀತ ಹಾಗೂ ಉಷ್ಣವಾದ ಸ್ಪರ್ಶದಿಂದಲೂ ಸಹನೆ ಆಗುವುದಿಲ್ಲ. ವ್ರಣವಾದ ಸ್ಥಳದಿಂದ ಲಸಿಕೆ ಜಿನುಗುತ್ತಲಿರುವುದು. ಅಲ್ಲದೆ ಆಯಾ ದೋಷದ ಪ್ರಾಬಲ್ಯಕ್ಕನುಸಾರ ಇನ್ನಿತರ ಲಕ್ಷಣಗಳಿರುವುವು.
ಉಪದ್ರವಗಳು: ನಿದ್ರಾನಾಶ, ಅರೋಚಕತೆ, ಶ್ವಾಸ, ಗಾಯವಾಗಿದ್ದರೆ, ಮಾಂಸದ ಕೊಳೆತ, ಶಿರಸ್ಸು ಹಿಡಿದುಕೊಳ್ಳುವುದು, ಮದ, ಮೂರ್ಛೆ, ತೃಷ್ಣಾ, ಜ್ವರ ಮುಂತಾದವು ವಾತರಕ್ತದ ಉಪದ್ರವಗಳೆನಿಸಿವೆ.
ಚಿಕಿತ್ಸೆ: ಸ್ನೇಹನ ಚಿಕಿತ್ಸೆ ಮಾಡಿ ನಂತರ ಸಿರಾವ್ಯಧ ಮೂಲಕ ರಕ್ತಸ್ರಾವ ಮಾಡಿಸಬೇಕು. ವಿರೇಚನಕ್ಕೆ ಸ್ನೇಹಲ ಔಷಧಿಯನ್ನೇ ಕೊಡಬೇಕು. ನಂತರ ಅಮೃತಬಳ್ಳಿಸ್ವರಸಕ್ಕೆ ಔಡಲೆಣ್ಣೆ ಸೇರಿಸಿ ಕುಡಿಸುವುದರಿಂದ ಉಗ್ರವಾಗಿರುವ ವಾತರಕ್ತ ಕೂಡ ಶಮನವಾಗುವುದು.
· ಹಿಪ್ಪಲಿ ಗಿಡದ ಚೆಕ್ಕೆಯ ಕಷಾಯವನ್ನು ಒಂದರಿಂದ ಎರಡು ಔಂಸುಗಳಷ್ಟು ದಿನಕ್ಕೆ ೨ ರಿಂದ ೩ ಸಾರೆ ಕೊಡಬೇಕು.
· ಕೈಶೋರ ಗುಗ್ಗುಳು, ಪಂಚತಿಕ್ತ ಘೃತ ಗುಗ್ಗುಳು, ವಾತರಕ್ತಾಂತಕ ರಸ-ಔಷಧಿಗಳು ಚೆನ್ನಾಗಿ ಕಾರ್ಯಮಾಡುತ್ತವೆ.
· ಮಹಾಮಂಜಿಷ್ಟಾದಿ ಕಾಢಾ ಸಾರಿವಾದ್ಯಾರಿಷ್ಟಗಳನ್ನು ೧ ರಿಂದ ೨ ಚೌಂಸುಗಳಷ್ಟು ದಿನಕ್ಕೆ ೨ ಸಾರೆ ರಕ್ತಶುದ್ಧಿ ಆಗಲು ಕೊಡಬೇಕು.
· ಸಂದು ನೋವಿಗೆ ಹಚ್ಚಲು ಗುಡುಚ್ಯಾದಿ ತೈಲ, ಪಿಂಡ ತೈಲಗಳು ಉಪಯುಕ್ತ.
ಕಲ್ಯಾಣಕಾರಕದಲ್ಲಿ ಈ ವಿಕಾರಕ್ಕೆ ರಾಸ್ನಾದಿ ಲೇಪ, ಮುದ್ಗಾದಿ ಲೇಪ, ಪುನರ್ನವಾದಿ ಲೇಪ, ಮುಸ್ತಾದಿ ಲೇಪಗಳನ್ನು ಮೇಲೆ ಹಚ್ಚಲು ಹೇಳಿದ್ದಾರೆ. ಆಡಿನ ಹಾಲು, ಟಂಡುಕಾದಿ ದುಗ್ಧಗಳನ್ನು ವಿಶೇಷವಾಗಿ ಸೇವಿಸಲು ಆದೇಶಿಸಿದ್ದಾರೆ. ವಾತರಕ್ತ ಹಾಗು ರಕ್ತಮೋಕ್ಷಣ, ಬಸ್ತಿ ಚಿಕಿತ್ಸೆ, ಉಪನಾಹ, ಶೀತಲವಾದ ಮಧುರ, ತಿಕ್ತ, ಕಷಾಯ ರಸಗಳನ್ನು ಸೇವಿಸುತ್ತಿರುವವನಿಗೆ ವಾತರಕ್ತ ಇಲ್ಲವೆ ರಕ್ತಪಿತ್ತಗಳು ದೂರವಾಗುತ್ತವೆ. (ಕ.ಅ.೯, ಶ್ಲೋಕ, ೩೫-೪೯)
ಪಥ್ಯ: ಆಹಾರಕ್ಕೆ ಬೇಯಿಸಿದ ಹಳೆಧಾನ್ಯ ಒಳ್ಳೆಯದು. ತೊಗರೆ, ಕಡಲೆ, ಹೆಸರು, ಸಾರಂಗಿ ಬೇಳೆಗಳ ಸಾರಿಗೆ ಹೆಚ್ಚು ತುಪ್ಪವನ್ನು ಹಾಕಿ ಉಣ್ಣಲು ಹೇಳಬೇಕು. ಅಣ್ಣೆಸೊಪ್ಪು, ಗಣಿಕ ಸೊಪ್ಪು, ಚಕ್ಕೋತ ಸೊಪ್ಪು, ಬಸಳೆ – ಇವನ್ನು ಸೌವರ್ಚಲ ಲವಣದೊಂದಿಗೆ ಉಪಯೋಗಿಸಬೇಕು. ಹಸು-ಎಮ್ಮೆಗಳ ಹಾಲನ್ನು ಉಪಯೋಗಿಸಬಹುದು.
೧೯. ಗೃಧ್ರಸೀ (Sciatica)
ಟೊಂಕದ ಮಣಿಶಿರದಿಂದ ಹೊರಡುವ ಸಯಾಟಿಕಾ ನರದ ಮೇಲೆ ಒತ್ತಡ ಬೀಳುವುದರಿಂದ ಹೊರಡುವ ನೋವು ಪೃಷ್ಠ, ತೊಡೆಯ ಹಿಂಭಾಗ, ಮೊಣಕಾಲು ಕೆಳಗಿನ ಮೀನಗಂಡ ಹಾಗೂ ಪಾದದ ಹಿಂಭಾಗದವರೆಗೆ ಒಂದೇ ಸಮನೆ ಹೊಡೆಯುವುದು/ಸೆಳೆಯುವುದು. ಓಡಾಡಲು/ಕೆಲಸ ಮಾಡಲು ತುಂಬ ತೊಂದರೆ ಆಗುವುದು. ಸಂಪೂರ್ಣ ವಿಶ್ರಾಂತಿ ತೆಗೆದುಕೊಂಡರೆ ಕಡಿಮೆ ಆಗುವುದು. ಓಡಾಡಿದರೆ ಮತ್ತೆ ಪ್ರಾರಂಭವಾಗುವುದು. ಇದೇ ವಿಕಾರಕ್ಕೆ ‘ಗೃಧ್ರಸೀ’ ಎನ್ನುವರು.
ಚಿಕಿತ್ಸೆ: ಆಚಾರ್ಯರು ಈ ವಿಕಾರಕ್ಕೆ ರಕ್ತಮೋಕ್ಷಣ ಮಾಡಿ ವಾತಹರ ಚಿಕಿತ್ಸೆ ಮಾಡಬೇಕೆಂದು ಹೇಳಿದ್ದಾರೆ. (ಕ.ಅ೧೨, ಶ್ಲೋಕ.೪೧)
· ರೋಗಿಗೆ ೩ ವಾರಗಳವರೆಗೆ ಸಂಪೂರ್ಣ ವಿಶ್ರಾಂತಿ ಅವಶ್ಯ.
· ಗುಲಗಂಜಿ/ಧತೂರ ಎಲೆಗಳನ್ನು ನೀರಿನಲ್ಲಿ ಅರೆದು ಹೊಡೆತದ ಭಾಗಕ್ಕೆ ಹಚ್ಚಬೇಕು. ಸೈಂಧವಾದಿ ತೈಲವನ್ನು ಮೇಲ್ಭಾಗ್ಕಕೆ ಹಚ್ಚಬಹುದು.
· ಯೋಗರಾಜ ಗುಗ್ಗುಳ + ರಾಸ್ನಾಸಪ್ತಕ ಕಷಾಯ
· ಬೃಹತ್ ವಾತ ಚಿಂತಾಮಣಿ, ವಾತಗಜಾಂಕುಶ ರಸ, ಸಮೀರ ಪನ್ನಗಗಳನ್ನು ವೈದ್ಯರ ಸಲಹೆಯ ಮೇರೆಗೆ ತೆಗೆದುಕೊಳ್ಳಬೇಕು.
೨೦. ಅರ್ದಿತವಾತ (Facial paralysis)
ಮುಖದ ನರಕ್ಕೆ ಬಾವು ಇಲ್ಲವೆ ಒತ್ತಡವು ಕಿವಿಭಾಗದಿಂದ ಬರುವುದರಿಂದ ಆ ನರದ ಕ್ರಿಯೆ ಪೂರ್ಣ ಇಲ್ಲವೆ ಭಾಗಶಃ ನಿಲ್ಲುವುದು. ಅದರಿಂದ ಮುಖದ ಅರ್ಧಭಾಗದ ಕ್ರಿಯೆಗಳೆಲ್ಲ ಇಚ್ಛಿತವಾಗಿ ನಡೆಯುವುದಿಲ್ಲ. ಬಾಯಿ ಮುಚ್ಚಲು ಹೋದರೆ ತುಟಿಗಳನ್ನು ಪೂರ್ಣವಾಗಿ ಮುಚ್ಚಲು ಸಾಧ್ಯವಾಗುವುದಿಲ್ಲ. ಅರ್ಧಭಾಗವು ತೆರೆದಂತಿರುವುದು. ಮಾತನಾಡಲು ನಾಲಗೆ ತೊದಲಿಸುವುದು. ಊಟ ಮಾಡುವಾಗಲೂ ನಾಲಗೆ ಸಹಕರಿಸುವುದಿಲ್ಲ. ಸ್ವಲ್ಪ ಲಾಲಾರಸ ಬರುವುದು. ಕಣ್ಣಿನ ರೆಪ್ಪೆಯನ್ನು ಪೂರ್ಣ ಮುಚ್ಚಲು ಸಾಧ್ಯವಾಗದು. ಇದು ಕೂಡ ಪ್ರಕುಪಿತ ವಾತದುಷ್ಟಿಯೇ.
ಆಕಸ್ಮಾತ್ತಾಗಿ ಬಂದ ಅತಿಯಾದ ದುಃಖ, ಚಿಂತೆ, ಪೆಟ್ಟು, ಕೆಲವಿಧ ಜ್ವರ, ಅತಿಯಾದ ಮದ್ಯಪಾನ-ಮೈಥುನ, ಚಳಿಗಾಳಿಗೆ ಮುಕ ಒಡ್ಡುವುದರಿಂದ ಅರ್ದಿತರೋಗ ಬರುವುದು.
ಚಿಕಿತ್ಸೆ: ಅರ್ದಿತ ವಾತರೋಗಿಗೆ ಊಟಕ್ಕೆ ಕೊಡದೆ ಹುಳಿರಸಗಳನ್ನು ಇಲ್ಲವೆ ಮೊಸರನ್ನು ಕುಡಿಸಿ ನಾನಾ ಪ್ರಕಾರದ ಸ್ವೇದನ ವಿಧಿಗಳಿಂದ ಸ್ವೇದನ ಮಾಡಿಸಬೇಕು. ಅರ್ಕತೈಲದಿಂದ ಮಾಲೀಶ ಮಾಡಬೇಕು. ಕಾಸಾದಿ ತೈಲದಿಂದ ನಸ್ಯ ಮಾಡಿಸಬೇಕು. ಇದರಿಂದ ಅರ್ದಿತ ವಾತವು ನಿವಾರಣೆ ಆಗುವುದೆಂದು ಶಾಸ್ತ್ರದಲ್ಲಿ ಹೇಳಲಾಗಿದೆ. (ಕ.ಅ.೧೨, ಶ್ಲೋಕ ೩೭,೪೦)
· ಮಾದಳ ಹಣ್ಣಿನ ರಸವನ್ನು ಒಂದು ಚಿಕ್ಕ ವಾಟಕಾದಷ್ಟು ಆಕಳ ಹಾಲಿನೊಡನೆ ಕುಡಿಯಲು ಕೊಡಬೇಕು.
· ಬೃಹತ್ ವಾತ ಚಿಂತಾಮಣಿ, ವಾತಗಜಾಂಕುಶ ರಸ, ಸಮೀರ ಪನ್ನಗಗಳನ್ನು ಎರಡರಿಂದ ಐದು ಗ್ರೇನುಗಳಷ್ಟು ದಿನಕ್ಕೆ ಎರಡು ಸಾರೆ ಬಿಸಿನೀರು ಇಲ್ಲವೆ ತುಪ್ಪದಲ್ಲಿ ಕೊಡಬೇಕು.
· ಮುಖದ ವ್ಯಾಯಾಮ ಅವಶ್ಯ.
೨೧. ಪಕ್ಷಾಘಾತ (Paralysis)
ದೇಹದ ಒಂದು ಭಾಗವು ಸಂಪೂರ್ಣ/ಭಾಗಶಃ ನಿಷ್ಕ್ರಿಯವಾಗುವುದು. ಈ ವಿಕಾರದಲ್ಲಿ ಒಮ್ಮೊಂದೊಮ್ಮೆಲೆ ವಾತದ ಆವೇಗ ಬಂದು ಶರೀರದ ಒಂದು ಭಾಗ ಶೂನ್ಯವಾಗುತ್ತ ನಿಷ್ಕ್ರಿಯವಾಗುತ್ತದೆ. ಒಂದೊಂದು ಸಾರೆ ೨-೩ ಆವೇಗಗಳು ಮೇಲಿಂದ ಮೇಲೆ ಬರಬಹುದಾಗಿದೆ. ಮೆದುಳಿನಲ್ಲಿ ಅತಿಯಾದ ರಕ್ತಸ್ರಾವವಾದರೆ ಅದು ಹೆಪ್ಪುಗಟ್ಟಿ ಸ್ರೋತಸ್ಸುಗಳನ್ನು ಅವರೋಧ ಮಾಡುವುದರಿಂದ ಸ್ಮೃತಿ ತಪ್ಪಬಹುದು. ರಕ್ತಸ್ರಾವ ಸ್ವಲ್ಪ ಪ್ರಮಾಣದಲ್ಲಾಗಿದ್ದರೆ ಅದು ಕರಗಿ ಇಲ್ಲವೆ ರಕ್ತದ ಪೂರೈಕೆ ಇನ್ನಿತರ ಸಮಾನಾಂತರ ನರಗಳಿಂದ ಪ್ರಾರಂಭವಾದರೆ ರೋಗಿ ಚೇತರಿಸಿಕೊಳ್ಳಲಾರಂಭಿಸುತ್ತಾನೆ. ಇಲ್ಲವೆ ಸನ್ಯಾಸ (coma) ಅವಸ್ಥೆಯಲ್ಲಿಯೇ ಬಹುಕಾಲವಿದ್ದು ಮರಣವನ್ನಪ್ಪಬಹುದು. ಕೆಲವು ಸಂದರ್ಭಗಳಲ್ಲಿ ರೋಗಿ ತಿಂಗಳುಗಟ್ಟಲೆ ಸನ್ಯಾಸಾವಸ್ಥೆಯಲ್ಲಿದ್ದು ಸುಧಾರಿಸಿಕೊಂಡ ಉದಾಹರಣೆಗಳೂ ಇವೆ. ರೋಗಿ ಚಿಕಿತ್ಸೆಯಿಂದ ಸ್ವಲ್ಪ ಗುಣಮುಖನಾದರೂ ಅವನಿಗೆ ಆ ಭಾಗದಲ್ಲಿ ಮೊದಲಿನಂತೆ ಶಕ್ತಿ ಬರುವುದಿಲ್ಲ.
ಇದು ಸಾಮಾನ್ಯವಾಗಿ ಮುಪ್ಪಿನ ಕಾಲದಲ್ಲಿ ಬರುವ ರೋಗವಾಗಿದೆ. ಅತಿ ಶ್ರಮ, ಮನೋ ಆಘಾತ, ತೀಕ್ಷ್ಣ ಭೋಜನ, ಮದ್ಯಪಾನ, ಶರೀರದ ರಕ್ತವಾಹಿನಿಗಳಲ್ಲಿ ಕ್ಷಾರದಂತಹ ಆವರಣವಾಗಲಾರಂಭಿಸುತ್ತದೆ. ಇದರಿಂದ ರಕ್ತವಾಹಿನಿಗಳು ತಮ್ಮ ಕಾರ್ಯಕ್ಷಮತೆ ಕಳೆದುಕೊಳ್ಳುವುದರ ಕಾರಣ ರಕ್ತದೊತ್ತಡವು ಹೆಚ್ಚಲಾರಂಭಿಸುತ್ತದೆ. ರಕ್ತವು ಅತಿ ವೇಗದಿಂದ ಹರಿದಾಡುವುದರಿಂದ ಮೆದುಳಿನ ರಕ್ತನಾಳ ಹರಿದು ಅದರಿಂದ ರಕ್ತವು ಹೊರಬರಲಾರಂಭಿಸುತ್ತದೆ. ಆಗ ಅರ್ಧಾಂಗವಾತವಾಗುತ್ತದೆ. ಇವರಲ್ಲಿ ದೈಹಿಕ ಕಾರಣಗಳ ಜೊತೆಗೆ ವಿಶೇಷವಾಗಿ ಮಾನಸಿಕ ಸಂತಾಪ ಸೇರುತ್ತದೆ. ತಾಮಸಿಗಳು, ಸ್ವಭಾವತಃ ಸಿಟ್ಟಿನಸ್ವಭಾದವರಲ್ಲಿ ಈ ವಿಕಾರ ಹೆಚ್ಚು. ಹೆಚ್ಚಾಗಿ ಮಾನಸಿಕ ತಾಪ, ಜಗಳ, ಸಿಟ್ಟು, ಮನೋದ್ರೇಕ ಮುಂತಾದ ಸಂದರ್ಭಗಳಲ್ಲಿಯೇ ಪಕ್ಷಾಘಾತವಾಗುವುದು. ರೋಗಿ ಮೂರ್ಛಿತನಾಗಿ ಇಲ್ಲವೆ ನಿಶ್ಚೇಷ್ಚಿತನಾಗಿ ಬಿದ್ದಾಗಲೇ ಇದರ ಕಲ್ಪನೆ ಆಗುವುದು.
ಈ ರೋಗವಾಗುವ ಪ್ರಾರಂಭದಲ್ಲಿ ತಲೆತಿರುಗುವಿಕೆ, ಅಶಕ್ತತನ, ಗ್ಲಾನಿ, ಸಿಡುಕುತನ ಮೊದಲಾದ ಲಕ್ಷಣಗಳು ಕಂಡುಬರುತ್ತವೆ. ಈ ವಿಕಾರವಾದಾಗ ಮಲ-ಮೂತ್ರಗಳು ಗೊತ್ತಾಗದಂತೆ ಹೋಗುವುವು. ಗಂಟಲಿನಲ್ಲಿ ಗುರು-ಗುರುಶಬ್ಧ, ರೋಗಿ ಎಚ್ಚರವಿಲ್ಲದೆ ಗೊರಕೆ ಹೊಡೆಯುವುದು, ಬಾಯಿ ಸೊಟ್ಟಾಗುವುದು, ದೇಹದ ಅರ್ಧಭಾಗ ಅಲುಗಾಡದೆ ತಣ್ಣಗಾಗಿ ನಿಲ್ಲುವುದು, ಮುಖದ ಬಲಭಾಗ ಸೊಟ್ಟುಗಾಗಿದ್ದರೆ ಕೆಳ ಮೈ ಎಡಭಾಗ ಶೂನ್ಯವಾಗಿರುವುದು. ಮುಖದ ಎಡಭಾಗ ಸೊಟ್ಟಗಾಗಿದ್ದರೆ ಕೆಳಮೈಯ ಬಲಭಾಗ ಶೂನ್ಯವಾಗಿರುವುದು. ಮುಖದ ಎಡಭಾಗ ಎಡಭಾಗ ಸೊಟ್ಟಗಾಗಿದ್ದರೆ ಕೆಳಮೈಯ ಬಲಭಾಗ ಶೂನ್ಯವಾಗಿರುವುದು. ರೋಗಿಯ ಬಾಯಿಯಿಂದ ಜೊಲ್ಲು, ಕಣ್ಣಿನಿಂದ ನೀರು, ರೋಗಿಗೆ ಎಚ್ಚರವಾದೊಡನೆ ತನಗೇನೋ ಆಗಿದೆ, ಏಳಲು, ಕೈಯಿಂದ ಹಿಡಿಯಲು ಬರುತ್ತಿಲ್ಲವೆನಿಸಿ – ಮನೋ ಆತಂಕ ಪ್ರಾರಂಭವಾಗುತ್ತದೆ ಕೆಲವರು ಅಳಲಾರಂಭಿಸುತ್ತಾರೆ.
ಚಿಕಿತ್ಸೆ: ಈ ರೋಗಿಗೆ ಚಿಕಿತ್ಸೆ ಪ್ರಾರಂಭಿಸುವುದಕ್ಕಿಂತ ಮೊದಲು ಚೆನ್ನಾಗಿ ವಿರೇಚನ ಮಾಡಿಸಿ ಆಸ್ಥಾಪನ ಬಸ್ತಿ ಮೊದಲಾದ ವಾತರೋಗದ ವಿಶೇಷ ಚಿಕಿತ್ಸೆ ಮಾಡಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
ಮೈಗೆ ಹಚ್ಚಲು ಗುಂಜಾತೈಲ, ರಸೋನಾದಿ ತೈಲ, ಧನ್ವಂತರಿ ತೈಲ, ನಾರಾಯಣ ತೈಲ, ಮಹಾ ಮಾಷತೈಲ, ಬಲಾ ತೈಲ ಮುಂತಾದವುಗಳನ್ನು ಉಪಯೋಗಿಸಬೇಕು.
ಮಹಾಬಲ್ಯಾದಿ ಕ್ವಾಥ, ಶತಾವರಿ ಘೃತ, ಬೃಹತ್ ವಾತ ಚಿಂತಾಮಣಿ, ರಸರಾಜರಸ, ವಾತ ಗಜಾಂಕುಶ ರಸ, ಏಕಾಂಗವೀರ – ಮೊದಲಾದ ಔಷಧಿಗಳನ್ನು ವೈದ್ಯರ ಸಲಹೆಯ ಮೇರೆಗೆ ಕೊಡಬೇಕು.
ನಾಲಿಗೆ ತೊದಲುತ್ತಿದ್ದರೆ ಆಕಲ್ಕರೆಯನ್ನು ನಿಂಬೆಹಣ್ಣಿನ ರಸದಲ್ಲಿ ತೇಯ್ದು ನಾಲಿಗೆಗೆ ನಿತ್ಯ ೨-೩ ಸಾರೆ ಹಚ್ಚಬೇಕು.
ಈ ರೋಗಿಗಳಿಗೆ ಅಂಗಚಿಕಿತ್ಸೆ(Physio therapy)ಬಹುಮುಖ್ಯ.
ಪಥ್ಯ: ಹಾಲು, ಎಳೆ ತೆಂಗಿನ ನೀರು, ಅಕ್ಕಿ ಅನ್ನ, ಭತ್ತದರಳಿನ ಗಂಜಿ, ಗೋದಿ ಸಜ್ಜಿಗೆ, ಅನ್ನ ಹಾಲು, ಬೆಣ್ಣೆ-ತುಪ್ಪಗಳನ್ನು ಕೊಡಬೇಕು. ಸಂಪೂರ್ಣ ಮಾನಸಿಕ, ದೈಹಿಕ ವಿಶ್ರಾಂತಿ ಅವಶ್ಯ. ಕಾಮ-ಕ್ರೋಧಾದಿಗಳನ್ನು ಬಿಡಬೇಕು. ರೋಗಿಯನ್ನು ಆಯಾಸವಾಗದಂತೆ ತಿರುಗಾಡಿಸಬೇಕು. ಬೆಚ್ಚಗಿರುವ ಬಟ್ಟೆ ಹಾಕಬೇಕು. ರೋಗವಾದ ಭಾಗಕ್ಕೆ ತಣ್ಣಗಿನ ಗಾಳಿ ಬೀಸದಂತೆ ನೋಡಿಕೊಳ್ಳಬೇಕು.
ಅಸಾಧ್ಯ ರೋಗಿ: ಶರೀರವೆಲ್ಲ ಊತಬಂದಿರುವ, ಸ್ಪರ್ಶಜ್ಞಾನ ಗೊತ್ತಾಗದ, ಆಧ್ಮಾನವುಳ್ಳ, ಕಂಪವುಳ್ಳ, ಅತಿಯಾದ ವಾತಪೀಡೆಯುಳ್ಳ, ಶರೀರವೆಲ್ಲ ಒಣಗಿದ ರೋಗಿಯು ಚಿಕಿತ್ಸೆಗೆ ಅಸಾಧ್ಯನೆಂದು ಹೇಳಿದ್ದಾರೆ. (ಕ.ಅ.೧೨, ಶ್ಲೋಕ-೩೩)
ಜೈನ ವೈದ್ಯಕೀಯ ಪರಂಪರೆ: ೧೯. ಸಾಮಾನ್ಯ ರೋಗಗಳ ಚಿಕಿತ್ಸೆ (೪)
೨೨. ಕ್ರಿಮಿ ವಿಕಾರಗಳು (Worms infestation)
ಶರೀರದಲ್ಲಿ ಕ್ರಿಮಿವಿಕಾರಗಳು ಉತ್ಪನ್ನವಾದರೆ ಶಿರಸ್ಸು-ಹೃದಯಭಾಗಗಳಲ್ಲಿ ಅತಿಯಾದ ನೋವು ಉಬ್ಬಳಿಕೆ ಹಾಗೂ ವಾಂತಿ, ಶೀನು ಹಾಗೂ ಜ್ವರಗಳು, ಮೇಲಿಂದ ಮೇಲೆ ಭೇದಿ, ಭ್ರಮೆ, ಹೃದ್ರೋಗ ಮೊದಲಾದ ವಿಕಾರಗಳಾಗುತ್ತವೆಂದು ಕಲ್ಯಾಣಕಾರಕದಲ್ಲಿ ಹೇಳಲಾಗಿದೆ. ಆಯುರ್ವೇದದಲ್ಲಿ ಬಾಹ್ಯ ಕ್ರಿಮಿಗಳು – ಅಂತಃ ಕ್ರಿಮಿಗಳು ಎಂದು ಮುಖ್ಯವಾಗಿ ಎರಡು ಭೇದಗಳನ್ನು ಮಾಡಿದ್ದಾರೆ. ಪುರೀಷಜ, ಶ್ಲೇಷ್ಮಜ, ಶೋಣಿತಜ (ರಕ್ತಜ) ಮತ್ತು ಮಲಜಗಳೆಂದು, ಇಲ್ಲಿ ಮುಖ್ಯವಾಗಿ ಹೊಟ್ಟೆಯಲ್ಲಾಗುವ ಜಂತು ವಿಕಾರಗಳನ್ನು ನೋಡೋಣ.
ಜಂತು ವಿಕಾರವು ಜಗತ್ತಿನಲ್ಲೆಲ್ಲ ಸಾಮಾನ್ಯವಾಗಿ ಹರಡಿದ್ದರೂ ಉಷ್ಣವಲಯ ಪ್ರದೇಶಗಳಲ್ಲಿ ವಿಶೇಷವಾಗಿ ಕಾಣಿಸಿಕೊಳ್ಳುತ್ತದೆ. ನೈರ್ಮಲ್ಯವಿಲ್ಲದ ವಾತಾವರಣವೇ ಈ ಕ್ರಿಮಿಗಳು ಹುಟ್ಟುವುದಕ್ಕೆ ಮುಖ್ಯ ಕಾರಣ. ಆದ್ದರಿಂದ ಸ್ವಚ್ಛತೆಗೆ ಮಹತ್ವವನ್ನೀಯದ ಮಕ್ಕಳಲ್ಲಿ ಕೊಳಚೆ ಪ್ರದೇಶಗಳಲ್ಲಿ ವಾಸಿಸುವವರಲ್ಲಿ ಮಾಂಸಾಹಾರಿಗಳಲ್ಲಿ ಈ ವಿಕಾರವು ವಿಶೇಷವಾಗಿ ಕಂಡುಬರುವುದು. ಸಾಮಾನ್ಯವಾಗಿ ಕಂಡುಬರುವ ಮೂರು ವಿಧ ಕ್ರಿಮಿಗಳ ವಿವರಗಳನ್ನು ಇಲ್ಲಿ ನೋಡೋಣ.
೧. ದುಂಡು ಕ್ರಿಮಿ(Round worm): ಅಸ್ಕಾರಿಸ್ ಲಂಬ್ರಿಕಾಯ್ಡಿಸ್ ಎಂದು ಕರೆಯಲ್ಪಡುವ ದುಂಡು ಜಂತು ಉಷ್ಣವಲಯದಲ್ಲಿ ವಾಸಿಸುವ ಮಕ್ಕಳಲ್ಲಿ ವಿಶೇಷವಾಗಿ ಕಂಡುಬರುತ್ತದೆ. ಇವಕ್ಕೆನೇ ಸಾಮಾನ್ಯವಾಗಿ ಎಲ್ಲರೂ ‘ಜಂತು’ ಎಂದು ಕರೆಯುವರು. ಇವು ಸಣ್ಣ ಕರುಳಿನ ಮೊದಲನೆಯ ಭಾಗದಲ್ಲಿ ಇರುತ್ತವೆ. ಈ ಒಂದು ಕ್ರಿಮಿ ದಿನವೊಂದಕ್ಕೆ ಎರಡು ಲಕ್ಷ ಮೊಟ್ಟೆಗಳನ್ನಿಡುವ ಶಕ್ತಿಯನ್ನು ಹೊಂದಿದೆ ಎಂದರೆ ವಾತಾವರಣವನ್ನು ಅದೆಷ್ಟು ಬೇಗನೆ ದೂಷಿಸಬಹುದೆಂಬುದನ್ನು ಊಹಿಸಬಹುದು. ಈ ಮೊಟ್ಟೆಗಳು ಮಲದ ಮೂಲಕ ದೇಹದಿಂದ ಹೊರಬಂದು ಸಾಮಾನ್ಯ ವಾತಾವರಣದಲ್ಲಿ ಆರು ತಿಂಗಳು ಕಾಲ ಬದುಕುವ ಶಕ್ತಿಯನ್ನು ಹೊಂದಿವೆ. ಇವೇ ಮೊಟ್ಟೆಗಳು ಮತ್ತೆ ಮಾನವನಲ್ಲಿ ಆಹಾರ ಇಲ್ಲವೆ ಪಾನೀಯಗಳ ಮೂಲಕ ದೇಹದಲ್ಲಿ ಸೇರಿ ಅಲ್ಪಾವಧಿಯಲ್ಲಿಯೇ ಬೆಳೆದು ದೊಡ್ಡ ಜಂತುಗಳಾಗುತ್ತವೆ.
೨. ಕೊಕ್ಕೆ ಹುಳು (Hook worm): ಈ ಹುಳ ವಿಕಾರ ಜಂತು ಹುಳಗಳಿಗಿಂತ ಗಂಭೀರವಾದುದು. ಇವು ತಮ್ಮ ಕೊಕ್ಕೆಯಂತಹ ಮೊನಚಾದ ಬಾಯಿಯಿಂದ ಕರುಳುಗಳನ್ನು ಹಿಡಿದುಕೊಂಡು ಅತೀ ತೀವ್ರ ಸ್ವರೂಪದಲ್ಲಿ ಬೆಳೆಯಲಾರಂಭಿಸುವುವು. ಒಂದು ಜಂತು ದಿನವೊಂದಕ್ಕೆ ಒಂದು ಕೋಟಿಯಷ್ಟು ಮೊಟ್ಟೆಗಳನ್ನಿಡುವುದು ಎಂದರೆ ಆದರೆ ಬೆಳವಣಿಗೆ ಹೇಗಾಗುವುದು ಎಂದು ಊಹಿಸಬಹುದು. ಇದು ವ್ಯಕ್ತಿಯಲ್ಲಿ ಮುಖ್ಯವಾಗಿ ರಕ್ತಹೀನತೆಯನ್ನುಂಟು ಮಾಡುವುದು. ಈ ಕ್ರಿಯೆ ವ್ಯಕ್ತಿಯಲ್ಲಿ ತುಂಬ ನಿಧಾನವಾಗಿಒ ನಡೆಯುತ್ತಿರುವುದರಿಂದ ಬೇಗನೆ ಗೊತ್ತಾಗುವುದಿಲ್ಲ.
ಗ್ರಾಮಾಂತರ ಪ್ರದೇಶಗಳಲ್ಲಿ ಹೊಲ ಗದ್ದೆಗಳ ಬಳಿ, ಬಯಲಿನಲ್ಲಿ, ನಡೆದಾಡುವ ರಸ್ತೆಗಳ ಪಕ್ಕ, ಹಿತ್ತಲಿನಲ್ಲಿ ಮಲವಿಸರ್ಜನೆ ಮಾಡುವುದರಿಂದ ಅಲ್ಲಿನ ಮಣ್ಣಿನೊಡನೆ ಈ ಕ್ರಿಮಿಗಳು ಸೇರಿ, ಬೆಳವಣಿಗೆಗೆ ಹೊಂದುತ್ತವೆ. ಸಾಮಾನ್ಯ ವಾತಾವರಣದಲ್ಲಿ ಬದುಕುಳಿಯುವ ಇವು ಬರಿಗಾಲಿನಲ್ಲಿ ಓಡಾಡುವವರ ಕಾಲಿನಲ್ಲಿ ಚುಚ್ಚಿ ಒಳ ಸೇರುತ್ತವೆ. ಪ್ರತಿ ಕ್ರಿಮಿಯು ದಿನವೊಂದಕ್ಕೆ ೦-೧ ಮಿ.ಲಿ.ದಷ್ಟು ರಕ್ತವನ್ನು ಕುಡಿಯುತ್ತಿದಾದ್ದರಿಂದ ದೇಹದಲ್ಲಿರುವ ಸಹಸ್ರಾರು ಕ್ರಿಮಿಗಳು ಎಷ್ಟು ರಕ್ತವನ್ನು ಕುಡಿಯುತ್ತವೆ ಎನ್ನುವುದರ ಮೇಲೆ ಪಾಂಡುರೋಗವು ಹೇಗೆ ಬರುವುದೆಂದು ಊಹಿಸಬಹುದು.
೩. ದಾರ ಹುಳು (Thread worm): ಜಗತ್ತಿನಲ್ಲಿ ಎಲ್ಲೆಡೆ ಪ್ರಚಲಿತವಿರುವ ದಾರದ ಹುಳು, ಸೂಜಿ ಹುಳು (Pin worm)ಗಳು ಮಕ್ಕಳ ಕರುಳಿನಲ್ಲಿ ಸಾಮಾನ್ಯವಾಗಿ ಕಂಡುಬರುತ್ತವೆ. ಗುದ ಪ್ರದೇಶದಲ್ಲಿ ವಿಪರೀತ ಕೆರೆತವು ಇದರ ಲಕ್ಷಣ. ಇದರಿಂದ ಆ ಭಾಗದಲ್ಲಿ ಚರ್ಮದ ಹೊರಪದರುಗಳು ಉದುರಿ ಅಲ್ಲಿ ಹುಣ್ಣುಗಳು ತೋರಿಬರುವುವು. ಅಲ್ಲದೆ ಮಕ್ಕಳಲ್ಲಿ ನಿದ್ರಾಹೀನತೆ, ದೈಹಿಕ ಅಸ್ವಾಸ್ಥ್ಯ, ಕೈ-ಕಾಲುಗಳಲ್ಲಿ ನಡುಕ ಮತ್ತು ಸೆಳೆತಗಳ ವಿಕಾರ (fits)ವೂ ಕಂಡುಬರುವುವು.
ಈ ಮೇಲ್ಕಂಡ ಯಾವುದೇ ವಿಧದ ಕ್ರಿಯೆಯನ್ನು ನಿರ್ದಿಷ್ಟವಾಗಿ ಗೊತ್ತು ಹಿಡಿಯಬೇಕಾದರೆ ರೋಗಿಯ ಮಲ ಪರೀಕ್ಷೆ ಮಾಡಿಸಿ ನೋಡಬೇಕಾಗುತ್ತದೆ.
ಚಿಕಿತ್ಸೆ: ಪ್ರಪ್ರಥಮವಾಗಿ ಕ್ರಿಮಿರೋಗಗಳ ಶಮನಾರ್ಥ ಶರೀರಶುದ್ಧಿ ಕ್ರಮವನ್ನು ಅನುಸರಿಸಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. ಕಟು, ತಿಕ್ತ, ಕಷಾಯ ದ್ರವ್ಯಗಳಿಂದ ವಮನ ವಿರೇಚನ ಸೈಂಧವ ಲವಣದಿಂದ ನಿರೂಹಬಸ್ತಿ ಪ್ರಯೋಗ ಮಾಡಬೇಕು.
ಕರಿ ತುಳಸಿ, ಪಲಾಶ, ಚಿಕ್ಕ ಎಲೆಯುಳ್ಳ ತುಳಸಿಗಳಿಂದ ಸಿದ್ಧಪಡಿಸಿದ ಘೃತಪಾನ ಮಾಡಿಸಬೇಕು. ಕ್ರಿಮಿಘ್ನ ಸ್ವರಸ, ವಿಡಂಗ ಚೂರ್ಣ, ಮೂಷಿಕ ಕರ್ಣಾದಿಯೋಗ, ಕ್ರಿಮಿನಾಶ, ತೈಲ, ಸುರಸಾದಿಯೋಗ, ಕ್ರಿಮಿಘ್ನ ಯೋಗ, ಹಿಪ್ಪಲಿ ಮೂಲ ಕಲ್ಕ ಮೊದಲಾದ ಸಿದ್ಧೌಷಧಿಗಳನ್ನು ಕ್ರಿಮಿಚಿಕಿತ್ಸೆಗಾಗಿ ಹೇಳಿದ್ದಾರೆ.
ವಿಡಂಗ ಚೂರ್ಣ, ವಿಡಂಗಾರಿಷ್ಟ, ಕಂಪಿಲ್ಲಕ ಚೂರ್ಣ, ಕ್ರಿಮಿಕುಠಾರ ರಸ, ವಿಡಂಗಾದಿ ಲೋಹಗಳು ಕ್ರಿಮಿ ಚಿಕಿತ್ಸೆಗಾಗಿ ಉತ್ತಮ ಔಷಧಿಗಳೆನಿಸಿವೆ.
ನಿಯಂತ್ರಣ
ಈ ಜಂತುವಿಕಾರವಾಗದಂತೆ ನಿಯಂತ್ರಿಸಲು ಸ್ವಚ್ಛತೆ ಕಾಪಾಡಿಕೊಳ್ಳುವುದು ಮುಖ್ಯ. ಯಾವಾಗಲೂ ಶುದ್ಧವಾದ ನೀರನ್ನೇ ಕುಡಿಯಬೇಕು. ಕೈ ತೊಳೆಯದೇ ಊಟ ಮಾಡಕೂಡದು.
ಕಾಯಿಪಲ್ಯ ಹಣ್ಣು ಹಂಪಲುಗಳನ್ನು ಶುದ್ಧಮಾಡಿ ನೀರಿನಿಂದ ತೊಳೆಯದೆ ತಿನ್ನಬಾರದು. ನೊಣ ಕುಳಿತ ಪದಾರ್ಥಗಳನ್ನು, ಬೀದಿಯಲ್ಲಿ ಮಾರಲ್ಪಡುವ ತಿಂಡಿತಿನಿಸುಗಳನ್ನು ತಿನ್ನಬಾರದು. ಮನೆಸುತ್ತ ಸ್ವಚ್ಚತೆಯನ್ನು ಕಾಪಾಡಿಕೊಳ್ಳಬೇಕು. ಮಕ್ಕಳು ಮಣ್ಣು ತಿನ್ನದಂತೆ ಎಚ್ಚರವಹಿಸಬೇಕು. ಮಲವಿಸರ್ಜನೆಗಾಗಿ ಬಯಲು ಜಾಗೆಗಿಂತ ಪಾಯಖಾನೆಗಳನ್ನೇ ಅವಲಂಬಿಸಬೇಕು. ಬರಿಗಾಲಿನಲ್ಲಿ ಅಡ್ಡಾಡಬಾರದು. ನಿತ್ಯ ಆಹಾರದಲ್ಲಿ ಇಂಗು, ಬೇವಿನ ಹೂವು, ನುಗ್ಗೆಗಳಿದ್ದರೆ ಇವು ಕ್ರಿಮಿವಿಕಾರವಾಗದಂತೆ ನೋಡಿಕೊಳ್ಳುವುವು.
೨೩. ಪಾಂಡುರೋಗ (Aneamia)
ಶರೀರದಲ್ಲಿರುವ ರಕ್ತಧಾತುವಿನ ಪ್ರಮಾಣ, ವರ್ಣ, ಆಕೃತಿ ಮತ್ತು ಕರ್ಮಹೀನತೆ ಗಳಿಂದುಂಟಾದ ವಿಕಾರಕ್ಕೆ ‘ಪಾಂಡುರೋಗ’ ಎನ್ನುವರು. ಪಾಂಡು ಎಂದರೆ ಬಿಳುಪು. ರಕ್ತದಲ್ಲಿ ಹಿಮೋಗ್ಲೋಬಿನ್ – ವರ್ಣ ಕೊಡುವ ಅಂಶ ಕಡಿಮೆ ಆಗುವುದರಿಂದ ಪಾಂಡು ಬರುವುದು. ಬಡತನವೇ ವಿಶೇಷವಾಗಿರುವ ನಮ್ಮ ದೇಶದಲ್ಲಿ ಈ ವಿಕಾರ ತುಂಬ ಹೆಚ್ಚಾಗಿದೆ. ಇದಕ್ಕೆ ಅನೇಕ ಕಾರಣಗಳಿವೆ.
ಕಾರಣಗಳು: ಅಲ್ಪ ಆಹಾರ ಸೇವನೆ, ವಿಶೇಷವಾಗಿ ಕ್ಷಾರ, ಆಮ್ಲ, ಲವಣ ಹಾಗೂ ಅತ್ಯುಷ್ಣವಾದ ಆಹಾರ ಪದಾರ್ಥಗಳನ್ನು ಸೇವಸುವುದರಿಂದ ಪರಸ್ಪರ ವಿರುದ್ಧ ಗುಣ, ಅಸಾ‌ತ್ಮ್ಯ ಆಹಾರ, ಹೀನ ಸತ್ವವುಳ್ಳ ಆಹಾರ ಪದಾರ್ಥಗಳನ್ನು ಸೇವಿಸುವುದರಿಂದ ಅವು ವಿದಗ್ಧಪಾಕ ಹೊಂದುವುವು.
· ಹಗಲು ನಿದ್ರೆ, ವ್ಯಾಯಾಮವಿಲ್ಲದಿರುವುದು, ಅತಿಯಾದ ಶ್ರಮ, ಅತಿ ಮೈಥುನ, ವಿರುದ್ಧವಾದ ಋತುಚರ್ಯೆ, ವೇಗಗಳ ಧಾರಣೆ, ಅರಿಷಡ್ವೈರಿಗಳನ್ನು ಮೈಗೂಡಿಸಿ ಕೊಳ್ಳುವುರಿಂದ.
· ಶರೀರದಲ್ಲಾಗುವ ರಕ್ತಸ್ರಾವಗಳು.
· ಹಳೆಯದಾದ ಅತಿಸಾರ ಹಾಗೂ ಆಮಶಂಕೆ, ಗ್ರಹಣಿ, ಕ್ಷಯ ರೋಗಗಳು, ಜಂತು ಹುಳಗಳು, ಕ್ಯಾನ್ಸರ ಸಂಬಂಧಿತ ರೋಗಗಳು.
ಪಾಂಡುರೋಗದಲ್ಲಿ ವಾತ, ಪಿತ್ತ ಹಾಗೂ ಕಫಗಳು ಒಟ್ಟಾಗಿಯೇ ಸೇರಿದ್ದರೂ ಪಿತ್ತ ಪ್ರಧಾನವಾಗಿರುವುದರಿಂದ ಮತ್ತು ವಿದಗ್ಧ ಪಾಕದಿಂದ ತನ್ನ ಸ್ನಿಗ್ಧತೆಯನ್ನು ಕಳೆದುಕೊಂಡು ಉಷ್ಣ ಹಾಗೂ ತೀಕ್ಷ್ಣ ಗುಣಗಳನ್ನು ಮುಂದೆ ಮಾಡಿಕೊಂಡು ಓಜಸ್ಸನ್ನು ಕ್ರಮೇಣ ನಾಶಪಡಿಸುವುದು. ಇದರ ಪರಿಣಾಮವಾಗಿ ಮೇದಸ್ಸಿನ ಅಂಶವು ಕಡಿಮೆ ಆಗುತ್ತ ಹೋಗುವುದು. ಓಜಸ್ಸು ಕ್ಷೀಣವಾಗುವುದರಿಂದ ಧಾತುಗಳು ತಮ್ಮ ಗುಣಗಳನ್ನು ಕಳೆದುಕೊಳ್ಳುವುವು. ಇಂದ್ರಿಯಗಳು ದುರ್ಬಲವಾಗುವುವು. ಮತ್ತು ಒಂದು ಇಂದ್ರಿಯವು ಇನ್ನೊಂದು ಇಂದ್ರಿಯದೊಡನೆ ಬೆರೆಯುವುದು ಕಷ್ಟವಾಗುವುದು. ಕೆಲಸ ಮಾಡಲಾಗುವುದಿಲ್ಲ. ಶರೀರದ ಛಾಯೆಯು ಬದಲಾಗುವುದು. ಚರ್ಮದ ವರ್ಣವು ಬದಲಾಗುವುದು. ಅಗಿಂದಾಗ ರೋಗಿಗೆ ಹೆದರಿಕೆಯಾದಂತೆ ಆಗಿ ಅವನು ಚಿಂತಿತನಾಗುವನು.
ಆಧಾರ: ಕ.೧೭ನೇ ಅಧ್ಯಾಯ ಪಾಂಡುರೋಗಾಧಿಕಾರ(೧೭)
ಐದು ವಿಧ
೧. ವಾತಜ ಪಾಂಡು: ಇದರಲ್ಲಿ ಕಪ್ಪು ವರ್ಣ, ಅಂಗಾಂಗಗಳು ಒಣಗಿದಂತಾಗಿ ಒರಟು ಬರುವಿಕೆ, ನೋವು, ನಡುಕ, ಪಕ್ಕೆನೋವು, ತಲೆನೋವು, ಮಲಪ್ರವೃತ್ತಿಯು ಗಟ್ಟಿಯಾಗಿದ್ದು, ಒಣಗಿರುವುದು. ಕೈಕಾಲುಗಳಲ್ಲಿ ಬಾವು, ಹೊಟ್ಟೆಯುಬ್ಬರ ಕಂಡುಬರುವುದು.
೨. ಪಿತ್ತಜ ಪಾಂಡು: ಇದರಲ್ಲಿ ಪಿತ್ತದೋಷವು ಪ್ರಕೋಪವಾಗಿ ರಕ್ತ ಮುಂತಾದ ಧಾತುಗಳನ್ನು ದೂಷಿಸಿ ರೋಗೋತ್ಪತ್ತಿ ಮಾಡುವುದು. ಪಾಂಡುತ್ವವು ಸ್ವಲ್ಪ ಹಳದಿ ಹಾಗೂ ಹಸಿರು ವರ್ಣಗಳಿಂದ ಕೂಡಿರುವುದು. ಜ್ವರ, ಉರಿ, ಬಾಯಾರಿಕೆಗಳಿರುವುವು. ಮಲಮೂತ್ರಗಳು ಹಳದಿವರ್ಣದ್ದಾಗಿರುತ್ತವೆ. ಮೈ ಬೆವರು ತಣ್ಣಗಿರುವ ಅನ್ನಪಾನ, ಶೀತಲ ಪ್ರದೇಶಗಳಲ್ಲಿ ಉಷ್ಣತೆ, ನಾಲಗೆಗೆ ಎಲ್ಲವೂ ಕಹಿ ಎನಿಸುವುದು. ಹುಳಿ ದೇಗು, ಎದೆಯಲ್ಲಿ ಉರಿ ಮತ್ತು ವಿಪಾಕ ವ್ಯತ್ಯಾಸದಿಂದ ಆಹಾರವು ವಿರುದ್ಧ ಪಾಕನಾಗಿ ದೌರ್ಬಲ್ಯ ಮತ್ತು ರಕ್ತಹೀನತೆಯಿಂದ ಕಣ್ಣಿಗೆ ಕತ್ತಲು ಗೂಡಿಸಿದಂತಾಗುವುದು. ಮಲವು ದುರ್ಗಂಧವಾಗಿದ್ದು ಒಡಕಾಗಿರುವುದು.
೨. ಕಫಜ ಪಾಂಡುವಿನಲ್ಲಿ: ಮೈಭಾರ, ತೂಕಡಿಕೆ, ವಾಂತಿ, ಕಣ್ಣಿಗೆ ಎಲ್ಲ ವಸ್ತುಗಳು ಬಿಳುಪಾಗಿ ಕಾಣಸಿವುದು, ತಲೆಸುತ್ತುವಿಕೆ,ಸಂಕಟ, ಉಬ್ಬುಸ, ಕೆಮ್ಮು, ಸೋಮಾರಿತನ, ಅರುಚಿ, ಸ್ವರ, ಭೇದ, ಮಲಮೂತ್ರಗಳು ಬಿಳಿಯಾಗುವುದು. ಕಣ್ಣುಗಳಲ್ಲಿ ಶೈಥಿಲ್ಯತೆ ಹಾಗೂ ಬಿಳುಚುವಿಕೆ, ಕಟು, ರೂಕ್ಷ, ಉಷ್ಣ ಪದಾರ್ಥಗಳಲ್ಲಿ ಅಪೇಕ್ಷೆ, ಬಾಯಿಯಲ್ಲಿ ಸದಾ ಸ್ವಾದು ರಸ, ಮೈಬಾವು ಮೊದಲಾದ ಲಕ್ಷಣಗಳಿರುವುವು.
೪. ಸನ್ನಿವಾತಜ ಪಾಂಡುವಿನಲ್ಲಿ: ಮೇಲೆ ಕಾಣಿಸಿದ ಮೂರು ದೋಷಗಳೂ ಕಾಣಿಸಿಕೊಳ್ಳುವುವು.
ಜೈನಾಯುರ್ವೇದ ಗ್ರಂಥದಲ್ಲಿ ನಾಲ್ಕು ವಿಧ ಪಾಂಡು ರೋಗಗಳನ್ನು ವರ್ಣಿಸಿದ್ದಾರೆ. ಆದರೆ ಇತರ ಆಯುರ್ವೇದ ಗ್ರಂಥಗಳಲ್ಲಿ ಮೃದ್ ಭಕ್ಷಣಜನ್ಯ ಪಾಂಡು ಎಂಬುದೊಂದು ಭೇದವನ್ನು ಸೇರಿಸಿ ಹೇಳಿದ್ದಾರೆ.
೫. ಮೃದ್ ಭಕ್ಷಣಜನ್ಯ ಪಾಂಡು: ಇದರಲ್ಲಿ ಮುಖ್ಯವಾಗಿ ಸಣ್ಣ ಮಕ್ಕಳನ್ನು ಗರ್ಭಿಣಿಯರು ಕದ್ದು ಮುಚ್ಚಿ ಮಣ್ಣಿನ ಸಣ್ಣ ಹೆಂಟೆಗಳನ್ನು ತಿನ್ನುವರು. ಇದರಿಂದ ಮಣ್ಣಿನಲ್ಲಿರುವ ಅತಿಸೂಕ್ಷ್ಮ ಜಂತಿನ ತತ್ತಿಗಳು ಹೊಟ್ಟೆಯನ್ನು ಸೇರುವುವು. ಇವು ಬೆಳೆದಂತೆಲ್ಲ ಅವು ರಕ್ತವನ್ನು ಹೀರುವುದರಿಂದ ರಕ್ತ ಕೊರತೆ ಉಂಟಾಗುವುದು.
ಉಪದ್ರವಗಳು: ಅರುಚಿ, ಬಾಯಾರಿಕೆ, ವಾಂತಿ, ಜ್ವರ, ತಲನೋವು, ಅಗ್ನಿಮಾಂದ್ಯ, ಶೋಥ, ಕಂಠದಲ್ಲಿ ಬಾವು, ಶಕ್ತಿಹೀನತೆ, ಮೂರ್ಛೆ, ಕ್ಷಯ ಹಾಗೂ ಹೃದಯದ ಭಾಗದಲ್ಲಿ ನೋವು – ಈ ಲಕ್ಷಣಗಳು ಉಪದ್ರವ ಸ್ವರೂಪವಾಗಿ ಪಾಂಡುರೋಗಿಯಲ್ಲಿ ಕಾಣಿಸಿಕೊಳ್ಳುವುವು.
ಚಿಕಿತ್ಸೆ
· ರೋಗಿಯ, ರೋಗದ ಸ್ಥಿತಿಯನ್ನು ನೋಡಿ ದೇಹಶೋಧನೆ ಚಿಕತ್ಸೆ ಮಾಡಬೇಕಾಗುವುದು
· ಜಂತು ಹುಳಕ್ಕೆ ಚಿಕಿತ್ಸೆ ಮಾಡಬೇಕು.
· ಮಲಬದ್ಧತೆ ಇದ್ದರೆ ಗೋಮೂತ್ರ ತ್ರಿಫಲಾ ೨ ಗ್ರೇನುಗಳಷ್ಟು ಬೆಳಿಗ್ಗೆ, ರಾತ್ರಿ ಕೊಡಬೇಕು.
· ಶಾಸ್ತ್ರದಲ್ಲಿ ಪಾಂಡುರೋಗಕ್ಕೆ ತ್ರಿಫಲಾ+ತ್ರಿಕಟು ಚೂರ್ಣ ಇಲ್ಲವೆ ಅರಿಶಿನ, ಮರದರಿಶಿನ, ಶುಂಠಿ+ಹಿಪ್ಪಲಿ+ಮೆಣಸುಗಳ ಪುಡಿಯನ್ನು ಲೋಹಭಸ್ಮದೊಡನೆ ಸಕ್ಕರೆ ಸೇರಿಸಿ ಕೊಡಬೇಕೆಂದು ಹೇಳಿದ್ದಾರೆ.
· ನವಾಯಸ ಚೂರ್ಣ, ಲೋಹಭಸ್ಮ, ನವಾಯಸ ಮಂಡೂರ, ಪುನರ್ನವಾ ಮಂಡೂರ, ಲೋಹಾಸವ – ಮೊದಲಾದ ಔಷಧಿಗಳ ರಕ್ತಕ್ಕೆ ಕೆಂಪು ವರ್ಣವನ್ನು ಹೆಚ್ಚಿಸುವಂಥವು. ವೈದ್ಯರ ಸಲಹೆಯ ಮೇರೆಗೆ ತೆಗೆದುಕೊಳ್ಳಬೇಕು.
· ರೋಗಿಗೆ ಪಾಂಡುರೋಗ ತುಂಬ ಹೆಚ್ಚಾಗಿದ್ದು ರೋಗಿ ತುಂಬ ನಿಃಶಕ್ತನಾಗಿದ್ದರೆ, ರಕ್ತ ಪೂರಣ ಚಿಕಿತ್ಸೆ ಒಳ್ಳಯದು, ಇದರಿಂದ ಅತಿ ಬೇಗನೆ ರೋಗಿ ಗುಣಮುಖನಾಗುವನು. ಈ ಚಿಕಿತ್ಸೆಯಲ್ಲಿ ಆಸ್ಪತ್ರೆಯಲ್ಲಿ ಮಾಡಿಸಬೇಕಾಗುತ್ತದೆ. ಇದಕ್ಕೂ ಮೊದಲು ರೋಗಿಯ ರಕ್ತ, ದಾನಿಯ ರಕ್ತಗಳನ್ನು ಪರೀಕ್ಷಿಸಬೇಕಾಗುತ್ತದೆ.
· ರೋಗಿಗೆ ಚಿಕಿತ್ಸೆಯಷ್ಟೇ ವಿಶ್ರಾಂತಿ, ಒಳ್ಳೆಯ ಪೌಷ್ಠಿಕ ಆಹಾರ, ಯೋಗ್ಯ ವಾತಾವರಣ ಮುಖ್ಯ.
೨೪. ಪ್ರಮೇಹ ರೋಗಗಳು
ಗುರು, ದ್ರವ್ಯ, ಸ್ನಿಗ್ದ ಹಾಗೂ ತಣ್ಣಗಿನ ಆಹಾರ ಪಾನೀಯಗಳನ್ನು ಹೆಚ್ಚು ಸೇವಿಸುವುದರಿಂದ, ಹಗಲು ಹೆಚ್ಚು ನಿದ್ರೆ ಮಾಡುವುದರಿಂದ, ಶ್ರಮದ ಕೆಲಸ ಮಾಡದಿರುವುದರಿಂದ ಅಲಸ್ಯಮೊದಲಾದ ಕಾರಣಗಳಿಂದ ಪ್ರಮೇಹವು ಹುಟ್ಟಿಕೊಳ್ಳುತ್ತದೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. ಅಂಗಾಂಗಳಲ್ಲಿ ದಾಹ, ಅತಿಯಾದ ನೀರಡಿಕೆ, ಶರೀರದಲ್ಲಿ ಸ್ನಿಗ್ಧತೆ ಹಾಗೂ ಜಿಗುಟುತನ, ಬಾಯಿಯಲ್ಲಿ ಸಿಹಿ, ಹೆಚ್ಚು ಊಟ ಮಾಡುವುದು, ಇವುಗಳಿಂದ ಪ್ರಮೇಹ ರೋಗದ ಸಂಶಯವನ್ನು ಮಾಡಬಹುದು.
ವಿವಿಧ ನಮೂನೆಯ ದೋಷಪೂರಿತ ಮೂತ್ರವನ್ನು ವಿಸರ್ಜಿಸುವ ೨೦ ಪ್ರಕಾರದ ಪ್ರಮೇಹವನ್ನು ಆಯುರ್ವೇದದಲ್ಲಿ ಹೇಳಲಾಗಿದೆ. ಉದಕಮೇಹ, ಇಕ್ಷು, ಮೇಹ, ಸಾಂದ್ರಮೇಹ, ಸುರಾಮೇಹ, ಪಿಷ್ಠಮೇಹ, ಶು‌ಕ್ರಮೇಹ, ಶೀತಮೇಹ, ಸಿಕತಾಮೇಹ, ಶನೈಮೇಹ, ಲಾಲಾಮೇಹ, ಕ್ಷಾರಮೇಹ, ನೀಲಮೇಹ, ರಕ್ತಮೇಹ, ಮಂಜಿಷ್ಠಾಮೇಹ, ಹರಿದ್ರಾಮೇಹಯ, ವಸಾಮೇಹ, ಮಜ್ಜಾಮೇಹ, ಹಸ್ತಿಮೇಹ ಹಾಗೂ ಮಧುಮೇಹ ಎಂಬವುಗಳು. ಆದರೆ ಕಲ್ಯಾಣಕಾರಕದಲ್ಲಿ ಮಾತ್ರ ಒಬ್ಬ ವೇಷಧಾರಿಯು ಅನೇಕ ಪಾತ್ರಗಳನ್ನು ವಹಿಸುವಂತೆ ಪ್ರಮೇಹ ವಿಕಾರಗಳು ಅನೇಕ ಇವೆ ಎಂದಿದ್ದಾರಲ್ಲದೆ ಇವೆಲ್ಲ ಚಿಕಿತ್ಸೆಗೆ ಅಸಾಧ್ಯವೆಂದಿದ್ದಾರೆ.
ಮೇಲ್ಕಂಡ ಮಧುಮೇಹ ಪ್ರಕಾರಗಳಲ್ಲಿ ಮೊದಲಿನ ೧೦ ಕಫ ದೋಷದಿಂದಲೂ, ನಂತರದ ೬ ಪಿತ್ತ ದೋಷದಿಂದಲು ಇನ್ನುಳಿದ ೪ ವಾತದೋಷದಿಂದಲೂ ಹುಟ್ಟಿಕೊಳ್ಳುತ್ತವೆ. ಹೀಗಾಗಿ ಮಧುಮೇಹದಲ್ಲಿ ಬಸ್ತಿ ಪ್ರದೇಶದಲ್ಲಿನ ವಾತವು ವಿಕಾರಗೊಂಡಾಗ ಅದು ಶರೀರದ ಧಾತುಗಳಾದ ವಸಾ, ಮಜ್ಜಾ, ಓಜಸ್ಸು ಹಾಗೂ ಲಸಿಕೆಗಳನ್ನೂ ದೂಷಿತಗೊಳಿಸಿ ಅವುಗಳನ್ನು ಬಸ್ತಿ ಪ್ರದೇಶಕ್ಕೆ ತಂದು ಮಧುಮೇಹವನ್ನುಂಟು ಮಾಡುತ್ತದೆ.
ಪ್ರಮೇಹದ ೧೯ ವಿಧಗಳನ್ನು ಹಂತದಲ್ಲಿಯೇ ಚಿಕಿತ್ಸಿಸಿದರೆ ಮುಂದೆ ಮಧುಮೇಹ ಬರುವುದಿಲ್ಲ. ಚಿಕಿತ್ಸಿಸದೇ ಅಲಕ್ಷಿಸಿದರೆ ಮಧುಮೇಹಕ್ಕೆ ತಿರುಗುವವು ಎಂದಿದ್ದಾರೆ.
ಮಧುಮೇಹವು ವಂಶಾವಳಿಯಿಂದ ಬಂದರೆ ಅದು ಬೀಜದೋಷದಿಂದ ಚಿಕಿತ್ಸೆಗೆ ಸಾಧ್ಯವಾಗುವುದಿಲ್ಲವೆಂದಿದ್ದಾರೆ.
ಪ್ರಮೇಹದ ಇತರ ಕಾರಣಗಳಿಲ್ಲ ಮೊಸರು, ಹಾಲು, ಮಳೆನೀರು, ಹೊಸದಾಗಿ ಬೆಳೆದ ಧಾನ್ಯಗಳು, ಸಿಹಿ ಪದಾರ್ಥಗಳು, ಕಫ ಹೆಚ್ಚಿಸಲು ಆಹಾರ-ವಿಹಾರಗಳು, ಅತಿಪೌಷ್ಟಿಕ ಆಹಾರಗಳು, ಅದ್ಧೂರಿ ಭೋಜನ ಕೂಟಗಳು, ಅತಿ ಸ್ಥೌಲ್ಯತೆ, ಎಂಬ ಸುಖಜೀವನ ನಡೆಸುವುದು – ಇವೆಲ್ಲ ಕಾರಣಗಳಿಂದ ಮಧುಮೇಹ ವಿಶೇಷವಾಗಿ ಬರುವುದು ಕಂಡುಬಂದಿದೆ.
ಮೇದೋಜೀರಕಾಂಗ (Pancreas)ವು ದೇಹಕ್ಕೆ ಅಗತ್ಯವಿದ್ದಷ್ಟು ಇನ್ಸುಲಿನ್ ರಸವನ್ನು ಉತ್ಪನ್ನ ಮಾಡುವುದರಿಂದುಂಟಾಗುವ ಅವ್ಯವಸ್ಥೆಯೇ ಈ ವಿಕಾರವಾಗುವುದಕ್ಕೆ ಮೂಲ ಕಾರಣವೆನಿಸಿದೆ. ಇದು ಜಠರದ ಹಿಂಭಾಗಕ್ಕರುವ ಗ್ರಂಥಿ. ಇದು ಸಾಕಷ್ಟು ಇನ್ಸುಲಿನ್ನನ್ನು ಉತ್ಪನ್ನ ಮಾಡದಿದ್ದರೆ ರಕ್ತದಲ್ಲಿರುವ ಸಕ್ಕರೆಯನ್ನು ಉಪಯೋಗಿಸಲ್ಪಡದೇ ಹೆಚ್ಚುವರಿ ಶೇಖರವಾಗತೊಡಗುವುದು. ಈ ಹೆಚ್ಚಿನ ಕೆಲಸವನ್ನು ಮೂತ್ರ ಪಿಂಡಗಳು ನಿರ್ವಹಿಸಬೇಕಾಗುತ್ತದೆ. ಸಾಮಾನ್ಯವಾಗಿ ೧೦೦ ಸಿಸಿ ರಕ್ತದಲ್ಲಿ ೧೦೦ ರಿಂದ ೧೨೦ ಮಿಲಿಗ್ರಾಂ ಸಕ್ಕರೆ ಇರುತ್ತದೆ. ಸಾಕಷ್ಟು ಪ್ರಮಾಣದಲ್ಲಿ ಇನ್ಸುಲಿನ್ ಉತ್ಪನ್ನವಾಗದಿದ್ದಲ್ಲಿ ಈ ಸಕ್ಕರೆಯ ಪ್ರಮಾಣವು ೩೦೦-೪೦೦ ಮಿಲಿಗ್ರಾಂ ಇಲ್ಲವೆ ಅದಕ್ಕೂ ಹೆಚ್ಚಾಗಬಹುದು. ಸಕ್ಕೆಯ ಶರೀರದಲ್ಲಿ ಆಮ್ಲೀಕರಣವಾಗದಿದ್ದ ಪಕ್ಷದಲ್ಲಿ ಕೊಬ್ಬುಕೂಡ ಪೂರ್ಣವಾಗಿ ಆಮ್ಲೀಕರಣಗೊಳ್ಳುವುದಿಲ್ಲ. ತತ್ಪರಿಣಾಮವಾಗಿ ಡಯಾಸಿಟಿಕ್ ಆಮ್ಲ, ಅಸಿಟೋನ್‌ಗಳು ಉತ್ಪತ್ತಿಯಾಗಿ ರಕ್ತಗತವಾದರೆ ಮನುಷ್ಯನು ಮೂರ್ಛೆಗೊಳ್ಳುವನು.
ಮಧುಮೇಹ ರೋಗಬರಲು ಅನುವಂಶಿಯತೆಯು ಬಹುಮಟ್ಟಿಗೆ ಕಾರಣವೆನಿಸಿದೆ. ಮೇದೋಜೀರಕಾಂಗದ ಕಾರ್ಯಚಟುವಟಿಕೆಯಲ್ಲಿ ಅನುವಂಶಿಕತೆಯಿಂದಾದ ನ್ಯೂನತೆಯು ವಂಶವಾಹಿನಿಗಳ ಮುಖಾಂತರ ಪೀಳಿಗೆಗೆ ಸಾಗಿಸಲ್ಪಟ್ಟು ಅದರಲ್ಲಿ ಸಕ್ಕರೆ ರೋಗವುಂಟಾಗುವುದಕ್ಕೆ ಕಾರಣವಾಗುತ್ತದೆ. ಅನುವಂಶಿಕ ಮಧುಮೇಹ ಇತಿಹಾಸವಿದ್ದ ಕುಟುಂಬಗಳಲ್ಲಿ ಅನೇಕ ಜನ ಈ ರೋಗಿಗಳು ದೊರಕುತ್ತಾರೆ. ರೋಗದಿಂದ ತಾನಷ್ಟೇ ಪ್ರತ್ಯೇಕವಾಗಿ ಬಳಲದೇ ಅದು ಉಂಟಾಗುವ ಸಾಧ್ಯತೆಯನ್ನು ಪೀಳಿಗೆಗೆ ಕೊಂಡೊಯ್ಯಬಲ್ಲ ರೋಗವಾಕವನ್ನು ಮಧುಮೇಹರೋಗಿಗಳು ವಿವಾಹವಾದರೆ ಅವರಿಗೆ ಹುಟ್ಟುವ ಮಕ್ಕಳಲ್ಲಿ ಅರ್ಧದಷ್ಟು ಜನ ಈ ರೋಗಕ್ಕೆ ತುತ್ತಾಗುವ ಸಾಧ್ಯತೆ ಇದೆ. ತಂದೆ ತಾಯಿಗಳಿಬ್ಬರೂ ಈ ರೋಗದಿಂದ ಬಳಲುತ್ತಿದ್ದರೆ ಅವರ ಮಕ್ಕಳೆಲ್ಲರೂ ಈ ರೋಗದಿಂದ ಬಳಲುವ ಭೀತಿ ಇದೆ. ಇಂಥವರಿಗೆ ಮಧುಮೇಹ ಗುಣವಾಗುವುದಿಲ್ಲವೆಂದು ಶಾಸ್ತ್ರಕಾರರು ಅಭಿಪ್ರಾಯಪಟ್ಟಿದ್ದಾರೆ. (ಕಲ್ಯಾಣಕಾರಕ ಅ.೧೧, ಪುಟ.೧೯೧-೨೦೩)
ಪೂರ್ವರೂಪಗಳು: ಕೈ-ಕಾಲು ಹಾಗು ಅಂಗಾಂಗಳಲ್ಲೆಲ್ಲ ಉರಿ, ಅತಿಯಾದ ನೀರಡಿಕೆ, ಶರೀರದಲ್ಲಿ ಸ್ನಿಗ್ಧತೆ ಹಾಗೂ ಮೃದುತನ, ಬಾಯಿಯಲ್ಲಿ ಅತಿಯಾದ ಸಿಹಿರುಚಿ, ಹೆಚ್ಚಿಗೆ ಊಟ ಮಾಡುವುದು.ಇವೆಲ್ಲ ಮಧುಮೇಹ ಬರುವ ಮೊದಲು ಕಂಡಬರುವ ಲಕ್ಷಣಗಳಾಗಿವೆ.
ಲಕ್ಷಣಗಳು: ತೀವ್ರತೆ ಕಡಿಮೆ ಇರುವ ಮಧುಮೇಹದಲ್ಲಿ ಮೈನವೆ, ಚರ್ಮದಡಿ ಇರುವೆಗೆಳು ಓಡಾಡಿದಂತಾಗುವುದು. ವ್ರಣ ಹಾಗೂ ಕೀವು, ದೃಷ್ಟಿಮಾಂದ್ಯ, ಉದರ ಕ್ಷಯ, ಮಲಬದ್ಧತೆ, ತಲೆ ತಿರುಗುವಿಕೆ ಹಾಗೂ ಹಳೆ ಹಾಗು ಗುರುತಿಸಲಾಗದ ಮಧುಮೇಹದಲ್ಲಿ ಶರೀರಾವಯವಗಳು ಸವೆಯುತ್ತ ರೋಗದ ಲಕ್ಷಣಗಳು ಸ್ಪಷ್ಟವಾಗುವುದನ್ನು ಕಾಣಬಹುದು. ಈ ಸ್ಥಿತಿಯನ್ನು ವೃದ್ಧರಲ್ಲಿ ಕಾಣಬಹುದು. ಯಕೃತ್ತಿನಲ್ಲಿ ಮೇದಸ್ಸು ತುಂಬಿರುವುದು, ಕಣ್ಣುಗಳಲ್ಲಿ ರಕ್ತ ಸ್ರೋತಸ್ಸುಗಳು ಗ್ರಥಿತವಾಗಿರುವುವು. ತಿಮಿರ ರೋಗ, ವೃಕ್ಕ ವ್ಯಾಧಿ ಹಾಗೂ ಪಾದಗಳಲ್ಲಿ ಮಾಂಸ ದೃಷ್ಟಿಯಿಂದ ಬಾವುಗಳಾಗುವುವು. ಮೂತ್ರಾಶಯದ ಮೇಲಿನ ಸ್ವಾಧೀನ ಕಡಿಮೆ ಆಗುವುದು. ಷಂಡತ್ವ, ನಷ್ಟಾರ್ತವ, ಕಾಲುಗಳಲ್ಲಿ ಸ್ಪರ್ಶಜ್ಞಾನ ಕಡಿಮೆ ಆಗುವುದು, ನೋವಿಲ್ಲದೆ ಸಂಧಿಬಂಧಗಳು ಕ್ರಮೇಣ ನಾಶವಾಗುವುವು.
ರೋಗವನ್ನು ಅಲಕ್ಷಿಸಿದರೆ ಪ್ರಮೇಹ ಪಿಟಕೆ (Carbuncle) ಗಳಾಗುವುವು. ಅತಿಯಾದ ಹಸಿವೆಯಿಂದ ಭಸ್ಮಕ ವಿಕಾರವಾಗಬಹುದು. ಅತಿ ಸೌಮ್ಯತೆಯಿಂದ ಪಿಟಕಜ್ವರ, ಭಗಂದರ, ವಿದ್ರಧಿ ಹಾಗೂ ಕಷ್ಟತಮವಾದ ವಾತರೋಗಗಳು ಬರುವುವು ಎಂದು ಮೇದೊರೋಗದ ನಿದಾನದ ಟೀಕೆಯಲ್ಲಿ ಶ್ರೀಕಂಠದತ್ತನು ಬರೆದಿದ್ದಾನೆ.
ಬಹುವಾದ ತೀವ್ರ ಮಧುಮೇಹದಲ್ಲಿ ಪ್ರಜ್ಞಾಹೀನತೆ (Diabetic coma) ಉಂಟಾಗುವುದು. ಕೆನ್ನೆ ಕೆಂಪಗಾಗುವಿಕೆ, ಶರೀರದಲ್ಲಿ ಜೀವದ್ರವಗಳು ಕಡಿಮೆ ಆಗುವುದು. ಮೈಬಿಸಿ ಇಳಿಯುವುದು. ರಕ್ತದೊತ್ತಡ ಕಡಿಮೆ ಆಗುವುದು. ಉಸಿರಾಟಕ್ಕೆ ತಳಮಳವೆನಿಸುವುದು ಮುಂತಾದ ಲಕ್ಷಣಗಳು ಕಂಡಬರುತ್ತವೆ.
ಮೂತ್ರ ಪರೀಕ್ಷೆ: ಮಧುಮೇಹ ರೋಗಿಗಗಳು ವಿಸರ್ಜಿಸುವ ಮೂತ್ರವು ರುಚಿಯಲ್ಲಿ ಸಿಹಿಯಾಗಿದ್ದು ಇದಕ್ಕೆ ಇರುವೆಗಳು ಮುಕ್ಕುವುವು. ಇದೀಗ ಮನೆಯಲ್ಲಿಯೇ ಮೂತ್ರ ಪರೀಕ್ಷೆ, ರಕ್ತ ಪರೀಕ್ಷೇ ಮಾಡಿಕೊಳ್ಳುವ ಸಾಧನಗಳು ದೊರಕುತ್ತಿದ್ದು, ರೋಗಿಗಳಿಗೆ ತುಂಬ ಅನುಕೂಲವಾಗಿದೆ. ಇದರಿಂದ ಆಹಾರ ಹಾಗೂ ಚಿಕಿತ್ಸೆಯಲ್ಲಿ ಅವಶ್ಯಕ ಬದಲಾವಣೆಗಳನ್ನು ಮಾಡಿಕೊಳ್ಳಲು ಬರುತ್ತದೆ.
ಉಪದ್ರವಗಳು: ಬಾಯಾರಿಕೆ, ಅತಿಸಾರ, ಜ್ವರ, ಮೈ ಉರಿ, ದೌರ್ಬಲ್ಯ, ಅರೋಚಕತೆ, ಆಹಾರ ಪಾಕವಾಗದಿರುವಿಕೆ, ಪಿಡಿಕೆಗಳು, ಮಾಂಸ ದುರ್ಗಂಧತೆ – ಇವು ಮಧುಮೇಹದ ಉಪದ್ರವಗಳೆನಿಸಿವೆ.
ಚಿಕಿತ್ಸೆ: ಪ್ರಮೇಹ ರೋಗಿಗೆ ಎಳ್ಳು, ಅಗಸಿ, ಸಾಸಿವೆ, ಮೊದಲಾದ ತೈಲಗಳಿಂದ ಮೊಟ್ಟ ಮೊದಲು ಸ್ನೇಹನ ಮಾಡಿಸಿ ನಂತರ ಉಪ್ಪಿನ ನೀರು ಇಲ್ಲವೆ ಮದನಫಲ ಕೊಟ್ಟು ವಾಂತಿ ಹಾಗೂ ವಿರೇಚನಕ್ಕೆ ಔಷಧ ಕೊಟ್ಟು ದೇಹ ಶುದ್ಧಿ ಮಾಡಬೇಕು. ನಂತರ ಗೋಮೂತ್ರ ಎಳ್ಳಣ್ಣೆ ಸೇರಿಸಿ ನಿರೂಹವಸ್ತಿ ಕೊಡಬೇಕು.
ಶಾಸ್ತ್ರದಲ್ಲಿ ಆಮಲಕಾರಿಷ್ಟ, ನಿಶಾದಿಕ್ವಾಥ, ಚಂದನಾದಿ ಕ್ವಾಥ, ಕಪಿತ್ಥಾದಿಕ್ವಾಥ, ತ್ರಿಫಲಾ ಕಷಾಯ ಮುಂತಾದವುಗಳನ್ನು ಈ ರೋಗ ಚಿಕಿತ್ಸೆಯಲ್ಲಿ ಹೇಳಿದ್ದಾರೆ.
· ಮಧುನಾಶಿನಿ ಎಲೆಗಳ ಚೂರ್ಣ – ೧೫ ರಿಂದ ೩೦ ಗ್ರೇನು
· ವಿಂಬಿ ಸ್ವರಸ ೪೦ ರಿಂದ ೩ ಡ್ರಾಮು
· ಹಾಲಕಾಯಿರಸ ೨ ರಿಂದ ೩ ಡ್ರಾಮು
· ಜಂಬು ಬೀಜ ೧೫ ರಿಂದ ೪೫ ಗ್ರೇನು
· ಸಪ್ತರಂಗಿ, ಏಕನಾಯಕನ ಬೇರು ಇಲ್ಲವೆ ಜತಸಾಯಿ ಬೇರು – ಇವುಗಳಲ್ಲಿ ಯಾವುದಾದರೊಂದು ರಸವನ್ನು ನಿತ್ಯ ತೆಗೆದುಕೊಳ್ಳಬೇಕು.
· ಅತ್ತಿ ಚೆಕ್ಕೆಯ ಕಷಾಯ ತುಂಬ ಉಪಯುಕ್ತವೆನಿಸಿದೆ.
· ಜಸದ ಭಸ್ಮ, ಮಧುಮೇಹಾಂತಕ ಚೂರ್ಣ, ವಸಂತ ಕುಸಮಾಕರ ರಸ, ವಸಂತ ತಿಲಕ ರಸ, ಹೇಮನಾಥ ರಸ, ಚಂದ್ರಪ್ರಭಾ ವಟಿ, ತಾರಕೇಶ್ವರ ರಸ, ತ್ರಿವಂಗ ಮೊದಲಾದ ಔಷಧಿಗಳನ್ನು ವೈದ್ಯರು ಸಲಹೆಯ ಮೇರೆಗೆ ತೆಗೆದುಕೊಳ್ಳಬೇಕು.
ಪ್ರಮೇಹ ಪಿಡಿಕೆ ಚಿಕಿತ್ಸೆ: ಪಿಡಿಕೆಗಳು ಇನ್ನು ಗಟ್ಟಿಯಾಗಿರುವಾಗ ಅಕ್ಕಿಹಿಟ್ಟಿನಿಂದ ತಯಾರಿಸಿದ ಪೋಲ್ಟಿಸಿಗೆ ಮೊಸರು ಸೇರಿಸಿ ಸ್ವಲ್ಪ ಬಿಸಿಯಾಗಿರುವಾಗಲೇ ವಿದ್ರಧಿಯ ಮೇಲೆ ಹಾಕಿ ಕಾಸಬೇಕು.
ಪಿಡಿಕಾ ಶೋಧನದ ಬಳಿಕ – ನಿಶಾದಿ ಲೇಪ, ವ್ರಣಹರ ಮುಲಾಮು, ಪ್ರಮೇಹ ಪಿಡಿಕಹರ ಮುಲಾಮುಗಳು ತುಂಬ ಉಪಯುಕ್ತವೆನಿಸಿವೆ. ಇವು ವಿಧ್ರದಿಯ ಶೋಧನ ಹಾಗೂ ರೋಪಣ ಕಾರ್ಯಗಳನ್ನೂ ಚೆನ್ನಾಗಿ ನಿರ್ವಹಿಸುತ್ತದೆ. ಇದಕ್ಕಾಗಿ ಅವಶ್ಯಕತೆಗಳಿಗನುಸಾರ ಕ್ಷಾರ, ಔಷಧಿ ಶಸ್ತ್ರಕರ್ಮಗಳನ್ನು ಪ್ರಯೋಗಿಸಬೇಕೆಂದು ಹೇಳಿದ್ದಾರೆ.
ಮೇಲೆ ಹೇಳಿದ ಮಧುಮೇಹ ಚಿಕಿತ್ಸೆ ಮುಂದುವರಿಸುತ್ತ ಅದರೊಡನೆ ಕೈಶೋರ ಗುಗ್ಗುಳ ಮಂಜಿಷ್ಠಾದಿ ಕಷಾಯ, ಸಾರಿವಾದ್ಯಾಸವ, ಗಂಧಕ ರಸಾಯನ ಮುಂತಾದವುಗಳನ್ನು ರಕ್ತಶುದ್ಧಿಯಾಗಲು ಹಾಗು ಗಾಯ ಒಣಗಲು ಕೊಡಬೇಕು.
ಪಥ್ಯ: ಈ ರೋಗಿಗಳು ಹಳೆಯ ಅಕ್ಕಿಯ ಗಂಜಿ ಇಲ್ಲವೆ ಬಸಿದ ಅನ್ನವನ್ನು ಊಟ ಮಾಡಬಹುದು. ಸಾಧ್ಯವಿದ್ದಷ್ಟು ಮಟ್ಟಿಗೆ ಆಹಾರ ಪಾನೀಯಗಳಲ್ಲಿ ಸಕ್ಕರೆ ಬೆಲ್ಲಗಳಿರಬಾರದು. ಅತಿ ಸಿಹಿಯಾದ ಮಾವು, ಚಿಕ್ಕು, ಬಾಳೆಹಣ್ಣು, ಸೀತಾಫಲ, ಹಲಸಿನ ಹಣ್ಣುಗಳನ್ನು ತಿನ್ನಬಾರದು. ಹಾಲು ಮೊಸರು ಬೆಣ್ಣೆ ತುಪ್ಪಗಳನ್ನು ವಿಶೇಷವಾಗಿ ಸೇವಿಸಬಾರದು. ಕಿತ್ತಳೆ, ಮೋಸಂಬಿ, ಸೇಬು ಹಣ್ಣುಗಳನ್ನು ತಿನ್ನಬಹುದು. ಬೆಣ್ಣೆ ತೆಗೆದ ಮಜ್ಜಿಗೆಯನ್ನು ಸಾಕಷ್ಟು ಉಪಯೋಗಿಸಬಹುದು. ಎಲ್ಲ ವಿಧ ಕಾಯಿಪಲ್ಲೆ-ಕಾಳು ಕಡಿಗಳನ್ನು ತಿನ್ನಬಹುದು. ಆಹಾರದಲ್ಲಿ ಜೋಳ, ರಾಗಿ, ಗೋಧಿ, ಹುರಳಿ ಹಾಗೂ ಹಳೆ ಅಕ್ಕಿಗಳಿಂದ ತಯಾರಿಸಿದ ತಿಂಡಿ ತಿನಸುಗಳಿಗೆ ಹೆಚ್ಚಿನ ಪ್ರಾಮುಖ್ಯತೆ ಕೊಡಬೇಕು. ರೊಟ್ಟಿ, ಚಪಾತಿ, ಮುದ್ದೆ, ಅನ್ನ ಇತ್ಯಾದಿಗಳೊಡನೆ ವಿಶೇಷವಾಗಿ ಕಾಯಿಪಲ್ಲೆ ಹಾಗೂ ಇತರ ಕಾಳುಗಳನ್ನು (ಉಸುಳಿ) ಸೇವಿಸಬೇಕು.
ವ್ಯಾಯಾಮ ಹಾಗೂ ಯೋಗಾಸನಗಳು: ಮಧುಮೇಹ ರೋಗಿಗಳಿಗೆ ನಿತ್ಯ ವ್ಯಾಯಾಮ ಅವಶ್ಯ. ಅದಕ್ಕಾಗಿ ಬೆಳಿಗ್ಗೆ ಚಂಕ್ರಮಣ(walking)ಮಾಡುವುದೊಂದು ಉತ್ತಮ ಪದ್ಧತಿ. ೩-೪ ಕಿಲೋಮೀಟರ್ ದೂರವನ್ನು ವೇಗವಾಗಿ, ದೀರ್ಘ ಉಸಿರಾಟ ಮಾಡುತ್ತ ಹೋಗಬೇಕು. ಪಟ್ಟನ ಊರುಗಳಿಂದ ದೂರದ ಪರಿಸರದಲ್ಲಿ ಅವರವರ ಪ್ರಕೃತಿ, ವಯಸ್ಸುಗಳಿಗೆ ತಕ್ಕಂತೆ ವ್ಯಾಯಾಮ ಮಾಡಬೇಕು. ತಮ್ಮ ಕಾರ್ಯಾಲಯ ಹಾಗೂ ಇತರ ಕೆಲಸಗಳಿಗೆ ಕಾರು, ಸ್ಕೂಟರು, ರಿಕ್ಷಾಗಳನ್ನು ಅವಲಂಬಿಸದೇ ನಡದೇ ಹೋಗುವುದೊಳಿತು. ಬಹು ಅಂತಸ್ತಿನ ಕಟ್ಟಡಗಳಿಗೆ ಲಿಫ್ಟ್ ಉಪಯೋಗಿಸದೇ ನಡೆದೇ ಹೋಗಬೇಕು. ಸದಾಕಾಲ ರೋಗಿ ಪರಿಶ್ರಮದಪಡುತ್ತಿರಬೇಕೆಂದು ಆಚಾರ್ಯರು ಅಭಿಪ್ರಾಯ ಪಡುತ್ತಾರೆ.
ಕೆಲ ಯೋಗಾಸನಗಳು ಮಧುಮೇಹ ನಿಯಂತ್ರಣಕ್ಕೆ ಹೆಚ್ಚು ಸಹಕಾರಿಯಾಗಿವೆ ಎಂದು ತಿಳಿದುಬಂದಿದೆ. ಇದಕ್ಕಾಗಿ ಈ ರೋಗಿಗಳು ಯೋಗ ತಜ್ಞರ ಬಳಿ ಸಾಮಾನ್ಯ ಯೋಗಾಸನಗಳನ್ನು ಕಲಿತುಕೊಂಡು ನಂತರ ಉತ್ಥಾನಾಸನ, ಊರ್ಧ್ವ, ಧನುರಾಸನ, ಅರ್ಧಮತ್ಸೇಂದ್ರಿಯಾಸನ, ಪಶ್ಚಿಮೋತ್ತಾಸನ, ಜಾನುಶೀರ್ಷಾಸನ ಮುಂತಾದವುಗಳನ್ನು ವಿಶೇಷವಾಗಿ ಕಲಿತುಕೊಂಡು ನಿತ್ಯ ಅಭ್ಯಾಸದಲ್ಲಿಟ್ಟುಕೊಳ್ಳಬೇಕು ಹಾಗೂ ಸದಾ ಚಟುವಟಿಕೆಯುಳ್ಳವರಾಗಿರಬೇಕು.
೨೫. ದಮ್ಮು (ಶ್ವಾಸರೋಗ) (Bronchial Asthma)
ಕಫ ಪ್ರಕೋಪಪೂರ್ವಕ ಪ್ರಕುಪಿತ ವಾಯು ಪ್ರಾಣವಾಯು ಸ್ರೋತಸ್ಸುಗಳನ್ನು ತಡೆದು ಪುಷ್ಪಸದಲ್ಲೆಲ್ಲ ವ್ಯಾಪಿಸಿದಾಗ ‘ದಮ್ಮು’ ರೋಗ ಕಂಡುಬರುತ್ತದೆ. ಆಯುರ್ವೇದದಲ್ಲಿ ಇದನ್ನು ‘ಒಂದು ಮಹಾವ್ಯಾಧಿ’ ಎಂದು ಕರೆದಿದ್ದು ಇದರ ತೀವ್ರತೆ, ವ್ಯಾಪಕತೆ ಹಾಗೂ ಅನೇಕ ವೇಳೆ ಅಸಾಧ್ಯತೆಗಳನ್ನೂ ಸೂಚಿಸುತ್ತದೆ. ಈ ಶ್ವಾಸರೋಗದಲ್ಲಿ ಕ್ಷುದ್ರ, ತಮಕ, ಛಿನ್ನ, ಮಹಾಶ್ವಾಸ ಹಾಗೂ ಊರ್ಧ್ವ ಶ್ವಾಸಗಳೆಂದು ಐದು ವಿಧಗಳಿವೆ. ಇವುಗಳಲ್ಲಿ ಕ್ಷುದ್ರ ಹಾಗೂ ಹೊಸದಾಗಿ ಬಂದ ತಮಕ ಶ್ವಾಸಗಳನ್ನು ಮಾತ್ರ ಚಿಕಿತ್ಸೆಯಿಂದ ಕಡಿಮೆ ಮಾಡಬಹುದು. ಇನ್ನುಳಿದವುಗಳು ಚಿಕಿತ್ಸೆಗೆ ಅಸಾಧ್ಯ. ಇದೊಂದು ಚಿಕಿತ್ಸೆ ತೆಗೆದುಕೊಂಡಾಗ ಕಡಿಮೆ ಆಗುತ್ತ ಮತ್ತೆ ಮತ್ತೆ ಬರುತ್ತಿರುವ ಯಾಪ್ಯ ರೋಗ. ಇದಕ್ಕೊಂದು ಶಾಶ್ವತ ಪರಿಹಾರವಿಲ್ಲ. ಲಾಕ್ಷಣಿಕ ಗುಣ ಕೊಡುವ ನೂರಾರು ಔಷಧಿಗಳಿದ್ದರೂ, ವ್ಯಕ್ತಿಯ ಪ್ರಕೃತಿ, ಅವನ ಆಹಾರ-ವಿಹಾರ ಪದ್ಧತಿಗಳು, ಹವಾಮಾನ, ಉದ್ಯೋಗ, ಪರಿಸರ ಮಾಲಿನ್ಯ, ಮನೋ ಆತಂಕ, ಅನುವಂಶೀಯತೆ, ಒಗ್ಗದಿರುವಿಕೆ, ಧೂಮ್ರಪಾನ ಮೊದಲಾದ ಚಟಗಳು ಹೀಗೆ ಅನೇಕಾನೇಕ ಕಾರಣಗಳಿಂದ ಹುಟ್ಟಿಕೊಳ್ಳುವ ಈ ದಮ್ಮಿಗೆ ಶಾಶ್ವತವಾದ ಔಷಧವೊಂದು ದೊರಕುವುದು ಅಷ್ಟೊಂದು ಸುಲಭಸಾಧ್ಯವಲ್ಲ.
ತಮಕಶ್ವಾಸ ಕಾರಣ ಮತ್ತು ಲಕ್ಷಣಗಳು: ಇದರಲ್ಲಿ ಕಫಪ್ರಧಾನತೆ ವಿಶೇಷವಾಗಿರುವುದು. ಮಲ ಸ್ವರೂಪವಾದ ಕಫವು ಪ್ರಾಣವಹ ಸ್ರೋತಸ್ಸುಗಳನ್ನು ಅಡ್ಡಿ ಮಾಡುವುದರಿಂದ ನಿಃಶ್ವಾಸವು ತಕ್ಕಷ್ಟು ಹೊರಬರುವುದಿಲ್ಲ. ಇದು ವಿರುದ್ಧ ಮಾರ್ಗವಾಗಿ ಕಂಠ, ಶಿರಸ್ಸುಗಳಲ್ಲಿ ಕಫವನ್ನು ಕೆರಳಿಸಿ ನೆಗಡಿಯನ್ನುಂಟು ಮಾಡುವುದು. ಇದರಿಂದ ಉಸಿರು ಗುರ್ ಗುರ್ ಎಂದು ಶಬ್ಧ ಮಾಡುವುದು. ವೇಗವು ಕ್ರಮೇಣ ಇಲ್ಲವೇ ಒಮ್ಮಿಂದೊಮ್ಮೆಲೆ ಹೆಚ್ಚಿ ಹಿಂಸೆಯಾಗುವುದು. ಕಷ್ಟದಿಂದ ಉಸಿರು ಹೊರಡುವ ವೇಳೆ ಹೆಚ್ಚುವುದರಿಂದ ಉಚ್ಛಾಸದ ಸಮಯ ಕಡಿಮೆ ಆಗುವುದು. ಆದುದರಿಂದ ಶರೀರಕ್ಕೆ ಸಾಕಾಗುವಷ್ಟು ಶುದ್ಧ ವಾಯು ಸೇರುವುದಿಲ್ಲ. ಅಲ್ಲದೆ ಅಶುದ್ಧ ವಾಯುವಿನ ಪ್ರಮಾಣ ಎದೆಯಲ್ಲಿ ಹೆಚ್ಚುವುದು. ಅತ್ಯಂತ ಸೂಕ್ಷ್ಮವಾದ ಪ್ರಾಣವಹ ಸ್ರೋತಸ್ಸುಗಳು ಇಕ್ಕಟ್ಟಿಗೆ ಸಿಕ್ಕು ಜಗ್ಗಲ್ಪಡುವುವು. ಇದರೊಂದಿಗೆ ಅನುಬಂಧವಾಗಿ ಪಿತ್ತ ದೋಷವಿದ್ದರೆ ಜ್ವರ ಕೂಡ ಬರುವುದು.
ದಮ್ಮಿಗೆ ವೇಗ ಬಂದಾಗ ಹಣೆಯ ಮೇಲೆ ಬೆವರಿನ ಬಿಂದುಗಳು ಕಂಡುಬರುವುವು. ಕಣ್ಣಿಗೆ ಕತ್ತಲುಗೂಡಿಸುವುದು, ಗುಡ್ಡೆಗಳ ಮೇಲ್ನೋಟ, ಆಗಾಗ ಎಚ್ಚರ ತಪ್ಪುವುದು, ಬಾಯಾರಿಕೆ, ಕೆಮ್ಮಿದಾಗ ಕಫ ಬರದಿದ್ದರೆ ತುಸು ತೊಂದರೆ ಎನಿಸುವುದು ಹಾಗೂ ಕಫ ಬಂದರೆ ಸಮಾಧಾನವೆನಿಸುವುದು. ಉಷ್ಣ ಪದಾರ್ಥ, ಬಿಸಿನೀರು, ಬಿಸಿಲುಗಳಿಂದ ಸುಖವೆನಿಸುವುದು.
ಮೋಡ, ಕಣ್ಣೀರು, ಎಡಸುಗಾಳಿ ಹಾಗೂ ಕಫಕಾರಿ ದ್ರವ್ಯಗಳ ಸೇವನೆಯಿಂದ ದಮ್ಮು ಮರಕಳಿಸುವುದು. ಜಗ್ಗಿದ್ದ ಸೂಕ್ಷ್ಮವಾದ ಪ್ರಾಣವಾಹಿನಿಗಳು ರೂಕ್ಷವಾಗುವುದಕ್ಕೆ ಮುಂಚೆ ಚಿಕಿತ್ಸಿಸದಿದ್ದರೆ ರೋಗವು ಯಾಪ್ಯವಾಗಿಯೇ ಉಳಿಯುವುದು.
ಆದರೆ ಇತ್ತೀಚೆಗೆ ನಡೆಯುತ್ತಿರುವ ಸಂಶೋಧನೆಗಳಿಂದ ಈ ದಮ್ಮಿನ ರೋಗವನ್ನು ಸಂಪೂರ್ಣ ಗುಣಮುಖವಾಗಿಲ್ಲದಿದ್ದರೂ ಅದನ್ನು ಹೇಗೆ ನಿಯಂತ್ರಣದಲ್ಲಿಟ್ಟುಕೊಂಡು ಸುಖಜೀವನ ನಡೆಸಬಹುದು ಎಂಬಂಶವನ್ನು ಕಂಡಿಹಿಡಿಯಲಾಗಿದೆ. ಇದಕ್ಕೆ ಆಯುರ್ವೇದವೇನು ಹೊರತಲ್ಲ. ರೋಗಿಯು ತನ್ನ ದೈನಂದಿನ ಚಟುವಟಿಕೆ, ವೃತ್ತಿ, ಆಹಾರ ಪದ್ಧತಿಗಳನ್ನು ಸರಿಯಾಗಿಟ್ಟುಕೊಂಡು ಕಾಲಕಾಲಕ್ಕೆ ರೋಗ ಪ್ರತಿಬಂಧಕ ಕ್ರಮ ಹಾಗೂ ಚಿಕತ್ಸೆಗಳನ್ನು ತೆಗೆದುಕೊಳ್ಳುತ್ತಿದ್ದರೆ ಹಾಗೂ ದಮ್ಮಿನ ಮೂಲ ಕಾರಣಗಳಿಂದ ದೂರವಿದ್ದರೆ ದಮ್ಮನ್ನು ಹತೋಟಿಯಲ್ಲಿಟ್ಟುಕೊಂಡು ತನ್ನ ದೈನಂದಿನ ಕೆಲಸಗಳನ್ನು ಮಾಡುತ್ತಿರಬಹುದು.
ಆಯುರ್ವೇದದಲ್ಲಿ ದಮ್ಮನ್ನು ಕಡಿಮೆ ಮಾಡುವ, ನಿಯಂತ್ರಿಸುವ ಅನೇಕ ಔಷಧಿಗಳಿಂದ ಯಾವುದೇ ತರಹದ ಉಪದ್ರವಗಳಾಗಲೀ, ಔಷಧ ಒಗ್ಗದಿರುವಿಕೆಯ ಲಕ್ಷಣಗಳಾಗಲೀ ಆಗುವುದಿಲ್ಲ. ಬಹಳ ವರ್ಷಗಳವರೆಗೆ ಔಷಧಿ ತೆಗೆದುಕೊಳ್ಳುತ್ತಿದ್ದರೂ ಯಾವುದೇ ಅಡ್ಡ ಪರಿಣಾಮಗಳಾಗುವುದಿಲ್ಲ.
ಚಿಕಿತ್ಸೆ: ರೋಗಿಯು ಸಬಲನಾಗಿದ್ದು ಕಫವು ಹೆಚ್ಚಿಗಿದ್ದರೆ ವಮನವನ್ನು ಮಾಡಿಸಿ ಕಫವನ್ನು ಹೊರಹಾಕಬೇಕು.
· ಹಿಪ್ಪಲಿ ಹಾಗೂ ಲವಣಗಳಿಂದ ಸೇರಿದ ಪಿಪ್ಪಲ್ಯಾಧಿಘೃತ ಸೇವನೆಯಿಂದ ಅತ್ಯಂತ ಹಳೆಯದಾದ ಶ್ವಾಸರೋಗವು ಕೂಡ ಗುಣವಾಗುವುದು ಎಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
· ತ್ರಿಫಲಾ ಕಷಾಯದಲ್‌ಇಲ ತುಪ್ಪಸೇರಿಸಿ ತೆಗೆದುಕೊಂಡರೆ ದಮ್ಮು ಕಡಿಮೆ ಆಗುವುದು.
· ಇದರಂತೆ ಭೃಂಗರಾಜ ತೈಲ, ತ್ವಗಾದಿ ಚೂರ್ಣ, ತಲ ಪೋಟಕಯೋಗ ಮುಂತಾದವುಗಳನ್ನು ಶಾಸ್ತ್ರದಲ್ಲಿ ದಮ್ಮು ರೋಗ ಚಿಕಿತ್ಸೆಯಲ್ಲಿ ಹೇಳಲಾಗಿದೆ.
· ಹಿಪ್ಪಲೀ ಕ್ಷೀರಪಾಕ – ೩ ಗ್ರಾಂ ಹಿಪ್ಪಲಿ + ೫೦ ಮಿಲಿ. ಹಾಲು + ೨೦೦ ಮಿಲಿ. ನೀರು ಸೇರಿಸಿ ನೀರು ಕುದಿದು ಆವಿ ಆಗಿ ಹೋಗಿ ಹಾಲು ಮಾತ್ರ ಉಳಿಯಬೇಕು. ಈ ಹಾಲನ್ನು ನಿತ್ಯ ಬೆಳಿಗ್ಗೆ ಕುಡಿಯಲು ಕೊಡಬೇಕು.
· ಒಣಶುಂಠಿ ಚೂರ್ಣ + ಬೆಲ್ಲ. ೧ ಚಮಚ
· ಹರಿದ್ರಾಖಂಡ(ಚೂರ್ಣ)ಬೆಳಿಗ್ಗೆ ಸಾಯಂಕಾಲ ಬಿಸಿನೀರಿನಲ್ಲಿ ಕುಡಿಯಬೇಕು.
· ಬಿಸಿ ಮೆಣಸಿನ ಕಾಳಿನ ಪುಡಿ + ಕಲ್ಲುಸಕ್ಕರೆ ತಿಂದು ಬಿಸಿ ನೀರು ಕುಡಿಯಬೇಕು.
· ತಾಲೀಸಾದಿ ಚೂರ್ಣ + ಸೀತೋಪಲಾದಿ ಚೂರ್ಣ+ ಹರಿದ್ರಾಖಂಡಗಳನ್ನು ಸಮಭಾಗ ತೆಗೆದುಕೊಂಡು ಬಿಸಿನೀರಿನಲ್ಲಿ ನಿತ್ಯ ತೆಗೆದುಕೊಳ್ಳಬೇಕು.
· ರೋಗಿಯು ದುರ್ಬಲನಾಗಿದ್ದರೆ ಮಹಾಲಕ್ಷ್ಮಿ ವಿಲಾರಸರಸ, ಬೃಹತ್ ಹಿತ ಚಿಂತಾಮಣಿ, ಶ್ವಾಸಕಾಸ ಚಿಂತಾಮಣಿ (ಸ್ವರ್ಣಯುಕ್ತ) ೬೨.೫ ಮಿಲಿ ಗ್ರಾಂ – ೧೨೫ ಮಿಲಿ ಗ್ರಾಂ ಬೆಳಿಗ್ಗೆ ೧, ರಾತ್ರಿ ೯
· ಶ್ವಾಸಕುಠಾರ – ಮಾತ್ರೆಗಳು ದಿನಕ್ಕೆ ೩, ಅವಶ್ಯಕತೆಗೆ ತಕ್ಕಂತೆ ವೈದ್ಯರ ಸಲಹೆಯ ಮೇರೆಗೆ ಹೆಚ್ಚು ತೆಗೆದುಕೊಳ್ಳಬಹುದು.
· ಕಫವು ಹೆಚ್ಚಿಗಿದ್ದರೆ ಶೃಂಗ್ಯಾದಿ ಚೂರ್ಣ, ಕಫ ಕೇತು, ಸಮೀರ ಪನ್ನಗಗಳನ್ನು ತೆಗೆದುಕೊಳ್ಳಬೇಕಾಗುವುದು.
· ರೋಗ ನಿರೋಧಕ ಶಕ್ತಿ ಬೆಳೆಯಲು – ೫೦೦ ಮಿಲಿ ಗ್ರಾಂ ಚ್ಯವನಪ್ರಾಶನಕ್ಕೆ ೫ ಮಿಲಿ ಗ್ರಾಂ ಶತಪುಟಿ ಅಭ್ರಕ ಭಸ್ಮ ಸೇರಿಸಿ, ಚೆನ್ನಾಗಿ ಕಲಿಸಿಕೊಂಡು ಬೆಳಿಗ್ಗೆ- ರಾತ್ರಿ ಒಂದೊಂದು ಚಮಚ ತೆಗೆದುಕೊಳ್ಳಬೇಕು. ಇದೆ ರೀತಿ ಅಗಸ್ತ್ಯ್ರ ರಸಾಯನ, ಅಭಯಾಮಲಕಿ ರಸಾಯನಗಳನ್ನು ತೆಗೆದುಕೊಳ್ಳಬಹುದು.
· ಕೆಮ್ಮಿಗೆ ಕನಕಾಸವ, ಪುಷ್ಕರಮುಲಾಸವ, ಕಂಟಕಾರಿ ಅವಲೇಹಗಳು ಚೆನ್ನಾಗಿ ಕೆಲಸ ಮಾಡುತ್ತವೆ.
ಪಥ್ಯಕ್ರಮ: ಕುಡಿಯಲು ಸದಾ ಬಿಸಿನೀರನ್ನೇ ಉಪಯೋಗಿಸಬೇಕು. ತಣ್ಣಗಿನ ಆಹಾರ ಪದಾರ್ಥಗಳು ಪಾನೀಯಗಳು – ಕ್ರೀಮು-ಬಿಸ್ಕತ್ತುಗಳು, ಕೇಕುಗಳನ್ನು ತಿನ್ನಬಾರದು. ಬಾಳೇಹಣ್ಣು, ಇತರ ತಂಪಾದ ಹಣ್ಣುಗಳು – ಅತಿ ಹುಳಿಯಾದ ಹಣ್ಣುಗಳು, ಬೆಣ್ಣೆ, ಕೆನೆ, ಮೊಸರು, ಜಿಡ್ಡಿನ ಪದಾರ್ಥಗಳನ್ನು ಬಿಡಬೇಕು. ಅತಿ ತಂಪಾದ ಮನೆ, ಪ್ರದೇಶಗಳಲ್ಲಿ ವಾಸಿಸಬಾರದು. ಕೃತ್ರಿಮವಾಗಿ ತಂಪು ಮಾಡಿದ ಮನೆಗಳಲ್ಲಿ ಕೂಡ ವಾಸಿಸಬಾರದು.
· ಜೀರ್ಣಕ್ರಿಯೆಯನ್ನು ಚೆನ್ನಾಗಿಟ್ಟುಕೊಳ್ಳಬೇಕು.
· ಮಲಬದ್ಧತೆಯಾಗದಂತೆ ನೋಡಿಕೊಳ್ಳಬೇಕು.
· ಅತಿಯಾದ ಹೊಗೆ, ಧೂಳುಗಳಿಂದ ದೂರವಿರಬೇಕು.
· ಕ್ರಮಬದ್ಧವಾದ ವ್ಯಾಯಾಮ, ಯೋಗಾಸನಗಳನ್ನು ಮಾಡಬೇಕು.
· ಉಸಿರಾಟ ವ್ಯಾಯಾಮ, ‌ಪ್ರಾಣಾಯಾಮಗಳು ತುಂಬಾ ಪರಿಣಾಮಕಾರಿ.
 ಜೈನ ವೈದ್ಯಕೀಯ ಪರಂಪರೆ: ೧೯. ಸಾಮಾನ್ಯ ರೋಗಗಳ ಚಿಕಿತ್ಸೆ (೫)
೨೬. ಕುಷ್ಠ ರೋಗ (Leprosy)
ಕುಷ್ಠ ರೋಗವು ಕೂಡ ಇತರ ಚರ್ಮರೋಗಗಳಂತೆ ಒಂದು ರೋಗ ಹಾಗೂ ಅದನ್ನು ಸಂಪೂರ್ಣವಾಗಿ ಗುಣಪಡಿಸಬಹುದೆಂಬುದು ಇನ್ನೂ ಅನೇಕರಿಗೆ ತಿಳಿದಿಲ್ಲ. ಇನ್ನೂ ಸಮಾಜದಲ್ಲಿ ಇದೊಂದು ರೋಗವೆಂದು ತಿಳಿಯಲ್ಪಡದೆ ಪೂರ್ವಜನ್ಮದ ಶಾಪವೆಂದು ಪರಿಣಗಿಸಲ್ಪಡುವುದು. ಈ ರೋಗಗಳನ್ನು ಸಂಬಂಧಿಕರು ಹಾಗೂ ಸಮಾಜ, ಬಹುತೇಕ ಬಹಿಷ್ಕರಿಸುವುದರಿಂದ ಇವರು ಭಿಕ್ಷೆ ಬೇಡುತ್ತ ತಮ್ಮ ಜೀವನ ಸಾಗಿಸುವುದನ್ನು ನೋಡಬಹುದು. ಇದೊಂದು ತೀವ್ರ ಸಾಂಕ್ರಾಮಿಕ ರೋಗವಾದ್ದರಿಂದ ಈ ರೋಗಿಗಳು ತಮ್ಮ ಸಂಪರ್ಕಕ್ಕೆ ಬಂದವರಿಗೆಲ್ಲಾ ರೋಗವನ್ನು ಅಂಟಿಸುತ್ತ ಹೋಗುವರು. ಭಾರತದಿಂದ ಇನ್ನೂ ಈವರೆಗೆ ಈ ರೋಗ ನಿರ್ಮೂಲವಾಗಿಲ್ಲ. ಒಂದು ಅಂದಾಜಿನ ಪ್ರಕಾರ ನಮ್ಮ ದೇಶದಲ್ಲಿ ೩೦ ಲಕ್ಷಕ್ಕೂ ಹೆಚ್ಚು ಕುಷ್ಠ ರೋಗಿಗಳಿದ್ದಾರೆ.
ಕುಷ್ಠವು ಚರ್ಮದಲ್ಲಿ ಪ್ರಾರಂಭವಾಗಿ ನಂತರ ನಿಧಾನವಾಗಿ ಮಾಂಸ, ರಕ್ತ ಮತ್ತು ಲಸಿಕೆಗಳನ್ನು ಕ್ರಮಿಸಿ, ಗುಳ್ಳೆಗಳನ್ನುಂಟು ಮಾಡಿ ಚರ್ಮದ ಮೇಲ ಕಪ್ಪುಕಲೆಯನ್ನುಳಿಸುವ ಒಂದು ಮಹಾರೋಗವೆಂದು ಆಯುರ್ವೇದದಲ್ಲಿ ಹೇಳಿದ್ದಾರೆ.
ಕಾರಣಗಳು: ಪರಸ್ಪರ ವಿರುದ್ಧ ಗುಣವನ್ನು ಹೊಂದಿರುವ ಆಹಾರ ಪದಾರ್ಥಗಳನ್ನು ಸೇವಿಸುವುದು, ದ್ರವ, ಸ್ನಿಗ್ಧ, ಗುರು ದ್ರವ್ಯಗಳನ್ನು ವಿಶೇಷವಾಗಿ ಉಪಯೋಗಿಸುವುದು, ವಾಂತಿ ಮಲ-ಮುತ್ರಾದಿ ವೇಗಗಳನ್ನು ತಡೆಯುವುದು, ಗುರುವಾಗಿರುವ ಭೋಜನ ಜೀರ್ಣಿಸುವುದಕ್ಕೆ ಮೊದಲೇ ಶ್ರಮವಾಗುವ ಕೆಲಸ ಮಾಡುವುದು, ಲಂಘನ-ಭೋಜನಗಳನ್ನು ಕ್ರಮತಪ್ಪಿ ಮಾಡುವುದು, ಬಿಸಿಲು ಆಯಾಸ, ಭಯ, ಚಿಂತನೆಗಳಿಂದ ಪೀಡಿತರಾಗಿರುವಾಗ ಸ್ವಲ್ಪ ವಿಶ್ರಮಿಸಿಕೊಳ್ಳದೇ ಕೂಡಲೇ ತಣ್ಣೀರು ಕುಡಿಯುವುದು, ಪಂಚಕರ್ಮ ಚಿಕಿತ್ಸೆ ತೆಗೆದುಕೊಳ್ಳುತ್ತಿರುವಾಗ ಅಪಥ್ಯ ಮಾಡುವುದು, ಅಜೀರ್ಣ, ಅಧ್ಯಶನ, ಹೊಸ ಧಾನ್ಯಗಳಿಂದ ತಯಾರಿಸಿದ ಆಹಾರ, ಅಜೀರ್ಣವಾಗಿರುವಾಗ ಸಂಭೋಗ ಮಾಡುವುದು ಈ ಮುಂತಾದ ಕಾರಣಗಳಿಲ್ಲದೇ ಗುರು-ಹಿರಿಯರು ಸಾಧು-ಸಂತರನ್ನು ದೂಷಿಸುವುದು, ಈ ಜನ್ಮ ಹಾಗೂ ಹಿಂದಿನ ಜನ್ಮದಲ್ಲಿ ಮಾಡಿದ ಪಾಪಕರ್ಮಗಳಿಂದಲೂ ಈ ರೋಗವು ಬರುವುದೆಂದು ಆಯುರ್ವೇದದಲ್ಲಿ ಹೇಳಲಾಗಿದೆ.(ಕಲ್ಯಾಣಕಾರಕ ಅ.೧೧, ಪುಟ.೨೦೩-೨೧೭)
ಈ ರೋಗವಂಟಲು ಮೈಕ್ರೋ ಬ್ಯಾಕ್ಟೇರಿಯಾ ಲೇಪ್ರಾ ಕಾರಣವೆಂದು ೧೮೭೪ರಲ್ಲಿ ಡಾ. ಹಾನ್ಸರ್ ಕಂಡು ಹಿಡಿದಿದ್ದಾನೆ.
ಈ ಕುಷ್ಟರೋಗದಲ್ಲಿ ೧೮ ವಿಧಗಳಿವೆ ಎಂದು ಕಲ್ಯಾಣಕಾರಕದಲ್ಲಿ ಹೇಳಲಾಗಿದೆ. ಕಪಾಲ, ಔದುಂಬರ, ಮಂಡಲ, ಋಷ್ಯಜಿಹ್ವ, ಪುಂಡರೀಕ, ಸಿಧ್ಮ, ಕಾರಣ ಕುಷ್ಠವೆಂಬ ಏಳು ವಿಧ ಮಹಾಕುಷ್ಠಗಳನ್ನು ಕೂಡ ವರ್ಣಿಸಲಾಗಿದೆ.
ಆಧುನಿಕ ವೈದ್ಯಶಾಸ್ತ್ರದಲ್ಲಿ ಮುಖ್ಯವಾಗಿ ಅನಿಶ್ಚಿತ ಕುಷ್ಠ, ಗಂಟುಗೂಡಿದ ಕುಷ್ಠ, ಇಬ್ಬಗೆಯ ಕುಷ್ಠ, ನರಸೀಮಿತ ಕುಷ್ಠ, ಸ್ಪರ್ಶಹೀನ ಕಲೆಗಳ ಕುಷ್ಠ, ಹಾಗೂ ಘನತಮ ಕುಷ್ಠಗಳೆಂದು ಮುಖ್ಯವಾಗಿ ಮೂರು ವಿಧಗಳನ್ನಾಗಿ ಮಾಡಿ ಹೇಳಲಾಗಿದೆ. ಆಯುರ್ವೇದದಲ್ಲಿ ಬಹುತೇಕ ಚರ್ಮ ರೋಗಗಳನ್ನೆಲ್ಲ ಕುಷ್ಠರೋಗಗಳೇ ಎಂದು ವರ್ಗೀಕರಿಸಲಾಗಿದೆ.
ಪೂರ್ವರೂಪ: ಕುಷ್ಠ ರೋಗ ಬರುವ ಜಾಗೆಯಲ್ಲಿ ಮೊದಲು ಸ್ಪರ್ಶ ನಾಶವಾಗುವುದು. ಅತಿಯಾಗಿ ಬೆವರುವುದು ಇಲ್ಲವೆ ಬೆವರೇ ಬಾರದಿರುವುದು, ಬಣ್ಣ ಬದಲಾವಣೆ, ಉಬ್ಬಿದ ಗಂಧೆಗಳು, ರೋಮಹರ್ಷ, ಕಂಡೂ, ತಂದ್ರಾ, ಆಯಾಸ, ಬಳಲಿಕೆ, ವ್ರಣಗಳಾದರೆ ಅತಿಯಾದ ನೋವು ಹಾಗೂ ಬೇಗನೆ ಬೆಳೆಯುವಿಕೆ ಹಾಗೂ ಬಹುಕಾಲದವರೆಗೂ ವಾಯವಾಗಿರುವುದು, ಉರಿಯಾಗುವುದು ಈ ಮೊದಲಾದ ಲಕ್ಷಣಗಳು ಕುಷ್ಠರೋಗವಾಗುವ ಮುನ್ನ ಕಂಡುಬರುವುವು. ಕಾರಣ ಈ ಮೇಲ್ಕಂಡ ಲಕ್ಷಣಗಳು ಕಂಡುಬಂದಾಗಲೇ ಬೇಗನೆ ಚಿಕಿತ್ಸಿಸಿದರೆ ಮುಂಬರುವ ಕುಷ್ಠರೋಗವನ್ನು ನಿಯಂತ್ರಿಸಬಹುದಾಗಿದೆ.
ಸಂತ್ರಾಪ್ತಿ: ಚರ್ಮದಲ್ಲಿರುವ ದುಷ್ಟವಾದ ಮೂರು ದೋಷಗಳು ದೇಹದೊಳಗಿರುವ ಲಸಿಕೆ, ಮಾಂಸ, ರಕ್ತಗಳನ್ನು ಪ್ರವೇಶಿಸಿ ಬೆವರು ಮತ್ತು ಕ್ಲೇದಗಳನ್ನು ಕೊಳೆಯಿಸಿ, ಭಯಂಕರವಾದ ಅತಿ ಸೂಕ್ಷ್ಮ ಕ್ರಿಮಿಗಳನ್ನುಂಟು ಮಾಡುವುವು. ಇವು ಮೈ ಮೇಲಿನ ಕೂದಲು, ಚರ್ಮ, ಸ್ನಾಯು, ರಕ್ತವಹ ಸ್ರೋತಸ್ಸು, ತುರುಣಾಸ್ದಿ(ಕಿವಿ, ಮೂಗು ಇತ್ಯಾದಿ)ಗಳನ್ನು ಕ್ರಮವಾಗಿ ತಿನ್ನುತ್ತ ನಾಶಮಾಡುವುವು.
ಕುಷ್ಠದ ಏಳು ಭೇದಗಳು ಹಾಗೂ ಅವುಗಳ ಲಕ್ಷಣಗಳು.
೧. ಕಪಾಲವು ರೊಟ್ಟಿ ಹಂಚಿನ ಆಕಾರಕ್ಕೆ ಕಪ್ಪು ಅಥವಾ ಅರುಣ ವರ್ಣವಾಗಿ, ರೂಕ್ಷವಾಗಿ, ಒರಟಾಗಿ ತೆಳ್ಳಗಿರುವುದು, ಚುಚ್ಚಿದಂತೆ ನೋವು ಮತ್ತು ಹುರುಕುಬರಕಾಗಿರುವುದರಿಂದ ವಾತ ಪ್ರಧಾನವೆಂದು ತಿಳಿಯಬೇಕು.
೨. ಔದುಂಬರದಲ್ಲಿ ಉರಿ, ನವೆ, ನೋವು ಮತ್ತು ಕೆಂಪು ಬಣ್ಣಗಳಿರುವುವು. ರೋಮಗಳು ಕಪಿಲ ವರ್ಣ ಮತ್ತು ಚರ್ಮವು ಅತ್ತಿ ಹಣ್ಣಿನ ಬಣ್ಣಕ್ಕೂ ಇರುವುದರಿಂದ ಪಿತ ಪ್ರಧಾನವೆಂದು ತಿಳಿಯಬೇಕು.
೩. ಮಂಡಲವು ಶ್ವೇತ ವರ್ಣ-ರಕ್ತ ವರ್ಣಗಳಿಂದ ಗಟ್ಟಿಯಾಗಿ, ಸ್ವಲ್ಪ ಉಬ್ಬಿಕೊಂಡಿದ್ದು ಒಂದಕ್ಕೊಂದು ಸೇರಿಕೊಂಡು ಚಲಿಸದಂತಿರಬೇಕು. ಇದರಲ್ಲಿ ವಾತಪಿತ್ತಗಳ ಲಕ್ಷಣಗಳನ್ನು ಕಾಣಬಹುದು.
೪. ಋಷ್ಯಜಿಹ್ವ – ದೊಡ್ಡ ಜಾತಿಯ ಜಿಂಕೆ ನಾಲಗೆಯಂತೆ ಸುತ್ತಲೂ ಕೆಂಪಗೆ, ಮಧ್ಯ ಕಪ್ಪು ಮತ್ತು ನೋವುಳ್ಳದ್ದಾಗಿ ಒಳಗಿರುವುದು. ಇದು ಸಹ ವಾತ-ಪಿತ್ತ ಪ್ರಧಾನವಾದುದು.
೫. ಪುಂಡರೀಕವು ಮಧ್ಯ ಬೆಳ್ಳಗೂ, ಸುತ್ತಲೂ ತಾವರೆ ದಳದಂತೆ ಕೆಂಪಗೂ, ಸ್ವಲ್ಪ ಉರಿಯಿಂದ ಕೂಡಿರುವುದು ಇದು ವಿಶೇಷವಾಗಿ ಕಫಪಿತ್ತ ದೂಷಣೆಯಿಂದಾಗುವುದು.
೬. ಸಿಧ್ಮವು ಬೆಳ್ಳಗೆ ಇಲ್ಲವೆ ತಾಮ್ರ ವರ್ಣವಾಗಿದ್ದು ತೆಳುವಾಗಿ ಕಾಣುವುದು. ಇದರ ಆಕಾರವು ನೊರೆಹಾಲಿನಂತಿರುವುದು. ಎದೆಯ ಮೇಲೆ ಕಂಡುಬರುವುದು ಹಾಗೂ ವಾತ-ಕಫ ದೋಷಗಳಿಂದಾಗುವುದು.
೭. ಕಾಕಣ ಕುಷ್ಠವು ಗುಲಗಂಜಿಯಂತೆ ಕೆಂಪಗೆ, ಪಾಕವಾಗದೆ ನೋವುಗಳಿಂದ ಕೂಡಿರುವುದು. ಮೂರು ದೋಷಗಳೂ ಇದರಲ್ಲೆ ಉಲ್ಬಣವಾಗಿರುವುದರಿಂದ ಇದು ಚಿಕಿತ್ಸೆಗೆ ಅಸಾಧ್ಯವಾಗಿರುವುದು.
ಚಿಕಿತ್ಸೆ: ಪ್ರಪ್ರಥಮವಾಗಿ ಈ ರೋಗಿಗಳಿಗೆ ವಮನ-ವಿರೇಚನ, ರಕ್ತಮೋಕ್ಷಣ ಇತ್ಯಾದಿ ಶೋಧನ ಚಿಕಿತ್ಸೆ ಮಾಡಬೇಕು.
· ಬೇವಿನ ಬೀಜದ ಒಳಭಾಗ, ವಾಯುವಿಡಂಗ, ಕೇರಿನ ಬೀಜ, ಅರಿಶಿನ, ದಾರುಹರಿದ್ರ, ಇವುಗಳ ಸಮಭಾಗ ಚೂರ್ಣ ಸಿದ್ಧಪಡಿಸಿಕೊಂಡು ಬೇವಿನೆಣ್ಣೆ, ಸೇರಿಸಿ ತೆಗೆದುಕೊಂಡರೆ ಎಲ್ಲ ವಿಧ ಕುಷ್ಠರೋಗಗಳು ಗುಣವಾಗುವವೆಂದು ಶಾಸ್ತ್ರದಲ್ಲಿ ಹೇಳಲಾಗಿದೆ.
· ಪನ್ನಗ ಬೀಜಾದಿ ಲೇಪ, ಪಲಾಶಕ್ವಾರಲೇಪ, ಸಿದ್ಧಾರ್ಥದಿಲೇಪ, ಭಲ್ಲಾತಕಾಸ್ಧ್ಯಾದಿಲೇಪ, ಭಲ್ಲಾತಕ ಲೇಪ, ಖದಿರ ಚೂರ್ಣ, ತೀಕ್ಷ್ಣ ಲೋಹ ಭಸ್ಮ, ನವಾಯಸ ಚೂರ್ಣ, ಮುಂತಾದ ಯೋಗಗಳನ್ನೂ ಶಾಸ್ತ್ರದಲ್ಲಿ ಹೇಳಲಾಗಿದೆ. ವೈದ್ಯರ ಸಲಹೆಯ ಮೇರೆಗೆ ಈ ಯೋಗಗಳನ್ನೂ ತೆಗೆದುಕೊಳ್ಳಬೇಕು.
· ಕಲ್ಯಾಣಕಾರಕ ಗ್ರಂಥದಲ್ಲಿ ಖದಿರ ಪ್ರಯೋಗವನ್ನು ವಿಶೇಷವಾಗಿ ಹೇಳಲಾಗಿದೆ. ಖದಿರ ಚೆಕ್ಕೆಯು ಕಷಾಯವನ್ನು ಕುಡಿಯಲು, ಸ್ನಾನಕ್ಕೆ ಉಪಯೋಗಿಸಿದರೆ ಕ್ರಮೇಣ ಕುಷ್ಠರೋಗವು ಗುಣವಾಗುವುದೆಂದು ತಿಳಿಸಿದ್ದಾರೆ.
· ಚಾರ್ಮುಗರ ಎಣ್ಣೆ ಚರ್ಮದ ಮೇಲೆ ಹಚ್ಚಲು ಉಪಯುಕ್ತ.
· ಮಹಾತಿಕ್ತಕ ಘೃತ, ಆರೋಗ್ಯವರ್ಧಿನಿ, ರಸಮಾಣಿಕ್ಯ, ತಾಕೇಶ್ವರ ರಸ, ಅಮೃತ ಭಲ್ಲಾತಕ, ಮಹಾಭಲ್ಲಾತಕ ಗುಡ – ಇತ್ಯಾದಿ ಸಿದ್ಧೌಷಧಿಗಳನ್ನು ಕುಷ್ಠರೋಗ ಚಿಕಿತ್ಸೆಗೆ ತುಂಬ ಜನಪ್ರಿಯವಾಗಿದೆ.
೨೭. ಮೂರ್ಛೆ ರೋಗ
ಯಾವ ಮನುಷ್ಯನು ಅತ್ಯಂತ ಕ್ಷೀಣನಾಗಿದ್ದು ಅವನಲ್ಲಿ ದೋಷಗಳು ಅಧಿಕವಾಗಿ ಪ್ರಕೋಪಗೊಂಡಿದ್ದರೆ, ವಿರುದ್ಧಾಹಾರ, ವೇಗಗಳ ಧಾರಣೆ, ತಲೆಗೆ ಬೀಳುವ ಭಾರೀ ಪೆಟ್ಟುಗಳು ಹಾಗೂ ದುರ್ಬಲ ಮನಸ್ಸು ಇದ್ದವರಿಗೆ ಮನಸ್ಸು ಹಾಗೂ ಇಂದ್ರಿಯ ಸಂಬಂಧವಾದ ಸ್ರೋತಸ್ಸುಗಳಲ್ಲಿ ದೋಷಗಳು ಪ್ರವೇಶಿಸಿ ಮೂರ್ಛೆಯನ್ನುಂಟು ಮಾಡುವುವು.
ಶರೀರಸ್ಥ ತ್ರಿದೋಷಗಳು ಪ್ರಕುಪಿತಗೊಂಡಾಗ ಸಂಜ್ಞಾ ನಾಡಿಗಳನ್ನು ಪ್ರವೇಶಿಸಿ ವ್ಯಾಪಿಸಿದಾಗ ಕಣ್ಣುಗಳ ಮುಂದೆ ಸುಖ-ದುಃಖ ಪರಿಜ್ಞಾನವಾಗದಂತಹ ತಮೋಗುಣವು ಅಂಧಕಾರವನ್ನುಂಟು ಮಾಡುವುದು. ಆಗ ಮಾನವನು ಒಣಗಿದ ಕಟ್ಟಿಗೆಯಂತೆ ಕೆಳಕ್ಕೆ ಬಿದ್ದುಬಿಡುವುದು. ಈ ಸ್ಥಿತಿಗೆ ಮೋಹ ಅಥವಾ ಮೂರ್ಛೆ ಎನ್ನುವರು.
(ಕಲ್ಯಾಣಕಾರಕ ಅ.೧೭, ಪುಟ.೪೩೮–೪೪೧)
ಮೂರ್ಛೆರೂಪ: ಎದೆಯಲ್ಲಿ ಪೀಡೆ, ಆಕಳಿಕೆ, ಬಳಲಿ, ಎಚ್ಚರವಿಲ್ಲದಿರುವಿಕೆ, ಬಲಹಾನಿ-ಇವುಗಳ ಮೂರ್ಛೆಯಲ್ಲಿ ಪೂರ್ವರೂಪವಾಗಿ ಕಾಣಿಸಿಕೊಳ್ಳುವುವು.
ಎರಡು ವಿಧ: ಮೂರ್ಛೆಯಲ್ಲೂ ಸಾಮಾನ್ಯವಾಗಿ ಸೌಮ್ಯ ಹಾಗೂ ಪ್ರಬಲ ಎಂಬ ಎರಡು ಸ್ಥಿತಿಗಳನ್ನು ಕಾಣಬಹುದು. ಸಾಧಾರಣ ಮೂರ್ಛೆಯು ಬಿಸಿಲು, ಆರ್ತನಾದ, ಪೆಟ್ಟು, ರಕ್ತಸೋರುವಿಕೆ, ಅಸ್ವಾಸ್ಥ್ಯತೆ – ಮೊದಲಾದ ಸಂದರ್ಭಗಳಲ್ಲಿ ಕಾಣಿಸಿಕೊಳ್ಳುವುದು. ಆಗ ರೋಗಿಯು ಬೇರೆಯವರ ಮಾತನಾಡುವ ಶಬ್ದಗಳನ್ನು ಕೇಳಿಸಿದಂತೆನಿಸಿದರೂ, ಉತ್ತರಿಸುವ ಸ್ಥಿತಿಯಲ್ಲಿರುವುದಿಲ್ಲ. ಮುಖಕ್ಕೆ ಸ್ವಲ್ಪ ನೀರನ್ನು ಜೋರಾಗಿ ಗೊಜ್ಜಿದರೆ ಎಚ್ಚರಾಗುವನು. ಇದಕ್ಕೆ ಬೇರೆ ಚಿಕಿತ್ಸೆಯ ಅಗತ್ಯವಿರುವುದಿಲ್ಲ.
ಇನ್ನು ಪ್ರಬಲ ಮೂರ್ಛೆಯನ್ನು ರೋಗಿಯು ಬೇಗನೆ ಎಚ್ಚರಗೊಳ್ಳುವುದಿಲ್ಲ. ಅಲಕ್ಷಿಸಿದಂತೆ ರೋಗಿಯ ಸ್ಥಿತಿ ಗಂಭೀರಗೊಳ್ಳುತ್ತ ಹೋಗುವುದು. ಕೆಲ ವೇಳೆ ಮರಣವೂ ಸಂಭವಿಸಬಹುದು. ಗಂಭೀರ ಸ್ವರೂಪದ ಅಪಸ್ಮಾರ ರೋಗದಲ್ಲಿ ಹೀಗೆ ಆಗಬಹುದು. ಆಗ ಕೂಡಲೇ ತಜ್ಞ ವೈದ್ಯರಿಂದ ಪರೀಕ್ಷಿಸಿ ಚಿಕಿತ್ಸೆ ಮಾಡಿಸಬೇಕು. ಮಧುಮೇಹ, ಮದ್ಯಪಾನ, ಪೈತ್ತಿಕ, ಮೂರ್ಛೆ, ವೃಕ್ಕ ವ್ಯಾಧಿಗಳು, ಶರೀರದಲ್ಲಿ ಶರ್ಕರಾಂಶ ಕಡಿಮೆ ಆದಾಗ, ಮಸ್ತಿಷ್ಕದಲ್ಲಿ ರಕ್ತಸ್ರಾವ, ಮಸ್ತಿಷ್ಕಜ್ವರ, ಮಸ್ತಿಷ್ಕ ಬಾವು ವಿಷ ಸೇವನೆ, ಕಾರ್ಬನ್ ಮೊನೋಕ್ಸಾಯಿಡ್ ಗ್ಯಾಸಿನ ಸೇವನೆ, ನಿದ್ರಾಕಾರಿ ಔಷಧಿ, ಮಸ್ತಿಷಾರ್ಬುದ, ಸನ್ನಿಪಾತ ಜ್ವರ, ಸೂರ್ಯಾಘಾತ- ಈ ಮೊದಲಾದ ಸಂದರ್ಭಗಳಲ್ಲಿ ರೋಗಿಗಳಲ್ಲಿ ಗಂಭೀರ ಸ್ವರೂಪದ ಮೂರ್ಛೆಯನ್ನು ಕಾಣಬಹುದು.
ವಿವಿಧ ಮೂರ್ಛೆಗಳು: ಶಾಸ್ತ್ರದಲ್ಲಿ ಆರು ವಿಧ ಮೂರ್ಛೆಗಳನ್ನು ವಿವರಿಸಲಾಗಿದೆ. ವಾತ, ಪಿತ್ತ, ಕಫ ಮದ್ಯ ಹಾಗೂ ವಿಷ ದೋಷಗಳಿಂದ ಮೂರ್ಛೆಯು ಕಂಡುಬರುವುದೆಂದು ಉಗ್ರದಿತ್ತಾಚಾರ್ಯರು ಹೇಳಿದ್ದಾರೆ. ಇವೆಲ್ಲವುಗಳಲ್ಲಿ ಪಿತ್ತದೋಷವು ಪ್ರಧಾನವಾಗಿರುತ್ತದೆ.
ಲಕ್ಷಣಗಳು: ತ್ರಿದೋಷಗಳ ವಿಕಾರದಿಂದ ಮೂರ್ಛೆಯಲ್ಲಿ ಆಯಾ ದೋಷಗಳ ಲಕ್ಷಣಗಳನ್ನು ಕಾಣುತ್ತೇವೆ.
ವಾತಿಕ ಮೂರ್ಛೆಯಲ್ಲಿ ರೋಗಿಯು ಆಕಾಶವನ್ನು ನೀಲಿ, ಕಪ್ಪು, ಅಥವಾ ಕೆಂಪು ವರ್ಣದ್ದಾಗಿ ನೋಡುತ್ತಾ ಮೂರ್ಛೆ ಹೋಗುವನು. ಹಾಗು ಬೇಗನೆ ಎಚ್ಚರಗೊಳ್ಳುವನು. ಈ ಅವಸ್ಥೆಯಲ್ಲಿ ಅವನ ಶರೀರವು ಕಂಪಿಸುವುದು. ಮೈಕೈಗಳ ನೋವು ಇರುವುದು. ಹೃದಯ ಭಾಗದಲ್ಲಿ ನೋವು ಹಾಗೂ ಮುಖದ ಮೇಲೆ ಕಪ್ಪು ಅಥವಾ ಕೆಂಪು ಬಣ್ಣವು ಕಂಡುಬರುವುದು. ಈತನು ಕೃಶನಾಗಿರುವನು.
ಪೈತ್ತಿಕ ಮೂರ್ಛೆಯಲ್ಲಿ ರೋಗಿಯು ಮೂರ್ಛಿತವಾಗುವಾಗ್ಗೆ ಆಕಾಶವನ್ನು ಕೆಂಪು, ಹಸಿರು ಅಥವಾ ಹಳದಿ ವರ್ಣದಲ್ಲಿ ನೋಡುತ್ತ ಮೂರ್ಛೆ ಹೋಗುವನು. ಹಾಗೂ ಎಚ್ಚರಗೊಳ್ಳುವಾಗ್ಗೆ ಇವನಿಗೆ ಬೆವರು ಹೆಚ್ಚಾಗಿ ಬಂದಿರುವುದು, ಹೆಚ್ಚು ನೀರಡಿಕೆ, ಶರೀರದಲ್ಲಿ ಉರುಪು, ಕಣ್ಣುಗಳು ಕೆಂಪು ಇಲ್ಲವೆ ಹಳದಿ ಆಗುವುವು. ಇವನು ಮೂರ್ಛೆಯಿಂದ ಬೇಗನೆ ಎಚ್ಚರಗೊಳ್ಳುವನು. ಮೂರ್ಛಾವಸ್ಥೆಯಲ್ಲಿ ಅನಿಯಂತ್ರಿತವಾಗಿ ಮಲವಿಸರ್ಜನೆ ಆಗುವುದು. ರೋಗಿಯ ಮುಖವು ಹಳದಿ ವರ್ಣದ್ದಾಗಿರುವುದು.
ಕಫಜ ಮೂರ್ಛೆಯಲ್ಲಿ ರೋಗಿಯು ಆಕಾಶವನ್ನು ಮೇಘಾಚ್ಛಾದಿತವಾದಂತೆ ಕಾಣುತ್ತ ಮೂರ್ಛೆ ಹೋಗುವನು. ಇವನಿಗೆ ಎಚ್ಚರಿಕೆಯು ತಡವಾಗಿ ಬರುವುದು. ಮೈಭಾರವೆನಿಸುವುದು. ಲಾಲಾಸ್ರಾವ ಹೆಚ್ಚಾಗಿರುವುದು.
ಮದ್ಯಜ ಮೂರ್ಛೆಯಲ್ಲಿ ರೋಗಿಯು ಪ್ರಲಾಪಿಸುತ್ತ ಸಂಜ್ಞಾಹೀನ ಅಥವಾ ವಿಕ್ಷಿಪ್ತಚಿತ್ತನಾಗಿ ಕೈ ಕಾಲುಗಳನ್ನು ಅತ್ತಿಂದಿತ್ತ ಒದ್ದಾಡಿಸುತ್ತ ಮೂರ್ಛೆ ಹೋಗುವನು. ಮದ್ಯದ ಅಮಲು ಇಳಿದ ಮೇಲೆ ತಂತಾನೆ ಎಚ್ಚರಗೊಳ್ಳುವನು.
ವಿಷಜ ಮೂರ್ಛೆಯಲ್ಲಿ ಶರೀರದ ಕಂಪನ, ನಿದ್ರೆ, ನೀರಡಿಕೆ, ಕಣ್ಣು ಕತ್ತಲುಗೂಡಿಸುವುದು. ಮೊದಲಾದ ಲಕ್ಷಣಗಳಿರುವುವು. ಬೇರೆ ಬೇರೆ ವಿಷಸೇವನೆ ಮಾಡಿದಾಗ ಈ ಲಕ್ಷಣಗಳು, ಸೌಮ್ಯ, ತೀವ್ರ ಹಾಗೂ ತೀವ್ರತಮವಾಗಿರುವುವು.
ಚಿಕಿತ್ಸೆ: ಸಾಮಾನ್ಯವಾದ ಮೂರ್ಛೆಯಲ್ಲಿ ಕೇವಲ ತಣ್ಣೀರನ್ನು ಮುಖಕ್ಕೆ ಎರಚುವುದರಿಂದ ಎಚ್ಚರಿಕೆ ಬರುವುದೆಂದು ಈಗಾಗಲೇ ನೋಡಿದ್ದೇವೆ. ಎಚ್ಚರ ಬರಿಸಲು ಈರುಳಳಿ ಒಡೆದು ಮೂಸಿಸಬಹುದು. ನವಸಾಗರ ಸುಣ್ಣ ತಿಕ್ಕಿ ಮೂಸಿಸಬಹುದು. ಇಲ್ಲವೆ ಮೆಣಸಿನ ಪುಡಿ, ತ್ರಿಕಟು ಚೂರ್ಣಗಳಿಂದಲೂ ನಸ್ಯ ಮಾಡಿಸಿದರೆ ಕೂಡಲೇ ಎಚ್ಚರಬರುವುದು. ಮುಖ್ಯವಾಗಿ ಮೂರ್ಛೆಗೆ ಶೈತ್ಯೋಪಚಾರ ಮಾಡಬೇಕೆಂದು ಶಾಸ್ತ್ರದಲ್ಲಿ ಹೇಳಲಾಗಿದೆ. ಜೇಷ್ಠಮಧು, ದ್ರಾಕ್ಷಿ, ಹಾಲು, ತುಪ್ಪ, ಕಬ್ಬಿನ ಹಾಲು, ಕಡ್ಲಿ, ಅಗಸಿ, ಸಕ್ಕರೆ ಮೊದಲಾದ ಪದಾರ್ಥಗಳು ಸೇರಿದ ಆಹಾರ ಕೊಡಬೇಕು.
· ಮೂರ್ಛಾಂತಕ ನಸ್ಯ – ಒಂದು ಉತ್ತಮ ಔಷಧಿ.
· ಮುಕ್ತಾಪಿಷ್ಟಿ – ೨ ರಿಂದ ೩ ಗ್ರೇನುಗಳಷ್ಟು ಹಾಲಿನೊಡನೆ
· ಅಶ್ವಗಂಧಾರಿಷ್ಟ + ಸಾರಸ್ವತಾರಿಷ್ಟ – ಇವೆರಡನ್ನು ಕೆಲ ದಿವಸಗಳವರೆಗೆ ತೆಗೆದುಕೊಳ್ಳಬೇಕಾಗುವುದು.
· ತಾಪ್ಯಾದಿಲೋಹ + ಚಂದ್ರಕಲಾ ರಸ.
೨೮. ಉನ್ಮಾದ (Mania)
‘ಧೃತಿ’ ಎಂದರೆ ಧೈರ್ಯ. ಈ ಧೈರ್ಯವಿರುವುದರಿಂದಲೇ ವ್ಯಕ್ತಿಯು ತನ್ನನ್ನು ಅಧೋಗತಿಗೆ ಒಯ್ಯುವ ಶಕ್ತಿಗಳ ವಿರುದ್ಧ ತನ್ನ ಜಯಗಳಿಸುತ್ತಾನೆ. ಈ ಧೈರ್ಯವು ಕುಂದಿತೆಂದರೆ ಇಲ್ಲದ ಸಮಸ್ಯಗಳೆಲ್ಲ ಎದ್ದು ಕುಳಿತುಕೊಳ್ಳುತ್ತವೆ. ಹೀಗಾಗಿ ಅವನು ಚಂಚಲ ಸ್ವಭಾವದವನೂ, ಕೆಲ ವೇಳೆ ಉಗ್ರನೂ ಆಗುತ್ತಾನೆ. ರಜೋಗುಣ ಹಾಗೂ ವಾತ ಪ್ರಕೋಪಗೊಂಡ ಲಕ್ಷಣಗಳು ಅದರಲ್ಲಿ ಸೇರಿಕೊಳ್ಳುತ್ತವೆ. ಕೆಲ ದಿನ ಈ ಸ್ಥಿತಿಯಲ್ಲಿದ್ದು ಕ್ರಮೇಣ ತಮೋಗುಣವು ಅಧಿಕಗೊಳ್ಳಲಾರಂಭಿಸಿ ಕಫವಿಕಾರದ ಲಕ್ಷಣಗಳು ಕಂಡು ಬರಲಾರಂಭಿಸುತ್ತವೆ. ಇದೇ ಉ‌ನ್ಮಾದ. ಇದರ‍ಲ್ಲಿ ಪ್ರವೃದ್ಧಗೊಂಡ ದೋಷಗಳು ಉನ್ಮಾರ್ಗಗಾಮಿಗಳಾಗಿ ಮನೋವಿಭ್ರಮೆಯನ್ನುಂಟು ಮಾಡುತ್ತವಾದ್ದರಿಂದ ಈ ಮಾನಸರೋಗಕ್ಕೆ ‘ಉನ್ಮಾದ’ ಎನ್ನುವರು.
ಕಾರಣಗಳು: ಸಂಯೋಗ ವಿರುದ್ಧ, ದುಷ್ಟ ಹಾಗೂ ಅಪವಿತ್ರ ಭೋಜನ ಮಾಡುವುದರಿಂದ, ದೇವ-ಗುರು ಮಾತಾ-ಪಿತೃ ಹಾಗೂ ಪೂಜ್ಯರನ್ನು ಅವಮಾನಗೊಳಿಸುವುದರಿಂದ, ಅತ್ಯಧಿಕ ಭಯ ಹಾಗೂ ಆನಂದಗಳಿಂದ ಮನಸ್ಸಿನಲ್ಲಿ ಉಂಟಾಗುವ ಪ್ರಭಾವದಿಂದ, ಶಾರೀರಿಕ ವಿಷಮ ಚೇಷ್ಟಗಳಿಂದ, ಮನೋ ಆಘಾತಗಳು ಉಂಟಾಗುವುದರಿಂದ ಉನ್ಮಾದ ರೋಗಬರುವುದೆಂದು ಶಾಸ್ತ್ರದಲ್ಲಿ ಹೇಳಲಾಗಿದೆ. ವಾತ, ಪಿತ್ತ, ಕಫ, ತ್ರಿದೋಷಜ ಹಾಗೂ ಶೋಕದಿಂದ ಐದು ಪ್ರಕಾರದ ಉನ್ಮಾದ ರೋಗವುಂಟಾಗುವುದೆಂದು ಹೇಳಿದ್ದಾರೆ. (ಕಲ್ಯಾಣಕಾರಕ ಅ.೧೭, ಪುಟ.೪೩೫-೪೩೮)
ಉನ್ಮಾದ ವಿಕಾರಕ್ಕೆ ಸನ್ನಿಕೃಷ್ಟ ಕಾರಣಗಳಲ್ಲಿ ಅಧಿಕ ಪರಿಶ್ರಮ, ಅತಿಯಾದ ಚಿಂತೆ, ಚಿರಕಾರಿ ವ್ಯಾಧಿಗಳು, ಅಪೌಷ್ಟಿಕ ಆಹಾರ, ಮದ್ಯಪಾನ, ವಿಷ ಸೇವನೆ ಮುಂತಾದವು ಬರುತ್ತವೆ. ದೊರದ (ವಿಪ್ರಕೃಷ್ಣ) ಕಾರಣಗಳಲ್ಲಿ ಅನುವಂಶಿಕತೆ ಮುಖ್ಯವಾಗಿ ಬರುತ್ತದೆ. ಈ ವಂಶದಲ್ಲಿ ಹುಟ್ಟಿದವರು ಜನ್ಮತಃ ವಿಚಿತ್ರ ಸ್ವಭಾವದವರಾಗಿರುತ್ತಾರೆ. ಅವರ ಜೀವನದಲ್ಲಾಗುವ ಯಾವುದೇ ಒಂದು ಆಕಸ್ಮಿಕ ಘಟನೆಯೂ ಉನ್ಮಾದ ರೋಗವುಂಟಾಗಲು ಕಾರಣವಾಗಬಹುದು. ಯೌವನಾವಸ್ಥೆ ಹಾಗೂ ಗ್ರೀಷ್ಮ ಕಾಲಗಳಲ್ಲಿ ಈ ವಿಕಾರವಾಗುವುದು ಹೆಚ್ಚು.
ಸಂಪ್ರಾಪ್ತಿ: ಈ ಮೇಲ್ಕಂಡ ಕಾರಣಗಳಿಂದ ಪ್ರಕುಪಿತವಾದ ವಾತಾದಿ ದೋಷಗಳು ಸತ್ವಗುಣಹೀನವುಳ್ಳ ಅಥವಾ ದುರ್ಬಲ ಮನುಷ್ಯನ ಬುದ್ಧಿಯ ಆವಾಸಸ್ಥಾನವಾದ ಹೃದಯ(ಮಿದುಳು) ವನ್ನು ದೂಷಿಸಿ ಹಾಗೂ ಮನೋವಾಹಿ ಸ್ರೋತಸ್ಸುಗಳನ್ನು ವ್ಯಾಪಿಸಿ ಮನುಷ್ಯನ ಬುದ್ಧಿಯನ್ನು ಭ್ರಾಂತಿಯುಕ್ತ ಇಲ್ಲವೆ ಉನ್ಮತ್ತಗೊಳಿಸುವುವು.
ಪೂರ್ವರೂಪಗಳು: ಉನ್ಮಾದವು ಪ್ರಾರಂಭವಾಗುವುದಕ್ಕೆ ಮುಂಚೆ ತಲೆಯು ಖಾಲಿ ಇದ್ದಂತೆ ಎನಿಸುವುದು. ದೃಷ್ಟಿಯು ಸ್ಥಿರವಿಲ್ಲದೆ ಅಲ್ಲಲ್ಲಿ ನೋಡುವಿಕೆ, ಕಿವಿಯಲ್ಲಿ ಎಲ್ಲ ವಿಧದ ಶಬ್ದಗಳು ಕೇಳಿಬಂದಂತಾಗುವುದು. ಉಸಿರಾಟ ಹೆಚ್ಚುವುದು. ಜೊಲ್ಲು ವಿಶೇಷವಾಗಿ ಬರುತ್ತಿರುವುದು. ಆಹಾರಾಪೇಕ್ಷೆ, ರುಚಿ ಹಾಗೂ ಜೀರ್ಣಕ್ರಿಯೆಗಳು ಕೆಟ್ಟಿರುವುದು, ನಿಷ್ಕಾರಣವಾಗಿ ಏನನ್ನೋ ಯೋಚಿಸುತ್ತಿರುವುದು, ಆಯಾಸ ಪಟ್ಟುಕೊಳ್ಳುವುದು, ಉದ್ವೇಗ, ಸದಾ ರೋಮಾಂಚನಗೊಳ್ಳುವುದು, ಆಗಾಗ ಜ್ವರ, ಚಪಲ ಚಿತ್ತತೆ, ಆರ್ದಿತವಾತವಾದಂತೆ ಮುಖ ಸೊಟ್ಟಗೆ ಮಾಡುವುದು. ಈ ಮೊದಲಾದ ಲಕ್ಷಣಗಳು ಕಂಡುಬರುವುವು. ಕನಸಿನಲ್ಲಿ ಅಪ್ರಶಸ್ತವಾದ ಸ್ಥಳ ಅವನು ಸಿಕ್ಕಿಹಾಕಿಕೊಂಡಂತೆ ಎಣ್ಣೆ ಗಾಣದ ಮೇಲೆ ಸುತ್ತುತ್ತಿರುವಂತೆ, ನೀರಿನ ಸುಳಿಯಲ್ಲಿ ಸಿಕ್ಕಿ ಹಾಕಿಕಂಡಂತೆ, ಮನಸ್ಸು ಶೂನ್ಯವಾದಂತೆ, ಕೆಟ್ಟ ಯೋಚನೆಯಲ್ಲಿ ತೊಡಗಿಕೊಂಡಿರುವುದು, ಈ ಮೊದಲಾದ ಲಕ್ಷಣಗಳಿರುವುವು.
ಲಕ್ಷಣಗಳು: ಬುದ್ಧಿಭ್ರಮಣೆ, ಮನಸ್ಸಿನ ಚಂಚಲತೆ, ಕಣ್ಣುಗಳನ್ನು ಅತ್ತಿತ್ತ ಹೊರಳಾಡಿಸುವುದು ಅಥವಾ ವ್ಯರ್ಥವಾಗಿ ಅತ್ತಿಂದಿತ್ತ ನೋಡುವುದು, ಬುದ್ಧಿಯ ಅಸ್ಥಿರತೆ, ಅಸಂಬದ್ಧವಾಗಿ ಪ್ರಲಾಪಿಸುವುದು ಹಾಗೂ ಹೃದಯಶೂನ್ಯತೆ (ತನ್ನತನ ಶೂನ್ಯವಾಗುವುದು) ಇವು ಉನ್ಮಾದದ ಸಾಮಾನ್ಯ ಲಕ್ಷಣಗಳೆನಿಸಿವೆ.
ವಾತ, ಪಿತ್ತ, ಕಫ ಹಾಗೂ ಸನ್ನಿಪಾತಜ ಉನ್ಮಾದಗಳಲ್ಲಿ ಆಯಾ ದೋಷಗಳ ಲಕ್ಷಣಗಳು ಕಂಡುಬರುವುವು.
ಇವುಗಳಲ್ಲದೆ ಆಯುರ್ವೇದದಲ್ಲಿ ಮಾನಸಿಕ ಭಾವಜನ್ಮ ಉನ್ಮಾದ, ವಿಷಜನ್ಯ ಉನ್ಮಾದ, ಭೂತೋನ್ಮಾದಗಳನ್ನು ಹೇಳಿದ್ದಾರೆ.
೧. ಮಾನಸಿಕ ಭಾವಜನ್ಯ ಉನ್ಮಾದ: ಕಳ್ಳರು, ರಾಜಭಟರು, ಶತ್ರುಗಳು ಹಾಗೂ ಹಿಂಸ್ರ ಪಶುಗಲ ಭಯಕ್ಕೊಳಗಾದವರು, ತನ್ನ ಪ್ರಿಯತಮೆಯೊಡನೆ ಕಾಮಿಸಬೇಕೆಂಬ ಉತ್ಕಟೇಚ್ಛೆ ಇರುವಾಗ ಭಂಗ ಉಂಟಾದರೆ ಆಗುವ ಆಘಾತದಿಂದ ಭಯಂಕರವಾದ ಉನ್ಮಾದ ಉತ್ಪತ್ತಿಯಾಗುವುದು. ಇದರಿಂದ ಪೀಡಿತನಾದ ವ್ಯಕ್ತಿ ವಿಚಿತ್ರವಾಗಿ ಮಾತನಾಡುತ್ತ ಎಷ್ಟೋ ಸಾರೆ ಮನಸ್ಸಿನಲ್ಲಿ ಹುದುಗಿದ ಮಾತುಗಳನ್ನ ಕೂಡ ಹೇಳಿ ಬಿಡುವನು. ಈ ವಿಕಾರದಲ್ಲಿ ರೋಗಿ ಹಾಡುವುದು, ಅಳುವುದು ಅತೀ ಸಾಮಾನ್ಯ ಲಕ್ಷಣ (ಸುಶ್ರುತ)
೨. ವಿಷಜನ್ಯ ಉನ್ಮಾದ: ಧತ್ತೂರ ಮೊದಲಾದ ವಿಷಗಳ ಸೇವನೆಯಿಂದ, ಇಲ್ಲವೇ ಅತಿಯಾದ ಮದ್ಯಪಾನ ಮಾಡುವುದರಿಂದ, ಮನುಷ್ಯನು ಉನ್ಮತ್ತನಾಗುತ್ತಾನೆ. ಇದರಲ್ಲಿ ರೋಗಿಯ ಕಣ್ಣುಗಳು ಕೆಂಪಗಿರುತ್ತವೆ. ಬಲ, ಇಂದ್ರಿಯಶಕ್ತಿ, ಕಾಂತಿಗಳು ಕ್ಷೀಣವಾಗಿರುತ್ತವೆ. ಅವನು ದೀನನಾಗುವನು. ಮುಖದ ಚೂರ್ಣವು ಹಸಿರು ನೀಲಿಯಾಗುವುದು, ರೋಗಿಯು ಬೇಶುದ್ಧಿಯಾಗಿ ಸ್ಮೃತಿ ತಪ್ಪುವನು. (ಸುಶ್ರುತ)
೩. ಭೂತೋನ್ಮಾದ: ಯಾವ ಮಾತುಗಳು ಪರಾಕ್ರಮ, ಶಕ್ತಿ ಹಾಗೂ ಚೇಷ್ಟೆಗಳು ಮಾನವ ಶಕ್ತಿಗೆ ಮೀರಿ ವಿಚಿತ್ರವಾಗಿರುವವೋ, ಯಾವನ ತಿಳುವಳಿಕೆ-ವಿಜ್ಞಾನಗಳು ಶಕ್ತಿಯುತ ವಾಗಿರುವವೋ ಹಾಗೂ ಉನ್ಮಾದ. ವಾತಾದಿ ಗುಣಗಳಂತೆ ನಿಶ್ಚಿತ ಸ್ವರೂಪದ್ದು ಇರುವುದಿಲ್ಲವೋ ಸ್ವಾಭಾವಿಕವಾಗಿ ಇಂತಹ ರೋಗಿಯ ಉನ್ಮಾದಾವಸ್ಥೆಗೆ ಭೂತಶಕ್ತಿ ಕಾರಣವೆಂದು ಚರಕರು ಹೇಳಿದ್ದಾರೆ.
ಸಾಧ್ಯಾಸಾಧ್ಯತೆ: ಶಕ್ತಿ ಗುಂದಿದ ಹಾಗೂ ಮಾಂಸಕ್ಷೀಣನಾದ ರೋಗಿ, ಕೆಳಗೆ ಇಲ್ಲವೆ ಮೇಲಕ್ಕೆ ಸದಾ ಮುಖ ಮಾಡಿಕೊಂಡಿರುವ ರೋಗ ನಿದ್ರೆ ಬಾರದಿರುವ ರೋಗಿ ಇವರು ಚಿಕಿತ್ಸೆಗೆ ಅಸಾಧ್ಯರು. ಇವಲ್ಲದೇ ಕಣ್ಣು ಗುಡ್ಡೆಗಳು ಹೊರಬಂದಂತೆ ಕಂಡುಬರುವ ರೋಗಿ, ದೃಷ್ಟಿ ವಿಸ್ಛಾರಿತಗೊಂಡಿದ್ದರೆ, ಬೇಗ ಬೇಗ ನಡೆಯುವ, ಬಾಯಿಯಲ್ಲಿ ಹೊರ ಬರುತ್ತಿರುವ ನೊರೆಯುಳ್ಳವ, ಅಧಿಕ ನಿದ್ರೆಯುಳ್ಳವ, ಒಮ್ಮಿಂದೊಮ್ಮೆಲೆ ಕೆಳಕ್ಕೆ ಬಿದ್ದು ಬಿಡುವ ಅಥವಾ ನಡುಕುಗೊಳ್ಳುವ, ಪರ್ವತ, ಆನೆ, ಗಿಡಗಳ ಮೇಲಿಂದ ಬಿದ್ದು ಉನ್ಮಾದಿತರಾದ ರೋಗಿಗಳು ಮತ್ತು ೧೩ ವರ್ಷಗಳ ಮೇಲ್ಪಟ್ಟು ಉನ್ಮಾದ ರೋಗವಿದ್ದರೆ ಚಿಕತ್ಸೆಗೆ ಅಸಾಧ್ಯವೆಂದು ಹೇಳಲಾಗಿದೆ.
ಎಳೆ ವಯಸ್ಸಿನಲ್ಲಿ ಉನ್ಮಾದ ಕಾಣಿಸಿತೆಂದರೆ ಹಾಗೂ ಅದು ಆರು ತಿಂಗಳಾವಧಿಯಷ್ಟು ಇರದಿದ್ದರೆ ಅದು ಗುಣವಾಗುವುದು.
ಚಿಕಿತ್ಸೆ: ಉನ್ಮಾದ ರೋಗಿಗೆ ಚಿಕತ್ಸೆ ಪ್ರಾರಂಭಿಸುವುದಕ್ಕಿಂತ ಪೂರ್ವದಲ್ಲಿ ಸಂಶೋಧನ ಚಿಕಿತ್ಸೆ ಕೊಡಬೇಕಾಗುವುದು. ಪಿತ್ತ ಪ್ರಧಾನ ರೋಗಿ ಶಿರೋ ವಿರೇಚನವನ್ನು, ವಾತ ರೋಗಿಗೆ ಮೊದಲು ನಿರೂಹಬಸ್ತಿ ನಂತರ ಸ್ನೇಹನ ಬಸ್ತಿಗಳನ್ನು (ನಾರಾಯಣ ತೈಲ) ದಿಂದ ಕೊಡಬೇಕು. ಕಫ ರೋಗಿಗೆ ನಸ್ಯಕೊಟ್ಟು ಶಿರೋವಿರೇಚನ ಮಾಡಿಸಬೇಕು.
ದೋಷಗಳ ಶಾಂತಿಗಾಗಿ ಈ ಕೆಳಕಾಣಿಸಿದ ಉಪಕ್ರಮಗಳನ್ನು ಮಾಡಿಸಬೇಕಾಗುವುದು.
೧. ಜಲ ಚಿಕಿತ್ಸೆ: ರೋಗಿಯನ್ನು ಕೆರೆ ಇಲ್ಲವೆ ನೀರಿನ ತೊಟ್ಟಿಯಲ್ಲಿ ೧೦-೧೨ ಗಂಟೆಗಳವರೆಗೆ ಅವಗಾಹನ ಮಾಡಿಸಬೇಕು. ಇಲ್ಲವೆ ಮೇಲಿನಿಂದ ಜೋರಾಗಿ ಬೀಳುವ ನೀರಿನೆಡೆ ತಲೆಯನ್ನಿಟ್ಟು ಸ್ನಾನ ಮಾಡಿಸಿದರೂ ಅದರ ರಭಸಕ್ಕೆ ಉನ್ಮಾದ ಕಡಿಮೆ ಆಗುವುದು.
೨. ಬೃಂಹಣ ಚಿಕಿತ್ಸೆ: ಉತ್ತಮ ಪೌಷ್ಟಿಕವಾದ ಮಧುರ, ಹೃದ್ಯ, ಬಲಕಾರಿಯಾದ ಆಹಾರವನ್ನು ಕೊಡಬೇಕು.
೩. ನಿದ್ರಾಕಾರಕ ಔಷಧಿಗಳು: ಅಶ್ವಗಂಧ, ಸರ್ಪಗಂಧ, ಜಟಾ ಮಾಂಸಿ, ಬಜೆಗಳ ಪ್ರಯೋಗ ಉತ್ತಮವೆನಿಸಿದೆ. ಇದಕ್ಕೂ ಅಧಿಕವಾಗಿ ನಿದ್ರೆ ಬರಿಸುವ ಔಷಧಿಗಳನ್ನು ಬಳಸಿ ಕೆಲ ವೈದ್ಯರು ಯಶಸ್ಸು ಕಂಡಿದ್ದಾರೆ.
ಕಲ್ಯಾಣಕಾರಕದಲ್ಲಿ ಉನ್ಮಾದ ರೋಗಿಯ ಶುದ್ಧಿ ಕಾರ್ಯವಾದ ಬಳಿಕ ಅವಪೀಡನ ನಸ್ಯ, ಶಿರೋವಿರೇಚನ ಹಾಗೂ ತೀವ್ರವಾದ ಧೂಪಗಳನ್ನು ಹಾಕಬೇಕು ಎಂದು ಹೇಳಿದ್ದಾರೆ. ರೋಗಿಗೆ ತೀಕ್ಷ್ಣವಾದ ನಸ್ಯ-ಲೇಪಗಳನ್ನು ಹಾಕಬೇಕಲ್ಲದೆ ರೋಗಿಗೆ ಕೃತ್ರಿಮ ಭಯ ಹುಟ್ಟಿಸುವ ಕ್ರಮಗಳನ್ನು ಅನುಸರಿಸಬೇಕಲ್ಲವೇ ಅವನನ್ನು ಬೆದರಿಕೆ ಬರುವ ಕತ್ತಲೆಯ ಕೋಣೆಯಲ್ಲಿಡಬೇಕು ಎಂದಿದ್ದಾರೆ. ಅಲ್ಲದೆ ರೋಗಿಯ ಹಣೆಭಾಗದಲ್ಲಿ ರಕ್ತಮೋಕ್ಷಣ ಕ್ರಿಯೆಯನ್ನು ಮಾಡಬೇಕಾಗುವುದು.
ಸಿದ್ಧೌಷಧಿಗಳು
· ಉನ್ಮಾದ ಗಜಕೇಸರಿ, ಭೂತಭೈರವಿ, ಸ್ಮೃತಿ ನಾಗರ ರಸ, ಸಮೀರ ಪನ್ನಗ, ಮಲ್ಲಸಿಂಧೂರ ಮೊದಲಾದ ರಸೌಷಧಿಗಳನ್ನು ಇಲ್ಲವೆ ಕಲ್ಯಾಣಕ ಘೃತ, ಮಹಾಪೈಶಾಚಿಕ ಘೃತ, ಬ್ರಾಹ್ಮಿಘೃತಗಳ ಸೇವನೆಯು ಲಾಭದಾಯಕವೆನಿಸಿದೆ.
· ಮಂದಾಗ್ನಿ ಇದ್ದರೆ ಸಾರಸ್ವತಾರಿಷ್ಟ, ಅಶ್ವಗಂಧಾರಿಷ್ಟಗಳನ್ನು ಕೊಡಬೇಕು.
ಸಾಮಾನ್ಯ ಮನೋ ವ್ಯಾಕುಲತೆ ಇರುವ ರೋಗಿಗೆ ಯಾವ ದೋಷ ಮಂದವಾಗಿರುವುದೋ ಅದಕ್ಕೆ ಮೇಲೆ ತಿಳಿಸಿರುವ ಕರ್ಮವನ್ನು ನಡೆಸುವುದರಿಂದ ಅವನ ಮನೋವಹ ಸ್ರೋತಸ್ಸುಗಳ ಮೂಲಕ ಬುದ್ಧಿ, ಜ್ಞಾನೇಂ‌ದ್ರಿಯ, ಕಮೇಂದ್ರಿಯ ಮೂಲಗಳೆಲ್ಲವೂ ಶುದ್ಧವಾಗುವುವು. ಈ ವಿಧವಾಗಿ ಆಗಿಂದಾಗ್ಗೆ ಮಾಡುತ್ತಲಿದ್ದರೆ ಶಾರಿರೀಕ ಮಲಾಯನಗಳಲ್ಲಿರುವ ಅತಿಸೂಕ್ಷ್ಮ ಮಲವೂ ಹೊರಬರುವುದು. ಪ್ರತಿದಿನ ಶಮನೌಷಧಗಿಳನ್ನು ಕೊಡುವುದರಿಂದ ಮನೋ ಉದ್ವೇಗವಾಗುವುದಿಲ್ಲ. ಚಿತ್ತಶಾಂತತೆ ಒಳ್ಳೆ ಆಹಾರ-ವಿಹಾರ-ವಿಚಾರ ದೇವರ ಧ್ಯಾನಗಳನ್ನು ನಿತ್ಯ ಜೀವನದಲ್ಲಿಟ್ಟುಕೊಳ್ಳುವಂತೆ ಹೇಳಬೇಕು. ರೋಗಿಯ ಹಿತೈಷಿಗಳೊಡನೆ ಭಜನೆ, ಸಂಗೀತ, ನೀತಿ ಬೋಧನೆಗಳನ್ನು ನಡೆಸುವುದರಿಂದ ಕ್ರಮೇಣ ಹಿಂದಿನ ಕ್ಲೇಶಗಳನ್ನು ಮರೆಯಲು ಸಾಧ್ಯವಾಗುತ್ತದೆ. ಅನ್ಯೋಕ್ತಿ ಮೂಲಕ ಅವನ ಭಾವನೆಗಳು ಬದಲಾಗುತ್ತ ಹೋಗುವುವು. ಅವನಿಗೆ ಸರಿಯಾಗಿರುವ ವೃತ್ತಿಯನ್ನು ಕೊಟ್ಟು ದೀರ್ಘವಾಗಿ ಉಳಿದಿರುವ ಚಿಂತೆ, ಕೋಪ, ಸೇಡನ್ನು ತೀರಿಸಿಕೊಳ್ಳುವ ಭಾವನೆಗಳನ್ನು ಹೋಗಲಾಡಿಸಬೇಕು.
೨೯. ಅಪಸ್ಮಾರ (Epilepsy)
ಆಯುರ್ವೇದದಲ್ಲಿ ಅಪಸ್ಮಾರವನ್ನು ಮನೋರೋಗಗಳ ಗುಂಪಿನಲ್ಲಿ ಸೇರಿಸಲಾಗಿದೆ. ಮನಸ್ಸಿನ ಸ್ಥಾನ ಮೆದುಳು ಹಾಗೂ ಈ ಮೆದುಳಿನಲ್ಲಿಯೇ ಕೋಟ್ಯಂತರ ನರ ಕೋಶಗಳು, ನರ ತಂತುಗಳು ಸೇರಿಕೊಂಡದ್ದು, ಅವು ದೇಹದ ಹೊರ-ಒಳ ಅಂಗಾಂಗಗಳ ಕಾರ್ಯ ಚಟುವಟಿಕೆಗಳನ್ನು ನಿರ್ದೇಶಿಸಿ ಅವು ಸುವ್ಯವಸ್ಥಿತವಾಗಿ ನಡೆಯುವಂತೆ ನೋಡಿಕೊಳ್ಳುತ್ತವೆ. ೩-೪ ಸಾವಿರ ವರ್ಷಗಳ ಹಿಂದಿನಿಂದ ಅಸ್ತಿತ್ವದಲ್ಲಿದ್ದು ಇದರ ಬಗ್ಗೆ ಸಾಕಷ್ಟು ವಿವರಣೆಗಳು ಶಾಸ್ತ್ರದಲ್ಲಿವೆ. ಬುದ್ಧಿ ಹಾಗೂ ಮನಸ್ಸು ಮುಳುಗಿ ಹೋಗುವ ದೆಸೆಯಿಂದ ರೋಗಿಯಲ್ಲಿ ಕತ್ತಲೆಯು ಪ್ರವೇಶವಾಗಿ ಭಯಂಕರವಾದ ಚೇಷ್ಟೆಗಳನ್ನುಂಟು ಮಾಡುವ ಸ್ಮೃತಿ ಅಪಸ್ಮಾರ ಶಬ್ಧದಲ್ಲಿ ‘ಅಪ’ ಎಂದರೆ ಅಗಲುವಿಕೆ, ಸ್ಮೃತಿ ಎಂದರೆ ಹಿಂದೆ ನಡೆದ ವಿಷಯದ ಪರಿಜ್ಞಾನದ ಅಗಲುವಿಕೆಯು ಅಪಸ್ಮಾರಿಯಲ್ಲಿರುವುದು. ಈ ರೋಗಿಗೆ ತನಗಾಗುವ ಯಾವ ಭಾದೆಗಳು ತಿಳಿಯುವುದಿಲ್ಲ. ಹುಚ್ಚನಿಗೆ ಕೆಲ ವಿಷಯಗಳು ನೆನಪಿನಲ್ಲಿ ಇರಬಹುದು. ಆದರೆ ಅವನ ಮಾತು, ನಡವಳಿಕೆಗಳ ಮೇಲೆ ಸ್ವಾಧೀನವಿರುವುದಿಲ್ಲ. ನೋಯಿಸಿದರೆ ತಿಳಿಯುವುದು. ಅಲ್ಲದೇ ಪ್ರತಿ ಕ್ರಿಯೆಯನ್ನು ತೋರುವನು. ಆದರೆ ಅಪಸ್ಮಾರ ರೋಗಿಗೆ ಹೀಗಾಗುವುದಿಲ್ಲ. ಕೆಲವರಿಗೆ ಸ್ಮೃತಿ ತಪ್ಪುವುದಕ್ಕೆ ಮುಂಚೆ ಲಕ್ಷಣಗಳು ಅಲ್ಪ-ಸ್ವಲ್ಪ ತಿಳಿಯುತ್ತಿದ್ದರೂ ಅವನ್ನು ಹೇಳುವಷ್ಟರಲ್ಲಿಯೇ ಸ್ಮರಣೆ ತಪ್ಪಿ ಹೋಗಿ ಇದ್ದಸ್ಥಿತಿಯಲ್ಲಿಯೇ ಬಿದ್ದುಬಿಡುವನು. ಹೀಗೆ ಎಚ್ಚರ ತಪ್ಪುವಿಕೆ ಹಾಗೂ ಒಂದೆರಡು ನಿಮಿಷಗಳಲ್ಲಿಯೇ ರೋಗಿ ಎಚ್ಚರವಾಗಿ ಎದ್ದು ಹೋಗಿ ಬಿಡುವುದು ಈ ರೋಗಿಗಳಲ್ಲಿ ಸಾಮಾನ್ಯ. ಹೀಗಾಗಿ ಹಿಂದಿನ ಕಾಲದಲ್ಲಿ ಇದೊಂದು ಗ್ರಹಪೀಡೆ ಎಂದೂ ಕರೆಯುತ್ತಿದ್ದರೆಂದೂ, ಆದರೆ ಇದು ದೋಷಗಳಿಂದಾದ ರೋಗವೆಂದೂ ಕರ್ಮದ ಫಲವೆಂದೂ ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ.
(ಕಲ್ಯಾಣಕಾರಕ–ಅ–೧೭ಪು. ೪೩೮–೪೪೧)
ಕಾರಣಗಳು: ದುಃಖ, ಭಯ, ಮಲಿನವಾದ ಆಹಾರ ಸೇವನೆ, ಶಾರರೀಕ ವಿಷಮ ಚೇಷ್ಟೆ ಮುಂತಾದ ಕಾರಣಗಳಿಂದ ಮನಸ್ಸು ಹಾಗೂ ಶಾರೀರಿಕ ದೋಷಗಳು ಪ್ರಕೋಪಗೊಳ್ಳುವುವು. ಈ ದೋಷಗಳು ಸಂಜ್ಞಾವಾಹಿನಿ ಹಾಗೂ ಇಂದ್ರಿಯ ಕೇಂದ್ರಗಳಲ್ಲಿ ನಿಂತಿರುವಷ್ಟು ಹೊತ್ತು ಅಪಸ್ಮಾರ ವೇಗವಿದ್ದು ರಕ್ತ ಸಂಚಾರದಲ್ಲಿ ಕೊಚ್ಚಿ ಹೋದ ಕೂಡಲೇ ಈ ಭಯಂಕರವಾದ ಚೇಷ್ಟೆ(ಸೆಳೆತ)ಗಳು ತಂತಾನೆ ನಿಲ್ಲುವುವು. ಆದರೂ ಇಂದ್ರಿಯಗಳು ಮನಸ್ಸಿನ ಸಂಪರ್ಕ ಪಡೆಯುವ ಕಾರಣ ಅಪಸ್ಮಾರಿಯು ನಿದ್ರೆಗೊಳಗಾಗುವುದು. ಇದಲ್ಲದೆ ಅವನಿಗೆ ಸೆಳೆತಗಳಿಂದ ದಣಿವೂ ಆಗಿರುತ್ತದೆ. ನಂತರ ರೋಗಿ ತಂತಾನೆ ಎಚ್ಚರಗೊಳ್ಳುವನು. ದೋಷಗಳು ಪುನಃ ಹಿಂದಿನಂತೆ ಸಂಜ್ಞಾವಾಹಿನಿ ಕೇಂದ್ರಗಳನ್ನು ಆವರಿಸುವಾಗ ವೇಗಗಳಿಂದ ಜ್ಞಾನ ತಪ್ಪುವುದು. ಹೀಗೆ ಒಂದೇ ದಿನದಲ್ಲಿ ನಾಲ್ಕಾರು ಸಾರೆ ಆಗಬಹುದು. ಅನಂತರ ಕೆಲ ದಿವಸಗಳಲ್ಲಿ ಮತ್ತೆ ಮರಕಳಿಸಬಹುದು. ಇದಕ್ಕೆ ತಕ್ಕಷ್ಟು ಪೂರ್ವ ರೂಪಗಳಿರುವುದರಿಂದ ಸೆಳೆತಗಳು ಯಾವಾಗಲಾದರೂ, ಎಲ್ಲಿಯಾದರೂ ಸಂಭವಿಸಬಹುದು. ವೇಗ ನಿಲ್ಲದಿರುವಾಗ ರೋಗಿ ಎಲ್ಲ ರೀತಿಯಿಂದಲೂ ಸಹಜವಾಗಿದ್ದು ಸಹಜ ಜೀವನ ನಡೆಸುತ್ತಿರುವನು.
ಅತಿಯಾದ ಮದ್ಯಪಾನ, ತಲೆಗೆ ಬೀಳುವ ಪೆಟ್ಟು ಔಷಧಿಗಳ ದುಷ್ಟರಿಣಾಮ, ಮಾದಕ ದ್ರವ್ಯಗಳ ಅತಿಯಾದ ಸೇವನೆ, ವಿಷವಾಯು, ಅತಿಯಾದ ಮನೋ ಉದ್ವೇಗ, ಅನುವಂಶೀಯತೆ, ದೊಡ್ಡ ಜಲಾಶಯ – ಸಮುದ್ರಗಳನ್ನು ನೋಡುವುದು – ಈ ಮೊದಲಾದ ಕಾರಣಗಳಿಂದಲೂ ಅಪಸ್ಮಾರ ರೋಗವು ಬರುವುದು.
ಪೂರ್ವ ರೂಪ: ಅಪಸ್ಮಾರ ವಿಕರವು ಬರುವ ಮುನ್ನ ಹೃದಯದಲ್ಲಿ ಕಂಪನ ಹಾಗೂ ಶೂನ್ಯತಾಭಾವ, ಬೆವರು, ಚಿಂತೆ, ಮನಸ್ಸು ಹಾಗೂ ಇಂದ್ರಿಯಗಳ ಕ್ರಿಯಾನಾಶ ಹಾಗೂ ನಿದ್ರಾನಾಶಗಳಿರುತ್ತವೆ.
೧. ವಾತಿಕ ಅಪಸ್ಮಾರ: ವಾತಪ್ರಕೋಪದಿಂದ ಉಂಟಾಗುವ ಅಪಸ್ಮಾರದಲ್ಲಿ ವೇಗಗಳು ಬರುವ ಮೊದಲು ವಸ್ತುಗಳನ್ನು ರೂಕ್ಷ, ಅರುಣ ಹಾಗೂ ಕಪ್ಪು ವರ್ಣಗಳಿಂದ ಕಾಣುತ್ತಾನೆ. ಸ್ಮೃತಿಯು ತಪ್ಪಿದ ಕೂಡಲೇ ಒದ್ದಾಡತೊಡಗುವನು. ಹಲ್ಲುಗಳನ್ನು ಕುಡಿಯುವನು. ಬಾಯಿಯಲ್ಲಿ ಬುರುಗು ಬರುವುದು ಹಾಗೂ ಉಸಿರಾಟದ ವೇಗ ಹೆಚ್ಚಿಗಿರುವುದು.
೨. ಪಿತ್ತಜ ಅಪಸ್ಮಾರ: ರೋಗಿಯು ಎಲ್ಲ ವಸ್ತುಗಳನ್ನು ಹಳದಿ ಇಲ್ಲವೆ ಕೆಂಪು ಬಣ್ಣದಲ್ಲಿ ಕಾಣುತ್ತಾನೆ. ಅವನ ಶರೀರ, ಬಾಯಿ, ಕಣ್ಣು ಹಾಗೂ ಬಾಯಿಯಿಂದ ಬರುವ ನೊರೆಯುಉ ಕೂಡ ಅಲ್ಪ ಹಳದಿ ಬಣ್ಣದ್ದಾಗಿರುತ್ತದೆ. ನೀರಡಿಕೆ ಹೆಚ್ಚಾಗಿರುವುದರಿಂದ ಹಾಗೂ ಅವನ ಮೈಯಲ್ಲಿ ಹೆಚ್ಚು ಕಾವೆನಿಸುವುದು. ಎಲ್ಲ ವಸ್ತುಗಳು ಅವನಿಗೆ ಸುಡುತ್ತಿರುವಂತೆ ಕಾಣುವುವು.
೩. ಕಫಜ ಅಪಸ್ಮಾರ: ಬಾಯಿಯಿಂದ ಹೊರಡುವ ನೊರೆಯು ಹಾಗೂ ಬಾಯಿ ಕಣ್ಣುಗಳು ಬಿಳುಪಾಗಿರುವುವು. ರೋಗಿಗೆ ತನ್ನ ಶರೀರರವು ಶೀತಲವಾದಂತೆ, ರೋಮಾಂಚನಗೊಂಡಂತೆ ಹಾಗೂ ಭಾರವಾದಂತೆ ಅನುಭವವಾಗುವುದು, ಅವನು ಎಲ್ಲ ವಸ್ತುಗಳನ್ನು ಬಿಳಿಯಾಗಿ ಕಾಣತೊಡಗುವನು. ಹಾಗೂ ಅವನಿಗೆ ಬಾಯಿಯಲ್ಲಿನ ನೊರೆಯು ತಡವಾಗಿ ನಿಲ್ಲುವುದು.
ಸನ್ನಪಾತಜ ಅಪಸ್ಮಾರ ಹಾಗೂ ಅದರ ಅಸಾಧ್ಯತೆ: ಇದು ಮೂರೂ ದೋಷಗಳ ಪ್ರಕೋಪ ಹಾಗೂ ಅವುಗಳ ಲಕ್ಷಣಗಳಿಂದ್ಯುಕ್ತವಾಗಿರುತ್ತದೆ. ಸನ್ನಿಪಾತಿಕ, ಹಾಗೂ ದುರ್ಬಲ ರೋಗಿ ಹಾಗೂ ಪುರಾತನವಾದ ಎಲ್ಲ ಅಪಸ್ಮಾರಗಳು ಚಿಕಿತ್ಸೆಗೆ ಅಸಾಧ್ಯವೆನಿಸುತ್ತದೆ. ಇದಲ್ಲದೆ ಮೇಲಿಂದ ಮೇಲೆ ಆ ವೇಗಗಳು ಬರತೊಡಗಿದ ರೋಗಿ, ಅತ್ಯಂತ ಕ್ಷೀಣನಾದ ರೋಗಿ ಹಾಗೂ ಹುಬ್ಬುಗಳು ಮೇಲೇರಿದ, ಕಣ್ಣುಗಳು ವಿಕೃತವಾದ ರೋಗಿಯು ಕೂಡ ಚಿಕತ್ಸೆಗೆ ಅಸಾಧ್ಯವೆಂದು ಹೇಳಿದ್ದಾರೆ.
ಚಿಕಿತ್ಸೆ: ಮೊಟ್ಟ ಮೊದಲಿಗೆ ದೋಷಾನುಸಾರ ಶೋಧನ ಚಿಕಿತ್ಸೆ ಮಾಡಬೇಕು. ಇದರಿಂದ ಬುದ್ಧಿ, ಚಿತ್ತ ಹಾಗೂ ಹೃದಯಗಳನ್ನು ಸೇರುವ ಅತೀಂದ್ರಿಯ ಸ್ರೋತಸ್ಸುಗಳೆಲ್ಲವೂ ಶುದ್ಧವಾಗುವುವು. ಸ್ನೇಹನ, ಸ್ವೇದನ, ವಮನ, ವಿರೇಚನ ಬಸ್ತಿಗಳಲ್ಲದೆ ವಿಶೇಷವಾಗಿ ಈ ರೋಗದಲ್ಲಿ ಪ್ರಮುಖ ಪಾತ್ರವಹಿಸುವ ಊರ್ಧ್ವಾಂಗಗಳು ಶುದ್ಧವಾಗುವ ರೀತಿಯಲ್ಲಿ ನಸ್ಯ, ಡೂಮ್ರ, ಅಂಜನಾದಿಳನ್ನು ಪ್ರಯೋಗಿಸಬೇಕು. ತಜ್ಞರ ಮಾರ್ಗದರ್ಶನದಲ್ಲಿ ಪಂಚಕರ್ಮ ಕ್ರಿಯೆ ನಡೆಯಬೇಕು.
ವಾತಾಪಸ್ಮಾರಿಗೆ ವಿಶೇಷವಾಗಿ ಬಸ್ತಿಯನ್ನು ಪ್ರಯೋಗಿಸಬೇಕು. ಪಿತ್ತಕ್ಕೆ ವಿರೇಚನ ಮತ್ತು ಕಫಕ್ಕೆ ವಮನಕ್ರಿಯೆ ಮಾಡಿಸುವುದರಿಂದ ಶಾರೀರಿಕ ಮಲಗಳು ಹೊರಹೋಗುವುವು. ಹೀಗೆ ಅನೇಕಾವರ್ತಿ ಶೋಧನ ಕ್ರಿಯೆಗಳನ್ನು ನಡೆಸುವುದರಿಂದ ಪ್ರಕುಪಿತ ದೋಷಗಳು, ದೂಷ್ಯ ಮಲಗಳು ಹೊರ ಹೋಗಿ ರೋಗವು ಪೀಡಿತ ಕಡಿಮೆ ಆಗುತ್ತ ಹೋಗುವುದು. ಇನ್ನುಳಿದ ದೋಷಗಳನ್ನು ಶಮನೌಷಧಿಗಳಿಂದ ಸಮಸ್ಥಿತಿಗೆ ತರಬೇಕು. ದೇಹಶುದ್ಧಿಗೆ ಮೊದಲೇ ಶಮನೌಷಧಿ ಕೊಟ್ಟರೆ ಚಿಕಿತ್ಸೆ ಅಷ್ಟೊಂದು ಪರಿಣಾಮಕಾರಿ ಎನಿಸುವುದಿಲ್ಲ.
ಪಂಚಗವ್ಯ ಘೃತ, ಕಲ್ಯಾಣಕಘೃತ, ಅಮಲಕೀ ಘೃತ, ಕೂಷ್ಮಾಂಡ ಘೃತ, ಅಪಸ್ಮಾರಾಂತಕ ರಸ ಮೊದಲಾದ ಪರಿಣಾಮಕಾರಿ ಔಷಧಿಗಳನ್ನು ಆಯುರ್ವೇದದಲ್ಲಿ ಹೇಳಿದ್ದಾರೆ. ಕಲ್ಯಾಣಕಾರಕದಲ್ಲಿ ಈ ರೋಗಿಗಗಳಿಗೆ ತುಪ್ಪದ ಅಂಜನ ಹಾಗೂ ಲೇಪನಗಳನ್ನು ಕಣ್ಣುಗಳಿಗೆ ಹಾಕಬೇಕೆಂದೂ ಹಾಗೂ ನಸ್ಯ ಪ್ರಯೋಗ ಮಾಡಬೇಕೆಂದು ಹೇಳಿದ್ದಾರೆ.
ಬ್ರಾಹ್ಮಿ ರಸ, ಚಂಗಲ್ಕೋಷ್ಕ ಕಷಾಯ, ಬಜೆಯ ಚೂರ್ಣ, ಹಳೆ ಬೂದುಗುಂಬಳಕಾಯಿ ರಸಕ್ಕೆ ಜೇಷ್ಠ ಮಧುವಿನ ಚೂರ್ಣ ಸೇರಿಸಿ ಅರೆದುಕೊಂಡು ತೆಗೆದುಕೊಳ್ಳುವುದು, ಜೀವನೀಯ ಗಣದ ಔಷಧಿಗಳ ಪ್ರಯೋಗಗಳು ಅಪಸ್ಮಾರ ನಿವಾರಣೆಗೆ ಉತ್ತಮ ಪರಿಣಾಮಕಾರಿ ತೋರುತ್ತವೆ.
ಜೈನ ವೈದ್ಯಕೀಯ ಪರಂಪರೆ: ೧೯. ಸಾಮಾನ್ಯ ರೋಗಗಳ ಚಿಕಿತ್ಸೆ (೬)
೩೦. ರಾಜಯಕ್ಷ್ಮ (Tuberculosis)
ಸರ್ವ ರೋಗಗಳಿಗೂ ಇದು ಅಧಿಪತಿಯಾದ್ದರಿಂದ ಇದಕ್ಕೆ ‘ರಾಜಯಕ್ಷ್ಮ’ ಎನ್ನುವರು. ‘ಕ್ಷಯ ರೋಗ’ ‘ಶೋಷ ರೋಗ’ ಎಂತಲು ಕರೆಯುತ್ತಾರೆ. ಇದರಲ್ಲಿ ಮುಖ್ಯವಾಗಿ ಅನುಲೋಮಕ್ಷಯ ಹಾಗೂ ವಿಲೋಮಕ್ಷಯಗಳೆಂದು ಎರಡು ಭೇದಗಳನ್ನು ಮಾಡಿದ್ದಾರೆ. ಅನುಲೋಮದಲ್ಲಿ ಕಫವನ್ನೇ ಪ್ರಧಾನವಾಗಿಟ್ಟುಕೊಂಡು ದೋಷಗಳು ರಸವಾಗಿ ಸ್ರೋತಸ್ಸುಗಳನ್ನು ಅಡ್ಡ ಗಟ್ಟುವುದರಿಂದ ಮುಂದಿನ ಧಾತುಗಳಾದ ರಕ್ತ ಮಾಂಸಾದಿಗಳಿಗೆ ಸರಿಯಾಗಿ ಪೋಷಣೆ ದೊರಕದೆ ಅವು ಕ್ರಮೇಣ ಕ್ಷಯಿಸುತ್ತ ಹೋಗುವುವು. ಅತಿ ವ್ಯವಾಯ(ಸಂಭೋಗ)ದಿಂದ ಶುಕ್ರಧಾತು ಉತ್ಪತ್ತಿ ಆಗುವುದಕ್ಕೆ ಮೊದಲೇ ವ್ಯವಾಯಕ್ಕೆ ನಿರತವಾಗುವುದರಿಂದ ಮಜ್ಜಾಧಾತು ನಷ್ಟವಾಗುವುದು. ಹೀಗೆ ಹಿಂದೆ ಹಿಂದಿನ ಧಾತುಗಳು ಕ್ರಮವಾಗಿ ಕಡಿಮೆ ಆಗುವುದರಿಂದ ಮನುಷ್ಯನು ಒಣಗುತ್ತ ಬರುವನು.
ಈ ರೋಗ ಅನಾದಿಕಾಲದಿಂದಲೂ ವಿಶ್ವದಲ್ಲೆಲ್ಲ ಮನೆ ಮಾಡಿರುವುದು. ಈ ರೋಗವನ್ನು ಸಂಪೂರ್ಣವಾಗಿ ನಿರ್ಮೂಲ ಮಾಡಬೇಕೆಂದು ಜಗತ್ತಿನಾದ್ಯಂತ ವಿವಿಧ ವೈದ್ಯಕೀಯ ಶಾಸ್ತ್ರಗಳು ಸಂಶೋಧನೆ ಮಾಡುತ್ತ ಬಂದಿವೆಯಾದರೂ ರೋಗವಿನ್ನೂ ಪೂರ್ಣ ಉಚ್ಚಾಟನೆಯಾಗಿಲ್ಲ.
ಕ್ಷಯರೋಗವು ಸಾಮಾನ್ಯವಾಗಿ ಬಡವರು, ಅಶಕ್ತರು, ಮಕ್ಕಳು, ವೃದ್ಧರು, ಕೊಳಚೆ ವಾಸಿಗಳು, ಅನುವಂಶಿಕ ಇತಿಹಾಸ ಇರುವವರು, ಮೇಲಿಂದ ಮೇಲೆ ಸಾಂಕರ್ಯ ರೋಗಗಳಿಗೆ ಬಲಿಯಾಗುತ್ತಿರುವವರು, ಧೂಮಪಾನಿಗಳು ಹಾಗೂ ಕಾರಖಾನೆಗಳಲ್ಲಿ ಕೆಲಸ ಮಾಡುವವರು. ಈ ಮೊದಲಾದವರಿಗೆ ವಿಶೇಷವಾಗಿ ಅಂಟುವುದುಂಟು. ನಮ್ಮ ದೇಶದಲ್ಲಿ ಈ ರೋಗದ ಮೂಲೋಚ್ಛಾಟನೆಯಾಗಬೇಕಾದರೆ ಒಳ್ಳೆಯ ಸಾಮಾಜಿಕ, ಆರ್ಥಿಕ, ಶೈಕ್ಷಣಿಕ ತಳಹದಿಯು ಪ್ರತಿಯೊಬ್ಬ ನಾಗರಿಕನಿಗೆ ದೊರಕಬೇಕು.
ಪೂರ್ವ ರೂಪಗಳು: ಸ್ವಲ್ಪ ಶ್ರಮವಾದರೂ ದಮ್ಮು ಬಂದಂತಾಗುವುದು, ಮೈ-ಕೈ ನೋವು, ಕಫವನ್ನು ಕೇಕರಿಸುತ್ತಿರುವಿಕೆ, ಗಂಟಲು ಒಣಗುವುದು, ವಾಂತಿ, ಅಗ್ನಿಮಾಂದ್ಯ, ಮದ, ನೆಗಡಿ, ಅತಿ ನಿದ್ರೆ, ರಕ್ತಹೀನತೆಯಿಂದ ಕಣ್ಣುಗಳು ಬಿಳಿಚುವಿಕೆ, ವ್ಯವಾಯ(ಸಂಭೋಗ) ದಲ್ಲಿ ಅತಿಯಾದ ಆಸಕ್ತಿ – ಈ ಲಕ್ಷಣಗಳು ಕಂಡುಬರುವುವು.
(ಕಲ್ಯಾಣಕಾರಕ–ಅ–೧೮–ಪು.೪೪೪–೪೫೨)
ಗಟ್ಟಿಯಾದ ಕಫ ಬೀಳುವುದು, ಆಯಾಸ, ಸರ್ವಾಂಗಗಳಲ್ಲಿ ಶಿಥಿಲತೆ, ವಾಂತಿ, ಗಂಟಲು ಒಣಗುವುದು, ಅಗ್ನಿಮಾಂದ್ಯ, ಮದ, ಕಣ್ಣುಗಳು ಬೆಳ್ಳಗಾಗುವುವು, ಹೆಚ್ಚು ನಿದ್ರೆ, ನೆಗಡಿ ಕೆಲ ದುಷ್ಟ ಸ್ವಪ್ನಗಳು ಬೀಳುವುದು ಇತ್ಯಾದಿ ಲಕ್ಷಣಗಳು ರಾಜಯಕ್ಷ್ಮದ ಪೂರ್ವ ರೂಪಿಗಳಾಗಿ ಕಂಡುಬರುವುವು ಎಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ.
ಲಕ್ಷಣಗಳು
೧. ವಾತದ ಉದ್ರೇಕದಿಂದ ಸ್ವರನಷ್ಟತೆ ಇಲ್ಲವೆ ಖಿನ್ನತೆ, ಎರಡೂ ಪಕ್ಕಡಿಗಳು ಒಳಸೇರಿದಂತಾಗುವುದು. ಕುತ್ತಿಗೆ ಭಾಗ ಸಂಕೋಚಗೊಳ್ಳುವಿಕೆಯ ಲಕ್ಷಣಗಳು ಕಂಡುಬರುತ್ತವೆ.
೨. ಪಿತ್ತ ಪ್ರಕೋಪದಿಂದ ಜ್ವರ, ದಾಹ, ರಕ್ತಸ್ರಾವ, ಅತಿಸಾರ – ಈ ಮೊದಲಾದ ಲಕ್ಷಣಗಳು ಕಂಡುಬರುತ್ತವೆ.
೩. ಕಫ ಪ್ರಕೋಪದಿಂದ ಅರುಚಿ, ಕೆಮ್ಮು, ಗಂಟಲು ಕೆರೆತ ಹಾಗು ತಲೆಭಾರ ಈ ಲಕ್ಷಣಗಳು ಕಂಡುಬರುತ್ತವೆ. (ಉಗ್ರದಿತ್ಯಾಚಾರ್ಯ)
ಕ್ಷಯರೋಗ ಪ್ರಾರಂಭದಲ್ಲಿ ಕೆಮ್ಮು ತೀವ್ರ ಸ್ವರೂಪದ್ದಾಗಿರುವುದಿಲ್ಲ. ಅಲ್ಲದೆ ಕಫವು ಕೂಡು ಹೆಚ್ಚಿಗೆ ಬರುವುದಿಲ್ಲ. ರಾತ್ರಿ ಮಲಗಿದಾಗ, ಧೂಮ್ರಸೇವನೆಯಾದಾಗ, ಧೂಳುಬಂದಾಗ ಕೆಮ್ಮು ವಿಶೇಷವಾಗಿ ಬರುವುದು. ರೋಗವು ಬೆಳೆದ ಮೇಲೆ ಕೆಮ್ಮು ಸದಾ ಕಾಣಿಸಿಕೊಳ್ಳಲಾರಂಭಿಸುತ್ತದೆ. ಹಾಗೂ ತುಂಬ ತೊಂದರೆಯೊಡನೆ ಕಫ ಹೊರ ಬರುವವರೆಗೆ ನಿಲ್ಲುವುದಿಲ್ಲ. ಜ್ವರ ಹಾಗೂ ಅಶಕ್ತತನಗಳು ಹೆಚ್ಚುತ್ತ ಹೋಗುತ್ತವೆ.
ರೋಗನಿದಾನಕ್ಕಾಗಿ ರೋಗಿಯ ತೂಕ, ಜ್ವರ, ಕ್ಷಕಿರಣ, ರಕ್ತ ಹಾಗೂ ಉಗುಳಿನ ಪರೀಕ್ಷೆಗಳು ಸಹಾಯವಾಗುತ್ತವೆ. ಶ್ವಾಸಕೋಶದ ಕ್ಷಕಿರಣದಿಂದ ಈ ರೋಗದ ಹಂತವನ್ನು ಗುರುತಿಸಬಹುದು. ಟ್ಯೂಬರ್‌ಕೂಲಿನ್ ಪರೀಕ್ಷೆಯಿಂದ ಚಿಕ್ಕಮಕ್ಕಳಲ್ಲಿ ಬಹುಬೇಗನೆ ಕ್ಷಯ ರೋಗದ ಪತ್ತೆ ಮಾಡಬಹುದು. ಇವೆಲ್ಲವುಗಳ ಸಹಾಯದಿಂದ ರೋಗವನ್ನು ಬೇಗನೆ ಪತ್ತೆ ಹಚ್ಚಬಹುದು.
ಅಸಾಧ್ಯ ಲಕ್ಷಣ: ಕ್ಷೀಣ ರೋಗಿ ಊಟದಲ್ಲಿ ಬಹಳ ಆಸಕ್ತಿ ತೋರಿದರೂ ಮತ್ತೆ ಕ್ಷೀಣವಾಗುವುದು, ಕಾಲು-ಹೊಟ್ಟೆ- ಜನನೇಂದ್ರಿಯಗಳಲ್ಲಿ ಬಾವು, ಅತಿಸಾರ ಕಡಿಮೆ ಆಗಿದರುವ ರೋಗಿ ಗುಣವಾಗಲಾರನೆಂದು ತಿಳಿಯಬೇಕು.
ಚಿಕಿತ್ಸೆ: ರೋಗಿಯು ಬಲಿಷ್ಠನಾಗಿದ್ದು ದೋಷಗಳು ಹೆಚ್ಚಿಗಿದ್ದರೆ ಅವನ ಬಲ ಕಡಿಮೆ ಆಗದಷ್ಟು ಮಿತವಾಗಿ ಲಘು ಪಂಚಕರ್ಮವಿಧಾನ ಮಾಡಬೇಕು. ಸ್ನೇಹನ-ಸ್ವೇದನ-ವಮನ – ಶಿರೋವಿರೇಚನ ಮೃದು, ವಿರೇಚನ ಮಾಡಿಸಬೇಕು. ನಂತರ ರೋಗಿಗೆ ಬೃಂಹಣ, ದೀಪನ, ಹೃದ್ಯ ಹಾಗೂ ಸುಲಭವಾಗಿ ಜೀರ್ಣವಾಗುವ ಆಹಾರವನ್ನು ಕೊಡಬೇಕು. ಒಳ್ಳೇ ಹಣ್ಣು ಹಂಪಲು, ಹಾಲು, ತುಪ್ಪ, ಬೆಣ್ಣೆ, ಸಿಹಿ ಪದಾರ್ಥಗಳು ಮೊದಲಾದ ಮೂಧರಗುಣಯುಕ್ತ ಪೌಷ್ಟಿಕಾಹಾರಗಳನ್ನು ಕೊಡಬೇಕು.
ತ್ರಿಕಟು, ಜೇಷ್ಠಮಧು, ಚವ್ಯ, ವಾಯುವಿಡಂಗ – ಇವುಗಳ ಸಮಭಾಗ ಚೂರ್ಣವನ್ನು ತುಪ್ಪ ಇಲ್ಲವೇ ಬೆಲ್ಲದೊಡನೆ ಚೆನ್ನಾಗಿ ಕಲಿಸಿ ನಿತ್ಯ ಬೆಳಿಗ್ಗೆ ಕೊಡಬೇಕು. ಇಲ್ಲವೆ ದ್ರಾಕ್ಷಿ, ಹಿಪ್ಪಲಿಗಳನ್ನು ಬೆಲ್ಲ ಇಲ್ಲವೆ ತುಪ್ಪದೊಡನೆ ತಿಂದು ಮೇಲೆ ಹಾಲನ್ನು ಕುಡಿಯಬೇಕು.
ತಿಲಾದಿಯೋಗ, ಕ್ಷಯನಾಶಕ ಯೋಗ (ಯೋಗಾಂತರ) ಅಡಸಾಲ ಘೃತ, ಕ್ಷಯಾನಾಶಕ ಘೃತ, ಮಹಾಕ್ಷಯರೋಗಾಂತಕ ಯೋಗ, ಬಲ್ಲಾತಕಾರಿ, ಘೃತ, ಶಬರಾದಿ ಘೃತ, ಕ್ಷಯರೋಗನಾಶಕ ಮೊಸರು-ಇತ್ಯಾದಿ ಯೋಗಗಳನ್ನು ಕಲ್ಯಾಣಕಾರಕದಲ್ಲಿ ಹೇಳಲಾಗಿದೆ.
ಬಲಾದಿ ಘೃತ, ಚ್ಯವನಪ್ರಾಶ ಅಮೃತಪ್ರಾಶ ಘೃತ, ಮುಕ್ತಾ ಪಂಚಾಮೃತ, ವಸಂತ ಮಾಲತಿ ರಸ, ಮಹಾಲಕ್ಷ್ಮಿ ವಿಲಾಸ ರಸ, ಮಹಾಮೃಗಾಂಕ ರಸ, ಹೇಮಗರ್ಭರಸ, ದ್ರಾಕ್ಷಾರಿಷ್ಟ, ಏಲಾದಿ ವಟಿ, ವಾಸಕಾವಲೇಹ – ಮೊದಲಾದ ಯೋಗಗಳನ್ನು ಅವಶ್ಯಕತೆಗೆ ತಕ್ಕಂತೆ ವೈದ್ಯರ ಸಲಹೆಯ ಮೇರೆಗೆ ತೆಗೆದುಕೊಳ್ಳಬೇಕು.
ಪಥ್ಯ: ಸಾಧ್ಯವಿದ್ದಷ್ಟು ಬೆಳಿಗ್ಗೆ ಹಾಗೂ ರಾತ್ರಿ ತಾಜಾ ಆಡಿನ ಹಾಲನ್ನು ಕುಡಿಯಲು ಕೊಡಬೇಕು. ಈ ಮೊದಲು ಹೇಳಿದಂತೆ ಪೌಷ್ಟಿಕಾಹಾರ ಕೊಡಬೇಕಾಗುವುದು. ಸೌಮ್ಯ ವ್ಯಾಯಾಮ ಇಲ್ಲವೆ ಚಂಕ್ರಮಣ, ಮನಸ್ಸನ್ನು ಸದಾ ಉಲ್ಲಸಿತವಾಗಿಟ್ಟುಕೊಳ್ಳಬೇಕು. ಸುಲಭವಾಗಿ ಪಚನವಾಗುವ ತರಕಾರಿಗಳು, ತೊಗರಿ-ಹೆಸರು ಬೇಳೆಯ ಕಟ್ಟುಗಳು, ಮೊಲಕೆಯೊಡೆದ ಧಾನ್ಯ, ಅಲ್ಪ ಮಸಾಲೆಯುಕ್ತ ಪದಾರ್ಥಗಳು, ಭಜನೆ, ಉತ್ತಮ ಆಟಪಾಠಗಳು, ಧ್ಯಾನ ಹಿತಕರವೆನಿಸಿವೆ. ಹಗಲುನಿದ್ರೆ, ಆಯಾಸ, ಕ್ರೋಧ, ಕಾಮಭೋಗ, ಕಾಮೋದ್ಧೀಪಕ ಮಾತುಗಳು- ಅದರ ಸಾಹಿತ್ಯ ಓದುವುದು, ಅಶ್ಲೀಲ ಚಿತ್ರಗಳನ್ನು ನೋಡುವುದು ಬಿಡಬೇಕು.
೩೧. ಹೃದಯ ರೋಗಗಳು
ಹೃದಯವು ಎದೆಯ ಗುಹೆಯಲ್ಲಿ ಸೇರಿರುವ ಒಂದು ಮುಖ್ಯ ಅಂಗ. ಇದು ರಸ, ರಕ್ತಗಳ ವಿಶ್ಲೇಷಣೆಗಳಿಗೆ ಅತ್ಯವಶ್ಯವಾದ ಅವಯವವಾಗಿರುವುರಿಂದ ಇದಕ್ಕೆ ‘ರಸಸ್ಥಾನ’ ಎಂದು ಹೇಳಲಾಗಿದೆ. ಇದರ ಕಾರ್ಯವು ಸ್ವಯಂ ಪ್ರೇರಿತವಾಗಿದ್ದರೂ ಪ್ರಾಣದ ಅಧೀನವಾಗಿರುವ ವ್ಯಾನವಾಯುವು ಇದನ್ನು ನಿಯಂತ್ರಿಸುತ್ತದೆ. ಸಪ್ತ ಧಾತುಗಳ ಸಾರಸ್ವರೂಪವಾದ ಓಜಸ್ಸು ಇಲ್ಲಿಯೇ ಇರುವುದರಿಂದ ಜೀವನ ವ್ಯಾಪಾರಕ್ಕೆ ಚೈತನ್ಯ ನೀಡುವುದು. ಇಂತಹದೊಂದು ಮಹತ್ವದ ಅಂಗವಾದ ಈ ಹೃದಯಕ್ಕೆ ಏನದರೂ ಆದರೆ ಅದು ಅಷ್ಟೇ ತೊಂದರೆದಾಯಕವಾಗಿರುವುದು, ಕೆಲ ವಿಕಾರಗಳಂತೂ ಪ್ರಾಣ ಘಾತಕವಿರುವುವು.
ಕಾರಣಗಳು: ಅತ್ಯುಷ್ಣಕಾರಕ ಆಹಾರ ಸೇವನೆ, ಮಧುರ ರಸ ಹೊರತಾಗಿ ಇನ್ನುಳಿದ ರಸಗಳನ್ನು ವಿಶೇಷವಾಗಿ ಸೇವಿಸುವುದು, ಭಾರವಾದ ಊಟ, ಮೇಲಿಂದ ಮೇಲೆ ಉಪವಾಸ ಮಾಡುವುದು, ಅತಿ ವ್ಯಾಯಾಮ ಇಲ್ಲವೆ ಭಾರವಾದ ಕೆಲಸ ಮಾಡುವುದು, ಸಂಪೂರ್ಣ ವಿಶ್ರಾಂತಿಯುತ ಜೀವನಕ್ರಮ, ಅತಿಯಾದ ನಿದ್ರೆ, ವೇಗಧರಣೆ, ಅತಿಯಾದ ಮದ್ಯಪಾನ, ತಂಬಾಕು ಸೇವನೆ, ಮನೋ ಉದ್ವೇಗ, ಅಘಾತಗಳು, ಚಿಂತೆ, ಭಯ ಮುಂತಾದ ಕಾರಣಗಳಿಂದ ಹೃದಯ ರೋಗಗಳು ಬರುವುವು.
ಹೃದಯ ರೋಗಕ್ಕೆ ಮಗು ಗರ್ಭದಲ್ಲಿ ಬೆಳೆಯುವಾಗಲೇ ಆಗುವ ವಿಕೃತಿ, ಸಂಧಿವಾತ ರೋಗವನ್ನು ಅಲಕ್ಷಿಸಿದಾಗ ಆಗುವ ಹೃದಯ ರೋಗ, ಕವಾಟ ರೋಗಗಳು, ಉಪದಂಶ, ಅಧಿಕ ರಕ್ತದೊತ್ತಡ, ರಕ್ತ ಪರಿಚಲನೆ ಸರಿಯಾಗಿ ಆಗದಿದ್ದರೆ, ಅತಿಯಾದ ರಕ್ತಹೀನತೆ, ಜೀವಸತ್ವನ್ಯೂನತೆ, ಅತಿ ಮದ್ಯಪಾನ, ಥೈರಾಯ್ಡು ಗ್ರಂಥಿ ವಿಕಾರ, ದೀರ್ಘಕಾಲದ ಕೆಮ್ಮು, ವೃದ್ಧಾಪ್ಯ, ಹೃದಯದ ಇತರ ರೋಗಗಳು – ಅತಿ ಸ್ಥೌಲ್ಯತೆ ಇವೆಲ್ಲ ಹೃದಯ ರೋಗಕ್ಕೆ ಕಾರಣವಾಗುತ್ತವೆ. ಹೃದಯವು ಅಶಕ್ತಗೊಂಡರೆ ಸ್ವಲ್ಪ ಶ್ರಮಪಟ್ಟರೂ ಏದುಸಿರು ಬಿಡಲಾರಂಭಿಸುತ್ತಾನೆ. ಬರಬರುತ್ತ ರೋಗಿ ವಿಶ್ರಾಂತಿ ಪಡೆದುಕೊಳ್ಳುತ್ತಿರುವಾಗಲೂ ಉಬ್ಬುಸ ಬರುವುದು ಹಾಸಿಗೆಯಲ್ಲಿ ನೇರವಾಗಿ ಮಲಗಿದರೂ ಉಸಿರಾಡಿಸಲು ಸಾಧ್ಯವಾಗದೇ ಎದ್ದು ಕುಳಿತು ಕೊಳ್ಳಬೇಕಾಗುತ್ತದೆ. ಇದು ಹೃದಯದ ಸೋಲುವಿಕೆಯನ್ನು ತೋರಿಸುತ್ತದೆ.
ಈ ಹೃದಯ ರೋಗಗಳಲ್ಲಿ ಮುಖ್ಯವಾಗಿ ರಸವಹಸ್ರೋತೋದುಷ್ಟಿ ಹಾಗೂ ಪ್ರಾಣವಹ ಸ್ರೋತೊದುಷ್ಟಿಗಳನ್ನು ಕಾಣಬಹುದು.
ಹೃದಯರೋಗ ಪ್ರಕಾರಗಳು
೧. ವಾತಜ ಹೃದಯ ರೋಗ: ಇದರಲ್ಲಿ ರೋಗಿಗೆ ಅಂಗಾಂಗ ನಡುಕ, ಶರೀರದ ಸ್ನಾಯು ಪೇಶಿಗಳಲ್ಲಿ ಬಿಗಿತ ಹಾಗೂ ನೋವು, ಕೈ-ಕಾಲುಗಳು ಸೆಟೆದುಕೊಳ್ಳುವುದು, ಮೂರ್ಛೆ, ಹೃದಯ ಪ್ರದೇಶದಲ್ಲಿ ಖಾಲಿಯಾಗಿರುವಂತೆ ಅನಿಸಿಕೊಳ್ಳುವುದು, ಅತಿಯಾದ ನೋವು, ಎದೆಯಲ್ಲಿ ಕಡಗೋಲಿನಂತೆ ಕಡಿದಂತೆ – ಸೀಳಿದಂತೆ- ಎಳೆದಾಡಿದಂತೆ ಚುಚ್ಚುವಿಕೆ ಹಾಗೂ ನೋವುಗಳು ಕಾಣಿಸಿಕೊಳ್ಳುವುದು.
೨. ಪಿತ್ತಜ ಹೃದಯರೋಗ: ಪಿತ್ತ ಪ್ರಕೋಪಕಾರಿಗಳಾದ ಆಹಾರ-ವಿಹಾರಗಳಿಂದ ಈ ವಿಕಾರ ಹುಟ್ಟಿಕೊಳ್ಳುವುದು. ಹೃದಯ ಪ್ರದೇಶದಲ್ಲಿ ಬೆಂಕಿ ಹತ್ತಿದಂತೆ, ಹೊಗೆಯಾಡಿದಂತೆ ಅನಿಸುವಿಕೆ, ಉರಿ, ಬಾಯಿ, ಉರಿ, ಹುಳಿ ಹಾಗೂ ಕಹಿ ರಸಗಳುಂಟಾಗುವುದು, ಇಂದ್ರಿಯಗಳಲ್ಲಿ ನಿರಾಸಕ್ತಿ, ಆಯಾಸ, ಅತಿಯಾದ ಬೆವರು, ಮೂರ್ಛೆ, ಬಾಯಾರಿಕೆ ಹಾಗೂ ತಲೆ ತಿರುಗುವುದು – ಮುಂತಾದ ಲಕ್ಷಣಗಳು ಕಂಡು ಬರುತ್ತವೆ.
೩. ಕಫಜ ಹೃದ್ರೋಗ: ಕಫವು ಹೃದಯವನ್ನಾವರಿಸಿರುವುದರಿಂದ ಎದೆಯಲ್ಲಿ ಭಾರ, ತೂಕಡಿಕೆ, ಅರುಚಿಗಳುಂಟಾಗುತ್ತವೆ. ಎದೆಯಲ್ಲಿ ಕಲ್ಲು ಸಿಕ್ಕಿ ಹಾಕಿದಂತೆ ಭಾಸವಾಗುತ್ತದೆ.
(ಕಲ್ಯಾಣಕಾರಕ–ಅ–೧೭– ಪು.೪೧೦)
೪. ತ್ರಿದೋಷಜ ಹೃದ್ರೋಗ: ಇದು ಚಿಕತ್ಸೆಗೆ ಕಷ್ಟಸಾಧ್ಯವೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
ಚಿಕಿತ್ಸೆ: ಆಯುರ್ವೇದ ಶಾಸ್ತ್ರಪ್ರಕಾರ ಶೋಧನ ಚಿಕಿತ್ಸೆ ಹೃದಯರೋಗಿಗಳಿಗೆ ಅನ್ವಯಿಸಿದರೂ ಎಲ್ಲರಿಗೂ ಮಾಡುವಂತಿಲ್ಲ. ರೋಗಿಯ ಸ್ಥಿತಿ ನೋಡಿ ಲಘು ಪಂಚಕರ್ಮಗಳನ್ನು ಮಾಡಬಹುದು.
೧. ವಾತಜ ಹೃದಯ ವಿಕಾರಗಳಿಗೆ
· ಮಕರ ಧ್ವಜ – ೬೦ ಮಿಲಿ ಗ್ರಾಂ ಬೆಳಿಗ್ಗೆ ಹಾಗೂ ರಾತ್ರಿ ಕೊಡಬೇಕು.
ಚಿಂತಾಮಣಿ ರಸ – ೧೨೦ ಮಿಲಿ ಗ್ರಾಂ
ಶಂಖ ಭಸ್ಮ- ೨೪೦ ಮಿಲಿ ಗ್ರಾಂ
· ಪುಷ್ಕರ ಮೂಲಾದಿ ಚೂರ್ಣ – ೧ ಗ್ರಾಂ – ಊಟವಾದ ಬಳಿಕ ಜೇಷ್ಠ ಮಧು ಕಷಾಯದೊಡನೆ
· ವಿಶ್ವೇಶ್ವರ ರಸ – ೧೨೦ ಮಿಲಿ ಗ್ರಾಂ ನೀರಿನೊಡನೆ. ರಾತ್ರಿ ಮಲಗುವಾಗ್ಗೆ ಸಕ್ಕರೆ
ಹೃತ್ವತ್ರಿ ಚೂರ್ಣ – ೧೨೦ ಮಿಲಿಗ್ರಾಂ
೨. ಪಿತ್ತಜ ಹೃದಯ ವಿಕಾರಕ್ಕೆ
· ಪಂಚಾನನ ರಸ: ೧೨೦ ಗ್ರಾಮ ಬೆಳಿಗ್ಗೆ ಹಾಗೂ ಸಾಯಂಕಾಲ ತಣ್ಣೀರಿನೊಡನೆ.
ವ್ಯೋಮಾಶ್ಮಪಿಷ್ಟ – ೧೨೦ ಗ್ರಾಂ
ದ್ರಾಕ್ಷಾದಿ ಚೂರ್ಣ – ೨ ಗ್ರಾಂ
· ಅರ್ಜುನ ಘೃತ – ೧೨ ಗ್ರಾಂ ಬೆಳಿಗ್ಗೆ ಆಕಳ ಹಾಲಿನೊಡನೆ
೩. ಕಫಜ ಹೃದಯ ರೋಗಕ್ಕೆ
· ಹೃದ್ಯಾರ್ನವ ರಸ – ೧೨೦ ಮಿಲಿ ಗ್ರಾಂ ಬೆಳಿಗ್ಗೆ ಹಾಗೂ ರಾತ್ರಿ ಬಿಸಿ ನೀರಿನಲ್ಲಿ
ಶಂಕರ ವಟಿ – ೧೨೦ ಮಿಲಿ ಗ್ರಾಂ
ಪಿಪ್ಪಲಿ ಮೂಲಚೂರ್ಣ – ೫೦೦ ಮಿಲಿ ಗ್ರಾಂ
· ಮಕರ ಧ್ವಜ – ೬೦ ಮಿಲಿ ಗ್ರಾಂ ರಾತ್ರಿ ಮಲಗುವಾಗ್ಗೆ ತ್ರಿಫಲಾ ಕಷಾಯದೊಡನೆ
ಪ್ರಭಾಕರ ವಟಿ – ೧೨೦ ಮಿಲಿ ಗ್ರಾಂ
ಆರೋಗ್ಯವರ್ಧಿನಿ -೫೦೦ ಮಿಲಿ ಗ್ರಾಂ
೪. ತ್ರಿದೋಷಜ ಹೃದಯವಿಕಾರಕ್ಕೆ
· ರತ್ನಾಕರ ರಸ – ೧೨೦ – ಮಿಲಿ ಗ್ರಾಂ ಬೆಳಿಗ್ಗೆ ಹಾಗೂ ಸಾಯಂಕಾಲ ಅರ್ಜುನ ಘೃತದೊಡನೆ
· ಮುಕ್ತಾಪಿಷ್ಟಿ – ೧೨೦ ಮಿಲಿ ಗ್ರಾಂ
· ಪುಷ್ಠರ ಮೂಲ ಚೂರ್ಣ – ೫೦೦ ಮಿಲಿ ಗ್ರಾಂ
ಹೃದಯ ರೋಗಗಳಲ್ಲಿ ಉಪಯುಕ್ತವಾದ ಇನ್ನಿತರ ಔಷಧಿಗಳು: ಅರ್ಜುನ, ಘೃತ, ಪ್ರಭಾಕರ ವಟಿ, ಅರ್ಜುನಾರಿಷ್ಟ, ಅಶ್ವಗಂಧಘೃತ, ಅಶ್ವಗಂಧಾರಿಷ್ಟ, ಅಕೀಕಭಸ್ಮ ಚಿಂತಾಮಣಿ ರಸ, ಹೃದ್ಯಚೂರ್ಣ, ಶೃಂಗ ಭಸ್ಮ ಮುಂತಾದವುಗಳು (ಹೃದಯರೋಗಗಳಿಗೆ ರೂಢಿಯಲ್ಲಿರುವ ಆಯುರ್ವೇದದ ವಿಶೇಷ ಚಿಕಿತ್ಸೆಯಲ್ಲಿ ಇಲ್ಲಿ ಹೇಳಲಾಗಿದೆ).
ಪಥ್ಯಾಪಥ್ಯ: ರೋಗದ ಉಲ್ಬಣಾವಸ್ಥೆಯಲ್ಲಿ ರೋಗಿಗೆ ಹಿತಕರವಾದ ಆಹಾರ ವಿಹಾರ, ಹೆಸರುಬೇಳೆ, ಪಾನಕ, ಪಡುವಲಕಾಯಿ, ಬಾಳೆಹಣ್ಣು, ಬೂದುಗುಂಬಳ, ಹೂವು, ದಾಳಿಂಬೆ ಹಣ್ಣು, ಕಕ್ಕೆ ಹಣ್ಣು ಬೂದುಗುಂಬಳ, ಹರಳೆಣ್ಣೆ, ಸ್ವಚ್ಛ ನೀರು, ಸೈಂಧವ ಲವಣ, ದ್ರಾಕ್ಷಿ, ಮಜ್ಜಿಗೆ, ಹಳೆಯ ಬೆಲ್ಲ, ಶುಂಠಿ, ಬಡೇಸೋಪು, ಧನಿಯ(ಹವೀಜ). ಚಂದನ, ಕಸ್ತೂರಿ, ತಾಂಬೂಲ ಇತ್ಯಾದಿ ಪದಾರ್ಥಗಳು ಹೃದಯರೋಗಿಗೆ ಪಥ್ಯಕರಗಳಾಗಿವೆ.
೩೨. ಮೂತ್ರವಿಕಾರಗಳು
೧. ಮೂತ್ರಕೃಚ್ಛ್ರ: (Dysurea)
ಇದರಲ್ಲಿ ಮೂತ್ರದ ಪ್ರಮಾಣವು ಕಡಿಮೆಯಾಗಿ ತೊಂದರೆದಾಯಕವೆನಿಸುವುದು. ಈತನಿಗೆ ಮೇಲಿಂದ ಮೇಲೆ ಮೂತ್ರಕ್ಕೆ ಹೋಗಬೇಕೆಂಬ ಅನಿಸಿಕೆ ಇರುವುದು, ಹೋದರೆ ಸ್ವಲ್ಪ ಮೂತ್ರವೂ ನೋವಿನೊಡನೆ ವಿಸರ್ಜಿತವಾಗುವುದು. ಆದರೆ ಮೂತ್ರ ಸಂಪೂರ್ಣ ಹೋದಾಗ ಆಗುವ ಸಮಾಧಾನವಾಗುವುದಿಲ್ಲ.
ವಾತ, ಪಿತ್ತ, ಕಫ, ಸನ್ನಿಪಾತ, ಶಲ್ಯಜ, ಪುರೀಷಜ, ಶುಕ್ರಜ, ಆಶ್ಮರಿಜ ಎಂದು ಎಂಟು ಪ್ರಕಾರದ ಮೂತ್ರಕೃಚ್ಛ್ರ ವಿಕಾರಗಳಿವೆ.
ಅತಿ ವ್ಯಾಯಾಮ, ತೀಕ್ಷ್ಣವಾದ ಔಷಧಿ, ಸೇವನೆ, ರೂಕ್ಷಾಹಾರ, ಮದ್ಯಸೇವನೆ, ವ್ಯಸನಗಳು, ಯಾವಾಗಲೂ ವಾಹನಗಳ ಮೇಲೆ ಓಡಾಡುತ್ತಿರುವುದು, ಅಜೀರ್ಣ, ಮಲಬದ್ಧತೆ, ಪ್ರಸ್ಥಿತ ಗ್ರಂಥಿ (Prostategland) ಬೆಳವಣಿಗೆ – ಇವು ಮೂತ್ರಕೃಚ್ಛ್ರಕ್ಕೆ ಕಾರಣವಾಗುವುವು.
ಲಕ್ಷಣಗಳು: ವಾತದೋಷದಿಂದ ನೋವು ತೀವ್ರವಾಗಿ ವಂಕ್ಷ್ಣ ಮೂತ್ರಾಶಯ, ಶಿಶ್ನಗಳಲ್ಲಿ ತೋರುವುದು, ಮೇಲಿಂದ ಮೇಲೆ ಮೂತ್ರ ವಿಸರ್ಜನೆ ಆಗುತ್ತಿರುವುದು. ಪಿತ್ತ ದೋಷದಿಂದ ಮೂತ್ರವು ಹಳದಿಯಾಗಿ, ಸ್ವಲ್ಪ ಕೆಂಪಗಿದ್ದು ಉರಿಯೊಡನೆ ಕಷ್ಟದಿಂದ ವಿಸರ್ಜನೆ ಆಗುವುದು. ಕಫದೋಷದಲ್ಲಿ ಬಸ್ತಿ, ಶಿಶ್ನಗಳಲ್ಲಿ ಗುರುತ್ವ, ಶೋಥಗಳಿರುವುವು. ಮೂತ್ರವು ಪಿಚ್ಛಲವಾಗಿರುವುದು. ಸನ್ನಿಪಾತ ದೋಷದಲ್ಲಿ ಎಲ್ಲ ಲಕ್ಷಣಗಳಿರುವುವು ಹಾಗೂ ಇದು ಚಿಕಿತ್ಸೆಗೆ ಕಷ್ಟಸಾಧ್ಯ.
ಶಲ್ಯಜ ಮೂತ್ರಕೃಚ್ಛ್ರದ್ಲಲಿ ಶಸ್ತ್ರ, ನಾಡೀ ಯಂತ್ರ ಮುಂತಾದವುಗಳಿಂದ ಗಾಯವಾಗಿ ಬಹಳ ತೊಂದರೆ ಆಗುವುದು ಹಾಗೂ ವಾತದೋಷಜ ಲಕ್ಷಣಗಳಿರುವುವು.
ಮಲಬದ್ಧತೆಯು ಅತಿಯಾಗಿ ಅಧ್ಮಾನವಾದಾಗ ಮೂತ್ರವಹ ಸ್ರೋತಸ್ಸುಗಳು ಹಾಗೂ ಬಸ್ತಿ ಭಾಗಗಳನ್ನು ಒತ್ತುವುದರಿಂದ ಮೂತ್ರದ ತಡೆ ಉಂಟಾಗಿ ಕಷ್ಟದಿಂದ ಮೂತ್ರ ವಿಸರ್ಜನೆ ಆಗುವುದು.
ಮೂತ್ರ ಸಂಯೋಗದಿಂದ ಕೆಲ ಪಾರ್ಥಿವ ದ್ರವ್ಯಗಳು ಒಟ್ಟಾಗಿ ಹರಳಿನಂತಾಗುವುವು. ಇದೇ ಮೂತ್ರಾಶ್ಮರಿ. ಇವು ಬಸ್ತಿಯಲ್ಲಾಗಲೀ, ವೃಕ್ಕಗಳಲ್ಲಾಗಲಿ ಆದರೆ ಸ್ರೋತೋಮಾರ್ಗಗಳನ್ನು ತಡೆಯುವುದರಿಂದ ಸರಿಯಾಗಿ ಮೂತ್ರ ಹರಿದುಹೋಗಲು ಸಾಧ್ಯವಾಗುವುದಿಲ್ಲ. ಇದರಲ್ಲಿ ಮುಖ್ಯವಾಗಿ ವಾತಕೃಚ್ಛ್ರ ಲಕ್ಷಣಗಳು ಎಂದರೆ ಅಧ್ಮಾನ, ನೋವು ಮತ್ತು ಮೂತ್ರ ತಡೆಗಳಾಗುವುವು. ನಾಭಿ ಭಾಗದಲ್ಲಿ ನೋವು, ಮೈನಡುಕ, ಅತಿಯಾದ ಹೊಟ್ಟೆನೋವು, ಅಗ್ನಿಮಾಂದ್ಯ, ಮೂರ್ಛೆ – ಮುಂತಾದ ಲಕ್ಷಣಗಳಿರುವುವು.
ಶುಕ್ರಜ ಮೂತ್ರ ಕೃಚ್ಛ್ರದಲ್ಲಿ ಪುರುಷನು ಸಂಭೋಗ ಕ್ರಿಯೆಯಲ್ಲಿ ತೊಡಗಿದಾಗ ಶುಕ್ರದ ವೇಗವನ್ನು ಯಾವುದೇ ಕಾರಣಗಳಿಂದ ತಡೆದಾಗ ಶುಕ್ರಾಶ್ಮರಿ ಉಂಟಾಗುವುದು.
ಚಿಕಿತ್ಸೆ: ಈ ರೋಗಿಗಳಿಗೆ ನಿತ್ಯ ಶೋಧನ ಚಿಕಿತ್ಸೆ ಹಾಗೂ ಉತ್ತರ ಬಸ್ತಿಗಳನ್ನು ಕೊಡಬೇಕೆಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ.
ಮೂತ್ರಕೃಚ್ಛ್ರನಾಶಕ ಯೋಗ, ತ್ರಟ್ಯಾದಿ ಯೋಗ, ಕ್ಷಾರೋದಕ, ಮಧುಕಾದಿ ಕಲ್ಕ, ದಾಡಿಮಾದಿ ಚೂರ್ಣ, ಮಧುಕಾದಿ ಯೋಗಗಳನ್ನು ಶಾಸ್ತ್ರದಲ್ಲಿ ಹೇಳಿದ್ದಾರೆ.
ಮೂತ್ರದ ಉರಿ, ಮೂತ್ರದಲ್ಲಿ ಕೀವುಗಳಿಗೆ ಚಂದನಾದಿ ವಟಿ, ಚಂದನಾದಿ ಚೂರ್ಣ, ಚಂದನಾಸವ, ಚಂದ್ರಪ್ರಭಾ ವಟಿ, ಉಶೀರಾಸವ, ಗೋಕ್ಷುರಾದಿ ಗುಗ್ಗುಳುಗಳು ಚೆನ್ನಾಗಿ ಕೆಲಸ ಮಾಡುತ್ತವೆ. ಮೂತ್ರದಲ್ಲಿ ಆಮ್ಲತೆಯ ಪ್ರಮಾಣ ಹೆಚ್ಚಾಗಿದ್ದರೆ ತ್ರಿಫಲಾ ಕಷಾಯ, ನ್ಯಗ್ರೋದಾದಿ ಕಷಾಯಗಳು ಚೆನ್ನಾಗಿ ಕೆಲಸ ಮಾಡುತ್ತವೆ. ಗೋಮೂತ್ರ ಶಿಲಾಜಿತು + ಯವಕ್ಷಾರಗಳನ್ನು ಕೊಡಬಹುದು.
೩೩. ಮೂತ್ಮಾಶ್ಮರಿ (Urinary Calculi)
ಮೂತ್ರಾಂಗಗಳಲ್ಲಿ ಯಾವುದೇ ಭಾಗದಲ್ಲಾದರೂ ಆಶ್ಮರಿಗಳಾಗಬಹುದು. ಈ ಹರಳುಗಳು ಹೊರಗಿನಿಂದ ಬರದೇ ಶರೀರದಲ್ಲಿಯೇ ಹುಟ್ಟಿಕೊಳ್ಳುತ್ತವೆ. ಹೆಚ್ಚಿನ ಬೆವರು ಸುರಿತ, ಬೇಸಿಗೆ ಕಾಲ, ಅತಿ ಉಷ್ಣ ಪ್ರದೇಶದಲ್ಲಿನ ವಾಸ, ಮೇಲಿಂದ ಮೇಲೆ ಮೂತ್ರಾಶಯ ವಿಕಾರಗಳಿಂದ ಬಳಲುತ್ತಿರುವವರಿಗೆ ಮೂತ್ರದಲ್ಲಿ ಮೂತ್ರಾಮ್ಲ ಹಾಗೂ ಕ್ಯಾಲ್ಸಿಯಂಗಳು ಅಧಿಕ ಪ್ರಮಾಣದಲ್ಲಿದ್ದರೆ ಈ ಹರಳುಗಳು ಹುಟ್ಟಿಕೊಳ್ಳುವುವು. ಇವು ಸ್ತ್ರೀಯರಿಗೆ ವಿಶೇಷವಾಗಿ ಆಗುವುದಿಲ್ಲ. ಮೂತ್ರಾಂಗಗಳಲ್ಲಿ ಯಾವುದೇ ಭಾಗದಲ್ಲಿ ಮೂತ್ರಾಮ್ಲ, ಕ್ಯಾಲ್ಸಿಯಂ ಸ್ವಲ್ಪ ಒಂದೆಡೆ ಸೇರಿದರೂ ಅವು ಮೂತ್ರದಲ್ಲಿನ ಈ ಅಂಶಗಳನ್ನು ಹೀರುತ್ತ ಬೆಳೆಯ ತೊಡಗುವುವು.
(ಕಲ್ಯಾಣಕಾರಕ–ಅ–೧೭– ಪು.೪೨೨–೪೨೫)
ಶಾಸ್ತ್ರದಲ್ಲಿ ಸರ್ವ ಪ್ರಕಾರದ ಅಶ್ಮರಿಗಳಿಗೆ ಕಫ ದೋಷವೇ ಪ್ರಧಾನವೆನ್ನಲಾಗಿದೆ. ಇದರಲ್ಲಿ ಕಫಜ, ಪಿತ್ತಜ, ವಾತಜ ಹಾಗೂ ಶುಕ್ರಜ ಎಂದು ನಮೂನೆಗಳಿವೆ.
ಕಫ ದೋಷದಿಂದಾದ ಅಶ್ಮರಿಯು ಬಿಳಿಯದಾಗಿದ್ದು ಭಾರವಾಗಿರುತ್ತದೆ. ಇದು ಮೂತ್ರದ್ವಾರದಲ್ಲಿ ತಡೆ ಒಡ್ಡುವುದರಿಂದ ಮೂತ್ರಾಶಯದಲ್ಲಿ ಮೂತ್ರ ಸಂಗ್ರಹವಾಗಿ ಅದು ಭಾರವೆನಿಸತೊಡಗುವುದಲ್ಲದೆ ಅದು ಎಲ್ಲ ಹರಿದುಹೋಗುವುದೋ ಎನ್ನುವಷ್ಟರ ಮಟ್ಟಿಗೆ ನೋವು ಎನಿಸುವುದು.
ಪಿತ್ತದೋಷದಿಂದಾಗಿ ಅಶ್ಮರಿಯು ಕೆಂಪು, ಕಪ್ಪು ಹಾಗೂ ಹಳದಿ ವರ್ಣದ್ದಾಗಿದ್ದು ಇದು ಗಟ್ಟಿಯಾಗಿರುವುದರಿಂದ ಮೂತ್ರ ಮಾರ್ಗದಲ್ಲಿ ಸ್ಥಿರವಾಗಿ ಕುಳಿತು ಮೂತ್ರವನ್ನು ತಡೆಯುವುದು. ಮೂತ್ರದ ಉರುಪು ತುಂಬ ಹೆಚ್ಚಾಗಿರುವುದಲ್ಲದೆ ನೀರಡಿಕೆ ಹೆಚ್ಚಾಗುವುದು. ಈತನಿಗೆ ಮೇಲಿಂದ ಮೇಲೆ ಉಷ್ಣವಾತದ ತೊಂದರೆ ಕಂಡುಬರುವುದು.
ವಾತದೋಷಾಧಿಕ್ಯತೆಯಿಂದಾದ ಅಶ್ಮಿಯು ರೂಕ್ಷವಾಗಿದ್ದು ಬಣ್ಣದಲ್ಲಿ ಕಪ್ಪಗಾಗಿರುವುದು. ಕದಂಬ ಪುಷ್ಪದ ಆಕಾರವಾಗಿದ್ದು ಮೂತ್ರದ ತಡೆ ಒಡ್ಡಿದಾಗ ನೋವು ವಿಶೇಷವಾಗಿರುವುದು, ಮಲಗಿದರೂ, ಕುಳಿತರೂ ಸಮಾಧಾನವಾಗದೆ ರೋಗಿ ಅತ್ತಿತ್ತ ಓಡಾಡಿವನು, ನಾಭಿಭಾಗದಲ್ಲಿ ಹಿಸುಕಿ ಕೊಳ್ಳುವನು, ಲಿಂಗವನ್ನು ಮರ್ದಿಸಿಕೊಳ್ಳುವನು, ಗುದದಲ್ಲಿ ಬೆರಳು ಹಾಕಿಕೊಳ್ಳುವನು. ನೋವನ್ನು ತಡೆದುಕೊಳ್ಳಲಾರದೆ ಹಲ್ಲುಗಳನ್ನು ಗಟ್ಟಿಯಾಗಿ ಹಿಡಿದುಕೊಂಡು ಮೂರ್ಛೆ ಹೋಗುವನು.
ಶುಕ್ರದ ವೇಗವನ್ನು ತಡೆದಾಗ ಅದು ಗಟ್ಟಿಯಾಗಿ ಮೂತ್ರಾಶಯದ ಮುಖಕ್ಕೆ ಬಂದು ಕುಳಿತು ಅಲ್ಲಿಯೇ ಒಣಗುವುದರಿಂದ ಅಶ್ಮರಿಯಂತಾಗುವುದು. ಇದರಿಂದ ಅಂಡಕೋಶದಲ್ಲಿ ಬಾವು ಬರುವುದು, ಇದು ಕೇವಲ ಯುವಕರಿಗೆ ಬರುವ ವಿಕಾರ.
ಬಾಲಾಶ್ಮರಿ: ಬಾಲಕರಲ್ಲಿ ಕಫದೋಷದ ಪ್ರಧಾನತೆ ಇರುವುದರಿಂದ ಹಗಲು ನಿದ್ರೆ, ಮೂತ್ರಮಾರ್ಗವು ಚಿಕ್ಕದಾಗಿರುವುದರಿಂದ, ವಿಶೇಷವಾಗಿ ಸಿಹಿ ಹಾಗೂ ಜಿಡ್ಡಿನ ಪದಾರ್ಥಗಳನ್ನು ತಿನ್ನುವುದರಿಂದ ಮೂರೂ ದೋಷಗಳುಳ್ಳ ಅಶ್ಮರಿಗಳುಂಟಾಗುವುವು. ಲಕ್ಷಣಗಳೆಲ್ಲ ಮೇಲ್ಕಂಡಂತೆ ಇರುವುವು.
ಮಕ್ಕಳಲ್ಲಿ ಇಂತಹ ಚಿಕ್ಕ ಅಶ್ಮರಿಯನ್ನು ಯಂತ್ರದ ಸಹಾಯದಿಂದ ಸುಲಭವಾಗಿ ಹೊರ ತೆಗೆಯಬಹುದೆಂದು ಹೇಳಿದ್ದಾರೆ.
ಚಿಕಿತ್ಸೆ: ರೋಗಿಗೆ ಮೊದಲು ಪಂಚಕರ್ಮ ಶೋಧನ ವಿಧಿಗಳನ್ನು ಮಾಡಬೇಕು. ಆತನಿಗೆ ಪಾಷಾಣ ಭೇದಿ, ಶಿಲಾಜಿತು, ಶತಾವರಿ, ಗೋಕ್ಷುರಿ, ಕಸಗಸಿ, ಮುತ್ತುಗ ಬೀಜ, ತಗರು, ಬ್ರಾಹ್ಮೀ, ಬೇಲ, ಯವಕ್ಷಾರ, ಹಿಂಗು, ಸೈಂಧವ ಲವಣ ಮುಂತಾದವುಗಳಿಂದ ಕಷಾಯ ಸಿದ್ಧಪಡಿಸಿ ಅದಕ್ಕೆ ತುಪ್ಪ ಸೇರಿಸಿ ಕುಡಿಯಲು ಕೊಡಬೇಕು.
· ದೋಷಗಳಿಗೆ ತಕ್ಕಂತೆ ಚಿಕಿತ್ಸೆ ಕೊಡಬೇಕು.
· ಪಟೋಲ, ಅಶ್ವಸ್ಥ ಚೆಕ್ಕೆಗಳ ಕಷಾಯಕ್ಕೆ ಶಿಲಾಜಿತು, ಸಕ್ಕರೆಗಳನ್ನು ಸೇರಿಸಿ ಕುಡಿಯಲು ಕೊಟ್ಟರೆ ಎಲ್ಲ ವಿಧದ ಅಶ್ಮರಿಗಳು ದೂರವಾಗುವುವು.
· ಇನ್ನಿತರ ಆಹಾರಪದಾರ್ಥಗಳನ್ನು ಸಂಪೂರ್ಣವಾಗಿ ಬಿಟ್ಟು ಕೇವಲ ಆಡಿನ ಹಾಲನ್ನು ಬಿಸಿಮಾಡಿ ಸಕ್ಕರೆ ಸೇರಿಸಿ ಕುಡಿದರೆ ಅಶ್ಮರಿಗಳು ನಾಶವಾಗುವುವು.
· ಮೂತ್ರದ್ವಾರದಿಂದ ಕೊಡಲ್ಪಡುವ ಉತ್ತರ ಬಸ್ತಿ ಪ್ರಯೋಗ ಮಾಡಬೇಕೆಂದು ವಿಶೇಷವಾಗಿ ಶಾಸ್ತ್ರದಲ್ಲಿ ಹೇಳಲಾಗಿದೆ.
· ಪಾಷಾಣಭೇದಿ ಸೊಪ್ಪನ್ನು ಕಷಾಯ ಮಾಡಿ ಕುಡಿಸುವುದರಿಂದ ಮೂತ್ರದಲ್ಲಿನ ಹರಳು ಒಡೆದು ಮೂತ್ರದೊಡನೆ ಹೊರಬರುವುದು.
· ಹುರಳಿ ಸಾರನ್ನು ನಿತ್ಯ ಆಹಾರದಲ್ಲಿ ಉಪಯೋಗಿಸುವುದರಿಂದ ಹರಳು ಒಡೆದು ಹೋಗುವುದು.
· ಮದರಂಗಿ ಚೆಕ್ಕೆಯು ಕಷಾಯವನ್ನು ದಿನಕ್ಕೆ ೧ ರಿಂದ ೨ ಔಂಸಗಳವರೆಗೆ ೨ ಸಾರೆ ಕುಡಿಯಲು ಕೊಡಬೇಕು.
· ನೆಗ್ಗಿಲ ಮುಳ್ಳಿನ ಕಷಾಯ.
· ಮೂತ್ರದಲ್ಲಿ ಹರಳು ಆದವರಿಗೆ ಹೆಚ್ಚಾಗಿ ನೀರನ್ನೂ, ಎಳೆ ತೆಂಗಿನ ನೀರನ್ನು ವಿಶೇಷವಾಗಿ ಕುಡಿಯಲು ಕೊಡಬೇಕು. ವಿಶೇಷವಾಗಿ ಹಾಳು, ಗಡ್ಡೆ ಗೆಣಸುಗಳು ಇತ್ಯಾದಿ ಭೂಮಿಯ ಒಳಗೆ ಇರುವಂಥವುಗಳು, ಮೆಂತೆ ಪಲ್ಲೆ, ಟೊಮ್ಯಾಟೊ ಇತ್ಯಾದಿಗಳನ್ನು ತಿನ್ನಲು ಕೊಡಬಾರದು. ಇವುಗಳಿಂದ ಅಶ್ಮರಿಯು ದೊಡ್ಡದಾಗುವ ಸಂಭವವಿರುತ್ತದೆ.
ಜೈನ ವೈದ್ಯಕೀಯ ಪರಂಪರೆ: ೧೯. ಸಾಮಾನ್ಯ ರೋಗಗಳ ಚಿಕಿತ್ಸೆ (೭)
೩೪. ಮೂಲವ್ಯಾಧಿ (ಅರ್ಶಸ್) (Heamorrhoids)
ಮೂಲ(ತಳ-ಗುದಭಾಗ)ದಲ್ಲಿ ಬರುವ ರೋಗವಾದ್ದರಿಂದ ಇದಕ್ಕೆ ಮೂಲವ್ಯಾಧಿ ಎಂದು ಹೆಸರು ಬಂದಿದೆ. ಮಲಬದ್ಧತೆಯನ್ನು ಅಲಕ್ಷಿಸುವುದೇ ಈ ವಿಕಾರವಾಗಲು ಮೂಲಕಾರಣ. ಗುದದ್ವಾರದ ನೀಲಿ ರಕ್ತವಾಹಿನಿಗಳಲ್ಲಿ ತೋರಿಬರುವ ಕೆಲ ತೊಂದರೆಗಳಿಂದ ಈ ವಿಕಾರವಾಗುವುದು. ಗುದದ್ವಾರದ ಅಶುದ್ಧ ರಕ್ತವಾಹಿನಿಗಳು ಹಲವಾರು ಕಾರಣಗಳಿಂದ ಊದಿಕೊಳ್ಳುವ ಇಲ್ಲವೆ ಸೂಡುಕಟ್ಟುವ ಸಾಧ್ಯತೆ ಇದೆ. ಇವೇ ಮುಂದೆ ಮೊಳಕೆ-ಮೂಲವ್ಯಾಧಿಗಳಾಗಿ ತೊಂದರೆ ಕೊಡುವವು. ಈ ರೋಗದ ಬಗ್ಗೆ ಒಳ್ಳೆಯ ಶಾಸ್ತ್ರೀಯ, ‌ಉತ್ತಮ ಮಟ್ಟದ ವರ್ಣನೆಯು ಕಲ್ಯಾಣಕಾರಕದಲ್ಲಿ ಬಂದಿದೆ.(ಕಲ್ಯಾಣಕಾರಕ ಅ.೧೨, ಪುಟ.೨೪೮-೨೬೦)
ದುಷ್ಟವಾದ ದೋಷಕಗಳು ತ್ವಕ್, ಮಾಂಸ, ಮೇದಸ್ಸುಗಳನ್ನು ದೂಷಿಸಿ ಮಾಂಸಾಂಕುರ (ಅರ್ಶಸ್)ವನ್ನುಂಟು ಮಾಡುವುವು ಎಂದು ಹೇಳಲಾಗಿದೆ. ಶತ್ರುಗಳು ವೈರಿಗಳ ಪ್ರಾಣವನ್ನು ಹಿಂಸಿಸುವಂತೆ ಈ ಮಾಂಸಾಂಕುರಗಳು ಶರೀರದಲ್ಲೇ ಸೇರಿಕೊಂಡು ಪೀಡಿಸುವುದರಿಂದ – ಈ ವಿಕಾರಕ್ಕೆ ‘ಅರ್ಶ’ ಎಂದು ಹೆಸರು ಬಂದಿದೆ. ಇವು ಮಲದ್ವಾರದ ಹೊರಗೂ ಒಳಗೂ ಇರುತ್ತವೆ.
(ಕಲ್ಯಾಣಕಾರಕ–ಅ–೧೩–ಪು.೨೬೨–೨೭೦)
ಕಾರಣಗಳು: ಮಲಮೂತ್ರಗಳ ವೇಗಗಳನ್ನು ತಡೆಯವುದು, ಬಹಳ ಹೊತ್ತಿನವರೆಗೆ ಕುಳಿತುಕೊಂಡಿರುವುದು, ಮಲಬದ್ಧತೆ, ಗುದಭಾಗಕ್ಕೆ ಪೆಟ್ಟು ಬೀಳುವುದು, ವಿಷಮಭೋಜನ ಈ ಮುಂತಾದ ಕಾರಣಗಳಿಂದ ದೋಷಗಳು ಕುಪಿತಗೊಳ್ಳುವುದರಿಂದ ವಾತ, ಪಿತ್ತ, ಕಫ, ತ್ರಿದೋಷಜ ಹಾಗೂ ರಕ್ತಗಳೆಂದು – ಐದು – ವಿಧ ಮೂಲವ್ಯಾಧಿಗಳುಂಟಾಗುವುವು ಎಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. ಇವುಗಳಲ್ಲದೇ ಅತಿಯಾದ ಗುರು, ಶೀತ, ಅಭಿಷ್ಯಂದಿ ಆಹಾರ, ಕೆಲವಿಧ ಮಾಂಸಾಹಾರ, ದುಷ್ಟ ಮದ್ಯ, ಅಶುದ್ಧ ನೀರು, ಅತಿ ಸ್ನೇಹಪಾನ ಮಾಡಿ ವಮನ ವಿರೇಚನಗಳಿಂದ ಶುದ್ಧವಾಗದಿರುವುದು, ಸೋಮಾರಿತನ, ಅತಿಯಾದ ವಾಹನಗಳ ಬಳಕೆ, ಅತಿ ವ್ಯಾಯಾಮ, ಸ್ತ್ರೀಯರಲ್ಲಿ ಗರ್ಭಪಾತ, ಗರ್ಭಿಣ್ಯಾವಸ್ಥೆ – ಈ ಮೊದಲಾದ ಕಾರಣಗಳಿಂದಲೂ ಅಪಾನವಾತವು ಸಂಚಿತವಾದ ಮಲವನ್ನು ಅಧೋ ಮಾರ್ಗದಲ್ಲಿರುವ ಗುದವಲಯಗಳಲ್ಲಿ ಸೇರಿ ನಂತರ ಗುದಾಂಕುರಗಳನ್ನುಂಟು ಮಾಡುವುದು.
ಲಕ್ಷಣಗಳು
೧. ವಾತದೋಷದಿಂದಾದ ಅರ್ಶಗಳು ಶುಷ್ಕವಾಗಿ, ಬಾಡಿದಂತೆ ಶ್ಯಾವ ವರ್ಣವಾಗಿಯೂ, ಒಂದಕ್ಕೊಂದು ಪ್ರತ್ಯೇಕವಾಗಿಯೂ, ಗಟ್ಟಿಯಾಗಿ, ಒರಟು, ವಕ್ರ ಮತ್ತು ಚೂಪಾಗಿಯೂ, ಅಂಕುರಗಳು ಬಿರಿದಂತೆಯೂ ಇರುವುವು. ತಲೆನೋವು ಹಾಗೂ ಇತರ ಮೈ ಕೈ ನೋವುಗಳು, ನೆಗಡಿ, ಕೆಮ್ಮು, ಅಗ್ನಿಮಾಂದ್ಯ, ಮಲಬದ್ಧತೆ (ಒಣಗಿದ ಮಲ) ಗಳಿರುವುವು.
೨. ಪಿತ್ತಾರ್ಶವು ನೀಲ, ರಕ್ತ, ಹಳದಿ ಬಣ್ಣದ ತುದಿಗಳಿಂದ ಕಾಣುವುದು. ತೆಳ್ಳಗಿರುವ ರ‍ಕ್ತ ಸ್ರಾವವಾಗುವುದು. ಆರ್ಶವು ಮೃದುವಾಗಿಯೂ, ಸಡಿಲವಾಗಿಯೂ, ಕೆಂಪಗಾಗಿರುವುದು. ದಾಹ, ಪಾಕ, ಜ್ವರ, ಸ್ವೇದ, ತೃಷ್ಣಾ, ಮೂರ್ಛೆ ಮೊದಲಾದ ಲಕ್ಷಣಗಳಿರುತ್ತವೆ. ಮಲವು ಬಿಸಿಯಾಗಿ, ದ್ರವವಾಗಿ, ನೀಲ, ರಕ್ತ, ಹಳದಿ ಬಣ್ಣದ್ದಾಗಿರುತ್ತದೆ.
೩. ಕಫಾರ್ಶವು ಬುಡದಲ್ಲಿ ಅಗಲವಾಗಿ, ದಿಪ್ಪನಾಗಿ, ಸ್ನಿಗ್ಧವಾಗಿರುತ್ತದೆ. ಅದರ ತುದಿಯು ಗುಂಡಗೆ, ಬೆಳ್ಳಗೆ, ಸ್ತಬ್ಧವಾಗಿರುತ್ತದೆ. ನವೆ ಇರುವ ಕಾರಣ ಕೆರೆದರೆ ಹಿತವೆನಿಸುತ್ತದೆ. ವಂಕ್ಷ್ಣ, ಪಾಯು, ಬಸ್ತಿ, ನಾಭಿ, ಪ್ರದೇಶಗಳಲ್ಲಿ ಬಾವು ಮತ್ತು ಸೆಳೆತಗಳಿರುತ್ತವೆ. ಶ್ವಾಸ, ಕಾಸ, ಹ್ವಲ್ಲಾಸ, ಪ್ರಸೇಕ – ಮೊದಲಾದ ಉಪದ್ರವಗಳಿರುತ್ತವೆ. ಸ್ವಲ್ಪ ಒತ್ತಡದ ನಂತರ ಜಿಗುಟಾದ ಮಲವಿಸರ್ಜನೆ ಆಗುವುದು. ಚರ್ಮವು ಬಿಳುಪಾಗುವುದು.
೪. ತ್ರಿದೋಷಜ ಅರ್ಶಸ್ಸಿನಲ್ಲಿ ಎಲ್ಲ ದೋಷಗಳು ಲಕ್ಷಣಗಳು ಕೂಡಿಕೊಂಡಿರುವುವು. ಇದು ಚಿಕಿತ್ಸೆಗೆ ಕಷ್ಟಸಾಧ್ಯವೆನ್ನಲಾಗಿದೆ.
೫. ರಕ್ತಾರ್ಶವು ಪಿತ್ತಾರ್ಶದ ಲಕ್ಷಣಗಳನ್ನೇ ಹೊಂದಿರುತ್ತದೆ. ಅರ್ಶವು ಕೆಂಪಗಿರುವುದು. ಹಾಗೂ ಉರುಪು ಹೆಚ್ಚಾಗಿದ್ದು ರಕ್ತಸ್ರಾವವಾಗುತ್ತಿರುವುದು. ಇದರಿಂದ ರೋಗಿಯ ಬಲ, ವರ್ಣ, ಉತ್ಸಾಹ ಮತ್ತು ಓಜಸ್ಸುಗಳು ಹೀನವಾಗುತ್ತವೆ.
(ಕಲ್ಯಾಣಕಾರಕ–ಅ–೧೨–ಪು. ೨೪೮–೨೬೦)
ಅಸಾಧ್ಯ ಲಕ್ಷಣಗಳು: ತ್ರಿದೋಷಜ ಮೂಲವ್ಯಾಧಿಯಲ್ಲಿ ಎಲ್ಲ ಲಕ್ಷಣಗಳಿದ್ದು ಉಪದ್ರವಗಳಿಂದ ಕೂಡಿದ್ದರೆ, ಅಧಿಕ ರಕ್ತಸ್ರಾವ, ಅತಿಸಾರ, ಶ್ವಾಸ,ಶೂಲ, ಪರಿಶೋಷ ಹಾಗೂ ಅತ್ಯಂತ ನೀರಡಿಕೆಯಿಂದ ಕೂಡಿದ ರೋಗಿ, ವೇದನೆಯಿಂದ ಕೂಡಿದ ಆಮಶಂಕೆ, ಗುದ ಸಮೂಹವನ್ನೇ ವ್ಯಾಪಿಸಿದ ಅರ್ಶಸ್‌ಗಳು ಚಿಕತ್ಸೆಗೆ ಅಸಾಧ್ಯವೆಂದು ಕಲ್ಯಾಣಕಾರಕದಲ್ಲಿ ಹೇಳಲಾಗಿದೆ.
ಚಿಕಿತ್ಸೆ: ಅರ್ಶಸ್ಸಿಗೆ ನಾಲ್ಕು ವಿಧ ಚಿಕಿತ್ಸೆಗಳನ್ನು ಶಾಸ್ತ್ರದಲ್ಲಿ ಹೇಳಲಾಗಿದೆ. ಔಷಧಿ ಚಿಕಿತ್ಸೆ, ಕ್ಷಾರಚಿಕಿತ್ಸೆ, ಶಸ್ತ್ರ ಚಿಕಿತ್ಸೆ ಹಾಗೂ ಅಗ್ನಿಕರ್ಮ ಚಿಕಿತ್ಸೆ ಎಂದು ಇವೆಲ್ಲವುಗಳಲ್ಲಿ ಔಷಧಿ ಚಿಕಿತ್ಸೆಯೇ ಉತ್ತಮವೆಂದು ಆಯುರ್ವೇದ ಪಿತಾಮಹ ಚರಕನ ಅಭಿಪ್ರಾಯವಾಗಿದೆ.
ಸುಶ್ರುತಾಚಾರ್ಯರು-೧ ಅರ್ಶವು ದೋಷಜವಿದ್ದು ಹೊಸದಾಗಿ ಆಗಿದ್ದರೆ ಮಾತ್ರ ಔಷಧಕ್ಕೆ ಗುಣವಾಗುವುವು. ೨. ಅರ್ಶವು ಮೃದುವಾಗಿ, ಆಳವಾಗಿ, ಮೇಲೆ ಗೋಪುರದಂತಾಗಿದ್ದರೆ ಕ್ಷಾರಕರ್ಮ ಅವಶ್ಯ. ೩. ಒರಟಾಗಿ, ಅಲ್ಲಾಡದೆ, ಗಟ್ಟಿಯಾಗಿದ್ದರೆ ಅಗ್ನಿಪ್ರಯೋಗ ಅವಶ್ಯ. ೪. ಬುಡದಲ್ಲಿ ಸಣ್ಣಗೆ ಮತ್ತು ಮೇಲೆ ದಪ್ಪನಾಗಿ ಮತ್ತು ದ್ರವದಿಂದ ಜಿನುಗುತ್ತಿದ್ದರೆ ಶಸ್ತ್ರ ಚಿಕಿತ್ಸೆ ಅವಶ್ಯವೆಂದು ಹೇಳಿದ್ದಾರೆ.
ಉಪದ್ರವಗಳು: ಅರ್ಶಗಳು ಹಳೆಯವಾದಂತ ನಪುಂಸಕತೆ, ಗುದ ಪ್ರದೇಶದಲ್ಲಿ ಬಾವು, ವೇಗಗಳ ತಡೆ, ಹೊಟ್ಟೆಯುಬ್ಬರ, ತೀವ್ರವಾದ ನೋವು, ಅತಿ ರಕ್ತಸ್ರಾವ, ಮೊಳಕೆಗಳು ಮತ್ತೆ ಮತ್ತೆ ಬೆಳೆಯುವುದು, ಗುದಭ್ರಂಶ(Prolapse of Rectum) ಮೊದಲಾದ ತೊಂದರೆಗಳುಂಟಾಗುವುವು.
ಚಿಕಿತ್ಸೆ: ಶಾಸ್ತ್ರದಲ್ಲಿ ಈ ಮೂಲವ್ಯಾಧಿ ನಿವಾರಣೆಗಾಗಿ ಕೆಲ ವಿಶೇಷ ಪ್ರಯೋಗಗಳನ್ನು ಹೇಳಿದ್ದಾರೆ.
· ಯಂತ್ರ, ಪಟ್ಟಿಬಂಧನ, ಉತ್ತಮ ಔಷಧಿ, ಶಸ್ತ್ರಕರ್ಮ ಹಾಗೂ ಕ್ಷಾರ ಪ್ರಯೋಗ.
· ಎಕ್ಕದ ಹಾಲಿನಲ್ಲಿ ಹರತಾಳ ಹಾಗೂ ಅರಿಶಿನಪುಡಿ ಸೇರಿಸಿ ಲೇಪನ ಮಾಡಬೇಕು.
· ಭಲ್ಲಾತಕ(ಕೇರು ಬೀಜ) ಹಾಗೂ ಅಳಲೆಕಾಯಿ ಚೂರ್ಣವನ್ನು ಬೆಲ್ಲದಲ್ಲಿ ಸೇರಿಸಿ ತಿನ್ನಲು ಕೊಡಬೇಕು.
· ಚಿತ್ರಕ, ಕೇರು ಬೀಜ, ಕರಿ ಎಳ್ಳುಗಳ ಪುಡಿಯನ್ನು ಬೆಲ್ಲದೊಡನೆ ತಿನ್ನಲು ಕೊಟ್ಟರೆ ಎಲ್ಲ ವಿಧ ಮೂಲವ್ಯಾಧಿಗಳು ದೂರವಾಗುವುವು.
· ಆಹಾರ ಪದಾರ್ಥಗಳನ್ನು ಬಿಟ್ಟು ಕೇವಲ ಹುಳಿ ಮಜ್ಜಿಗೆಯನ್ನು ಕುಡಿಯಬೇಕು.
· ಕರಿ ಎಳ್ಳುಗಳನ್ನು ನಿತ್ಯ ಬೆಳಿಗ್ಗೆ (೫೦-೧೦೦ ಗ್ರಾಂ) ತಿಂದು ತಣ್ಣೀರನ್ನು ಕುಡಿಯಬೇಕು.
· ಭಲ್ಲಾತಕ ಪ್ರಯೋಗವನ್ನು ವಿಶೇಷವಾಗಿ ಹೇಳಿದ್ದಾರೆ.
ಈ ರೋಗಿಯು ವಿಶೇಷವಾಗಿ ಸಪ್ಪಗಿನ ಆಹಾರ, ಮಜ್ಜಿಗೆ ಹಾಗೂ ಬಾಳೆ ಹಣ್ಣುಗಳನ್ನು ನಿತ್ಯ ತೆಗೆದುಕೊಳ್ಳಬೇಕು. ಚಹ, ಕಾಫಿ, ಕರಿದ, ಖಾರದ, ಗಟ್ಟಿಯಾದ ಆಹಾರ ಪದಾರ್ಥಗಳನ್ನು ತಿನ್ನಬಾರದು. ಮಲಬದ್ಧತೆಯಾಗದಂತೆ ನೋಡಿಕೊಳ್ಳಬೇಕು.
ಹೊನಗನೆ ಸೊಪ್ಪು, ನೆಲ್ಲಿಚಟ್ಟು, ಅಳಲೇಕಾಯಿ, ಮುಟ್ಟಿದರೆ ಮುನಿ ಮುಂತಾದವುಗಳನ್ನು ನಿತ್ಯ ಹೊಟ್ಟೆಯಲ್ಲಿ ತೆಗೆದುಕೊಳ್ಳಬೇಕು. ಮೇಲೆ ಹಚ್ಚಲು ಅರಿಶಿನ ಬೇರಿನ ಕೊನೆಯನ್ನು ನೀರಿನಲ್ಲಿ ತೇಯ್ದು ಸೈಂಧವ ಲವಣ ಸೇರಿಸಿ ಮೊಳಕೆಗೆ ಹೆಚ್ಚಬೇಕು. ಇಲ್ಲವೆ ಅರಿಶಿನ ಪುಡಿಗೆ ಔಡಲೆಣ್ಣೆ ಸೇರಿಸಿ, ಸ್ವಲ್ಪ ಬಿಸಿ ಮಾಡಿ ಮೊಳಕೆಗೆ ಹಚ್ಚಿದರೆ ಬಾವು ನೋವುಗಳು ಕಡಿಮೆ ಆಗುವುವು.
· ಹರತಾಳ + ಅರಿಶಿನ ಪುಡಿಗಳನ್ನು ಹಾಲಿನಲ್ಲಿ ಸೇರಿಸಿ ಮೂಲವ್ಯಾಧಿಗೆ ಲೇಪಿಸಬೇಕು.
· ಅರ್ಶಕುಠಾರ, ಅಭಯಾರಿಷ್ಟಗಳನ್ನು ನಿತ್ಯ ಉಪಯೋಗಿಸುವುದರಿಂದ ಅಗ್ನಿಮಾಂದ್ಯವು ಹೋಗಿ ವಿಸರ್ಜನೆ ಸರಿಯಾಗಿ ಆಗುವುದು.
· ಗುದದಿಂದ ರಕ್ತಸ್ರಾವ ಹೆಚ್ಚಾಗುತ್ತಿದ್ದರೆ ಉಶೀರಾಸವನ್ನು ನಿತ್ಯ ಬೆಳಿಗ್ಗೆ ೩ ಚಮಚ ಸಾಯಂಕಾಲ ೩ ಚಮಚ ನೀರಿನಲ್ಲಿ ಸೇರಿಸಿ ಕುಡಿಯಲು ಕೊಡಬೇಕು.
· ಕಾಸೀಸಾದಿ ತೈಲವನ್ನು ಮೂಲವ್ಯಾಧಿಗೆ ಲೇಪಿಸುವುದರಿಂದ ಕೆರೆತ, ಉರುಪು, ನೋವು, ರಕ್ತಸ್ರಾವಗಳು ನಿಲ್ಲುವುವು. ಇಲ್ಲವೆ ಕಾಚು + ಅಫೀಮು ಸೇರಿಸಿದ ಮಲವನ್ನು ಇದಕ್ಕಾಗಿ ಬಳಸಬಹುದು.
· ಹದವಾದ ಬಿಸಿನೀರಿನಲ್ಲಿ ಪೃಷ್ಠಭಾಗವನ್ನು ಅದ್ದಿ ಕುಳಿತುಕೊಳ್ಳುವುದರಿಂದ ಮೂಲವ್ಯಾಧಿಯು ಬರದಂತೆ ನೋಡಿಕೊಳ್ಳಬಹುದು.
· ಈ ಮೇಲ್ಕಂಡ ಯಾವ ಕ್ರಮಕ್ಕೂ ಮೂಲವ್ಯಾಧಿಯು ಕಡಿಮೆಯಾಗದಿದ್ದರೆ ತಜ್ಞ ವೈದ್ಯರನ್ನು ಕಂಡು ಕ್ಷಾರ ಸೂತ್ರ ಚಿಕಿತ್ಸೆ ಮಾಡಿಸಿಕೊಳ್ಳಬೇಕು.
ಅಪಥ್ಯ: ವೇಗಗಳನ್ನು ತಡೆಯುವುದು, ಸ್ತ್ರೀ ಸಂಗ, ಕುದುರ, ಆನೆ, ಒಂಟೆಗಳ ಮೇಲೆ ಕುಳಿತುಕೊಳ್ಳುವುದು, ಸೈಕಲ್ ಹತ್ತುವದು, ವಿಷಮವಾದ ಸ್ಥಳಗಳಲ್ಲಿ ಕುಳಿತುಕೊಳ್ಳವುದು – ಇವನ್ನೆಲ್ಲ ಬಿಡಬೇಕು. ಆಯಾ ದೋಷಗಳನ್ನು ಹೆಚ್ಚಿಸುವ ಆಹಾರ ವಿಹಾರಗಳನ್ನು ಬಿಡಬೇಕಾಗುವುದು.
೩೫. ಮಸೂರಿಕಾ (Small pox)
ಹಿಂದೆ ಭಾರತದಲ್ಲಿ ತುಂಬ ಸಾಂಕ್ರಾಮಿಕವಾಗಿ ಹರಡಿ ಸಹಸ್ರಾರು ಜನರ ಸಾವಿಗೆ ಕಾರಣವಾಗುತ್ತಿದ್ದ ಈ ಮೈಲಿ ಬೇನೆ ಈಗ ಸುಮಾರು ೩೦ ವರ್ಷಗಳಿಂದ ದೂರವಾಗಿದ್ದರೂ ಕಳೆದ ೩-೪ ವರ್ಷಗಳ ಹಿಂದೆ ಗುಜರಾತದ ಸುರತ ಭಾಗದಲ್ಲಿ ಕಾಣಿಸಿಕೊಂಡಿದೆ. ವ್ಯಾಕ್ಸಿನೀಯಾ ವೈರಸ್ ಎಂಬ ಗಾಳಿಯ ಮೂಲಕ ಹರಡುವ ಸಾಂಸರ್ಗಿಕ ರೋಗ ಇದಾಗಿದೆ.
(ಕಲ್ಯಾಣಕಾರಕ–ಅ–೧೮–ಪು. ೪೫೨–೪೬೦)
ಕಲ್ಯಾಣಕಾರಕ ಗ್ರಂಥದಲ್ಲಿ ಈ ರೋಗದ ಕಾರಣಗಳನ್ನು ಹೀಗೆ ಹೇಳಿದ್ದಾರೆ. ದುಷ್ಟ ಗ್ರಹಗಳ ಕೋಪ, ವಿಷ ವೃಕ್ಷಗಳಿಂದ, ವಿಷ ಪ್ರಯೋಗ, ವಿಷಮ ಭೋಜನ, ಋತುಕಾಲ, ವೈಪರೀತ್ಯ, ಧಾರ್ಮಿಕ ವಿಧಿ-ವಿಧಾನಗಳನ್ನು ಉಲ್ಲಂಘಿಸುವುದರಿಂದ, ಹಿಂಸಾಮಯ ಯಜ್ಞ ಯಾಗಾದಿಗಳನ್ನು ಮಾಡುವುದರಿಂದ, ಹಿಂಸೆಯಿಂದ, ಗುರುಗಳ ಶಾಪದಿಂದ ಪರಿಸರ ಕೆಟ್ಟು ಜನಪದೋಧ್ವಂಸಕ ರೋಗವೆನಿಸಿದ ಮೈಲಿ ಬೇನೆ(ಮಸೂರಿಕಾ) ಯನ್ನುಮಟು ಮಾಡುವುದು. ಮೈ ಮೇಲೆ ಕೆಂಪು, ಕರಿ, ಬಿಳಿ, ಹಳದಿ ಆಕಾರದ ಧಾನ್ಯದಂತಿರುವ ಗುಳ್ಳೆಗಳು ಎದ್ದು ತುಂಬ ತೊಂದರೆಯನ್ನುಂಟು ಮಾಡುವುವು. ಇವು ಪ್ರತ್ಯೇಕವಾಗಿ ೩ ದೋಷಗಳು, ರಕ್ತಜ ಹಾಗೂ ತೊಂದರೆಯನ್ನುಂಟು ಮಾಡುವುವು. ಇವು ಪ್ರತ್ಯೇಕವಾಗಿ ೩ ದೋಷಗಳು, ರಕ್ತಜ ಹಾಗೂ ತ್ರಿದೋಷಗಳೆಂದು ಐದು ವಿಧಗಳಾಗಿವೆ.
ಮೈಲಿ ಬೇನೆಯಲ್ಲಿ ಮುಖ್ಯವಾಗಿ ಪಿತ್ತದೋಷದ ಪ್ರಾಬಲ್ಯವಿರುತ್ತದೆ. ಇದರೊಡನೆ ಪ್ರಕುಪಿತ ಅನ್ಯದೋಷಗಳ ಲಕ್ಷಣಗಳೂ ಕಾಣಿಸಿಕೊಳ್ಳುತ್ತವೆ. ಪ್ರಮುಖವಾದ ಲಕ್ಷಣಗಳ ಮೇಲೆ ವಾತಜ, ಪಿತ್ತಜ, ಕಫಜ ಹಾಗೂ ತ್ರಿದೋಷವೆಂದು ಕರೆಯಲಾಗುತ್ತದೆ. ಮೈಲಿಗಳ ಬಣ್ಣ ಬೂದಿಯಾಗಿದ್ದು, ಅತಿಯಾದ ಜ್ವರ, ನೀರಡಿಕೆ, ದಾಹ, ಬೇಗನೆ ಪಕ್ವವಾಗುವುದು ಈ ಲಕ್ಷಣಗಳಿದ್ದರೆ ಅವು ಪಿತ್ತಜವೆನ್ನಬೇಕು. ಕಫಜದಲ್ಲಿ ಗುಳ್ಳೆಗಳು ಗಟ್ಟಿಯಾಗಿ, ದಿಪ್ಪನಾಗಿ, ಅತಿ ಶೀತಲವಾಗಿದ್ದು ಛಳಿಜ್ವರದಿಂದ ಕೂಡಿರುತ್ತವೆ. ಬೇಗನೆ ಪಕ್ವವಾಗುವುದಿಲ್ಲ. ರಕ್ತವಿಕಾರದ ಮೈಲಿಗಳು ಹೆಸರಿನ ಕಾಳಿನಂತಿದ್ದು ಕೆಂಪಗಾಗಿರುವುವು. ತ್ರಿದೋಷಜ ಮೈಲಿ ಬೇನೆಯಲ್ಲಿ ಮೂರು ದೋಷಗಳ ಉಗ್ರ ಲಕ್ಷಣಗಳು ತೋರಿಬರುತ್ತವೆ.
ಪೂರ್ವರೂಪಗಳು: ಮೈಲಿ ಬೇನೆ ರೋಗವು ಬರುವ ಪೂರ್ವದಲ್ಲಿ ಹೆಚ್ಚಿನ ಜ್ವರ, ಅರೋಚಕತೆ, ರೋಮಾಂಚನ, ಅತ್ಯಂತ ನೀರಡಿಕೆ, ಮೈ ಉರಿ, ತಲೆನೋವು, ಅತಿಯಾದ ನಡ-ಮೈ-ಕೈಗಳ ನೋವು, ಅತಿಯಾದ ನಿದ್ರೆ, ಮೂರ್ಛೆ, ಭ್ರಮೆ, ಬಾಯಿಯ ಒಣಗುವಿಕೆ, ಆಕಳಿಕೆ, ಬಾವು, ಮೈಕೆರೆತ, ಶರೀರ ಜಡತೆ ಹಾಗೂ ವಿಷವಿಕಾರ ಪೀಡಿತನಾದಂತಹ ರೋಗಿ ಲಕ್ಷಣಗಳು ಕಾಣಿಸಿಕೊಳ್ಳುತ್ತವೆ.
ಲಕ್ಷಣಗಳು: ಒಮ್ಮೆಲೆ ಜ್ವರ, ಛಳಿ, ತೀವ್ರವಾದ ತಲೆಶೂಲೆ, ಬೆನ್ನು ಹೊಡೆತ – ಈ ಮೊದಲಾದ ಲಕ್ಷಣಗಳು ೩-೪ ದಿವಸಗಳವರೆಗೆ ಇರುವವು. ನಂತರ ಜ್ವರ ಹಾಗೂ ಇತರ ಲಕ್ಷಣಗಳು ಕಡಿಮೆ ಆಗಿ ಮೈ ಮೇಲೆ ಸಣ್ಣ ಕೆಂಪು ಬೊಕ್ಕೆಗಳು ಏಳುವುವು. ಇವು ಮೊದಲು ಕೆಂಪು ಬೊಕ್ಕೆಗಳಾಗಿ, ಸಾಸಿವೆ, ಚೆನ್ನಂಗಿ ಬೇಳೆಯಂತೆ ನಂತರ ಅಗಲವಾಗಿ, ಉಬ್ಬಿಕೊಂಡು, ಕೀವಿನಂತೆ ರಸ ತುಂಬಿ ನಂತರ ಒಡೆದು ಚಪ್ಪಟೆಯಾಗಿ ತಗ್ಗು ಬೀಳುವುವು. ಈ ಎಲ್ಲ ಹಂತ ಆಗಬೇಕಾದರೆ ಮೂರು ವಾರಗಳ ಅವಧಿ ಬೇಕಾಗುವುದು. ಇದರಿಂದ ಮೈ ಮೇಲೆ ಅವುಗಳ ಕಲೆಗಳು ಉಳಿಯುವುವು. ಅಲ್ಲದೇ ಕಣ್ಣುಗಳಲ್ಲಿ ಎದ್ದು ಅಲಕ್ಷಿಸಲ್ಪಟ್ಟರೆ ದೃಷ್ಟಿ ನಾಶವೂ ಆಗುವುದು. ಲಕ್ಷಣಗಳ ತೀವ್ರತೆ, ಬೊಕ್ಕೆಗಳು ದೊಡ್ಡದಾಗುವಿಕೆ, ಮೊಟ್ಟಮೊದಲು ಮುಖ, ಎದೆ, ತೋಳುಗಳ ಮೇಲೆ ಕಂಡುಬರುವಿಕೆ ಈ ಲಕ್ಷಣಗಳಿಂದ ಈ ರೋಗವನ್ನು ನಿದಾನಿಸಬಹುದು.
ರೋಗಿಯ ಉಗುಳು, ಸಿಂಬಳ ಹಾಗೂ ಹುಣ್ಣಿನ ಲಸಿಕೆ, ಹಕ್ಕಳಿಗಳಿಂದ ಅಸಂಖ್ಯ ರೋಗ ಜಂತುಗಳು ಹೊರಬಂದು ಸುತ್ತಮುತ್ತಲಿನ ಪರಿಸರವನ್ನು ದೂಷಿಸುವುವು. ಇಂತಹ ದೂಷಿತ ಹವೆಯನ್ನು ಸೇವಿಸುವವರಿಗೆ ೭ ರಿಂದ ೧೨ ಇಲ್ಲವೆ ೧೬ ದಿವಸಗಳಲ್ಲಿ ಮೈಲಿ ಬೇನೆಯು ಕಂಡುಬರುವುದು. ಒಮ್ಮೆ ಈ ರೋಗವು ಬಂದು ಹೋದರೆ ಈ ವ್ಯಕ್ತಿಗೆ ಜೀವನಪರ್ಯಂತ ಬಾರದು.
ರೋಗಿ ಶುಶ್ರೂಷೆ: ಈ ಮೈಲಿ ಬೇನೆಯ ರೋಗಿಯನ್ನು ಮನೆಯಲ್ಲಿಟ್ಟುಕೊಳ್ಳದೆ ಸರಕಾರಿ ಆಸ್ಪತ್ರೆಯ ಅಸೆಪ್ಟಿಕ್ ವಾರ್ಡಿಗೆ ದಾಖಲಿಸಬೇಕು. ಮೈಲಿ ಹುಣ್ಣುಗಳು ಒಡೆಯದಂತೆ ಎಚ್ಚರಿಕೆ ವಹಿಸಬೇಕು. ರೋಗಿಯು ಅವನ್ನು ಕೆರೆದು ಕೊಳ್ಳದಂತೆ ನೋಡಿಕೊಳ್ಳಬೇಕು. ಬಾಯಿ ಹಾಗೂ ಗಂಟಲುಗಳನ್ನು ತ್ರಿಫಲಾ ಇಲ್ಲವೆ ಬೇವಿನ ಕಷಾಯದಿಂದ ಮೇಲಿಂದ ಮೇಲೆ ಮುಕ್ಕಳಿಸುತ್ತಿರಬೇಕು. ಕಣ್ಣುಗಳಿಗೆ ನಿಂಬಾದಿ ಅಂಜನವನ್ನು ದಿನಕ್ಕೆ ೩-೪ ಸಾರೆ ಹಾಕಬೇಕು. ಮೈಯನ್ನು ಬೇವಿನೆಲೆಯ ಕಷಾಯದಿಂದ ಒರೆಸಿ ನಂತರ ಮೈಗೆಲ್ಲ ಬೇವಿನೆಣ್ಣೆ ಇಲ್ಲವೆ ಚಂದನಾದಿ ತೈಲವನ್ನು ಹಚ್ಚಬೇಕು. ರೋಗಿಗೆ ಕೇವಲ ಗಂಜಿ, ಹಾಲು, ಹಣ್ಣಿನ ರಸ, ಸಕ್ಕರೆ, ಹುಗ್ಗಿಯಂತಹ ಅನ್ನ, ಹೆಸರು ಬೇಳೆ ಪಾಯಸ, ನೀರುಗಳನ್ನು ಮೇಲಿಂದ ಮೇಲೆ ಕೊಡುತ್ತಿರಬೇಕು.
ಅಸಾಧ್ಯ ಲಕ್ಷಣ: ಅಧಿಕ ನೋವು, ಎಚ್ಚರ ತಪ್ಪುವುದು, ಬಾಯಿ, ಮೂಗುಗಳಿಂದ ರಕ್ತ ಸ್ರಾವ, ದಾಹ, ಬಾವು, ಭ್ರಮೆ, ಬಡಬಡಿಕೆ, ಅತಿಯಾದ ನೀರಡಿಕೆ, ಮೂರ್ಛೆ, ಮೊದಲಾದ ಉಪದ್ರವಳುಂಟಾದರೆ ರೋಗಿ ಚಿಕಿತ್ಸೆಗೆ ಅಸಾಧ್ಯವೆಂದು ತಿಳಿಯಬೇಕೆಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ.
ಚಿಕಿತ್ಸೆ: ಮೈಲಿ ಬೇನೆಯ ಪೂರ್ವ ರೂಪಗಳು ಕಂಡಕೂಡಲೇ ಸರಿಯಾಗಿ ಲಂಘನ ಮಾಡಿಸಿ ಜೇಷ್ಠ ಮಧುವಿನ ಕಷಾಯದಿಂದ ವಾಂತಿ ಮಾಡಿಸಬೇಕು. ತ್ರಿವೃಟ್ ಹಾಗೂ ಸಕ್ಕರೆಗಳನ್ನು ಕೊಟ್ಟು, ವಿರೇಚನ ಮಾಡಿಸಬೇಕು. ಮಧುರಗಣ ಆಹಾರ, ಶೀತ ಪ್ರಧಾನವಾದ ದ್ರವ್ಯಗಳ ಆಹಾರ ಪಾನೀಯಗಳನ್ನು ಕೊಡಬೇಕು. ರೋಗಿಗೆ ಅತಿಯಾದ ದಾಹ ಇತ್ಯಾದಿ ತೊಂದರೆಗಳಿದ್ದಾಗ ರಕ್ತಮೋಕ್ಷಣ ಚಿಕಿತ್ಸೆ ಹೇಳಿದ್ದಾರೆ. ನೀಲಕಮಲ, ಕಮಲ, ನಾಗಕೇಶರ, ಚಂದನ, ಬೇವು, ಕ್ಷೀರ ವೃಕ್ಷಗಳಿಂದ ತಯಾರಿಸಿದ ಲೇಪವನ್ನೂ ಹಚ್ಚಲು ಹೇಳಿದ್ದಾರೆ. ಶರ್ಕರಾದಿ ಲೇಪ, ಶೈಮಲಾದಿ ಲೇಪ, ಮೈಲಿ ಬೇನೆಯ ವಿಶೇಷ ಕಷಾಯ, ಲೇಪ, ಧೂಪ ಇತ್ಯಾದಿ ಯೋಗಗಳನ್ನು ಕಲ್ಯಾಣಕಾರಕದಲ್ಲಿ ಹೇಳಲಾಗಿದೆ. ಇದಲ್ಲದೇ ಕ್ರಿಮಿಜನ್ಯ (ಕ್ರಿಮಿಸಾಂಕರ್ಯಿತ) ಮೈಲಿಬೇನೆಯ ಚಿಕಿತ್ಸೆ, ಮೈಲಿ ಬೇನೆಯ ಉಪದ್ರವ ಸ್ವರೂಪವಾಗಿ ಕಂಡುಬರುವ ಸಂದುಬಾವಿನ ಚಿಕಿತ್ಸೆ ಹಾಗೂ ಮೈ ಮೇಲೆ ಕಲೆಗಳು ಉಳಿಯಬಾರದೆಂದು ಅರಿಷಿಣ, ಚಂದನ, ಮಂಜಿಷ್ಠಗಳಿಂದ ತಯಾರಿಸಿದ ಲೇಪ, ಉಪದ್ರವಗಳಿಗೆ ವಿಶೇಷ ಚಿಕಿತ್ಸೆ ಹೀಗೆ ತುಂಬ ವಿವರವಾಗಿ ಈ ರೋಗದ ಬಗ್ಗೆ ಹೇಳಲಾಗಿರುವುದು ಒಂದು ವಿಶೇಷ.
ಉಪಸರ್ಗಜ ಮೈಲಿಬೇನೆ: ಈ ವಿಕಾರವು ಮೈಲಿಬೇನೆಯಿಂದ ಬಳಲುತ್ತಿರುವ ರೋಗಿಯನ್ನು ಮುಟ್ಟುವುದರಿಂದ, ಆತನ ಜೊತೆಗಿರುವುದರಿಂದ, ಅವನು ತಿಂದು ಕುಡಿದು ಬಿಟ್ಟ ಆಹಾರ/ಪಾನೀಯಗಳನ್ನು ಸೇವಿಸುವುದರಿಂದ ಅದು ಶೀಘ್ರವಾಗಿ ಇನ್ನೊಬ್ಬ ವ್ಯಕ್ತಿಗೆ ಅಂಟಿಕೊಳ್ಳುವುದು ಎಂದಿದ್ದಾರೆ. ಮೈಬಾವು, ಚರ್ಮರೋಗಗಳು, ಜ್ವರ, ನೇತ್ರರೋಗಗಳು, ಕೂಡ ಸಂಪರ್ಕದಿಂದ ಇನ್ನೊಬ್ಬರಿಗೆ ಅಂಟಿಕೊಳ್ಳುತ್ತವೆ. ಕಾರಣ ಇಂತಹ ರೋಗಿಗಳನ್ನು ಚಿಕಿತ್ಸಿಸುವ ವೈದ್ಯನು ಸ್ವತಹ ತನ್ನನ್ನು ತಾನು ರಕ್ಷಿಸಿಕೊಳ್ಳಬೇಕು. ಹಾಗೂ ಜಿನೇಂದ್ರ ಭಗವಾನರನ್ನು, ಸದ್ಗುರುಗಳನ್ನು ಪೂಜಿಸಿ, ವಂದಿಸಿ ಮಂತ್ರಪ್ರಯೋಗ ವಿಧಾನಗಳಿಂದ ರೋಗಿಯನ್ನು ಚಿಕಿತ್ಸಿಸಬೇಕು. (ಕ.ಅ೧೮, ಶ್ಲೋಕ-೬೨, ೬೩, ೬೪)
ಪಥ್ಯಾಹಾರ: ರೋಗಿಗೆ ಚೆನ್ನಂಗಿ ಬೇಳೆ, ಹೆಸರು ಮುಂತಾದ ಧಾನ್ಯಗಳಿಂದ ಸಿದ್ಧವಾದ ಅನ್ನಕ್ಕೆ ತುಪ್ಪ ಸೇರಿಸಿ ಕೊಡಬೇಕು. ಹುಳಿಯಾದ ಹಣ್ಣುಗಳನ್ನು ಮೇಲಿಂದ ಮೇಲೆ ಕೊಡಬೇಕು. ಭೋಜನ ಲಘುವಾಗಿರಬೇಕು. ಕ್ರಮೇಣ ಆಹಾರದ ಪ್ರಮಾಣವನ್ನು ಹೆಚ್ಚಿಸಬೇಕು. ಕುದಿಸಿ, ಆರಿಸಿ ತಣ್ಣಗಾದ ನೀರನ್ನು ಮೇಲಿಂದ ಮೇಲೆ ಕುಡಿಯಲು ಕೊಡಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. (ಶ್ಲೋಕ.೫೭)
ರೂಢಿಯಲ್ಲಿರುವ ವಿಶೇಷ ಚಿಕಿತ್ಸೆ
ಒಂದನೆಯ ಹಂತ
೧. ಗೋದಂತಿ ಮಿಶ್ರಣ – ೨೫೦ ಮಿ.ಗ್ರಾಂ – ದಿನಕ್ಕೆ ೩ ಸಾರೆ
ರಸಾದಿ ವಟಿ – ೨ ಮಾತ್ರೆಗಳು – ದಿನಕ್ಕೆ ೩ ಸಾರೆ
ಪಟೋಲಾದಿ ಕ್ವಾಥ- ೩೦ ಮಿಲಿ – ನಿತ್ಯ ೨ ಸಾರೆ.
೨.ಸ್ವರ್ಣ ಮಾಕ್ಷಿಕ ಭಸ್ಮ- ೧೨೦ ಮಿಲಿಗ್ರಾಂ – ನಿತ್ಯ ೨ ಸಾರೆ
೩. ಎಲಾದ್ಯರಿಷ್ಟ – ೨೦ ಮಿಲೀ – ನಿತ್ಯ ೨ ಸಾರೆ.
ಎರಡನೆ ಹಂತ
ಇಂದುಕಲಾವಟಿಕಾ – ೧೨೦ ಮಿಲಿಗ್ರಾಂ – ಬೆಳಿಗ್ಗೆ ರಾತ್ರಿ
ಹರಿದ್ರಾಚೂರ್ಣ – ೧ ಗ್ರಾಂ, – ಮಧ್ಯಾಹ್ನ ಹಾಗೂ ರಾತ್ರಿ ಕಹಿಸೋರೆಕಾಯಿ ಎಲೆ ರಸದೊಡನೆ.
ರೋಗ ಪ್ರತಿಬಂಧ ಕೋಪಾಯಗಳು
೧. ರೋಗಿಯು ವಿಸರ್ಜಿಸಿದ ಅಂಶಗಳನ್ನು ಪ್ರತ್ಯೇಕವಾಗಿ ಸಂಗ್ರಹಿಸಿ ಸುಡಬೇಕು. ಅವನು ಉಪಯೋಗಿಸಿದ ಪಾತ್ರೆಗಳನ್ನು ಕುದಿಯುವ ನೀರಿನಲ್ಲಿ ಅದ್ದಿ ಶುದ್ಧಿಗೊಳಿಸಬೇಕು. ಮನೆಯನ್ನು ಸಾರಿಸಿ ಶುದ್ಧಗೊಲಿಸಬೇಕಲ್ಲದೇ ಬೇವಿನ ಹೊಗೆಯನ್ನು ಹಾಕಬೇಕು.
೨. ರೋಗ ಹರಡಿದ ಕಾಲದಲ್ಲಿ ಪ್ರತಿಯೊಬ್ಬರು ಮಲಬದ್ಧತೆಯಾಗದಂತೆ ನೋಡಿ ಕೊಳ್ಳಬೇಕು. ಉಪ್ಪನ್ನು ಕಡಿಮೆ ಮಾಡಿ ಜೇಷ್ಠ ಮಧುವನ್ನು ವಿಶೇಷವಾಗಿ ತೆಗೆದುಕೊಳ್ಳಬೇಕು. ಹುಣಸೆ ಹುಳಿ ಹಾಗೂ ಅರಿಷಣ ಪುಡಿಗಳನ್ನು ನಿತ್ಯ ಬೆಳಿಗ್ಗೆ ಹಾಗೂ ರಾತ್ರಿ ತೆಗೆದುಕೊಳ್ಳಬೇಕು.ಬೇವಿನ ಎಲೆಗಳನ್ನು ಹಾಕಿ ಕಾಯಿಸಿದ ನೀರನಿಂದ ಸ್ನಾನ ಮಾಡಬೇಕು.
೩. ರೋಗ ಪ್ರತಿಬಂಧಕ ಲಸಿಕೆ ತೆಗೆದುಕೊಳ್ಳಬೇಕು.
೩. ಜನತೆಗೆ ಈ ರೋಗದ ಬಗ್ಗೆ ಸರಿಯಾದ ತಿಳುವಳಿಕೆಯನ್ನುಂಟು ಮಾಡುವಂತೆ ವೈದ್ಯರು, ಸಮಾಜ ಕಾರ್ಯಕರ್ತರು, ಪ್ರಯತ್ನಿಸಬೇಕು. ಇದು ಕೂಡ ಮುಂಜಾಗ್ರತೆಯಷ್ಟೇ ಮಹತ್ವದ್ದಾಗಿದೆ. ಪತ್ರಿಕೆ, ಕರ ಪತ್ರಗಳು, ಆಕಾಶವಾಣಿ, ದೂರದರ್ಶನ, ಚಲನಚಿತ್ರಗಳ ಮಾಧ್ಯಮಗಳ ಮೂಲಕ ಜನತೆಗೆ ತಿಳುವಳಿಕೆಯನ್ನುಂಟು ಮಾಡಬೇಕು.
೩೬. ಶ್ಲೀಪದ (ಆನೆಕಾಲು ರೋಗ) (Filaria)
ಸರ್ವದೋಷಗಳು ಕುಪಿತವಾಗಿ ಒಂದೆಡೆ ಸೇರಿ ಪ್ರಕೋಪಗೊಳ್ಳುವುದರಿಂದ ಇಲ್ಲವೆ ಒಂದೊಂದೇ ದೊಷ ಪ್ರಕೋಪಗೊಳ್ಳುವುದರಿಂದ ತಮ್ಮ-ತಮ್ಮ ಲಕ್ಷಣಗಳಿಂದ ಯುಕ್ತವಾಗಿ ಎರಡೂ ತೊಡೆಗಳ ಸಂಧಿಗಳಲ್ಲಿ ಬಾವು ಬಂದು ಕ್ರಮೇಣ ಶಿಶ್ನಭಾಗ ತೊಡೆಗಳು, ಮೊಳಕಾಲು ಸಂದು – ಹೀಗೆ ಪಾದಗಳವರೆಗೆ ಕಂಡುಬರುತ್ತದೆ. ಇದಕ್ಕೆ ಶ್ಲೀಪದ ರೋಗವೆನ್ನುವರು ಹಾಗೂ ಇದು ಚಿಕಿತ್ಸೆಗೆ ಕಠಿಣವಾಗಿದೆ ಎಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ. (ಕಲ್ಯಾಣಕಾರಕ ಅ.೧೪, ಶ್ಲೋಕ- ೧೧,೧೨)
ಆಯುರ್ವೇದದ ಪ್ರಕಾರ ಶ್ಲೀಪದವು ಕಫೋಲ್ಬಣ ವಿಷಮ ಜ್ವರ ಎನಿಸಿದೆ. ಈ ರೋಗಕ್ಕೆ ಫೈಲೇರಿಯ ಎಂಬ ದಾರದಂತಿರುವ ಹುಳು ಕಾರಣವೆನಿಸಿದೆ. ಅಶುದ್ಧವಾದ ಕುಡಿಯುವ ನೀರಿನೊಡನೆ ಈ ಕ್ರಿಮಿಯ ತತ್ತಿಗಳು ಮಾನವ ದೇಹ ಪ್ರವೇಶಿಸಿ ಅಲ್ಲಿ ಬೆಳೆದು ಈ ರೋಗೋತ್ಪತ್ತಿಗೆ ಕಾರಣವಾಗುತ್ತವೆ. ಇದಕ್ಕೆ ಸುಮಾರು ಒಂದು ವರ್ಷ ಅವಧಿ ಬೇಕಾಗುತ್ತದೆ. ಮೊದಮೊದಲಿಗೆ ಕಾಲುಗಳಲ್ಲಿ ನೋವುಳ್ಳ ಬಾವು ಕಂಡುಬರುವುದು. ತೊಂದರೆಗೊಳಗಾದ ಚರ್ಮಚು ಆನೆಯ ಚರ್ಮದಂತೆ ಬಿರುಸಾಗುವುದು. ಅದಕ್ಕೆನೇ ಇದಕ್ಕೆ ‘ಆನೆಕಾಲು’ರೋಗವೆಂತಲೂ ಕರೆಯುತ್ತಾರೆ. ಕೆಲ ವೇಳೇ ಈ ರೋಗವು ಸೊಳ್ಳೆಗಳ ಮೂಲಕವೂ ಪಸರಿಸುವುದು. ಈ ರೋಗವು ಭಾರತದ ಅನೇಕ ಭಾಗಗಳಲ್ಲಿ – ಅದೂ ನೀರು ಸರಿಯಾಗಿ ಹರಿದು ಹೋಗುವ ತೇವ ಪ್ರದೇಶಗಳಲ್ಲಿ ಇಂದಿಗೂ ಇದೆ. ಈ ರೋಗದ ವಿವರಣೆ ಕಲ್ಯಾಣಕಾರಕದಲ್ಲೂ ದೊರಕುತ್ತದೆ. ತ್ರಿದೋಷಗಳು ಸಂಯುಕ್ತವಾಗಿ ಎರಡೂ ಪಾದಗಳಲ್ಲಿ ಬಾವು-ನೋವನ್ನುಂಟು ಮಾಡುವುವು. ಅನಂತರ ಅದು ಶಿಶ್ನ, ತೊಡೆ ಹಾಗೂ ಪಾದದವರೆಗೆ ತಿಳಿದುಬರುವುದು. ಇದು ಚಿಕಿತ್ಸೆಗೆ ತುಂಬ ಕಠಿಣವೆನಿಸಿದೆ. ರೋಗಿಗೆ ಇದು ನಿತ್ಯ ತೊಂದರೆ ಕೊಡುತ್ತಿರುತ್ತದೆ. ಇದಕ್ಕೆ ಬಂಧನ, ರಕ್ತಮೋಕ್ಷಣ ಮೊದಲಾದ ವಿಧಾನಗಳಿಂದ ಚಿಕಿತ್ಸಿಸಬೇಕು ಎಂದು ಹೇಳಿದ್ದಾರೆ.
ಲಕ್ಷಣಗಳು: ಈ ರೋಗದ ಪ್ರಾರಂಭದಲ್ಲಿ ಅತಿಯಾದ ಜ್ವರ ಕಂಡುಬರುವುದು. ಜ್ವರವು ಸಾಮಾನ್ಯವಾಗಿ ನಾಲ್ಕು ದಿವಸಗಳವರೆಗೆ ಕಂಡುಬಂದರೂ ತೀವ್ರತೆ ಹೆಚ್ಚಾಗಿರುವುದು. ಮೇಲಿಂದ ಮೇಲೆ ಛಳಿ ಬಂದು ಜ್ವರದ ಲಕ್ಷಣಗಳು ತೋರಿಬರುವುವು. ಅದರೊಡನೆ ಚರ್ಮ ಹಾಗೂ ಅದರಡಿಯ ಬಾವು, ರಸವಹ ಸ್ರೋತಸ್ಸುಗಳಲ್ಲಿಯ ಅವರೋಧದಿಂದಾಗಿ ಬಾವು ಹೆಚ್ಚುತ್ತ ಹೋಗುವುದು, ಸಂಧಾನಕಾರಿ ಸ್ನಾಯುಗಳು ಅತಿಯಾಗಿ ಬೆಳೆದುದರ ಪರಿಣಾಮವಾಗಿ ಈ ಬಾವು ತಲೆದೋರುವುದು. ಈ ಬಾವು ಕಾಲುಗಳ ಸ್ನಾಯುಗಳನ್ನು ಆವರಿಸಿರುವುದರಿಂದ ಅವು ಅಶಕ್ತಗೊಳ್ಳುವುವು.
ಇನ್ನು ಕೆಲವರಲ್ಲಿ ಅಂಡಗ್ರಂಥಿಗಳು ಬಾವು ಬಂದು ಬೆಳೆಯಲಾರಂಭಿಸುವುವು. ಕಾಲುಗಳ ಸುತ್ತಳತೆ ಕೆಲ ಅಡಿಗಳವರೆಗೆ ಏರಿದರೆ, ಅಂಡಗ್ರಂಥಿ ಸುಮಾರು ೨೫ ಕಿಲೋ ಭಾರದವರೆಗೆ ಏರಬಹುದು. ಈ ರೋಗವು ಮೈಯನ್ನು ಆವರಿಸಬಹುದಾದರೂ ತುಂಬ ಕ್ಚಚಿತ.
ಚಿಕಿತ್ಸೆ: ಶಾಸ್ತ್ರದಲ್ಲಿ ಮುಖ್ಯವಾಗಿ ಈ ರೋಗಕ್ಕೆ ಜಿಗಳೆಗಳನ್ನು ಹಿಡಿಸಿ ರಕ್ತ ಮೋಕ್ಷಣ ಮಾಡಿಸಬೇಕೆಂದು ಹೇಳಲಾಗಿದೆ. ತ್ರಿಕಟುಕಾದಿ ಉಪನಾಹ, ವಲ್ಮೇಕ ಪಾದಘ್ವ ತೈಲ, ಘೃತ ಮೊದಲಾದ ಔಷಧಿಗಳಿಂದ ಚಿಕಿತ್ಸಿಸಬೇಕು ಎನ್ನಲಾಗಿದೆ.
· ಅಭ್ರಕ ಭಸ್ಮವನ್ನು ವಿಶೇಷ ಸೇರಿಸಿ ತಯಾರಿಸಿದ ಲಕ್ಷ್ಮಿ ವಿಲಾಸ ರಸವನ್ನು ಕೊಡಬೇಕು.
· ನಿತ್ಯಾನಂದ ರಸವು ಶ್ಲೀಪದ ಜ್ವರಕ್ಕೊಂದು ಉತ್ತಮ ಔಷಧಿ.
· ಮಲ್ಲಸಿಂಧೂರವನ್ನು ಕೊಡುವುದರಿಂದ ಜ್ವರ, ಕಫ ಆಮದೋಷದಿಂದಾದ ಬಾವು ಕೂಡ ಕಡಿಮೆ ಆಗುವವು.
೩೭. ಉಪದಂಶ (Syphilis)
ಇದು ಗುಹ್ಯ-ಲೈಂಗಿಕ ರೋಗದಲ್ಲಿ ಬರುವುದು. ಇದು ಮಾನವನ ಅಂಗಗಳಿಗೆ ಒಬ್ಬರೊಡನೆ ಇನ್ನೊಬ್ಬರು ಲೈಂಗಿಕ ಸಂಪರ್ಕ ಮಾಡಿದಾಗ ಇವರೀರ್ವರಲ್ಲಿ ಯಾವನಾದವನೊಬ್ಬ ಈ ರೋಗದಿಂದ ಬಳಲುತ್ತಿದ್ದರೆ ಅವನು ಇನ್ನೊಬ್ಬನಿಗೆ ಅಂಟಿಸುವನು. ಇದು ಲೈಂಗಿಕ ಸಂಪರ್ಕ ಮಾಧ್ಯಮದಿಂದ ಅಂಟುವ ರೋಗ. ಈ ರೋಗಿಗಳ ಬಗ್ಗೆ ಭಾವಮಿಶ್ರನು ೬ ನೇ ಶತಮಾನದಲ್ಲಿಯೇ ಹೇಳಿದ್ದಾನೆ. ಕಲ್ಯಾಣಕಾರಕದಲ್ಲೂ ವಿವರಣೆ ಇದೆ. (ಕಲ್ಯಾಣಕಾರಕ ಅ.೧೪, ಶ್ಲೋಕ, ೧-೭)
ಇತ್ತೀಚೆಗೆ ಈ ರೋಗಗಳು ನವನಾಗರಿಕತೆಯ ಶಾಪವೆನಿಸಿವೆ. ಬೆಳೆಯುತ್ತಿರುವ ಫ್ಯಾಶನ್‌ಗಳು, ಚಲನಚಿತ್ರದಲ್ಲಿನ ಪ್ರಚೋದನಾತ್ಮಕ ದೃಶ್ಯಗಳು, ಭಿತ್ತಿ ಚಿತ್ರಗಳು, ದೂರದರ್ಶನ, ವಿಕೃತ ಲೈಂಗಿಕ ಸಾಹಿತ್ಯ, ವಿಡಿಯೋ ವಿಕೃತ ಚಿತ್ರಗಳು, ಕ್ಯಾಬರೆ ನೃತ್ಯ, ಚಟಗಳು ಮುಂತಾದ ಕಾರಣಗಳಿಂದ ಕಾಮದಾಹ ಹೆಚ್ಚಿ ಯುವಕ-ಯುವತಿಯರು ಲೈಂಗಿಕ ಸುಖ ಬಯಸಿ ಇಂತಹ ರೋಗಗಳಿಗೆ ಬಲಿಯಾಗುತ್ತಾರೆ. ಪೂಯಮೇಹ, ಉಪದಂಶ, ಏಡ್ಸಗಳೆಲ್ಲ ಇಂತಹ ರೋಗಗಳೇ.
ಟ್ರಿಪೋನಿಮಾ ಪೆಲಿಡಮ ಎಂಬ ಸೂಕ್ಷ್ಮಾಣುವಿನಿಂದ ಹರಡುವ ಈ ಮಹಾಗುಹ್ಯ ರೋಗವು ಗತಿಯಲ್ಲಿ ತುಂಬ ಮಂದವಾಗಿದ್ದು ದೇಹದಲ್ಲಿ ಅದು ಯಾವುದೇ ವಿಕಾರಗಳನ್ನೂ ತೋರದೆ ಉಳಿಯುವುದರಿಂದ ರೋಗದ ಪತ್ತೆಯು ಬೇಗನೆ ಆಗುವುದಿಲ್ಲ. ಇದು ತನ್ನ ವಿನಾಶಕಾರಕ ಕ್ರಿಯೆಗಳಿಂದ ದೇಹದ ಎಲ್ಲ ಅಂಗಾಂಗಗಳನ್ನೂ ನಾಶಪಡಿಸಬಹುದು. ಒಮ್ಮೊಮ್ಮೆ ರೋಗವು ತನ್ನ ಲಕ್ಷಣಗಳನ್ನು ತೋರಬಹುದು.
ರೋಗ ಲಕ್ಷಣಗಳು: ಮೊಟ್ಟಮೊದಲಿಗೆ ಜನನೇಂದ್ರಿಯಗಳಲ್ಲಿ ಒಂದು ಕಂದುಬಣ್ಣದ ವ್ರಣವಾಗಲು ೧೫-೨೦ ದಿವಸಗಳ ಅವಧಿ ತೆಗೆದುಕೊಳ್ಳುವುದು. ಇದರಲ್ಲಿ ಕೀವಿನ ಬದಲಾಗಿ ನೀರಿನಂತಹ ಸ್ರಾವ ಬರುವುದು. ಅಲ್ಲದೆ ಅದು ಸ್ಪರ್ಶಕ್ಕೆ ಬಿರುಸಾಗಿರುವುದು. (Hard Chancre) ಇದರಿಂದ ಬರುವ ಸ್ರಾವದಲ್ಲಿ ಅಸಂಖ್ಯ ರೋಗಾಣುಗಳಿರುವುವು. ಆದರೆ ನೋವು ಇರುವುದಿಲ್ಲ. ಗಾಯವು ಒಣಗಲು ನಾಲ್ಕಾರು ವಾರಗಳು ಬೇಕಾಗುವವು. ನಂತರ ಹುಣ್ಣು ಪೂರ್ತಿಯಾಗಿ ಮಾಯ್ದು ಹೋಗಿ ಕಲೆ ಮಾತ್ರ ಬಿಳಿಯಾಗಿರುವುದು. ಇದು ಪುರುಷರಿಗೆ ಜನನೇಂದ್ರಿಯ ಮೇಲಾದರೆ ಸ್ತ್ರೀಗೆ ಯೋನಿಯ ಹೊರದುಟಿ ಅಥವಾ ಒಳದುಟಿಯ ಮೇಲಾಗುವುದು. ಕ್ವಚಿತ್ತಾಗಿ ಮೂತ್ರದ್ವಾರ, ಮೂತ್ರನಾಳ, ಯೋನಿ ಮಾರ್ಗ, ಗರ್ಭಕಂಠದಲ್ಲಿ ತೋರಬಹುದು. ಗರ್ಭಿಣಿಯರಲ್ಲಿ ಈ ಹುಣ್ಣು ಗಾತ್ರದಲ್ಲಿ ಸ್ವಲ್ಪ ದೊಡ್ಡದಾಗಿರುವುದು. ಈ ಸ್ಥಳವಲ್ಲದೇ ತುಟಿ, ನಾಲಗೆ, ಗಂಟಲು, ಕೈ ಬೆರಳುಗಳು, ಕಣ್ಣಿನ ರೆಪ್ಪೆ, ಗುದಮಾರ್ಗ, ಗುದದ್ವಾರದಲ್ಲಿಯೂ ವ್ರಣವು ಕಾಣಿಸಿಕೊಳ್ಳಬಹುದು. ವ್ರಣ ರೋಪಣ ಚಿಕಿತ್ಸೆಯೊಡನೆ ಜಲೂಕಾಗಳಿಂದ ರಕ್ತಮೋಕ್ಷಣ ಮಾಡಿಸಬೇಕೆಂದು ಶಾಸ್ತ್ರದಲ್ಲಿ ಹೇಳಿದ್ದಾರೆ.
೨. ೨ನೇ ಹಂತದಲ್ಲಿ ರೋಗಾಣುಗಳ ದೇಹದ ತುಂಬ ತಮ್ಮ ಚಟುವಟಿಕೆಯನ್ನು ನಡೆಸುತ್ತವೆ. ರೋಗಿಗೆ ತಲೆಶೂಲೆ – ಮೈಕೈಗಳ ನೋವು, ಅರುಚಿ ಹಾಗೂ ಬಾಯಿ ಒಣಗುವಿಕೆ ಇತ್ಯಾದಿ ತೊಂದರೆಗಳು ಪ್ರಾರಂಭವಾಗಿ ಸತತವಾಗಿ ಅಲ್ಪಜ್ವರವೂ ಬರುವುದು. ಅವು ಗಂಟಲನ್ನಾವರಿಸಿದರೆ ಗಂಟಲ ನೋವು, ಗಡಸು ಧ್ವನಿಗಳುಂಟಾಗುವುವು. ತಲೆ ಕೂದಲು ಯಾವ ಕಾರಣವಿಲ್ಲದೆ ಉದರಲಾರಂಭಿಸುವುವು. ಚರ್ಮದಲ್ಲಿ ನಸುಗೆಂಪಾದ ಕಲೆಗಳು, ಬೊಕ್ಕೆಗಳು, ಗಾದರಿ ಹಾಗೂ ಕೀವು ತುಂಬಿದ ಬೊಕ್ಕೆಗಳು ಕಂಡುಬರುವುವು. ಒಳದುಟಿ, ಗಲ್ಲ, ಗಂಟಲು, ನಾಲಗೆ, ಮೂಗು, ಯೋನಿ, ಗುದದ್ವಾರಗಳಲ್ಲೂ ಈ ವಿಕಾರಗಳು ಕಂಡುಬರುವುವು. ದೇಹದ ರಸಗ್ರಂಥಿಗಳಲ್ಲಿ ಊದಿಕೊಂಡು ಬಿರುಸಾಗಿ ಗಂಟಿನಂತೆ ಹತ್ತುವುವು. ಕಣ್ಣು ಬೇನೆ, ಯಕೃತ್, ಬಾವು, ಸಂದು ನೋವು, ಎಲುಬುಗಳ ಬೇನೆ, ಮೆದುಳಿನ ಉರಿ – ಮುಂತಾದ ತೊಂದರೆಗಳು ಕಾಣಿಸಿಕೊಳ್ಳಬಹುದು. ಒಮ್ಮೊಮ್ಮೆ ಈ ಹಂತದಲ್ಲಿ ರೋಗ ಲಕ್ಷಣಗಳೆಲ್ಲ ಮಾಯವಾಗುವ ಸಾಧ್ಯತೆಯೂ ಇದೆ. ಆಗ ರೋಗಿಯು ರೋಗದಿಂದ ಮುಕ್ತನಾದೆನೆಂದು ಸಂತೋಷ ಪಡಬಹುದಾದರೂ ಮುಂದೆ ಈ ರೋಗ ಲಕ್ಷಣಗಳು ಒಮ್ಮೆಲೇ ಧುತ್ತೆಂದು ಭೀಕರ ಸ್ವರೂಪದಲ್ಲಿ ಕಾಣಿಸಿಕೊಳ್ಳಬಹುದು.
೩. ಮೂರನೆಯ ಹಂತದಲ್ಲಿ ರೋಗವಂಟಿದ ಸುಮಾರು ೧೦ ವರ್ಷಗಳ ನಂತರ ತೃತೀಯ ಹಂತವು ಪ್ರಾರಂಭವಾಗಿ ‘ಗಮ್ಮಾ’ ಎಂದು ಗುರುತಿಸಲ್ಪಡುತ್ತದೆ. ಇದು ಸಂಖ್ಯೆಯಲ್ಲಿ ೧ ರಿಂದ ೬ಕ್ಕೆ ಏರಬಹುದು. ಗಾತ್ರದಲ್ಲಿ ಎಳ್ಳಿನಷ್ಟು ಚಿಕ್ಕವಾಗಿಯೂ ಕೆಲವು ಸೆಂಟಿಮೀಟರಿನಷ್ಟು ದೊಡ್ಡವಾಗಿಯೂ ಇರಬಹುದು. ಇದರಿಂದ ಗರ್ಭಿಣಿಯರಲ್ಲಿ ಗರ್ಭಪಾತ, ಮಗು ಆರೋಗ್ಯಕರವಾಗಿ ಬೆಳೆಯದಿರುವುದು, ಗರ್ಭದಲ್ಲಿಯೇ ಮಗುವಿನ ಸಾವು, ಸತ್ತು ಹುಟ್ಟುವುದು, ಹುಟ್ಟಿದರೂ ಮುದರಿದ ಚರ್ಮ, ಕುಸಿದ ತಲೆ, ಡೊಳ್ಳು ಹೊಟ್ಟೆ, ಚಪ್ಪಟೆ ಮೂರು, ಚರ್ಮದ ಮೇಲೆ ಗುಳ್ಳೆಗಳು, ಯಕೃತ್ ಪ್ಲೀಹಗಳು ದೊಡ್ಡದಾಗಿರುವ ವಿಕಾರಗಳನ್ನು ಹೊಂದಿರುವುವು.
ಅಸಾಧ್ಯ ಲಕ್ಷಣ : ಉಪದಂಶವು ತೀವ್ರ ಸ್ವರೂಪದ್ದಾಗಿದ್ದು ರೋಗಿಯು ಅತ್ಯಂತ ಕ್ಷೀಣನಾಗಿದ್ದರೆ ಜ್ವರ, ದಾಹ, ಶ್ವಾಸ, ನೀರಡಿಕೆ, ಅತಿಸಾರ, ಅರುಚಿ, ಉದ್ಗಾರ ಪೀಡಿತ, ಶೂನ್ಯತೆ ವ್ಯಾಪಿಸಿದ ರೋಗಿಯು ಚಿಕಿತ್ಸೆಗೆ ಪ್ರತಿಕ್ರಿಯಿಸುವುದಿಲ್ಲವೆಂದು ಉಗ್ರದಿತ್ಯಾಚಾರ್ಯರು ಹೇಳಿದ್ದಾರೆ.
ಚಿಕಿತ್ಸೆ: ಅಪಾಮಾರ್ಗ ಎಲೆಗಳ ರಸವನ್ನು ಸ್ವಲ್ಪ ಬಿಸಿಲಿಗೆ ಹಿಡಿದು ಒಣಗಿದ ಬಳಿಕ ಅದಕ್ಕೆ ಸ್ವಲ್ಪ ಅಫೀಮನ್ನು ಸೇರಿಸಿ ಮುಲಾಮಿನಂತೆ ಮಾಡಿಕೊಂಡು ಅದನ್ನು ಉಪದಂಶದ ಗುಳ್ಳಗಳಿಗೆ ಹಚ್ಚಬೇಕು.
· ಚೋಪಚಿನ್ಯಾದಿ ಚೂರ್ಣ, ಜೋಪಚಿನ್ನಾದಿ ಅವಲೇಹಗಳು ಉಪದಂಶಕ್ಕೆ ತುಂಬ ಒಳ್ಳೆ ಔಷಧಿಗಳು.
· ಸಾರಿವಾದ್ಯಲೇಹ್ಯ, ಸಾರಿವಾದ್ಯಾಸವಗಳು ಕೂಡ ಉಪದಂಶ ನಿವಾರಣೆಗೆ, ರಕ್ತಶುದ್ಧಿಗೆ ತುಂಬ ಪರಿಣಾಮಕಾರಿ ಔಷಧಿಗಳೆನಿಸಿವೆ.
· ರಸಚಂದ್ರಾದಿ ಯೋಗ, ಹಿಂಗುಲಾಮೃತ ಯೋಗಗಳು ಕೂಡಿ ಉತ್ತಮ ಔಷಧಗಳೆನಿಸಿವೆ. ಇದನ್ನು ಅವಶ್ಯಕತೆಗೆ ತಕ್ಕಂತೆ ವೈದ್ಯರ ಸಲಹೆಯ ಮೇರೆಗೆ ತೆಗೆದುಕೊಳ್ಳಬೇಕಾಗುವುದು.

